
1. АФОЛЬКЛОРҬҴААРА

1.1. ҬЫРҚӘТӘЫЛАТӘИ АԤСУА ДИАСПОРА 
РҾАԤЫЦТӘ ДЫРРА

1
Аԥсуаа – Кавказ иашьагәыҭу аетносқәа иреиуоуп. Жәытә-

натә аахыс, ашәышықәсақәа ирылган иаарго рхаҭара иабзоу-
раны, кавказтәи ацивилизациатә акзаараҿы дара рлагала 
мҩашьо иҟоуп. Аԥсуаа рыԥсадгьыл шьҭоуп Аахыҵ-Кав-
каз аҩада-мраҭашәаран, Кавказ ду аҳаракыреи Колхидатәи 
алаҟәыреи ирыҵаркуа 8,7 нызқь метр-ԥшьыркца иҟоу, иуни-
калтәу адгьыл аҿы.

Урҭ хылҵшьҭрала ирзааигәоуп абазацәеи, аубыхцәеи, ачер-
қьесцәеи, аедыгьацәеи, аҟабардацәеи. Аҭҵааҩцәа реиҳараҩык 
аԥсуа-адыгаа рхылҵшьҭра рыдырҳәалоит Азиа Маҷ аҩадахь-
тәи ахәҭаҿы инхоз, збызшәагьы згәылацәа ахаттцәа рбызшәа 
иатәышьҭраз ажәлашьҭрақәа – кашкааи абешлааи. Ас еиԥш 
иҟоу алкаа аҟаҵараан хшыҩзышьҭра рыҭан кашкааи абеш лааи 
рхылҵшьҭратә хьыӡқәеи адыгааи аԥсуааи ржәытә хьыӡқәеи 
реиԥшзаара – кашагаа, касогаа, касагаа, аԥсилаа, абшилаа. 
Насгьы, аҭҵааҩцәа ишырԥхьаӡо ала, ажәытәӡа аахыс, абе-
шлааи кашкааи назлаз, аԥсуа-адыгаа ахьынхоз ҳәа иԥхьаӡан 
Мраҭашәаратәи Кавкази, Азиа Маҷ иазааигәоу аҭыԥқәеи, 
Амшын еиқәа аҿықәи (Ардзинба, Чирикба 1991: 10).

Аԥсуа бызшәа адунеи абызшәақәа рахьтә ижәытәӡатәиқәоу 
ируакуп. Абаза бызшәагьы иаргьы нхыҵкавказтәи абызшәатә 
ҭаацәара аԥсуа-адыга махәҭа иаҵанакуеит. Аҭҵааҩцәа изла-
рыҩуала, аԥсуа-адыга гәыԥ иржәытә бызшәаны иҟазар ҟалон 
ҳера ҟалаанӡа III–II азқьышықәсақәа рзы ажәытәтәи Азиа 
Маҷ иатәышьҭраз ауаа злацәажәоз, иԥсхьоу ахатт бызшәа 
(Чирикба 2012: 23).

700 нызқь раҟара зхыԥхьаӡара наӡо аԥсуаа нхоит Аԥсны 
Аҳәынҭқарраҿы еиԥш, уи анҭыҵгьы: Урыстәылатәи Афедера-
циеи, ԥасатәи Асовет Еидгыла аҳәынҭқаррақәеи, Мраҭашәа-
ратәи Европеи, Еиду Америкатәи Аштатқәеи, еиҳаракгьы  
Ҭырқәтәылатәи Ареспубликеи, Аҷареи, Ааигәатәи Амрагы-
лара аҳәынҭқаррақәеи рҿы. Аԥсуаа, нхарҭа ҭыԥла абасҟак 
ихараны ишеидыгоугьы, ишаны адунеи ишалаԥсоугьы, зегьа-
коуп, аԥсшәа (ма аԥсуа-абаза бызшәа) аԥсы ахьҭоу аҭыԥқәа 
рҿы атрадициатә фольклортә культурагьы макьаназы еиқәха-
ны иҟоуп, уимоу, аҽарҿыцуеит, иҿиоит уҳәар ҟалоит.

Ҭырқәтәылеи, Ааигәатәи Мрагылареи, Мраҭашәаратәи 
Европеи ирыҵаркуа аҳәынҭқаррақәа рахь аԥсуаа нанагеит  
(егьырҭ  кавказтәи ашьхарыуааи дареи еицны) еиуеиԥшым 
аҭоу рыхтә хҭысқәа рышьҭахь, еиҳаракгьы XIX ашәышықәсазы 
аҳратәра аамҭазы Кавказтәи аибашьра иахҟьаны. Убри аҟнытә, 
иахьазы аԥсуаа реиҳараҩык рҭоурыхтә ԥсадгьыл иаҟәыгоуп. 
Ҭырқәтәыла мацара инхо аԥсуаа рхыԥхьаӡара наӡоит, хыҵхы-
рҭақәак рыла – 200 нызқьҩык, даҽа хыҵхыр ҭақәак рыла – 500 
нызқьҩык рҿынӡа. Уахь ишынеибакәу иагеит 1864 шықәсанӡа 
Аԥсны инхоз аԥсуаа ретнографиатә гәыԥқәа 13 рахьтә ашьхара 
иаԥныз – далаа, ҵабалаа, ԥсҳәаа, аибгаа, аҳҷыԥсаа, Аԥсны агәы 
ианыз – абжьаҟәаа, гәмаа, аҟәаа, Аԥсны мраҭашәаратәи ахәҭа 
иеиуаз – асаӡқәа (ахалҵысаа, цәџьаа). Османтәи аимпериахь 
иахыган, иара убас, хыԥхьаӡара рацәала бзыԥааи абжьыуааи. 

Аԥсуаа жәытәнатә аахыс идырҿиаз рфольклор аҭҵаа-
ра иахьанӡагьы шьаҭас иамоу еиҳараӡак XIX ашәышықәса 
аҩбатәи азбжа инаркны Аԥсны аҩныҵҟа ианҵоу аматери-
алқәа роуп. Арахь уи аамҭазы 50 процент иреиҳаны аԥсуа 
фольклортә традициа здыруаз, иныҟәызгоз ауаа адепорта-
циа рызун, ихырҵәан. Шалуа Инал-иԥа ииашан ишазгәеиҭо 
еиԥш, «XIX ашәышықәса аҩбатәи азбжазы аԥсуаа рыбжаҩык  
Ҭырқәтәылаҟа рахгара аԥсуа фольклор ацәыӡ дуӡӡа ана ҭеит. 
Амҳаџьырра захьӡыз ари ахырҵәара иацын аԥсуа жәлар рма-
териалтәи рдоуҳатәи культура арҿиамҭақәа рацәаны рыԥ-
хасҭахара, рҭахара. <…> Убри аамҭазы, жәаҳәарада, дара (аԥ-

суаа. – З.Џь.) ирыцны, ҳаԥсадгьыл иалҵны ицеит жәлар рпое-
зиа арҿиамҭа хазынақәа рацәаны» (Инал-ипа 1977: 132–133). 
«Аԥсны разҟыдахеит, иҭарцәын иара агәҭатәи аетнографиатә 
хәҭаҿгьы. <…> Ашәырҵлақәа зхаанхаз, ибнарахаз ашҭақәа 
рымацара иаанхеит, ԥсыуак ихабар убом, ԥсыуа шьҭыбжьык 
уаҳауам» – ҳәа иҩуан Нико Марр (Марр 1938: 177).

Иуҳәар ҟалоит, аԥсуаа рхырҵәареи аԥсуа фольклор амате-
риалқәа ранҵара аус ахацыркреи аамҭала еиқәшәеит ҳәа. «Иара 
зыԥсадгьылаҿ инхаз жәлар рашәаҳәаҩцәеи ражәабжьҳәаҩцәеи 
ргәалашәараҿ иҟаз рахьтәгьы ирацәаны ианаамҭаз ианҵамхеит, 
рыԥсҭазаара ианалҵуаз ирыцԥсит имаҷымкәа аҿаԥыцтә рҿиа м-
ҭақәа» (Инал-ипа 1977: 133). Османтәи аимпериаҿы аԥсуа тра-
дициатә культуреи афольклори рматериалқәа ранҵара акраа-
мҭа уаҩ даҿӡамызт. Аҳәаанырцәтәи аԥсуаа рфольклортә дырра 
шәышықәса инарзынаԥшуа зынӡа кьыс амаӡамкәан инханы 
иҟан. Ухаҿы излааугои, убри аамҭа иалагӡаны аԥсуа фольклортә 
культура закә ҿыгҳарақәоу иныбжьахәаша ицаз! 

Зыԥсадгьыл иахыргаз аԥсуааи урҭ рашьцәеи (абазацәеи, 
аубыхцәеи, адыгааи) рхырҵәара аҭоурых атәы зҳәо аҭҵаа м-
ҭақәа рахьтә ихадарақәоу иреиуоуп: Дзидзария 1982; Анча-
бадзе 1976: 84–90; Инал-ипа 1971: 257–310; Инал-ипа 1990; 
Инал-ипа 1992; Инал-ипа 1995; Лакоба 1990: 26–44; Ачуг-
ба 2010: 94–152; Аргәын 2011; Аргун 2012; Чирикба 2012а; 
Гожба 2000; Гожба 2010; Гожба 2010а; Гожба 2010б; Гожба 
2012; Джигетский сборник 2012; Бигуаа 2011: 181–304; Тхай-
цухов 1992: 54–79; Тхайцухов 2003; Кумахов 2006; Вороши-
лов 2006; Хафизова 2010; Кумыков 1994; Кушхабиев 1993; 
Кушхабиев 1997; Кушхабиев 2007. 

Аԥсуаа рбызшәеи рмилаҭтә традициақәеи атәым дгьыл 
аҿы реиқәырхара алзыршаз аҭагылазаашьақәа иреиуоуп урҭ 
реиҳараҩык рыԥсадгьыл аҿы рынхашьа иашьашәалан, ет-
никатә гәыԥла рҽеидкылара, Аԥсны дара злыҵыз аԥсабара 
еиԥшныршьалаз аҭыԥқәа рҿы ртәара. Насгьы, ишдыру еиԥш, 
амилаҭтә культура даҽа жәларык рмацәаз ианҭаку ахеиқәыр-
харазы амҩа ҿыцқәа аԥшаауеит. 

2
Аԥсуа-адыга диаспора рбызшәақәеи, ртрадициатә культу-

реи, рфольклори рыҭҵаараҿы имаҷымкәа алагала ҟарҵахьеит 
европатәи аныҟәаҩцәа, аҵарауаа. Урҭ, хымԥада, иаҳа алша-
рақәа рыман, зымҩа кыз, усҟантәи Асовет ҳәынҭқарра аи-
хатәы ԥарда иннакылоз аҭҵааҩцәа раасҭа.

Убас, Ҭырқәтәылаҟа иахыргаз аубыхцәа рҿы 1898 шықә-
сазы днеит Даниа атәылауаҩ А. Бенедиктсен, еиуеиԥшым 
анҵамҭақәагьы ҟаиҵеит. Аубых бызшәа аҵаразы Ҭырқәтәы-
лаҟа ицахьан, аҵарауаа Адольф Дирри (1913 шықәсазы) 
Иулиус фон Месароши (1930-тәи ашықәсқәа рылагамҭазы). 
Урҭ имҩаԥыргоз аҭҵаарақәа раан ианырҵеит аубых фоль-
клор атекстқәагьы: алакәқәеи, ажәаԥҟақәеи, ажәаҳәахьақәеи 
(шәрыхәаԥш: Dirr 1927, 1928; Meszaros 1934). 

Зыԥсадгьыл иахыргаз аԥсуа-адыгаа рбызшәақәеи рфоль-
клори рҵараҿы даҽакы иалаҩашьом адунеи зыхьӡ еицадыр-
уа афранцыз ҵарауаҩ, аиҿырԥшратә мифологиеи, аепоси, 
ин  доевропатәи ацивилизациеи, адинқәеи, кавказтәи абыз-
шәақәеи рыҭҵааҩы Жорж Диумезил илагала. Иара аубых быз-
шәа дазҿлымҳахеит 1920-тәи ашықәсқәа рзы, Сҭампылтәи 
ауниверситет данапрофессорыз аамҭазы. 1931 шықәса инар-
кны иҭижьит кавказтәи абызшәақәа рграмматикатә еилазаа-
шьақәа ирызкыз аусумҭақәа жәпакы. 1955–1971 шықәсқәа 
рзы Жорж Диумезил Ҭырқәтәылан акырынтә адәынтәи аҭҵаа- 
рақәа мҩаԥигеит аԥсуааи, аубыхцәеи, адыгааи рҿы. 1960 
шықәсазы иаԥиҵеит «Кавказтәи атрадициақәеи абызшәақәеи 
рзы Анатолиатәи адокументқәа» зыхьӡиҵаз асериа ҿыц. Ари 
асериаҿы иҭыҵыз аусумҭақәа иргәылоуп аҵарауаҩ ифонети-
катә нҵамҭақәеи урҭ ирыцу абызшәатә ҭҵаарақәеи. Уи лас-
сы-лассы дзыҿцәажәоз аинформантцәа рҿынтә даликаауеит 
иареи Ҳанс Фогти рыбзоурала еицырдыруа иҟалаз, ибыз-
шәа шидыруаз зынарцәымҩа иқәлаз аҵыхәтәантәи аубых 
Ҭевфиқь Есенч (1904–1992). Иара, иан даԥсыуан азы, ау-
бых быз шәеиԥш, аԥсшәагьы бзиаӡаны идыруан. Уи иҿынтә 

Жорж Диумезил ианиҵеит аԥсуа фольклор атекстқәа 11 
(Dumézil 1967). Аҵарауаҩ илингвистикатә ҭҵаарақәа ирыла-
гӡаны ианиҵон, ҭҵаарадыррала ииашаны, акомментариқәа 
рыцҵаны иҭижь уан аԥсуа-адыгаа рфольклортә материалқәа 
(шәрыхәаԥш: Dumézil, Namitok 1955: 1–47; Dumézil, Namitok 
1956: 439–459; Dumézil 1957; Dumézil 1959; Dumézil 1960; 
Dumézil 1960а; Dumézil 1962; Dumézil 1965; Dumézil 1967; 
Ҭырқәтәыла ианҵоу… 1972; Аубых (аубла) жәлар… 1986; 
Аубыхцәа рҳәамҭақәа 1987; Убыхский фольклор… 2001). 

Жорж Диумезил аубых бызшәа аҵара иадиԥхьалеит еи-
цырдыруа анорвег кавказдырҩы Ҳанс Фогти иара иҵаҩы, 
афранцыз ҵарауаҩ Жорж Шарашиӡеи (Charachidze 1965; 
Charachidze 1989). Ҳанс Фогт, акыршықәсатәи иҭҵаарақәа 
ирыбзоураны, еиқәиршәеит аубых бызшәа ажәар, афоноло-
гиатә ҭҵаарақәеи атекстқәеи ацҵаны (Vogt 1963). Ари ау-
сумҭа акрызҵазкуа лагалахеит аԥсуа-адыга бызшәадырраҿы. 
Ажәар иацу афольклортә текстқәа хәы змам материалқәоуп 
аубых бызшәеи афольклори рыҭҵааразы. 

Адольф Дирри, Иулиус Месароши, Жорж Диумезили, 
Ҳанс Фогти уҳәа, европатәи кавказҭҵааҩцәа рышьҭа дхыла-
ны, Ҭырқәтәылан инхо аԥсуа-адыгаа рбызшәақәеи, рфоль-
клори, ртрадициатә культуреи рзы акыр аҭҵаарақәа мҩаԥи-
гахьеит алингвист Виачеслав Чрыгба. 1991 шықәса раахыс 
(усҟан Леидентәи ауниверситет аҿы аус зуаз) акыршықәсатәи 
иекспедициатә ԥшаарақәа ирыбзоураны, аԥсуа-адыга диас-
пора реиланхашьеи, ретнографиатә гәыԥқәеи, рбызшәақәеи, 
рдиалектқәеи рзы здаҟам аусумҭақәа иҩит, хыԥхьаӡара рацәа-
ла афольклортә бжьынҵамҭақәа ҟаиҵеит аԥсуааи, аубыхцәеи, 
абазацәеи рҿы (шәрыхәаԥш: Чирикба 1994; Чирикба 1995; 
Чирикба 2012; Чирикба 2012а; Chirikba 1996; Chirikba 1996а). 
Иара убас, Ҭырқәтәылан инхо абжедугцәеи абазехцәеи рбыз-
шәақәеи ркультуреи рыҭҵаара дазхьаԥшхьеит Кетрин Парис, 
ашаԥсыӷцәеи аубыхцәеи – Рикс Смитс.

Ҭырқәтәылатәи ашьхарыуаа рыҭҵаараҿы иалкаау аҭыԥ 
ааннакылоит адиаспора рхаҭарнакцәа русура. Избан акә-

зар, урҭ ари аус азы зегь реиҳа рҭагылазаашьа маншәалоуп: 
рыжәлар ҩныҵҟала ирдыруеит, иахьеи-уахеи ирбоит, ираҳа-
уеит. Аха, ирыцҳарахаз, уи аус зҽазызкыз зынӡа имаҷыҩ-
хеит, иаҳҳәап, афольклорҭҵаара мацара занааҭс ишьҭызхыз 
иахьанӡагьы аӡәгьы дыҟам. 

Сгәанала, ара аханатә иӡбахә ҳәатәуп раԥхьатәи аԥсуа 
профессор Мысҭафа Быҭәба. Ҩ-университетк ирылгахьаз, 
Анкаратәи ауниверситет аҿы аус зуаз, аԥсшәеи, аҭырқәшәеи, 
афранцыз бызшәеи, анемец бызшәеи здыруаз ҵарауаҩын 
иара. Аа-мзы раҟара аус ауан Ҭырқәтәылан иааиртыз аԥсуа 
школ. Ҭырқәтәыла инхо аԥсуаа рхатәы бызшәала аԥхьареи 
аҩреи рылшо аҟаҵара иҽазҵәылхны дашьҭан. 1919 шықәсазы 
Сҭампыл иҭижьит ҭырқәтәылатәи аԥсуа хәыҷқәа рзы анбан 
шәҟәы (“Cergues elifbe apsifsele. Vizviz: Abitp M. Ašigse 1. 
Istampeil, 1335–1919”)1, аха уи ахархәаразы азини аҭагыла-
заашьеи ҟамлеит ари аҳәынҭқарраҿы. Ҵабыргуп, уаанӡагьы, 
XIX ашәышықәса анҵәамҭазы, Шьрын Ҷкалапыуа ишьақәир-
гылахьан аԥсуа алфавит. 1910-тәи ашықәсқәа рзы ашаԥсыӷ 
енрал Рашьыҭ Ефендии, уи иԥшәмаԥҳәыс Ҳасибе Ҷан-ԥҳаи, 
усҟан 12 шықәса зхыҵуаз Омар Беигәааи, ажәытә османтәи 
аграфика шьаҭас иҟаҵаны, ишьақәдыргылеит аԥсуа алфавит. 
Иара алоуп Омар Беигәаа адинхаҵаратә текстқәа реиҭагара 
дызлалагазгьы (Бигуаа 1999: 82).

1920 шықәсазы Мысҭафа Быҭәба, кавказтәи иныҟәарақәа 
ирылагӡаны, Аԥсны дааит. Ара иара дрықәшәеит, Дырмит 
Гәлиа, Андреи Ҷоҷуа, Семион Ашәхәаҵаа уҳәа, усҟантәи 
аԥсуа интеллигенциа рхаҭарнакцәа аӡәырҩы, Аҟәа еиҿкааз 
Амҳаџьырқәа русқәа рзы аилак алахәылаҩцәа. Агазеҭ «Аԥс-
ны» аномерқәа ирнылеит Мысҭафа Быҭәба иԥсадгьыл аҿы 
иҟазаара иазкыз астатиақәа (Бӷажәба 1991: 196). Уи дза-
цәажәоз иреиҳәеит: Ҭырқәтәыла аԥсуаа рхыԥхьаӡара 200 
нызқьҩык рҟынӡа ишынаӡо, урҭ зегьы аԥсшәа шырҳәо, ауни-

1 Шәахәаԥш Мысҭафа Быҭәба ихаҭареи ианбан шәҟәи ирызку Хәыхәыт 
Бӷажәба истатиа (Бӷажәба 1991).

верситет иалгахьоу хәҩы-фҩык шыҟоу, ар ирылоу афицарцәа, 
аинралцәа шырацәаҩу, аҭырқәшәа ззымдыруа аԥсуаа шыҟоу, 
дара издыруагьы аԥсшәа акыр еиӷьны ишырҳәо. Иазгәеи-
ҭеит аԥсуаа атәым дгьыл аҿы рыбзазашьа атәы (аԥш, аҭаҭын 
шаадрыхуа), зегьы амсылман дин шрымоу, Аԥснынтә иахгаз 
рахьтә макьана зыԥсы ҭоу шмаҷҩым, урҭ зегьы рыԥсадгьыл 
ахь ахынҳәра ишазгәышьуа. 

Ҭырқәтәылатәи аԥсуаа рҭоурыхи, рмифологиеи, рфоль-
клори рҵараҿы алагала ӷәӷәа ҟаиҵеит аԥсуадырҩы, афоль-
клорҭҵааҩ, абызшәадырҩы, аҭоурыхҭҵааҩ, арҵаҩы, апоет, 
апублицист Омар Беигәаа. Ари аус иара иԥсҭазаара зегьы 
азикит. Аԥсуаа ахьынхо ақыҭақәа дрылсны, хыԥхьаӡара ра-
цәала аетнографиатә, абызшәатә, афольклортә материалқәа 
еизигеит. Урҭ рышьаҭала ҭырқәшәала иаԥиҵеит акымкәа- 
ҩбамкәа аусумҭақәа (ҿыгҳарыла иугозар, 200 кьыԥхь бӷьыц 
иреиҳаны) – аԥсуааи егьырҭ ашьхарыуа жәларқәеи рҭоуры-
хи, ретнографиеи, рфольклори, ркультуреи ирызкны: «Аԥ-
суаа рмифологиа жәытәӡатәиума?» (Büyüka 1971), ҩ-томкны 
иҟоу «Ауаатәыҩса рцивилизациа аира аԥхьаӡатәи аамҭа иаз-
ку кавказтәи ахыҵхырҭақәа» (Büyüka 1985, 1986) уҳәа убас 
егьырҭгьы. Автор арҭ иҭҵаамҭақәа рҿы иааигоит еиуеиԥшым 
ажәытәтәи аԥсуаа рынцәахәқәа, нарҭаа репос аперсонажцәа 
уҳәа рыхьӡқәа, иҽазишәоит урҭ ретимологиа аҟаҵара. Аԥсуа 
мифологиа ажәытә бырзентәи, нас азиа маҷтәи аҳәамҭақәеи 
ирҿырԥшны иҭиҵаауеит (шәрыхәаԥш: Инал-ипа 1990: 23–32; 
Бигуаа 1999: 82–84; Килба 2011; Папа-ԥҳа 2012, Папа-ԥҳа 
2012а; Папа-ԥҳа 2012б; Папа-ԥҳа 2012в; Папа-ԥҳа 2012г; Па-
па-ԥҳа 2013; Гәажәба 1990; Гәажәба 1990а; Гәажәба 1996). 

Омар Беигәаа иусумҭақәа рыҩныҵҟа инеиҵыхны ахархәа-
ра рымоуп еиуеиԥшым ажанрқәа ирыҵаркуа афольклортә 
материалқәа, зны-зынла – атекстқәа шеибгоу иааганы, даҽа-
зынгьы – рҵакқәа еиҭаҳәаны. Нарҭаа репос асиужетқәеи амо-
тивқәеи ирылхны, иара исахьаркыратә лаԥшҳәаала иаԥиҵон 
афольклортә жәеинраалақәагьы. Руслан Гәажәба излазгәеи-

ҭо ала, Омар Беигәаа ианиҵахьан 6000 инареиҳаны афоль-
клортә текстқәа (Гәажәба 1977: 81). Ишәҟәқәа иргәылоу 
аматериалқәа, насгьы ус ақьаад ианҵаны Аԥсныҟа иааиҭи-
уаз атекстқәа рахьтә ԥыҭк Руслан Гәажәбеи Сергеи Зыхә-
беи иркьыԥхьхьеит (Ҭырқәтәылатәи аԥсуаа… 1977: 82–83; 
Ҭырқәтәылатәи аԥсуаа… 1980: 47–48, 59–61; Ҭырқәтәыла 
инхо… 1989: 83–84; Гәажәба 1996; Мшыннырцәтәи аԥс уаа… 
2008: 108–118; Мшыннырцәтәи аԥсуаа… 2008а: 181–188; 
Мшыннырцәтәи аԥсуаа… 2008б: 143–146; Ҳџьынџь уаа рҭын-
ха… 2012: 175–182; Ҭырқәтәыла инхо… 1996; Ҭырқәтәыла 
инхо… 1997). Омар Беигәаа ихаҭагьы иҿаԥыцтә дырра даара 
иҭбаан. 

Иазгәаҭатәу, Омар Беигәаа зкьыԥхьра дахьымӡаз иматер-
иалқәеи иҭҵаамҭақәеи маҷымкәа иаанханы иҟоуп. Урҭ анапы-
лаҩырақәа реилыргареи акьыԥхь разырхиареи лнапы алакуп 
иара иҵаҩы, ицхырааҩ, аҭҵааҩы, аиҭагаҩ, ашәҟәыҩҩы Маҳи-
нур Папа-ԥҳа. Омар Беигәааи лареи русеицуразы шәахә. «35 
шықәса Беигәаа Омар иаанда» захьӡу, ааигәа ажурнал «Ала-
шара» адаҟьақәа рҿы илкьыԥхьыз (Емма Кьыл-ԥҳаи Нур-
беи Ламиеи аҭыжьра иаздырхиаз) лҩымҭа (Папа-ԥҳа 2012, 
Папа-ԥҳа 2012а; Папа-ԥҳа 2012б; Папа-ԥҳа 2012в; Папа-ԥҳа 
2012г; Папа-ԥҳа 2013). (Маҳинур Папа-ԥҳа Омар Беигәаа 
инапылаҩырақәа акыр ҳлырбеит, урҭ рҭагылазаашьазы лгәы 
шынамӡо, ацхырааҩцәа шлымам атәы ҳалҳәеит, 2004 шықә-
сазы Ҭырқәтәыла афольклортә експедициа мҩаԥызгоз Шоҭа 
Салаҟаиеи, Адгәыр Какобеи, сареи Сҭампыл, лара лофис аҿы 
ҳаныҟаз.) Ихымԥадатәиу усны избоит Омар Беигәаа инапы-
лаҩырақәа рҭыԥ рықәҵара, насгьы иусумҭақәа аԥсшәахь реи-
ҭагара. Убас, иара иԥсы шҭаз, Маҳинур Папа-ԥҳа дицырхы-
рааны, еиҭеигаз (иара иҳәон, лара илыҩуан) иҭҵаамҭа «Аԥсуа 
мифологиа жәытәӡатәиума?» анапылаҩыра Аԥсуаҭҵааратә 
институт адиалектологиатә лабораториаҿы Емма Кьыл-ԥҳа 
лнапхгарала аҭыжьра азырхиара иаҿуп.

Маҳинур Папа-ԥҳа, Омар Беигәаа иҭҵаарақәа рҿы иц-
хыраа ра, иҭынхаз анапылаҩырақәа аус рыдулара анаҩсгьы, 

Ҭыр қәтәыла аԥсуа диаспора ртрадициатә культура аихаҳа-
разы, амырӡразы илыллыршо џьашьатәуп: аҭырқәшәахь 
еиҭалгоит Аԥсны аҭоурыхи акультуреи ирызку аусумҭақәа, 
алакәқәа, илҵоит аԥсуа хореографиатә культура, еиҿылкаа-
уеит ашәаҳәаратә, акәашаратә ансамбльқәа (шәрыхәаԥш: 
Șınkuba 2000; Beygua 2000; Nart Sasrikua… 2001; Warada… 
2007; Șamba 2008; Abhaz masallari 2009), илыҩуеит асахьар-
кыратә ҩымҭақәа, аҭоурыхтә ҭҵаамҭақәа (Papa-pha 2001), 
алитератураҭҵааратә статиақәа (Papa-pha 1998), ианылҵоит 
афольклортә рҿиамҭақәа. Атекстқәа анҵаны Аԥсныҟа иаал-
гон, Руслан Гәажәба изаалҭиуан. 1973 шықәса инаркны Аԥс-
ныҟа данаауаз иаалгаз аматериалқәа иреиуоуп: ажәаԥҟақәа, 
ашәақәа, ажәабжьқәа, аҵәыуарақәа (алақмарқәа) (шәахәаԥш: 
Ҭырқәтәылатәи аԥсуаа… 1977: 83–84; Ҭырқәтәылатәи аԥс-
уаа… 1980: 48–49).

1975 шықәса инаркны акырынтә иԥсадгьыл ахь даахьан 
Ҭырқәтәыла ачемпион, хьӡи-ԥшеи змаз аспорт азҟаза, аԥ-
суа-адыга культуратә еилазаара анапхгаҩы Орҳан Шамба. 
Аԥсуаа рҭоурыхтә ԥсадгьыл ахь рхьарԥшразы уи имҩаԥи-
гоз аусқәа рацәан (Инал-ипа 1990: 32–33). Аԥсныҟа даа-
цыԥхьаӡа амагнитофон иҭаҩны иааигоз, Ҭырқәтәыла аԥсуаа 
ахьынхо ақыҭақәеи ақалақьқәеи рҿы ианиҵоз афольклортә, 
аетнографиатә материалқәа аԥсуаҭҵааҩцәа ириҭон, Аԥс-
нытәи аҳәынҭқарратә музеи архив аҿы ишьҭеиҵон. 1975 
шықәсазы, 11-ҩык аԥсуаа рхыԥхьаӡара даланы данааз, иааи-
газ абжьынҵамҭақәа реиҳарак Кәарацәгьа (Иарџьа) ақыҭан 
инхоз Аӡынба (Пашә-иԥа) Шьефқьеҭ иҿынтә иҭаҩуп. Орҳан 
Шамба иара ихаҭагьы информантк иаҳасабала дбеиан,  
иидыруаз рацәан (шәахәаԥш Ҭырқәтәылатәи аԥсуаа… 1977). 
Иара ибжьынҵамҭақәа рхыԥхьаӡараҿы иҟоуп: нарҭаа ре-
пос, афырхаҵара-ҭоурыхтә ашәақәеи аҳәамҭақәеи уҳәа, 
еиуеиԥшым афольклортә жанрқәа ирыҵаркуа арҿиамҭақәа. 
(Шәрыхәаԥш иара ианҵамҭақәеи иҳәамҭақәеи рахьтә Сергеи 
Зыхәба, Анатоли Хьациа, Руслан Гәажәба ркьыԥхьымҭақәа: 

Орҳан Шамба ианҵамҭақәа 1976; Ҭырқәтәыла инхо… 1996; 
Ҭырқәтәыла инхо… 1997; Ҭырқәтәылатәи аԥсуаа... 1977: 
84–87; Ҭырқәтәылатәи аԥсуаа... 1980: 40–47, 52, 53–58; Ҭы-
рқәтәылатәи анҵамҭақәа 1996; Ажьгьари-иԥа Қәычықә 1996; 
Мшыннырцәтәи аԥсуаа… 2008а: 118–124, 130–131, 134–135, 
136–138; Мшыннырцәтәи аԥсуаа… 2008б: 137–139; Ҳашь-
цәа… 2010: 58–59, 119–121.)

Иахьазы Орҳан Шамба Аԥсныҟа иааигоз, иааиҭиуаз амаг-
нитолентақәа рхаҭақәа, шамахамзар, еиқәымхеит. Ажәытә 
кассетақәа ирну ианҵамҭақәа (дара маҷымкәа иҟоуп, урҭ 
ирылазар ҟалоит Аԥсны еиқәымхазгьы) ацифратә техникахь 
риагара даҿуп иара иԥҳа Зеррин Шам-ԥҳа. Лара лхаҭагьы 
афольклортә материалқәа анылҵоит, ахореографиа дазҟа-
зоуп, аԥсуара мыӡырц иашьҭоу ҭырқәтәылатәи аԥсуаа дреи-
уоуп.

Мшыннырцә инхо ҳџьынџьуаа рфольклортә рҿиамҭақәа 
ранҵареи реиҭаҳәареи ирызҿлымҳан ашәҟәыҩҩцәа Џьа-
мал Ҳараниа, Џьенгьиз Бганба, Џьамал Абыгба, Шьинаси 
Ҭраԥшь. Урҭ 1970-тәи ашықәсқәа инадыркны Аԥсныҟа ианаа- 
уаз иааргон, ма иаарышьҭуан афольклортә текстқәа ақьаад, 
мамзаргьы амагнитолента ианҵаны. Иазгәаҭатәу, урҭ рфоль к -
лортә напылаҩырақәа реиҳарак алитературатә знеишьа иазааи- 
   гәоуп, иара убас, рлитературатә ҩымҭақәагьы афольклортә 
дырра иагәылиаауеит, уи аҳәаақәа ирҭагӡоуп. Рфольклортәи 
рлитературатәи рҿиамҭақәа ибзианы ирныԥшуеит ихырҵәаз 
аԥсуаа рҭоурых аӡыблара, рдоуҳа анарха, рыԥсадгьыл абзиа-
бара.

Арҭ ашәҟәыҩҩцәа ианырҵаз, ма дара еиҭарҳәаз афоль-
клортә материалқәа рҿы иуԥылоит – нарҭаа инадыркны ажәа-
ԥҟақәа рҟынӡа – еиуеиԥшым ажанрқәа ирыҵаркуа арҿиа-
мҭақәа. Урҭ ранҵамҭақәеи рҩымҭақәеи рыхәҭак еиуеиԥшым 
аҭыжьымҭақәа рҿы иркьыԥхьхьеит Руслан Гәажәбеи, Сергеи 
Зыхәбеи, Анзор Мықәбеи: Џьамал Ҳараниа (Ҭырқәтәылатәи 
аԥсуаа... 1980: 49, 51, 52–53, 62–64; Ҭырқәтәыла инхо… 1989: 

84–91; Ҭырқәтәылатәи анҵамҭақәа 1996); Џьенгьиз Бганба 
(Ҭырқәтәыла инхо… 1991: 172–183; Зыхәба 1996; Ҳашьцәа… 
2010: 12–45, 48–49, 74–123, 126, 141–153, 155–163, 221–230; 
Абхазские эпические… 2005; Гәажәба 2008; Ҭырқәтәыла 
инхо… 1997); Џьамал Абыгба (Абыгба 2002: 211–223); Шьи-
наси Ҭраԥшь (Ҭырқәтәылатәи аԥсуаа... 1980: 49–51).

Џьамал Ҳараниа 1980-тәи ашықәсқәа рзы Адаԥазар ақа-
лақь аҿы иҭижьит Ҭырқәтәыла инхо аԥсуа поетцәа (Џьамал 
Ҳараниа, Ешьреф Гындиа, Филиз Бганба, Џьенгьиз Бган-
ба) ражәеи нраалақәа еидызкыло ашәҟәқәа ҩба. Арҭ аиз-
гақәа иргәылоуп афольклортәи асахьаркыратәи рҿиамҭақәа: 
хыԥхьаӡара рацәала ажәаԥҟақәа, «иаарту афольклортә ҟазшьа 
змоу аҳәамҭақәа» (Аҵнариа 1989: 418) – ауаҩы қьачақь 
Ҵҟәыҵҟәа Гәагәуа изку алафқәа. 2005 шықәсазы Џьамал Ҳа-
ра ниа иҭижьыз ишәҟәы «Еибаԥшаауаз» иагәылоуп ажәеин    раа- 
лақәеи, аҿаԥыцтә ҳәамҭақәеи, ажәаԥҟақәеи (Ҳараниа 2005).

Афольклортә текстқәа анҵаны Аԥсныҟа иаазышьҭқәоз 
иреиуоуп, иара убас: Симбери, Ардашьыни, Аифери Бга-
наа ( Ҳашьцәа… 2010: 45–48, 59–74, 123–126), жәлар рму-
зыка иазҟазоу Есаҭ Ахба (Ҭырқәтәылатәи анҵамҭақәа 1996; 
Ацуфарақәа 1996; Мшыннырцәтәи аԥсуаа… 2008: 107, 117; 
Мшыннырцәтәи аԥсуаа… 2008а: 175–176, 179–182, 184, 186; 
Мшыннырцәтәи аԥсуаа… 2008б: 147; Warada… 2007), Дур-
сун Начҟьебиа (Саӷариа) (Ҭырқәтәыла инхо… 1989: 91). 

1984 шықәсазы Феҳми Агрбеи Џьамал Ҳараниеи еиқәы-
ршәаны иҭрыжьит аԥсуа-аҭырқәа жәар. Анаҩс 1990 шықәса-
зы Феҳми Агрба уи ажәар («Аԥсуа бызшәа аҭырқә бызшәа 
ажәар») харҭәааны еиҭаҭижьит (Агрба 1990). 

1990-тәи ашықәсқәа инадыркны афольклори аетногра-
фиеи рзы акыр аудио-видеонҵамҭақәа ҟарҵахьеит Сельчықә 
Сымсыми Зеҳра Ҵәыџь-ԥҳаи. Сельчықә Сымсым аԥсуа фоль-
клори атрадициатә культуреи ирызкны даара узызҿлымҳаха-
ша асаит ааиртит (www. apsuvara.com). Уа иҭагалоуп аԥсуаа 
рҭоурыхи ркультуреи зныԥшуа еиуеиԥшым ацәажәарақәа, 

адискурсқәа, ақьабзқәеи, ақьабзтә ашәақәеи, акәашарақәеи, 
егьырҭ ашәаҳәаратәи ажәабжьеиҭаҳәаратәи рҿиамҭақәа. 

Убас, Сақариа инхо аԥсуаа аԥсшәа дырҵареи аԥсуара ры-
лааӡареи ишаҿыц иаҿуп Фаарықә Ажьибеи Ирфан Хәаҷааи. 

Аԥсуара ахьчаразы, аӡыргаразы иҟарҵо маҷӡам Ҭырқәтәы-
лаҟа аҭаацәара иалалаз – Гәындеи Маринеи Анқәаб-ԥҳацәа, 
Аира Қап-ԥҳа. Гәында Анқәаб-ԥҳа аԥсуа етнографиеи афоль-
клори рзы аматериал еизылгоит, лтема аԥсуа чара иазкуп. 
Еиқәыршәаны иҭлыжьит аҭырқәа-аԥсуа еиҿцәажәага жәар 
(Ankuab 2007). Марина Анқәаб-ԥҳа лакәзар, Ҭырқәтәыла аԥ-
суаа рхәыҷқәа жәлар рашәақәа длырҵоит, жәлар рхореогра-
фиа дазҟазоуп. 

Ихатәы фольклортә нҵамҭақәа ҟаиҵоит Ҭырқәтәыла иҟоу 
Аԥсны ахаҭарнак Владимир Аҩӡбагьы. Уаанӡагьы уи аԥсуа 
диаспора рызҵаарақәа дрызхьаԥшуан (Аҩӡба 1974).

1930-тәи ашықәсқәа рзы Аҷара инхо аԥсуаа ретнограф-
иазы аусумҭа аԥиҵеит Қьаазым Ҷолоҟва (шәахәаԥш Зыхәба 
1967: 217). 

Афольклори аетнографиеи ирызку аинформациа маҷым-
кәа ирнылоит Ҭырқәтәыла аԥсуа-адыга диаспора ахаҭарнак-
цәа иҭрыжьуа ажурналқәа – «Нарҭ» (Ankara), «Кафкасиа» 
(Istanbul).

Аҳәаанырцә инхо аԥсуаа рҭоурыхтә ԥсадгьыли дареи 
реим адаразы иҟарҵо рацәоуп Аԥсныҟа ихынҳәыз адиаспора 
аха  ҭарнакцәа иреиуоу Ҭемыр Ачыгәба, Октаи Чкотуа, Ҳаи ри 
Қәҭарба. 

Аҷара инанагаз аԥсуаа рҭоурыхи, рыбзазареи, ртради-
циатә культуреи акыр аусумҭақәа рзикхьеит (икандидаттә 
диссертациагьы уахь иналаҵаны) аетнограф Ҭемыр Ачыгә-
ба. Урҭ рахьтә шәрыхәаԥш Аҷара инхо аԥсуаа рматериалтә 
культура, реиланхашьа, аҭаацәара ралалашьа, рыжәлақәа 
рхылҵшьҭра, рбызшәа аҽыԥсахшьа, ретникатә ҭоурых уҳәа 
ирызкны хыԥхьаӡара рацәала ииҩыз аҭҵаамҭақәа (Ачугба 
1987; Ачыгәба 1986; Ачыгәба 1990). Аҵарауаҩ ааигәа иҭыҵыз 

имонографиеи егьырҭ истатиақәеи рҿы дырзааҭгылоит аԥ-
суаа (ретнографиатә гәыԥқәа зегьы) ахыргаанӡа рыԥсад-
гьыл аҿы реиланхашьеи, рҭоурыхи, рхырҵәашьеи рызҵаа-
рақәа (Ачугба 2010: 94–152; Ачугба 2012). Аетнограф Аҷара 
имҩаԥигаз адәынтәи иҭҵаарақәа рҿы акыр аетнографиатәи 
афольклортәи материалқәа аниҵахьан, аха урҭ зегьы кьыԥхь-
ны иҟам, ихаҭа излеиҳәо ала, еиқәхазгьы маҷуп.

1991 шықәсазы раԥхьаӡа акәны Аԥснытәи аҳәынҭқар-
ратә университет аҿы аҵаразы мшыннырцәынтә иааз аҿар 
ргәыԥ иалаз Октаи Чкотуа, Ҭырқәтәыла инхо аԥсуаа рыԥ-
садгьыл ахь рхьарԥшразы имҩаԥиго хкы рацәала еилоу 
аусқәа инарԥынҵаны, аҭырқәа-аԥсуа аԥсуа-аҭырқәа жәар, 
аицәажәага бзиа (абызшәадырҩы Сариа Амҷ-ԥҳа дилахә-
ны) еиқәиршәеит (Амҷ-ԥҳа, Чкотуа 2010), аԥсшәахь еиҭеи-
геит Ҳаири Қәҭарба ироман «Сыхдырҵәеит, сыхҵәараххеит» 
(Аҟәа, 2009), Мысҭафа Быҭәба кавказтәи иныҟәарақәа иры-
зку игәалашәарақәа (Быҭәба 2009), аҭырқәшәахь еиҭеигеит 
Адиле Аббас-оглы лгәалашәарақәа (Abbasoğlu 2008), Руслан 
Гәажәба еиқәиршәаз ашәҟәы Џьенгьиз Бганба ианҵамҭақәеи 
Ҭыр қәтәыла инхо аԥсуаа рҭоурых иазку аусумҭақәеи (Bganba 
2013). 

Ашәҟәыҩҩы, ажурналист Ҳаири Қәҭарба аҭырқәшәахь 
еиҭеигеит Гьаргь Амҷба иҭоурыхтә ҭҵаамҭак (Amıҫba 1993), 
Баграт Шьынқәба ироман «Ацынҵәарах». Иара ихаҭа ҭыр-
қәшәала иҩит асахьаркыратә рҿиамҭа неиҵых, хыхь зыӡбахә 
сҳәаз баҩхатәрала иаԥҵоу ароман. Аамҭак азы ателеканал 
«Абаза» аҿы имҩаԥигон автортә дырраҭара бзиа «Аԥсадгьыл 
агәеисыбжь». Зыԥсадгьыл ахь ихынҳәыз Дыжын Чуреи Ҭы-
рқәтәыла инхо адыгаа рхореографиа дазхьаԥшуеит (Чурей 
2008).

Адиаспора рхаҭарнакцәа рахьтә аӡәырҩы (Омар Беигәаа, 
Џьамал Ҳараниа, Ешьреф Гындиа, Филиз Бган-ԥҳа, Џьенгьиз 
Бганба, Џьамал Абыгба, Шьинаси Ҭраԥшь, Маҳинур Па-
па-ԥҳа, Алԥ Хәынџьа, Ҳаири Қәҭарба уҳәа) ашәҟәыҩҩцәа зыԥ-



16 З.Џь. Џьапуа. Афольклори даҽа зҵаарақәаки

садгьыл иаҟәыргаз аԥсуаа рҭоурых сахьаркырала иаадырԥш-
хьеит иаԥырҵаз рлитературатә рҿиамҭақәа рҿы (шәахәаԥш: 
Аҵнариа 1989; Бигуаа 1999: 77–101; Бигуаа 2000; Бигуаа 
2008; Бигуаа 2008а; Бигуаа 2011: 181–238; Бигуаа 2012; Би-
гуаа 2012а; Мықәба 2002). 

Ҭырқәтәыла инхо егьырҭ ашьхарыуа жәларқәа (еиҳарак-
гьы адыгақәа) рҭоурыхи, ретнографиеи, рфольклори рыҭҵаа-
разы адиаспора рхаҭарнакцәа иҟарҵахьоу рахьтә иалкаазар 
ҟалоит Агаче Муҳиҭҭин Унали, Батыраи Едыџьи (Озбек), 
Оздемир Озбаии русура. Аҵарауаа Батыраи Едыџьи (Озбек) 
Оздемир Озбаии нарҭаа рҳәамҭақәа ирызкны аҭҵаамҭақәа 
аԥырҵахьеит (Özbek 1982; Едыдж 2013; Özbay 1990; Özbay 
1995).

Мшыннырцә инхо аԥсуа-адыгаа рбызшәақәеи, ртради-
циатә культуреи, рфольклори рыҭҵаараҿы зыԥсадгьыл аҿы 
инхо, аҭыԥантәи аҵарауаа, ашәҟәыҩҩцәа, егьырҭ аинтузиаст-
цәа рлагалагьы шьҭа иара ахатә ҭоурых амоуп. Аԥхьаӡа игы-
лоуп араҟа Гьаргь Ӡиӡариа «Амҳаџьырреи XIX ашәышықә-
сазтәи Аԥсны аҭоурых апроблемақәеи» захьӡу иусумҭа дуи 
Баграт Шьынқәба иҭоурыхтә роман «Ацынҵәарахи». Виачес-
лав Бигәаа ишазгәеиҭо еиԥш, «XIX ашәышықәсазтәи ажәлар 
рҭоурых аазырԥшуа аҩымҭақәа рахьтә урҭ иреиҳау макьана 
иҟаӡам, кавказҭҵаареи кавказтәи ашьхарыуа жәларқәа рми-
лаҭтә литературақәеи рҿы» (Бигәаа 1996: 165). Урҭ рнаҩсгьы, 
аԥсуаҭҵаареи еиуеиԥшым аҟазара хкқәеи рҿы ицәырҵит 
ахгара аҭоурыхи иахыргаз рбызшәеи, ркультуреи, рхаҭареи 
ирызку арҿиамҭақәа маҷымкәа.

Ҭырқәтәылаҟа иагаз аԥсуа-адыгаа рҿы аԥсуа ҵарауаа рахьтә 
аԥхьаӡа акәны днеит Симон Басариа. Аҵарауаҩ 1910, нас 
1918 шықәсазы Ҭырқәтәылаҟа иныҟәарақәа раан ашьхары-
уа жәларқәа рыбзазашьа ибеит. Ашьҭахь ииҩыз истатиақәа 
рҿы дазааҭгылоит аԥсуа-адыгаа рҟазшьа, рхаҭара араҟагьы 
ишырцәымӡыз. Сҭампыл дзыҿцәажәаз Ҭырқәтәылатәи ака-
демиа аԥсуа студентцәа иарҳәеит – рмилаҭтә хаҿра аиқәы-

рхаразы аус шыруа, ара иахьаанагаз иҭырқәартәырц ишаҿу, 
ашколқәа рҿы ашьхарыуаа рашәақәа ддырҵаларц, ранбан 
шәҟәы рҩырц, рмилаҭ маҭәа еиқәдырхарц ргәы ишҭоу. Аҵа-
рауаҩ иазгәеи ҭоит, аԥсуа-адыгаа Ҭырқәтәылан еицырдыруа 
ахаҭарақәа (аруаа, аҵарауаа, анџьнырцәа инадыркны адипло-
матцәа рҟынӡа) шрылиааз, «Меџьлис» захьӡыз ахеидкыла 
шеиҿыркааз, уи иалаз аделегациа ахеиқәырхаразы Парижҟа, 
Лондонҟа ишцаз, абас ашьа цқьа злаз ауаа ҟамлар, атәым 
дгьыл аҿы амилаҭтә ҟазшьа аиқәырхара шалымшоз, апрофес-
сор Мысҭафа Быҭәба аԥсуа хәыҷқәа рзы анбан шәҟәы шиҩыз 
уҳәа (шәрыхәаԥш: Басария 1913; Басария 2003: 115–118).

1927 шықәсазы аԥхьатәи аԥсуа профессионалтә филолог-
цәа (усҟан академик Нико Марр иҵаҩцәа) Арсен Аҳашбеи 
Виктор Кәыкәбеи, аубых бызшәеи аетнографиеи рҵаразы, 
Ҭырқәтәылаҟа ицараны иҟан, аекспедициа апрограммагьы 
еиқәыршәаны ирыман (Хашба 1972: 126–129). Нико Марр 
дзықәшаҳаҭхахьаз ари апрограмма хықәкыс иаман аубых 
бызшәа анҵара, уи афонетикатә, аморфологиатә, алексикатә 
ҷыдарақәа ргәаҭара, аԥсшәеи аубых бызшәеи реизыҟазаашьа 
ацклаԥшра, насгьы аубыхцәеи аԥсуааи ртрадициатә культура 
аҭҵаара. Аха Сҭампылынӡа ацара зылшаз Виктор Кәыкәба 
иоуп (Арсен Аҳашба дыззымцаз еилкаам). Ҵабыргуп, иара 
уигьы ихықәкы неигӡартә еиԥш аҭагылазаашьа ирымҭеит 
уатәи амчрақәа. Астудент даныхынҳә ашьҭахь, 1928 шықә-
сазы ииҩыз аихшьалаҿы изларбоу ала, нанҳәамза 22 инаркны 
ԥхынҷкәынмза 10-нӡа Сҭампыл далырмыжьит, аубыхцәеи 
аԥсуааи ахьынхо аҭыԥқәа рахь дрышьҭаанӡа ҳәа дыԥшын. 

Иҟалаз уиоуп, Виктор Кәыкәба Ҭырқәтәылаҟа ицара кавка-
заа зынӡа илаԥшықәҵан ианрымаз аамҭа иақәшәеит. Ииулак 
ииԥшааз черқьески, апрофессор Мысҭафа Быҭәба дназлаз, 
ԥшьҩык аԥсуааи иарҳәеит: Ҭырқәтәыла асулҭан данахырҳәа 
ашьҭахь иааиз амчра ҿыц, асулҭан шәидгылан ҳәа, уаанӡа 
зҭагылазаашьа хар амамыз ашьхарыуаа уажәы ирышьклаԥ-
шуа ишалагаз, атәымуаҩ (еиҳарак Асовет Еидгыла еиуоу) 

дара рахь дшынармышьҭуа. Урҭ рҟынтә еиликааит: аҭырқәа 
револиуциа ашьҭахь аԥсуааи ачерқьесцәеи рахьтә изыл-
шаз шықәҵыз, еиҳаракгьы Бырзентәылаҟа (аԥсуаа 200-ҩык 
рҟынӡа уахь ишцаз), иаанхаз рықәхра ишаҿу. Дзыниаз из-
ларҳәаз ала, Ҭырқәтәылан аԥсуаа рхыԥхьаӡара 300 нызқьҩык 
рҿынӡа инаӡоит, рбызшәа еиқәырханы иааргоит, аубыхцәа-
гьы иахьеиланхо аҭыԥқәа рҿы рбызшәа бзианы ирдыруеит, 
аха иуадаҩхеит рыԥсҵәыуаратә ҵасқәа, рныҳәарақәа, рми-
лаҭтә маҭәа реиқәырхара. Еиликааит 1912 шықәсазы, аԥсуааи 
ачерқьесцәеи еидгыланы, Сҭампыл акультура-рккаратә ҵакы 
змаз Аԥсуа-черқьес комитет шеиҿыркааз. Акомитет хықәкыс 
ишамоу – алфавитқәеи арҵага шәҟәқәеи реиқәыршәара, 
аетнографиатә материал аизгара, жәлар рмилаҭтә ныҳәақәа 
реи ҿкаара, аҽырыҩрақәа рымҩаԥгара. Уи ишалшаз Сҭампыл 
аԥсуааи ачерқьесцәеи рхәыҷқәа рзы ашкол аартра, аха Ҭы-
рқәтәыла амчра ҿыц анааи, урҭ зегьы шадыркыз, Акомитет 
ахыбра ахаҭагьы шдырхәашаз (Кукба 2007: 127–132).

1960-тәи ашықәсқәа рзы ҩынтә Ҭырқәтәылаҟа дцеит аҭа-
ҭын акультура знапы алакыз агроном Игор Григолиа. Уи уа 
иҟазаара иалагӡаны, Омар Беигәаа дназлаз, аӡәырҩы аԥсуаа 
дрыниеит. Иџьашьатәу, ари ауаҩ, етнографк, фольклористк 
дааидҩыло, иибаз-иаҳаз аниҵеит: Ҭырқәтәыла инхо аԥсуаа 
реиҳараҩык усҟан Аԥснытәи рашьцәа рхабар шырзымды-
руаз, рбызшәа рҳәоит, аԥсуара ныҟәыргоит, ашәҟәыҩҩцәа, 
аҵарауаа ыҟоуп ҳәа ишыҟамыз; дзацәажәоз ибзиан ишыргәа-
лашәоз рабацәа, рабдуцәа зныҵыз ақыҭақәа рыхьӡқәа; Омар 
Беигәаа Аԥсны аҭоурых иазку аматериалқәа рацәаны ишеи-
дикылаз, хьаас ишимоу рхатәы бызшәала аҵара ахьырымҵо, 
аԥсышәала акьыԥхьга ахьрымам; мшыннырцәтәи аԥсуаа аԥ-
сыуала ишынхо, аҭаҭын, ажь, ауҭраҭыхқәа, ашәыр шаадры-
хуа, аԥсуа чысқәа (абысҭа, аҟәыд, аџьыка, асыӡбал, аиаҵәара, 
ацыца уҳәа) шыҟарҵо; еиҳарак ҩызцәас ирымоу ачерқьесцәа 
шракәу; изланхо рҿы ҳаҭыр шрықәу; асасдкылара, ачеиџьы-
ка, аихаҵгылара, аиҳаб пату иқәҵара шрымоу; еиуеиԥшым 

жәлар рашәақәа («Ачарашәа», «Аҽагашәа», «Амҩашәа») шы-
рҳәо (шәахәаԥш Аргәын 2011: 98–101). 

Шалуа Инал-иԥа излазгәеиҭо ала, Игор Григолиа 1965 
шықәсазы Ҭырқәтәыла аԥсуаа рашәақәеи егьырҭ атекстқәеи 
рыбжьынҵамҭақәа ҭаҩны Аԥсныҟа иааигеит. Урҭ рхыԥхьаӡа-
раҿы иҟан афырхаҵаратә ашәа (ҩ-вариантк аманы), Аиргь 
рашәа, нарҭаа ран лашәа, Абрыскьыл (Абрцкьыл) изку 
аҳәамҭа авариант ҿыц уҳәа ирацәаны (Инал-ипа 1990: 11). 
Аха, рыцҳарас иҟалаз, урҭ анҵамҭақәа бжьаӡит, иахьанӡагьы 
рхабар еилкаам. 

Мшыннырцәтәи аԥсуааи аубыхцәеи рҭоурыхи, ретногра-
фиеи, рфольклори акыр усумҭақәа рзикит аетнограф, аҭоу-
рыхдырҩы, афольклори алитературеи рыҭҵааҩы Шалуа 
Инал-иԥа. Аҵарауаҩ, 1968 шықәсазы (Гьаргь Ӡиӡариеи, Зураб 
Анчабаӡеи, Вианор Ԥачлиеи, Владимир Аҩӡбеи иареи еиц-
ны) Ҭыр қәтәылаҟа иныҟәарақәеи, Жорж Диумезил иҿцаа-
реи (ирыбжьаз асалам шәҟәқәа рыла), хыԥхьаӡара рацәала 
еидикылаз аҭоурыхтә, аетнографиатә, афольклортә хыҵхы-
рҭақәеи ры шьаҭала иҩит аҭоурых-етнографиатә усумҭа 
хатә рақәа – аубыхцәа рҭоурыхтә етнографиеи аԥсуааи да-
реи ретнокультуратә еизыҟазаашьақәеи ирызкны (Инал-ипа 
1971: 257–310; Инал-ипа 2012). Ҭырқәтәыла, араб ҳәынҭқар-
рақәа – Балкан, Атлантика аԥшаҳәақәа уҳәа – рҿы инхо 
аҳәаа нырцәтәи аԥсуаа ирызкны (Инал-ипа 1990)1, XV–XIX 
ашәышықәсақәа рзы Аԥсны аетникатә ҭагылазаашьа иазкны 
(Инал-ипа 1992), хаҭала асаӡқәа ирызкны (Инал-ипа 1995).

Аҭҵааҩы арҭ иԥшаарақәа рҿы абызшәеи афольклори иха-
дароу хыҵхырҭақәоуп уҳәар ҟалоит. Убас, аубыхцәа ирыз-
ку иусумҭаҿы иазгәеиҭоит аԥсуааи аубыхцәеи рбызшәатә, 
рфольклортә еишьашәаларақәа (Инал-ипа 2012: 304–336). 
«Аҳәаанырцәтәи аԥсуаа» захьӡу ишәҟәаҿы иалкаан ирзааҭ-
гылоуп адини, амилаҭтә хдырреи рызҵаарақәа. Аҵарауаҩ 
иазгәеиҭоит Мысҭафа Быҭәба, Жорж Диумезил, Ҳанс Фогт, 

1 Шәахәаԥш ашәҟәы иазку арецензиа (Зыхәба 1990).

Жорж Шарашиӡе, Игор Григолиа, Омар Беигәаа, Орҳан 
Шамба, Џьамал Ҳараниа, Маҳинур Папа-ԥҳа, Руслан Гәажә-
ба хыԥхьаӡара рацәала аматериалқәа шанырҵаз (Инал-ипа 
1990: 59–77). 

«Асаӡқәа» захьӡу, иҵегь инеиҵыху Шалуа Инал-иԥа иҭҵаа-
мҭа ахқәа руак азкуп адоуҳатә культура (Инал-ипа 1995: 221–
239). Араҟа инарҭбааны иарбоуп асаӡқәа рҿы (Аублаа- рныха, 
Ца-ных, Ах-ных, Чыгәырх-ных, Аҳаш-ных уҳәа) еиуеиԥшым 
ашьҭрақәеи ажәлақәеи рыхьӡқәа ирыдҳәалаз, изымҵаныҳәоз 
аныхақәа шырацәаз, иԥшьоу аныҳәарҭақәа, аҵлақәа, аџьрақәа 
шыҟаз. Иазгәеиҭоит, асаӡқәа иреиуаз аԥсуаа (ала, ахаҳә уҳәа 
ирызкыз) имаҷымкәа акультқәа шрымаз. 

Аҵарауаҩ игәы иаланы иҳәоит, асаӡқәа, рҿаԥыцтә рҿиа-
м ҭақәа рыҭҵааразы, рхаҭақәа рҿынтә анҵамҭақәа шимам. 
Аха, Аԥснытәи ажәабжьҳәаҩцәа (Сеидыҟ Агрба, Сеидыҟ 
Гадлиа уҳәа) ирҭаз афольклортә дырра ихы иархәаны, излеи-
ҩ уала, асаӡқәа рҿаԥыцтә ҳәамҭақәа акыр ибеиан, ирацәаны 
ирҳәон афырхаҵаратә ашәақәа, Мард-иԥа Мардасоу иеиԥш 
иҟаз ашәарыцаҩцәа ирызку амифологиатә, аҭоурыхтә ҳәа-
м ҭақәа. Еиқәиԥхьаӡоит асаӡқәа рыӡбахә зҳәо ажәаԥҟақәа. 
Шалуа Инал-иԥа агәра игоит асаӡқәа нарҭаа рҳәамҭақәагьы 
шырдыруа, аха рыԥсадгьыл аҿы иҟанаҵы урҭ занҵамхеит. 
Ари агәаанагара шҵабыргыз шьақәырӷәӷәахеит Ҭырқәтәы-
лан (Ақбалық ақыҭан) асаӡ рхылҵшьҭра еиуоу ажәабжьҳәаҩ 
Садеҭҭин Аиқәысбеи иԥҳа Аисуни рҿынтә аҭҵааҩцәа (Виа-
чеслав Чрыгба, Зураб Џьапуа, Адгәыр Какоба, Арда Ашәба) 
нарҭаа ражәабжьқәа ананырҵа ашьҭахь. 

Шалуа Инал-иԥа иара ихаҭа мшыннырцә инхо аԥсуаа 
рфольклортә рҿиамҭақәа аниҵартә аҭагылазаашьа имоуит, 
аха Аԥснытәи ажәабжьҳәаҩцәа рҿынтә еизигеит аԥсуаа рхы-
рҵәара иазку аҳәамҭақәа маҷымкәа. Урҭ рыхәҭак еидкыланы, 
«Амҳаџьырра иазку жәлар рҳәамҭақәа рыҟнытә» ҳәа хыс 
иаҭаны, икьыԥхьит (Амҳаџьырра иазку… 1985). 

Адиаспора рҭоурыхи ркультуреи рҵараҿы илагала маҷым 
аԥсуа-абазааи ачерқьесцәеи Адунеижәларбжьаратәи рассоци-

ациақәа рлахәыла, Аԥсны анҭыҵ инхо рҭоурыхтә ԥсадгьыли 
дареи реимадаразы еиҿкааз ахеидкыла «Аԥсадгьыл» ахыҵхы-
рҭаҿы игылаз, напхгарагьы азҭоз, иахгоу аԥсуаа рыԥсадгьыл 
ахь рырхынҳәра аус акыр иазааԥсахьоу аетнограф Иура Ар-
гәын. Уи изныкымкәа аныҟәарақәеи аекспедиц иақәеи мҩаԥи-
гахьеит аҳәаанырцә инхо аԥсуаа рахь, хыԥхьаӡара рацәала 
ақыҭақәеи ақалақьқәеи рҿы ажәабжьҳәаҩцәа дрыҿцәажәаны, 
анҵамҭақәа ҟаиҵахьеит. Урҭ адәынтәи аматериалқәа макьа-
назы иҭыжьны ишыҟамгьы, дара рышьаҭала аҵарауаҩ акым-
кәа-ҩбамкәа аҭҵаамҭақәа иҩхьеит (Аргәын 1999; Аргәын 
2003; Аргәын 2011; Аргун 2004; Аргун 2012). 

«Дал. Ҵабал. Ажәытәи аҿатәи» захьӡу аетнограф иҭоу-
рых-етнографиатә ҭҵаамҭа актәи ахәҭаҿы далацәажәоит: 
далааи ҵабалааи ретнографиатә ҭагылазаашьа, рҭоурых (ар-
хеологиатәи аетнологиатәи материалқәа рыла), рсоциалтә еи-
зыҟазаашьақәа, ркультура, рыбзазашьа, рхырҵәара аҭоурых, 
атопонимика, ажәлақәа. Аҩбатәи ахәҭаҿы ирзааҭгылоуп: зыԥ-
садгьыл ианыҵыз (далааи ҵабалааи назлоу) аԥсуаа рҭоурыхи 
ркультуреи раарԥшра иазку ахыҵхырҭақәа, урҭ рҵас-рқьабз, 
рчараушьа, аԥсыжра шымҩаԥырго, ахырҵәара аԥсуаа рҿа-
ԥыцтә ҳәамҭақәеи рсахьаркыратә литературеи ишырныԥшуа, 
рыхдырра, рбызшәа, рыԥсадгьыл ахь рырхынҳәра уҳәа ир-
зырхоу азҵаарақәа жәпакы. Автор иаҵшьны иазгәеиҭоит аԥ-
суаа рахгара атема рҿаԥыцтәи рсахьаркыратәи литература 
даара иҵарны ишанырыз. Иааигоит ахырҵәара иахылҿиаауа 
ажәаԥҟақәа, ашәақәа, аҳәамҭақәа, асахьаркыратә ҩымҭақәа, 
Ҟаҭмас-иԥа Ҳалыбеи иашәа инаркны, Иуа Коӷониа ипоема-
қәа рҿынӡа.

Аҷараҟа инанагаз аԥсуаа рыбзазареи ркультуреи рыҭҵаара 
иазкуп аетнограф Галина Ҭарџьман-иԥа (Копешавиӡе) ихада-
роу лусумҭақәа (Копешавидзе 1978; Копешавидзе 1985). 

Иара убас, араб тәылақәа (Шьамтәыла, Иорданиа, Ирак 
уҳәа), насгьы Израиль, Бырзентәыла, Иран, Судан инхо аԥс-
уаа рхылҵшьҭрақәа ртрадициатә культура аҭҵааразы 1960-

тәи ашықәсқәа рзы аԥхьатәи ашьаҿақәа ҟалҵеит аетног раф 
Лариса Қәычбериа-ԥҳа (Қәычбериа-ԥҳа 1971). Аҭҵааҩы иаз- 
гәал ҭоит Иорданиатәи аԥсуа студентцәа аматериалқәа реи-
згараҿы ацхыраара шлырҭаз. Лара лажәақәа рыла, арҭ аҳәын-
ҭқаррақәа рҿы аԥсуаа реиҳараҩык аԥсуа хьыӡқәа ны ҟәыргоит; 
аҿар рыжәлақәаҵәҟьа рхашҭхьеит, аха дара зегьы Абаза ҳәа 
жәласы иныҟәыргоит; аԥсуаа дара рхаҭақәагьы изланхо араб-
цәагьы ибзианы ирдыруеит шьҭрала изусҭцәоу; аԥсуа ҳәсақәа 
арабцәа ирыццаӡом; Иорданиатәи аԥсуаа рҿы иаҳа еигәыцхәу 
роуп аибагара иашьҭоу; анацәеи абацәеи еихырааӡалахьоу 
аҷкәыни аӡӷаби реибагара еиҳагьы иахәҭаны ирыԥхьаӡоит; 
аԥсуаа арабцәа раасҭа аамҭа ганы аҭаацәара иалалоит; ача-
рақәа шыруа арабцәа рҵасқәа рылоуп; изакәызаалак арыжәтә 
џьбара ржәуам, аԥсылманра рылаҽӡаны иҟоуп; ирацәоуп 
ҩыџьа аҳәса змақәоу; ҩыџьа-хҩы иреиҳаны хшара рааӡаӡом 
(Қәычбериа-ԥҳа 1971: 77–79). Анаҩс аетнограф инарҭбааны 
дазааҭгылоит ажәла «Абаза» аҭоурых (Қәычбериа-ԥҳа 1971: 
79–81).

Афольклорҭҵааҩ Сергеи Зыхәба аԥсуа диаспора рфоль-
клори ртрадициатә культуреи дрызхьаԥшуа далагеит 1964 
шықәсазы, аԥхын, Аҷара имҩаԥысуаз аекспедициа даналахә-
ха инаркны. Усҟан ианиҵеит ирацәаны афольклортәи аетно-
графиатәи материалқәа. Урҭ рхыԥхьаӡараҿы иҟоуп: алакәқәа, 
аҳәамҭақәа, алегендақәа, ажәаԥҟақәа, ацуфарақәа. Аекспе-
дициа ашьҭахь ииҩыз Аҷара инхо аԥсуаа рыбзазара иазку 
астатиаҿы дырзааҭгылоит: ихдырҵәаз аԥсуаа рҭоурых, реи-
ланхашьа, рҵасқәа, рқьабзқәа, рфольклор, рбызшәа ирызку 
азҵаарақәа (Зыхәба 1967; Аԥсуа лакәқәа 1976: 53–61). 

Аҵарауаҩ 1972 шықәсазы ажурнал «Алашара» адаҟьақәа 
ирниҵеит Жорж Диумезил 1967 шықәсазы Париж иҭижьыз 
«Аԥсуа етиудқәа» (Dumézil 1967) иагәылоу Ҭырқәтәылан 
ианҵоу аԥсуа фольклор аматериалқәа 11, алатын графикахьтә 
иахьатәи аԥсуа ҩырахь ииаганы, алагалажәа рыцҵаны (Ҭы-
рқәтәыла ианҵоу… 1972).

Ҭырқәтәылаҟа иагаз аԥсуаа рхылҵшьҭрақәа рҟынтә Сер-
геи Зыхәба атекстқәа аниҵо далагеит 1975 шықәсазы. Ҭы-
рқәтәылантә Аԥсныҟа иааз 11-ҩык аԥсуаа рҿынтә ианиҵеит 
«150 напылаҩыратә даҟьа инареиҳаны еиуеиԥшым афоль-
клортәи аетнографиатәи материалқәа» (Зыхәба 1976: 72) 
– ақьабзтә ашәақәа, амифқәа, ажәаԥҟақәа, афырхаҵара-ҭоу-
рыхтә ҳәамҭақәа, алафқәа. Анаҩс 1990 шықәса нанҳәамзазы 
Ҭырқәтәыла аԥсуа қыҭақәа акырџьара рҿы аекспедициатә 
ԥшаарақәа мҩаԥигеит. Аҭҵааҩы 1975 шықәса раахыс еизигаз 
абарҭ аматериалқәа, насгьы Ҭырқәтәылантә (Орҳан Шамба, 
Џьенгьиз Бганба уҳәа) изаарҭиуаз абжьынҵамҭақәеи ана-
пылаҩырақәеи рыхәҭак ажурнал «Алашареи» агазеҭ «Аԥс-
ни» рдаҟьақәа рҿы алагалажәақәа рыцҵаны икьыԥхьхьеит 
(Орҳан Шамба… 1976: 74–78; Ҭырқәтәылатәи анҵамҭақәа 
1997; Зыхәба 1996; Ҭырқәтәыла инхо… 1996; Ҭырқәтәы-
ла инхо… 1997), аха урҭ аматериалқәа рӷьырак макьанагьы 
анҵаҩы ихатә архив аҿы ишьҭоуп. Џьенгьиз Бганба мацара 
изааишьҭит 200 инареиҳаны ажәаԥҟақәеи акымкәа-ҩбамкәа 
жәлар рашәақәеи (Зухба 1978; Зыхәба 2004). 

Аҵарауаҩ «Нарҭаа репос Ҭырқәтәыла инхо аԥсуаа рфоль-
клор аҿы» ҳәа хьӡыс измоу истатиаҿы дырзааҭгылоит: 
мшыннырцә инхо аԥсуаа рфольклор аизгараҿы иҟаҵоу аԥ-
хьатәи ашьаҿақәа, нарҭаа рҳәамҭақәа адиаспора ргәалашәа-
раҿы макьана инханы ишыҟоу, ианҵоу аепикатә ҳәамҭақәа 
аԥснытәи рвариантқәа ишырцәыхарам (Зухба 1994).

Даҽакы иузадкылом XIX ашәышықәсазы ихдырҵәаз 
аԥсуааи егьырҭ ашьхарыуа жәларқәеи рҭоурыхтә ҵабырг 
аазыр ԥшуа аматериалқәа реизгараҿы аҭоурыхҭҵааҩ, афоль-
клорист Руслан Гәажәба иҟаиҵахьоу. Уи ари аус хациркит 
зынӡа дышқәыԥшӡаз. 1970-тәи ашықәсқәа рзы, Москва Али-
тературатә институт аҿы аҵара аниҵоз Сириантәи уа аҵара 
зҵоз аԥсуа Аҳмаҭ Кәыџбеи иареи анеибадыр инаркны, аса-
лам шәҟәқәа рыбжьалеит аԥсуа диаспора ахаҭарнакцәеи иа-
реи. Аҳәаанырцәынтәи аԥсуаа изаарышьҭуа иалагеит рҿаԥыц 

ҳәамҭақәа. Атекстқәа изызыҩуаз, ма амагнитолента изаны-
зҵоз рахьтә аԥхьатәиқәа иреиуоуп: Маҳинур Папа-ԥҳа, Ар-
дашьен Бганба, Есаҭ Ахба, Ҟансоу Ашәеиба. Анаҩсҟа аҭҵаа-
ҩы агәаӷьра зҭахыз арҭ аимадарақәа иаҳа-иаҳа ирӷәӷәон, имаз 
ацклаԥшрақәагьы дырзаанымкылеит. Ашәҟәқәа рыбжьысуа 
иалагеит Омар Беигәаа, Орҳан Шамба, Џьенгьиз Бганба, 
Џьамал Ҳараниа, Шьинаси Ҭраԥшь уҳәа реиԥш иҟаз аԥсуааи 
иареи. 

Абарҭ аимадарақәа ирыбзоураны, Руслан Гәажәба еи-
дикылеит аԥсуа диаспора рфольклор аҿынтә 500 инареиҳаны 
хәы змам анҵамҭақәа. Зҿыгҳара 60 кьыԥхь бӷьыц инаӡо ари 
аизга еидкылан иҟоижьҭеи 30 шықәса иреиҵам. Ҵабыргуп, 
аҵарауаҩ ажурналқәеи, агазеҭқәеи, еиуеиԥшым егьырҭ аиз-
гақәеи рҿы арҭ аматериалқәа маҷымкәа уаанӡагьы икьыԥхь-
хьан (шәрыхәаԥш: Ҭырқәтәылатәи аԥсуаа… 1977; Ҭырқәтәы-
латәи аԥсуаа… 1980; Ҭырқәтәыла инхо… 1989; Ҭырқәтәыла 
инхо… 1991; Ҭырқәтәыла инхо… 1991а; Ацуфарақәа 1996; 
Ҭырқәтәыла инхо… 1996; Ажьгьари-иԥа Қәычықә… 1996; 
Мшыннырцәтәи аԥсуаа… 2008; Мшыннырцәтәи аԥсуаа… 
2008а; Мшыннырцәтәи аԥсуаа… 2008б; Ҳашьцәа… 2010: 
5–163; Ҳџьынџьуаа… 2012; Аԥсуа жәлар… 2012; Абхазские 
эпические… 2005; Прошедший по следам… 2008; Предания 
потомков… 1996). Иикьыԥхьхьоу афольклортә нҵамҭақәа 
ржанртә еилазаара еиуеиԥшым: нарҭаа рҳәамҭақәа, Бырц-
кьыл изку аҳәамҭа, амифологиа-қьабзтә, акульттә ашәақәа, 
аҭәҳәақәа, аҵәыуарақәа (алақмарқәа), аныҳәарақәа, афыр-
хаҵара-ҭоурыхтә ашәақәеи аҳәамҭақәеи, ажәаԥҟақәа, аҿа-
ԥыцтә жәабжьқәа, ахьӡыртәрақәа, алафқәа, ахәыҷтәы фоль-
клор – ацуфарақәеи еиуеиԥшым ашәақәеи.

Аҭҵааҩы икьыԥхьымҭақәа реиҳарак аԥхьажәақәа ры-
цуп (Гәажәба 1977; Гәажәба 1980; Гәажәба 1989; Гәажәба 
1996; Гәажәба 2008; Гәажәба 2012). Урҭ рҿы ирзааҭгылоуп 
аԥсуа диаспора рҭоурых, рфольклортә материалқәа анҵаны 
изаазышьҭуа русура аҵакы, иикьыԥхьуа атекстқәа анызҵаз, 

ишиԥшааз, ранҵашьа уҳәа ирызку азҵаарақәа. Иара убас, 
Рус лан Гәажәба ажурнал «Алашара» адаҟьақәа рҿы, аубых 
жәлар рҭоурыхи рфольклори ирызку аԥхьажәа рыцҵаны (Ау-
бых (аубла) жәлар… 1986), икьыԥхьит Ҭырқәтәылан Жорж 
Диумезил ианиҵаз аубых материалқәа (афранцыз быз шәахьтә 
аурысшәахь еҭеигеит Р. Криучков, аурысшәахьтә аԥсшәахь 
еиҭеигеит ашәҟәыҩҩы Анатоли Лагәлаа) (Аубыхцәа рҳәам-
ҭақәа 1987).

Руслан Гәажәба имоуп хыԥхьаӡара рацәала ашьхары-
уа жәларқәа рхырҵәара иазку ахыҵхырҭақәа еидкыланы. 
Ирацәоуп аԥсуа диаспора рҭоурых азы ииҩхьоу аусумҭақәа 
(шәрыхәаԥш: Гожба 1988; Гожба 1991; Гожба 1993; Гожба 
1994; Гожба 1996; Гожба 2010; Гожба 2010а; Гожба 2010б; 
Гожба 2012). Хықәкыла иҽазишәоит аԥсуа-адыга диаспора 
рхаҭарнакцәа рахьтә баҩхатәрала еицырдыруа иҟалаз ауаа 
рхаҭарақәа реилкаара. Абарҭ иҭоурыхтә ԥшаарақәа рышьаҭа-
ла Аԥснытәи аҳәынҭқарратә музеи аҿы 1980-тәи ашықәсқәа 
рзы аҵарауаҩ иааиртит XIX ашәышықәсеи XX ашәышықәса 
алагамҭеи ирыбжьаркуа Аԥсны аҭоурых иазкыз аҟәша. Напх-
гара зиҭоз ари аҟәшаҿы еидикылеит хыԥхьаӡара рацәала хәы 
змам ахыҵхырҭақәа. 

Ҭырқәтәыла инхо аԥсуаа рфольклор аниҵахьеит, икьыԥхь-
хьеит алингвист Анатоли Хьациа. Урҭ рхыԥхьаӡараҿы иҟоуп 
Ҭырқәтәылан ианҵаны иаарышьҭыз аматериалқәеи ара Аԥс-
ны дзықәшәаз адиаспора рхаҭарнакцәа рҿынтә ианиҵаз 
атекстқәеи (Бедиа Шьавкьаҭ… 1978; Ҵабалтәи анҵамҭаҭәа 
1992; Ԥсҳәытәи анҵамҭақәа… 1992; Орҳан Шамба… 1976; 
Ҭырқәтәылатәи аԥсуаа… 1977). 

Аҷара инанагаз аԥсуаа ражәаҳәа иазкуп алингвист Емма 
Кьыл-ԥҳа лдиссертациатә усумҭа шьаҭас измоу лышәҟәы 
«Баҭымтәи аԥсуаа ражәаҳәа аҷыдарақәа» (Килба 1983). Ав-
тор лмонографиаҿы дазааҭгылоит Аҷара инхо аԥсуаа рҭоу-
рых, иара убас, иазгәалҭоит шәышықәса еиҳаны зыԥсадгьыл 
иаҟәыгоу ражәаҳәа иаиуз аԥсахрақәа шырацәам, дазааҭгы-

лоит уаҟа аԥсшәеи абаза бызшәеи рдиалектқәа шеинырыз, 
ишеилаӡҩаз атәы. Аратәи аԥсуа бызшәаҿы иалылкаауеит ан-
гистәи феритәи ацәажәашьақәа.

Ашәҟәы иацуп аҭҵааҩы, адиссертациатә усумҭа даҿнаҵы 
(1976–1980), Баҭым инхо аԥсуаа рҿынтә иҟалҵаз абжьын-
ҵамҭақәа рҿырԥштәқәак. Рыцҳарас иҟалаз, усҟан ашәҟәы иа-
гәыламлаз ланҵамҭақәа аибашьраан (1992–1993) ибжьаӡит.

Аҵарауаҩ аԥсуа бызшәа адиалектологиа азҵаарақәа иры-
зку егьырҭ еиуеиԥшым лусумҭақәа рҿгьы еиҳараӡак шьаҭас 
иҟалҵо, иҭылҵаауа зыԥсадгьыл иаҟәыгоу аԥсуаа рҿынтә 
ианҵоу атекстқәа роуп (Кьыл-ԥҳа 1980; Кьыл-ԥҳа 1998; 
Кьыл-ԥҳа 2000; Килба 2000; Килба 2012). Аԥсуаҭҵааратә 
институт аҿы еиҿкаау, Емма Кьыл-ԥҳа напхгара зылҭо, адиа-
лектоло гиатә лабораториаҿы Ҭырқәтәыла инхо аԥсуаа, ма 
зыԥсадгьыл ахь ихынҳәыз ҳџьынџьуаа ражәаҳәа аҵаразы 
акыр аусқәа хацыркуп. Алабораториа аусзуҩцәа реиҳараҩык 
(Алина Ач-ԥҳа, Фатима Лакр-ԥҳа, Нурбеи Ламиа) рдиссерта-
циақәа абри атема иазкуп. 

Убас, Алина Ач-ԥҳа Ҭырқәтәыла инхо аԥсуаа ражәаҳәа 
але ксикатә ҷыдарақәа ҭылҵаауеит. Уи аԥсуа диаспора рфоль-
клори, ретнографиеи, рбызшәеи рзы аматериал аизгара да-
лагеижьҭеи акрааҵуеит. 1990-тәи ашықәсқәа иаадыркны из-
ныкымкәа Ҭырқәтәыла дцаны, афольклортә бжьынҵамҭақәа 
ҟалҵахьеит (шәрыхәаԥш урҭ рышьаҭала лкьыԥхьымҭақәеи 
лыҭ ҵаамҭақәеи: Ач-ԥҳа 2003; Ач-ԥҳа 2004; Ач-ԥҳа 2010; Ач-
ԥҳа 2010а; Ачба 2012; Ачба 2012а; Ҳашьцәа… 2010: 106–115, 
127–148). Аамҭак азы имҩаԥылгон ҳдиаспора ирызкны ара-
диодырраҭара «Аԥсадгьыл абжьы». 

Фатима Лакр-ԥҳа, лдиссертациатә усумҭа атема – «Аԥсны 
анҭыҵ инхо аԥсуаа (Ҭырқәтәыла, Сириа) ражәаҳәа афонети-
катә, аморфологиатә ҷыдарақәа» – инақәыршәаны, афоль-
клортә нҵамҭақәа аус рыдылулоит (Ҳашьцәа… 2010: 104).

Нурбеи Ламиа иҭиҵаауеит зыԥсадгьыл ахь ихынҳәыз аԥ-
суаа ражәаҳәа аҷыдарақәа (Ламиа 2011). 

Адиалектологиатә лабораториаҿы Емма Кьыл-ԥҳа лнапх-
гарала Омар Беигәаа иҭҵаарадырратә усумҭақәа (Маҳинур 
Папа-ԥҳа лыбзоурала аԥсшәахь еиҭагоу) аҭыжьра разырхиара 
иаҿуп, иркьыԥхьуеит иара ихаҭара иазку астатиақәеи, агәа-
лашәарақәеи, агәаанагарақәеи (Килба 2011; Папа-ԥҳа 2012; 
Папа-ԥҳа 2012а; Папа-ԥҳа 2012б; Папа-ԥҳа 2012в; Папа-ԥҳа 
2012г; Папа-ԥҳа 2013).

Аҳәаанырцәтәи аԥсуааи абазақәеи рцәажәашьа аҷыда-
рақәа ҭылҵаауеит, ажәарқәа еиқәлыршәоит, аредакциа рзыл-
уеит алингвист Сариа Амҷ-ԥҳа (Амичба 1993; Амҷ-ԥҳа 2000; 
Амҷ-ԥҳа 2002; Амҷ-ԥҳа, Поздниаков 2002; Амҷ-ԥҳа, Чкотуа 
2010). 

Иара убас, абызшәадырҩы Хьыбла Амҷ-ԥҳа дрызҿлым-
ҳауп европатәи аԥсуааи абазақәеи рцәажәашьа аҷыдарақәеи 
рҭоурыхи (Амичба 2003; Амҷ-ԥҳа 2009).

Ҳдиаспора рфольклортә, ретнографиатә материалқәа аны-
рҵахьеит Сергеи Габниа, Марина Барцыц-ԥҳа, Нонна Ҭхәаз-
ԥҳа, Цира Габниа-ԥҳа, Шьазина Џьапуа-ԥҳа уҳәа убас егьы-
рҭгьы. 

Аԥсуа-адыга диаспора рҭоурыхи, рфольклори, рлитерату-
реи акыр инарҭбааны иҭиҵаауеит аҵарауаҩ-алитературадыр-
ҩы Виачеслав Бигәаа (Бигәаа 1996: 130–165; Бигуаа 1999: 
77–101; Бигуаа 2000; Бигуаа 2008; Бигуаа 2008а; Бигуаа 
2011: 181–304; Бигуаа 2012; Бигуаа 2012а). Аҭҵааҩы арҭ иу-
сумҭақәа рҿы игәаанагарақәа цәыригоит хыԥхьаӡара рацәала 
ахыҵхырҭақәа шьаҭас иҟаҵаны, насгьы, зегь ирыцку, аҳәаа-
нырцә инхо нхыҵааи аԥсуааи рҭоурыхи ркультуреи ирызку 
аҭҵаамҭақәа инеиҵыху рбиблиографиа шьақәиргылеит (Би-
гуаа 2011: 239–304; Бигуаа 2012а).

Нхыҵкавказтәи адиаспора рсахьаркыратә литература иаз-
ку аҭҵаамҭақәа иреиуоуп Казбек Султанови Лиубов Балаго-
ва-Кандури русумҭақәагьы (Султанов 2000; Султанов 2005; 
Султанов 2007; Султанов 2012; Балагова-Кандур 2007; Бала-
гова-Кандур 2009). 

Иара убас, ҭырқәтәылатәи аԥсуа диаспора рлитературатә 
рҿиара инеиҵыху астатиа азикит Владимир Аҵнариа (Аҵна-
риа 1989: 400–424). Ахҵәара атема аԥсуа сахьаркыратә лите-
ратура ишаныԥшуа иазкуп Уасил Аҩӡбеи Виачеслав Бигәааи 
еицырҩыз астатиа (Авидзба, Бигуаа 1993). Фольклореи з-
гаҩык, поетк иаҳасабала Џьенгьиз Бганба астатиа изикит 
Владимир Агрба (Агрба 2010).

Мшыннырцәҟа иахгоу ҳашьцәа рҭоурыхи рразҟи раар-
ԥшраҿы иҟаҵоу маҷӡам апублицистика ажанр аҿгьы. Дырмит 
Гәлиа («Алашара». 2008. № 1. Ад. 70) инаиркны ҳаамҭазтәи 
ажурналистцәа рҟынӡа акыр статиақәа ркьыԥхьхьеит, акыр 
радио-теледырраҭара еиҿыркаахьеит. Убарҭ иаарылукаартә 
иҟоуп: 1920 шықәса инаркны агазеҭ «Аԥсны» (№ 30–31) 
ианылоз астатиақәа (Мысҭафа Быҭәба Аԥсны иаара иазкыз 
уҳәа); Руслан Гәажәба ааигәа иикьыԥхьыз агазеҭ «Аԥсны 
ҟаԥшь» 1925–1926 шықәсқәа рзы ианыз астатиақәа (Аԥсуа 
жәлар… 2012); Борис Ҭыжәба абри агазеҭ аҿы иикьыԥхьхьаз 
истатиақәа – «Ҭырқәтәылаҟа – ҳашьцәа аԥсуаа рахь», «Аԥсара 
инаркны Адаԥазарынӡа», «Атәым жәҩан аҵаҟа, атәым дгьыл 
аҿы», «Аџь-ҵла цәажәозҭгьы заҟа аҳәарыз…», «Сҭампыл 
аԥсуаа анбананагеи?», «Уарҳан Ашамба», «Аԥсны. Кавказ. 
Ҭырқәтәыла», «Аӡы ахьышьҭрахь игьежьуеит» уҳәа («Аԥс-
ны ҟаԥшь» 1990. № 184, 186, 190, 193, 195, 206, 209, 219), 
иара убас, ишәҟәы «Аԥсуа ҭоурыхтә публицистика» (Аҟәа, 
2004); аҭоурыхҭҵааҩ Баџьгәыр Саӷариа иусумҭа (Саӷариа 
1996); Нелли Ҭар-ԥҳа (лара лоуп еиқәзыршәаз, аԥхьажәа зҩыз 
Омар Беигәаа иажәеинраалақәа реизга «Асҭампылтәи аԥсуа 
бжьы». Аҟәа, 1990) лҩымҭақәа: «Шьардаамҭа Шьамтәы-
лан», «Аԥсадгьыл ахьаа: Агәы еиҟәшаз ахьаа» (Аҟәа, 2007), 
«“Быҷкәын сара, ччара зхашҭыз…” Омар Беигәаа иуаза-
шәа-ергьашәа» («Алашара». 2011. № 3); Витали Амаршьан 
«Сҭампылтәи агәашәқәа» («Алашара». 2008. № 2), «Аигә-
ныҩра» («Алашара». 2009. № 1) захьӡу истатиақәа; Платон 
Бебиа – «Ҭырқәтәыла жәеинраалала сахысуан» («Аԥсны». 

1991. 02.), Анзор Мықәба – «Амҩақәа, Амҩақәа…» («Ала-
шара». 1988. № 1), «Акыр иаԥсоу аԥхьаҩ!» (Мықәба 2002), 
иеизга «Ҳхы ҳзаиааир...» (Аҟәа, 2004) иагәылоу истатиақәа 
(ад. 3–92, 106–117, 124–137), «Ҳаџьы-Османтәи аубыхцәа» 
(Мукба 2012), Кац Маан изку истатиа (Мукба 2003); Алықьса 
Аргәын аҳәаанырцәтәи иныҟәарақәа рахьтә игәалашәарақәа 
(Аргун 1982); Игор Марыхәба иҭыжьымҭақәа (Марыхәба 
1977; Марыхәба 2006; Марыхәба 2011: 263–670; Омар Беи-
гәаа… 2006); Вахтанг Аԥҳазоу аибашьраан (1992–1993) Аԥс-
ны ахьчараз игылаз адиаспора рхаҭарнакцәа, ҭырқәтәылатәи 
аԥсуа дернеқьқәа русура, аҳәаанырцәтәи аԥсуаа рҭоурыхтә 
ԥсадгьыли дареи реимадара азҵаарақәа ирызку истатиақәеи 
иочеркқәеи (Аԥҳазоу 2002; Аԥҳазоу 2004); Диана Шам-ԥҳа 
«Аигәныҩра» захьӡыз лтеледырраҭара; Ҭырқәтәыла инхо аԥ-
суаа ирызкыз Виачеслав Сақаниа ителерепортажқәа; ҳазҭа-
гылоу аамҭаз Сырма Ашә-ԥҳа лтеледырраҭара «Агәыӷра» 
(Ашә-ԥҳа 2009); Геннади Аламиа еиқәыршәаны иҭижьхьоу 
ажурналқәа – «Абаза», «Ачерқьесцәа рдунеи»; Виачеслав 
Бганба редакторс дызмаз агазеҭ «Абазамҩа»; Вахтанг Аԥҳа-
зоу редакторс дызмоу агазеҭ «Аԥсадгьыл агәеисыбжь»; Ҭы-
рқәтәылантәи иааны Аԥсны еибашьуаз ирызку Диана Ах-ԥҳа 
лыстатиа (Ахба 1995) уҳәа убас егьырҭгьы. 

Арҭ аҭыжьымҭақәеи, арадиодырраҭарақәеи, ателедырра-
ҭарақәеи ҳдиаспора рфольклори ртрадициатә культуреи рзы 
даара узызҿлымҳахаша аматериал ргәылоуп. Уи хазы иззааҭ-
гылатәу, иҭҵаатәу зҵаароуп. 

Ашәҟәыҩҩы-аҵарауаҩ Борис Гәыргәлиеи ҭырқәтәылатәи 
аԥсуа диаспора рхаҭарнакцәеи акыр еимадан. Уи, аҳәааныр-
цәтәи иныҟәарақәа раан, насгьы Аԥсныҟа иаауаз ҳџьынџьуаа 
рыҿцәажәараан, ианиҵеит хыԥхьаӡара рацәала афольклортә 
рҿиамҭақәа: афольклортә жәеинраалақәа, ажәаԥҟақәа, ацуфа-
рақәа, алакәқәа, аҳәамҭақәа, ажәабжь кьаҿқәа, ахәмарра қәа, 
иара убас, аԥсуаа рыжәлақәа (Ҭырқәтәылеи Аԥсни… 2000; 
Ҭырқәтәылатәи аԥсуаа… 2002). Аҭҵааҩы ианҵамҭақәа реизга 

иациҵаз аԥхьажәаҿы дырзааҭгылоит аԥсуа диаспора рфоль-
клор аилазаашьа, уи ахатә хаҭара, аоригиналтә ҟазшьа ша-
моу, иазгәеиҭоит иаҭахны ишыҟоу уи системала аизгаразы 
аусқәа реиҿкаара. Иаликаауеит иахьазы адиаспора рҿаԥыц 
рҿиамҭақәа рҿы иаҳа аԥыжәара рымоуп ҳәа ииԥхьаӡо ажан-
рқәа – аҿаԥыцтә жәабжь кьаҿқәа, ажәаԥҟақәа, ацуфарақәа, 
аҭәҳәақәа, аҿаԥыцтә жәеинраалақәа, ахьӡыртәрақәа, афыр-
хаҵаратә, агенеалогиатә ҳәамҭақәа.

Борис Гәыргәлиеи, Анзор Мықәбеи, Олег Шамбеи, аԥхьа-
жәа ацҵаны, хазшәҟәны иҭрыжьит «Ҭырқәтәыла инхо аԥсуаа 
ражәаԥҟақәа» ҳәа хьӡыс измоу аизга (Аҟәа, 2003).

1993 шықәсазы, Аԥсны аибашьра анцоз, Мирод Гәажәбеи, 
Рушьбеи Смыри, Фениа Аҩӡ-ԥҳаи Ҭырқәтәылаҟа рныҟәа-
рақәа раан, Мирод Гәажәба ииҩыз амшынҵаҿы («Ҭырқәтәы-
латәи аныҟәарақәа рахьтә») иааигоит даара узызҿлымҳаха-
ша ахҭысқәа, аибабарақәа, аиҿцәажәарақәа рымҩаԥысшьа, 
ианиҵоит Ҭырқәтәылан иуԥыло аԥсуа жәлақәа рацәаны, 
иахьынхо аҭыԥқәа рыла еихшаны (Гәажәба 2006: 229–275; 
Гожба 2012).

Аҳәаанырцә инхо аԥсуааи аубыхцәеи рҭоурых азы аԥшаа-
рақәа мҩаԥыргоит Тарас Гыцба, Денис Чачхалиа, Светлана 
Џьергьениа-ԥҳа, Лариса Ҵәыџь-ԥҳа, Георги Чочиев, Есма 
Гәыргәлиа-ԥҳа, Баграт Шьынқәба (Б.У. Шьынқәба имаҭа) 
уҳәа убас егьырҭ аҭҵааҩцәагьы (Гыцба 1972; Чачхалиа 1998; 
Чачхалиа 1999: 104–121; Чачхалиа 2012; Чачхалиа 2012а; 
Чачхалиа 2012б; Чачхалиа 2012в; Чачхалиа 2012г; Чачхалиа 
2012д; Джергения 2010; Цвижба 2001; Цвижба 2012; Чочиев 
2004; Чочиев 2011; Гәыргәлиа-ԥҳа 2006; Шинкуба 2004).

Аԥсуаа рхәыҷқәа аԥсшәа, аԥсуа кәашарақәа, ашәақәа ды-
рҵаразы акырынтә мшыннырцә ицаны аус рухьеит Алла 
Ашә-ԥҳа, Лиудмила Хьыб-ԥҳа, Кандид Ҭарба, Валери Ҭаниа, 
Анатоли Қьецба, Роза Чамагәуа-ԥҳа, Алықьса Аршба, Маз-
лоу Ақаҩба уҳәа убас егьырҭгьы.

XIX ашәышықәсазтәи аԥсуааи ешьарала урҭ ирзааигәоу 
ажәларқәеи рхырҵәара атрагедиа асахьаркыратә литературеи 

аҟазареи ишырныԥшыз атәы ҳҳәозар, шамахаӡак акәымзар, 
ԥсыуа шәҟәыҩҩыкгьы дыҟам ари атема иазкны арҿиамҭақәа 
аԥызымҵац. Урҭ ирылҳәҳәо иҟоуп Самсон Ҷанба идрама 
«Амҳаџьыри», Баграт Шьынқәба ироман «Ацынҵәарахи», 
Даур Занҭариа иповест «Чыу Иақәыԥ иуахҭеи». Иара убас 
аԥсуа сахьаҭыхыҩцәеи акомпозиторцәеи амҳаџьырра иазку 
рырҿиамҭақәа рхыԥхьаӡара маҷӡам. Аҟәа Амҳаџьырцәа рыԥ-
шаҳәаҿы иргылоуп аскульптор Геннади Лакоба авторс дыз-
моу, ахҵәара иасимволу абаҟа.

Ҭырқәтәыла инхо абазақәа ртрадициатә культуразы акыр 
аҭҵаамҭақәеи анҵамҭақәеи ҟаиҵахьеит аетнограф Миха-
ил Ҭҳаиҵыхә (Тхайцухов 1992; Тхайцухов 2003; Тхайцухов 
2005). 

Адыга ҵарауаа ракәзар, урҭ мшыннырцә инхо рашьцәа рҿы 
рекспедициатә усурақәа еиҳагьы асистема рыманы еиҿкаан, 
ианырҵахьоу аматериалқәагьы рхыԥхьаӡара рацәоуп. Асқер 
Гадагатль иԥшаарақәа рнаҩс афольклорист Раиса Унароко-
ва еиқәлыршәаз аҭҵааратә проект «Адыгаа – Ҭырқәтәылан» 
инақәыршәаны, афольклор-етнографиатә експедициақәа мҩа-
ԥган Ҭырқәытәыла еиуеиԥшым ақалақьқәеи ақыҭақәеи рҿы 
1997–1999, 2002 шықәсқәа рзы. Урҭ рылҵшәақәа рыхәҭак 
кьыԥхьуп «Ҭырқәтәыла инхо адыгаа рфольклор» захьӡу аиз-
гаҿы (Фольклор адыгов… 2004). Арҭ аекспедициақәеи егьырҭ 
аԥшаарақәеи ирылахәыз афольклорҭҵааҩцәеи аетнографцәеи 
акыр аматериалқәеи аҭҵаамҭақәеи ҭрыжьхьеит (шәахәаԥш: 
Унарокова 2004; Гутов 2000; Ципинов 2000; Соколова 1995; 
Бижоев 2006). Ҳаамҭазы Ҭырқәтәылан адыга фольклор актив-
ла еизыргоит афольклористцәа Мадина Паштовеи (Паштова 
2011; Паштова 2011а; Паштова 2012; Паштова 2012а) Мураҭ 
Табишеви.

3
2004 шықәса, рашәарамзазы, Аԥсуаҭҵааратә институт 

аԥ хьаӡа акәны еиҿнакааит аофициалтә експедициа, Ҭырқә-
тәыла инхо аԥсуаа рфольклор аизгаразы. Аекспедициа ҳа-

лахәын Шоҭа Салаҟаиеи, Адгәыр Какобеи, сареи. Аԥшаа-
рақәа мҩаԥаҳгеит аԥсуаа иаҳа ирацәаҩны иахьынхо аҭыԥқәа 
– Диузџье, Адаԥазары, Инегьиоль ақалақьқәа рыкәшамыкә-
ша ишьҭоу ақыҭақәа рҿы. 30-ҩык иреиҳаны аинформантцәа 
ҳрыҿцәажәеит. Урҭ рахьтә зҿаԥыцтә дырра иаҳа инеиҵыхыз 
иреиуоуп: Мыса Қапба (Сҭампыл), Баҳреҭҭин Қәҭарба (Кәты-
бла) (Диузџье, Мҵара ақыҭа), Зеқьы Қапба (Диузџье, Уа-
наҿаа рқыҭа), Адем Махариа (Болу ақалақь аҿынтә Диузџье 
иаҳзааз), Рушьҭы Қәҭарба (Адаԥазары, Малан ақыҭа), Саадие 
Маан-ԥҳа (Адаԥазары), Фуаҭ Быҭәба, Недим Агрба (Инегь-
иоль, Мезиҭ ақыҭа). Хыԥхьаӡара рацәала (15 кассета рҿынӡа) 
аудио-видеонҵамҭақәа ҟаҳҵеит, афотосахьақәа ҭаҳхит. Иан-
ҵоу аматериал ажанртә еилазаара ҭбаауп, урҭ рхыԥхьаӡа-
раҿы иҟоуп: нарҭаа рҳәамҭақәа, аҭәҳәақәа, амифологиатә 
ҳәамҭақәа (еиҳаракгьы амиф-ҵабыргқәа), абзазаратә лакәқәа, 
афырхаҵара-ҭоурыхтә ҳәамҭақәа, ажәаԥҟақәа, егьырҭ ажанр 
ссақәа, аетнографиатә материал рацәаны. Ҳекспедициатә 
усура мҩақәырҵон, иахьеи-уахеи иҳавагылан: Гиви Дапуа 
(Аԥсны Арепатриациазы акомитет усҟан еиҳабыс иҟаз), Вла-
димир Аҩӡба (Ҭырқәтәылан Аԥсны ахаҭарнак), Илҳан Кәаӡ-
ба, Маҳинур Папа-ԥҳа (Сҭампыл), Фериҭ Смыр, Ерол Уанаҿа 
(Диузџье), Зеҳра Ҵәыџь-ԥҳа (Адаԥазары), Таифур Ақаҩба, 
Тургут Ҟарчаа (Инегьиоль) уҳәа убас егьырҭгьы.

2007 шықәса, цәыббрамзазы Анкара имҩаԥысуаз Амрагы-
лараҭҵаара адунеитә конгресс (ICANAS-38) Аԥсуаҭҵааратә 
институт аҿынтә ҳалахәын Сима Ҭар-ԥҳаи, Арда Ашәбеи, 
сареи. Иҳамҩатәны Адаԥазары азааигәара ишьҭоу Бычқыде-
ре ақыҭан ҳаанҿасны, аекспедициатә ԥшаарақәа мҩаԥаҳгеит 
амза 7 инаркны 9-нӡа. Ҳзыҿцәажәаз – Неџьмеҭҭин Цәлохәа 
(аубых), Лиутфи Арӡынба (ахалҵыс), Иаҳиа Акәытба уҳәа – 
ажәабжьҳәаҩцәа рҿынтә имаҷымкәа аудио-видеонҵамҭақәа 
ҟаҳҵеит, ҳзыниаз аԥсуа чара ҭаҳхит, иара уа иаҳбаз аинфор-
мантцәагьы маҷҩым. Арҭ адәынтәи ҳаҭҵаарақәа зегь рыла 
идырманшәалеит – Сельами Агрба (зыҩнаҭа ҳаҟаз аполициа 

аполковник), Биулент Аҩӡба, Бедиз Кәарацхьалиа-ԥҳа, Ерсин 
Кәыҵниа, иара убас, хыхь зыӡбахә сҳәахьоу Владимир Аҩӡ-
беи Илҳан Кәаӡбеи.

Абарҭ адәынтәи аҭҵаарақәа ҩба аргама исдырбеит, ган-
кахьала, мшыннырцә «даҽа Аԥснык шыҟаз», ихдырҵәаз 
ҳажәлар рхылҵшьҭрақәа рфольклор заҟа ибеиаз, еилазаа-
шьала заҟа еиԥшымыз; даҽа ганкахьала, аԥсуа қыҭақәа ҭа-
зырцәуа урбанизациа, абызшәатәи акультуратәи алаӡыҭра, 
ассимилиациа араҟа заҟа иццакны ицо. Ҭырқәтәылатәи Аре-
спубликаҿы иаанхеит (аҳәара сҭахым, аха ахаҭа иашоуп) ина-
гӡаны аԥсшәа зҳәо, афольклортә дырра змоу аҵыхәтәантәи 
абиԥарақәа. Убриазы аԥсуа ҵарауаа афольклортә дырра сис-
темала, ҭҵаарадыррала ииашаны аизгара уажәнатә (уашьҭан 
акәымкәа, уажәнатә!) ҳаналамга, абри адоуҳатә хьырҵәаҵәа 
нықәӡаа ицар алшоит.

Абас иуадаҩу аҭагылазаашьазы, аҳәаанырцәтәи аԥсуаа 
рфольклортә культура иахьынӡауа аиқәырхара заҟа иактуалтә 
зҵаароу азгәаҭаны, 2008 шықәсазы ишьақәсыргылеит аҳәаа-
нырцәтәи аекспедициатә проект – «Аԥсуаа – Ҭырқәтәылан». 
Апроект аҳәаақәа ирҭагӡаны, инеиԥынкылан 10-шықәса рыҩ-
ныҵҟа аҭҵаарадырратә експедициақәа мҩаԥгалахоит. 

Апроект ишьҭнахуа аҳасабтәқәа рахьтә ихадарақәоуп: 
Ҭырқәтәылан аԥсуаа реиланхарҭа ҭыԥқәа, ақыҭақәа рҭаа-
ра, рыҭҵаара, атрадициа мырӡкәа иаазго ауаа рыԥшаара; 
хыԥхьаӡара рацәала аинформантцәа рыҿцәажәара; жәлар 
ртрадициақәа иаҳа ибзианы, активла еиқәханы иахьыҟоу 
аҭыԥқәа рыԥшаара; Аԥсны еизгоу аматериали ҭырқәтәылатәи 
анҵамҭақәеи реидҳәалашьа, реихылҿиаашьа, иахьынӡеизааи-
гәоу, ма иахьынӡеицәыхароу агәаҭара; афольклор-етногра-
фиатә нҵамҭақәа рархиви уи аелектронтә версиеи раԥҵара. 
Хымԥада, апроект аус хадақәа раԥхьа игылоуп ианҵахо ама-
териалқәа аус рыдулара: урҭ рыхҩылаара, асистема рыҭара, 
рыҭҵаара, аудиои авидеои рыцҵаны рҭыжьра. 

Арҭ адәынтәи аҭҵаарақәа рылҵшәақәа шьаҭа бзианы иҟа-
лар рылшоит Ҭырқәтәыла инхо аԥсуа диаспора ртрадициатә 

культура нарҵаулан аҭҵааразы, атекстқәа згәылоу аизгақәа 
рсериа аҭыжьразы, адиалектологиатә ԥшаарақәа рзы, иааид-
кылан аԥсуаа рҭоурых-культуратә ҭынха ашьаҭақәа рцәырга-
разы, аихаҳаразы. Аматериалқәа анаҳҵоит еицамккәа, дара 
рыԥсабара хаҭа иалымхкәа, абыжьгьы асахьагьы еилазыгӡо, 
ҳаамҭазтәи ацифратә техника ахархәарала.

Апроект Аԥсны Ахадара анадгыла ашьҭахь (хаҭала усҟан 
Ԥыза-Министрс иҟаз Александр Анқәаб), 2009 шықәса инар-
кны есышықәса Ҭырқәтәылаҟа аекспедициақәа рымҩаԥгара 
ҳалагеит. Урҭ ирылахәхахьоу аҵарауаа аԥсуаа ахьынхо Ҭы-
рқәтәыла ахы-аҵыхәа ҳрылсхьеит, хыԥхьаӡара рацәала хәы 
змам атекстқәагьы анаҳҵахьеит.

Иазгәаҭатәу, 2011 шықәса раахыс, Аԥснытәи аҳәынҭқарратә 
университет аҿы Нарҭдырреи адәынтәи афольклорҭҵаа реи 
рцентр анаартха инаркны, арҭ аекспедициатә ҭҵаарақәа реи-
ҿкаара мҩаԥысуеит Ацентр атематика аҳәаақәа ирҭагӡаны.

2009 шықәса, рашәарамзазы ихацҳаркыз адәынтәи афоль-
клорҭҵаара иалахәыз (Виачеслав Чрыгбеи, Арда Ашәбеи, са-
реи) ҳаԥшаарақәа ргеографиа акыр иҳарҭбааит, аҭҵаарадыр-
ратә ԥшыхәра аҳасабала. Ҳаҟан Инегьиоль, Есқьишьеҳир, 
Билеџьиқ, Қәҭаҳиа, Измиҭ, Адаԥазары ақалақьқәа ирыҵаркуа 
ақыҭақәа рҿы. 

Сҭампыл ҳзыниаз Кадыр Арӡынба, Есаҭ Ахба уҳәа рҿынтә 
афольклортә информациа ананаҳҵа ашьҭахь, Инегьиоль (Ме-
зиҭ, Қьесҭанеаланы, Рушьҭиақьеҩ / Қаҩаа рқыҭа уҳәа, далаа, 
ҵабалаа ахьынхо аҭыԥқәа рҿы) ҳзыҿцәажәаз ажәабжьҳәаҩцәа 
иреиуоуп: Иԥеқьнур Саӷариа-ԥҳа, Ҭенгьиз Ақаҩба, Надгәа 
Кәаӡ-ԥҳа, Кадем Гәлиа, Фуаҭ Быҭәба, Недим Агрба уҳәа убас 
ирацәаҩны.

Есқьишьеҳир ақалақь акәшамыкәша ишьҭоу, аԥсуаа 
ахьын хо ақыҭақәа (Немли, Мысыиуз / Баӷҳабла уҳәа) ҳрыл-
сит, ҳрыҿцәажәеит Ҭанашаа рыжәла еиуоу аԥсуаа, абазақәа 
(ашьхарыуаа), акыр текстқәа анаҳҵеит ҳамҩаԥызгоз, Ҭашь-
қьоԥры инхо Тургут Кәаӡба иҿынтәгьы.

Билеџьиқ иатәу ақыҭақәа (Саарныч, Алынџьа, Елмалы 
уҳәа) рҿы ҳрыҿцәажәеит – Фаҳриа Ҟарач-ԥҳа (Аанаа), Фери-
дун Аанаа, Биулент Абыгба, Аиқәуҭ Аӡынба, Назми Хьациа, 
Орҳан Џьакыуа уҳәа аинформантцәа.

Анаҩс ҳаиасит Қәҭаҳиа иаҵанакуа ақыҭақәа (Аиқырықчы, 
Кызылџьора) рахь. Уа ҳрықәшәеит Ақьылье Кьаҿба, Сеиыҭ 
Хылԥа-хҵәа, Бесим Ҳәмат уҳәа ажәабжьҳәаҩцәа.

Ашьҭахь Измиҭ иаҵанакуа ақыҭақәа (Машьуқьие, Дер-
бент, Узунҭарла) рҿы ҳрыҿцәажәеит – Шьиуқриу Емин-Бер-
зеқь (аубых), Леила Уанаҿа-ԥҳа (Лакрба), Ерсин Ҷанба, 
Иулқе Пал-ԥҳа, Севгьи Тәан-ԥҳа, Ерқул Тәанба уҳәа аинфор-
мантцәа.

Измиҭынтә Адаԥазарыҟа ҳаниас, акыр қыҭақәа – Кәуз-
луқә, Қәурҭқьеҩ, Соуксу (Џьгьарда), Малан, Будаилы (Ԥсы-
рцха) – ҳрылсны, аӡәырҩы аԥсуаа ҳрыҿцәажәеит. Урҭ иреи-
уоуп: Ҳасан Абашь, Иашьар Лаҵба, Енвер Иашба, Маҳир 
Палба, Ышьық Аҩӡба, Месуҭ Аиқәысба, Феҭи Қәачба, Феҭи 
Џьапуа, Рушьҭы Қәҭарба, Севим Бадиа, Ҩымран Арӡынба.

Иааидкылан, 2009 шықәсазтәи ҳекспедициатә ныҟәарақәа 
иаҳдырбаз даара ирацәахеит, иаҳԥылаз аҿаԥыцтә дырра 
аартрак иаҳзаҩызан. Убысҟан еиҳагьы агәра згеит ҳазлагаз 
апроект заҟа иахәҭаны иҟаз. Арҭ ҳусурақәа зырманшәалоз, 
иҳадгылаз иреиуоуп – Ҭальаҭ Қапба, Тургут Ҟарчаа, Феи-
зи Аԥҳазоу (Инегьиоль), Муҳаррем Ҭамбиа, Тургут Кәаӡба 
(Есқьишьеҳир), Несрин Ԥысба, Ерсин Ашәыҟәба, Ердинџь 
Цәлохәа (Билеџьиқ), Ниази Чқәы, Џьеваҭ Гырџьын (Қәҭаҳиа), 
Сами Гожь, Гәында Анқәаб-ԥҳа (Измиҭ), Фаарықә Ажьиба, 
Биулент Аҩӡба (Адаԥазары).

Даара рылҵшәақәа бзиахеит 2010 шықәсазтәи ҳаԥшаа-
рақәагьы (урҭ иаҳа иалкаан сырзааҭгылоит аладахьҟа). Усҟан 
ҳусура даара идырманшәалеит: Илҳан Кәаӡба, Аиџьан Бадиа, 
Аидын Аҩӡба, Џьеиҳан Сангәлиа.

2011 шықәса, цәыббрамзазы, ҳескпедициатә гәыԥ (Ад-
гәыр Какобеи, Сима Ҭар-ԥҳаи, сареи) аус аауан ақалақьқәа 

Инегьиоль, Ԥазарџьық, Есқьишьеҳир ирыҵаркуа ақыҭақәа 
(Қьесҭане, Мезиҭ, Қаҩаа рқыҭа / Рушьҭие, Карақьеҩ / Османие, 
Диуздаа, Алынџьа, Ҭашьқьиуԥру уҳәа) рҿы. Ҳзыҿцәажәаз 
ажәабжьҳәаҩцәа (Несрин Ҵәызба, Нааильиаи Рес миаи 
Қап-ԥҳацәа, Муаззез Уарданиа-ԥҳа, Набаҳаҭ Аԥҳазоу-ԥҳа, 
Сервер Амҷба, Фаиз Џьаԥра, Недим Агрба, Гаази Быҭәба, Наа-
физи Баақи Абыгбақәа, Хәсини Џьаамалеҭҭини Қаҩаа, Кадем  
Гәлиа, Ерол Хәараа, Ремзи Абрыскьыл, Муҳлис Абаӷба, Нур-
ҳаниа Аан-ԥҳа, Гаази Џьаԥра, Беқьир Ашьхараа, Ҳиџьмеҭ Ма-
цба, Тургут Кәаӡба, Суааҭ Иылдырым (иаԥсыуахаз аҭырқәа), 
Меџьиҭ Ҟлыч уҳәа) рҿынтә иҟаҳҵеит хыԥхьаӡара рацәала ау-
дио-видеонҵамҭақәеи афотоҭыхымҭақәеи. Ари ҳусура аиҿкаа-
раҿы иҳадгылеит, ҳамҩаԥыргеит: Таифур Ақаҩба, Ҭальаҭ Қап-
ба, Кәыркәмаз Кәаӡба, Ирфан Қапба, Аира Қап-ԥҳа. 

2012 шықәса, рашәарамзазы, адәынтәи ҳаҭҵаарақәа хац-
ҳаркит Синоп ақалақь аҿы. Аекспедициа иалахәыз (Адгәыр 
Какобеи, Есма Ҭодуа-ԥҳаи, сареи) ҳрыҿцәажәеит Енџьамеи-
дан ақыҭаҿы – Кәашьар Лакәаҩ, Османие ақыҭаҿы – Ҳаи-
реҭҭин Мельбыхә (ашаԥсыӷ), Ақлимақ ақыҭаҿы – Наџь-
меҭҭин Аҩӡба. Синоп ҳусура еиҿыркааит Еџье Ҭраԥшь-ԥҳа 
(зыԥсадгьыл ахь ихынҳәхьоу археолог), Сизаи Шларба, Иқ-
сан Ҭраԥшь, Иуқсель Аҩӡба уҳәа убас егьырҭгьы.

Синопынтә ҳамҩа хан Ҳаузаҟа. Ари ақалақь иазааигәоу 
Ҳурдас ақыҭан ҳрыҿцәажәеит абазақәа (ашьхарыуаа) аӡәы-
рҩы. Урҭ рахьтә ифольклортә гәалашәара акыр иҭбаауп Ра-
мазан Барчан (Зоурым). Уиашьҭахь ақалақь Ҭурҳал иаҵана-
куа ашьха қыҭа Фындаџьах инхо абазақәа (тапанҭаа) ҳрыҿ-
цәажәеит. Ара ҳусура зырманшәалаз иреиуоуп: Раҳми Ажьи-
ба, Оуз Ӡӷала, Ерқәуҭ Арӡынба.

Арҭ ақалақьқәеи ақыҭақәеи еимданы, ҳаиасуеит Адаԥа-
зарыҟа. Аратәи ақыҭақәа (Сариер, Балбаллы, Аџьыельма, 
Карачоқьеқь уҳәа) рҿы аӡәырҩы аинформантцәа ҳрыҿцәа-
жәеит:  101 шықәса зхыҵуаз Лиутфи Ажьиба, Џьавиҭ Ашәба, 
Сеи феҭҭин Уасиа, Ҳыльми Инаԥҳа, Музиен Жьиба, Иаҳиа 

Акәытба, Ардаҳан Абганба, Ниҳаҭ Бадиа, Наавиль Қәач-ԥҳа 
уҳәа ирацәаҩны. Адаԥазарытәи ҳаԥшаарақәа даара ибзианы 
еиҿыркааит адернеқь аҿы зхы еидкылоу аԥсуаа. Урҭ иреи-
уоуп: Муҳарем Акалцба, Фаарықә Ажьиба, Ирфан Хәаҷаа, 
Озқан Чкок, Ергиун Самахьхәа, Еқрем Хышба, Аҭилла 
Ҷанба, Ерол Лаԥшь, Гәында Анқәаб-ԥҳа уҳәа убас егьырҭ-
гьы. Еизаҳгеит 30 сааҭ инареиҳаны аудио-видеонҵамҭақәа, 
аинформантцәа рфотосахьақәа 1000 рҟынӡа. Ианаҳҵеит 70-
ҩык ажәабжьҳәаҩцәа рҿынтә 300 текст инарзынаԥшуа. Урҭ 
рхыԥхьаӡараҿы иҟоуп: нарҭаа рҳәамҭақәа, анашанатә, абза-
заратә лакәқәа, амифологиатә ҳәамҭақәа, амиф-ҵабыргқәа, 
алафқәа уҳәа арҿиамҭақәа рацәаны. 

2013 шықәсазы (рашәарамза 11 инаркны ԥхынгәы мза 
1-нӡа) ҳапроект «Аԥсуаа – Ҭырқәтәылан» ала аусурақәа 
мҩаԥаҳгеит Адаԥазары авилоет иаҵанакуа ақыҭақәа рҿы. Аек-
спедициа иалахәыз – Адгәыр Какобеи, Мадонна Ԥлиа-ԥҳаи, 
сареи – ҳарҭааит аԥсуаа ахьынхо 16 қыҭа: Ионгалық (асаӡқәа 
ахьынхо), Балбаллы / Калдахәара (бзыԥаа ахьынхо), Кәузул-
луқә (асаӡқәа ахьынхо), Сариер (бзыԥаа ахьынхо), Алҭынде-
ре / Беинауҭ (абжьыуаа ахьынхо), Аԥсара (аҳҷыԥсаа ахьын-
хо), Каиaлар (бзыԥаа ахьынхо), Караԥынар / Ҷлоу (абжьыуаа 
ахьынхо), Бычқыдере (асаӡқәа ахьынхо), Соуксу / Џьгьарда 
(абжьыуаа ахьынхо), Реишьиҭбеи / Лыхны (бзыԥаа ахьын-
хо), Узунџьаорман / Џьгьарда (абжьыуаа ахьынхо), Месудие 
(асаӡқәа ахьынхо), Ирфанисаани / Ԥсырцха (бзыԥаа ахьын-
хо), Ҳарманлы / Цхьынара (бзыԥаа ахьынхо), Ҳарманҭеԥе 
(абжьыуаа ахьынхо). Иара убас, Адаԥазары ақалақь аҩныҵҟа 
аӡәырҩы аинформантцәа ҳрықәшәеит. 80-ҩык рҟынӡа атради-
циатә дырра зцәымӡыц ауаа ҳрыҿцәажәеит. Қыҭацыԥхьаӡа 
инхо, уаанӡагьы инхоз аԥсуаа рыжәлақәа анаҳҵеит. 80 сааҭ 
рҿынӡа аудио-видеонҵамҭа ҟаҳҵеит, 3000 фотосахьа ҭаҳхит. 
Ҳанҵамҭақәа рҿы иҟоуп, шамахаӡак акәымзар, аԥсуа фоль-
клортә жанрқәа зегьы ирыҵаркуа арҿиамҭақәа. Урҭ рахьтә 
аԥыжәара рымоуп амиф-ҵабыргқәеи, аҭоурыхтә ҳәамҭақәеи, 

аҿаԥыцтә жәабжьқәеи, алафқәеи. Ҳажәабжьҳәаҩцәа рахьтә 
ҟазарыла иалукаауеит: Сельаҳаҭҭин Чзым (Лаџаа), Ерсин 
Арабаа (Араԥ-иԥа), Ердоан Гәазаа, Иқьмеҭ Ҵабриа, Феизы 
Аӡынба, Џьиҳаҭ Ҳәатышь, Ешьреф Гындиа, Илҳан Аилы-
сырба, Ниҳаҭ Ҟарачы, Баақи Матуа, Беқьир Кәырниа, Фе-
рудун Пасаниа, Сельааҭҭин Сергьегьиа (Чықь-иԥа), Фиқьри 
Ҳәыԥаҭ. 

Ҳекспедициатә ԥшаарақәа реиҿкаараҿы ацхыраара ҳар-
ҭеит: Фаарықә Ажьиба, Ирфан Хәаҷаа, Ергиун Самахьхәа, 
Ерол Лаԥшь, Межьди Чқәаниа, Али Инаԥҳа, Муҳарем Акал-
цба уҳәа убас егьырҭгьы. 

Хыхь зыӡбахә сҳәаз аекспедициақәа зегьы рышьҭахь, 
аҭ ҵаа радырратә еихшьалақәа рнаҩсгьы, Аԥсны амассатә 
ха р хәа гақәа зегьы (ателехәаԥшра, акьыԥхь уҳәа) ирыҭан 
адәынтәи ҳаԥшаарақәа рылҵшәақәа рзы инарҭбаау аин-
формациа (шәахәаԥш, иаҳҳәап: Гәажә-ԥҳа 2012; Гәажә-ԥҳа 
2012а; Гәажә-ԥҳа 2012б; Чхамалиа 2013). 

Уиадагьы ианаҳҵахьоу аекспедициатә материалқәа ры-
шьа ҭала сара (апроект анапхгаҩык иаҳасабала) сҽазыск-
хьеит аԥхьатәи аҭҵаамҭақәеи (Джапуа 2012а; Джапуа 2012б) 
ажәахәқәеи рыҟаҵара: «Жәлар ркультуреи уи аҵара апробле-
мақәеи» захьӡу аконференциаҿы (Воронеж, 2012 шықәса, 
лаҵарамза 15 рзы) – «Афольклор-експедициатә проект “Аԥ-
суаа – Ҭырқәтәылан”: аизгаратә усура аҭоурых»; «Ахԥатәи 
Урыстәылазегьтәи Миллертә ԥхьарақәа» рҿы (Владикавказ, 
2012 шықәса, жьҭаарамза 4–5 рзы) – «Нарҭаа репос аҳәааны-
рцәтәи аԥсуаа рҿы»; Адунеижәларбжьаратә ҭҵаарадырратә 
конференциа «Нарҭаа ирызку аҳәамҭақәа – акзаареи аиҩы-
зареи репос» (Нальчик, 2012 шықәса, абҵарамза 21–24 рзы) 
– «Аҳәаанырцәтәи аԥсуаа рҿы иҟаҵоу нарҭаа рҳәамҭақәа 
раудио-видеонҵамҭақәа»; Аԥсуаҭҵааратә институт 57-тәи 
аихшьаларатә ҭҵаарадырратә сессиа (Аҟәа, 2013, мшаԥымза 
23–25) – «Ҭырқәтәыла инхо аԥсуаа рфольклортә дырра (аиз-
гареи аҭҵаареи рҭоурых)».

Иазгәаҭатәу, апроект «Аԥсуаа – Ҭырқәтәылан» ала имҩа-
ԥаҳгахьоу арҭ аекспедициақәа хәба, иара убас 2004, 2007 
шықәсқәа рзтәи аныҟәарақәа рматериалқәа текстологиала 
аус рыдулара шцац ицоит. Убри аҟынтә, Ҭырқәтәылан инхо 
аԥсуаа рфольклор аҭагылазаашьеи аҷыдарақәеи рзы алкаақәа 
рыҟаҵара (ҳаҭҵаарақәа уажәнатә иаадырԥшыз шмаҷымгьы) 
макьана изаацәоуп ҳәа сгәы иаанагоит. Абра иналкааны, 
иҳа наҭаз зларацәоу ала, сырзааҭгылар сҭахуп 2010 шықәса, 
нанҳәамза 15 инаркны 29-нӡа имҩаԥгаз аекспедициа алҵ-
шәақәа. 

Ари аекспедициа иалахәыз (Адгәыр Какобеи, Арда Ашә-
беи, сареи) аус ҳуан аԥсуа диаспора иаҳа иахьырацәаҩу ақа-
лақьқәа Диузџье, Адаԥазары авилоетқәа ирыҵаркуа 13 қыҭа 
рҿы. Ҳзыҿцәажәаз 50-ҩык аинформантцәа рықәра наӡон 57 
инаркны 88 шықәса рҿынӡа, насгьы реиҳараҩӡак хацәан. Ааи-
гәанӡа арҭ ақыҭақәа рӷьырак рҿы аԥсуаа рымацара ракәын 
инхоз, аха аурбанизациа апроцесс ианалага инаркны аӡәы-
рҩы ақалақьқәа рахь ииасит. Ари, хымԥада, ақыҭақәа рҿы 
аԥсшәеи аԥсуа традициатә культуреи рҭагылазаашьа акыр 
негативла иаԥсахит. 1920 шықәсазы Ҭырқәтәылантәи Аԥсны 
иааз апрофессор Мысҭафа Быҭәба Ҭырқәтәыла инхо аԥсуаа 
рбызшәа рхамшҭӡеит, ажәлар реизарақәа рҿы, абзиа-ацәгьа 
рҿы аԥсышәала мацароуп излеицәажәо, аҭырқәшәа ззымды-
руагьы рацәаҩуп (Инал-ипа 1990: 60) иҳәозҭгьы, иахьа уи 
аҭагылазаашьа шьаҭанкыла аҽаԥсахит, аҭырқәшәа ззымды-
руа аԥсыуакгьы дубом, аԥсшәа ззымдыруагьы рацәаҩхеит.

Адәынтәи ҳаҭҵаарақәа излаадырԥшыз ала, Ҭырқәтәы-
ла инхо аԥсуаа ҳара ҳҿынӡа иааргеит Аԥсны иуԥыло аԥсуа 
фольклор ажанрқәа ирыҵаркуа арҿиамҭақәа зегьы. Хаҭала 
иугозар, урҭ рахь иаҵанакуеит: архаикатә фольклор ахьтә 
– нарҭаа ирызку афырхаҵаратә епос; аклассикатә қьабзтә 
фольклор ахьтә – ашәарыцара ашәақәа, егьырҭ акульттәи 
ақьа бзтәи ашәақәа, ачарашәақәа, аҭәҳәақәа, аныҳәарақәеи 
ашәирақәеи; аклассикатә иқьабзтәым афольклор ахьтә – 

ала кәқәа (аԥстәқәа ирызку, анашанатә, абзазаратә, иҟам- 
ианым), аҳәамҭақәа (аетиологиатә, амифологиатә, агенеало-
гиатә, аҭоурыхтә, амиф-ҵабыргқәа), афырхаҵара-ҭоурыхтә 
ашәақәеи аҳәамҭақәеи, ацәажәаратә фольклор (ажәаԥҟақәеи 
ажәаҳәахьақәеи уҳәа), ҳаамҭазтәи афольклор ахьтә – алафқәа, 
аҿаԥыцтә жәабжьқәа; ахәыҷтәы фольклор ахьтә – еиуеиԥшым 
ажәеинраала хәыҷқәа, ацуфарақәа уҳәа. Арҿиамҭақәа акыр 
авариантқәа рыманы ицәырҵуеит, иҟоуп еицырдыруа асиу-
жетқәа рвариант «ҿыцқәа». Иаҳҳәар ҳалшоит, Ҭырқәтәы-
латәи аԥсуа фольклор, ажанртә еилазаара зеиԥшроу ала, ма-
кьа назы зыԥсы ҭоу традицианы иҟоуп ҳәа.

2010 шықәсазтәи адәынтәи ҳусурақәа рҿы зегь иреиҳау 
қәҿиарахеит аԥсуа нарҭтә ҳәамҭақәа ԥшьба ранҵара. Ҳара 
ҳҿынӡа ҿаԥыцла иааӡаз нарҭаа репос активла еиҭарҳәон уҳәар 
ауеит XX ашәышықәсазы, аха XXI ашәышықәса ҳҭалазар 
аахыс арҭ аепикатә текстқәа иаҳа-иаҳа иԥсыҽны ицәырҵуеит. 
Убри аҟынтә, нарҭаа рҳәамҭақәа рахьтә анҵамҭа  ҿыцқәа ае-
посҭҵааразы иҷыдоу аҵакы рымоуп.

Ҭырқәтәыла инхо аԥсуаа ақьабзтә поезиа атекстқәа 
маҷымкәа иргәалашәоит. 2010 шықәсазы ранҵара ҳал шеит 
Ажәеиԥшьаа рашәа ацыԥҵәахақәак (1), аарҩараан ирҳәоз 
ашәақәа (7), аҭацаагарашәақәеи егьырҭ ачарашәақәеи (7), 
аҭәҳәақәа (4), аныҳәарақәеи ашәирақәеи (10). Араҟа аҿиара 
бзиа рымоуп ахортә-хәмарратә ҵасқәа, ачаратә қьабзқәа, урҭ 
ирыцу ашәақәа, акәашарақәа («Радеда», «Аураашьа»). Урҭ 
анынарыгӡо, амырзакан адырҳәоит, нас ритмла еиқәыршәа-
ны, лабала аӷәы еицасуеит. 

Алакәқәа рахьтә ианаҳҵеит аԥстәқәа ирызку (1), анаша-
натәқәа (7), абзазаратәқәа (12), иҟам-ианым (3). Урҭ иры-
шьа шәалоу асиужетқәа уԥылоит Аԥсны ианҵоу афольклор 
аҿгьы.

Аҳәамҭақәа ҳәа иалҳкааз ажанртә акзаара иаҵанакуа ар-
ҿиамҭақәа рахьтә ианаҳҵаз атекстқәа даара еиуеиԥшым: ае-
тиологиатә (1), амифологиатәқәа (3), агенеалогиатәқәа (5), 

аҭоурыхтәқәа (13), амиф-ҵабыргқәа (37). Еиҳараӡак иры-
лаҵәоуп, активлагьы рыԥсы ҭоуп амиф-ҵабыргқәа. Тема-
тикала урҭ рахьтә иаҳа аԥыжәара рымоуп Ӡызлан илызку 
атекстқәа. Иазгәаҭатәу, аԥсуа диаспора рҭоурыхтә ҳәамҭақәа 
рҿы леитмотивны рҽалыркаауеит дара рабдуцәа рхырҵәара, 
мчыла рыԥсадгьыл рахгара иадҳәалоу атрагедиатә хҭысқәа.

Афырхаҵара-ҭоурыхтә ашәақәеи аҳәамҭақәеи рахьтә 
Ҭырқәтәыла инхо аԥсуаа ргәалашәараҿ еиқәхеит Ажьгье-
ри-иԥа Қәчықә (7), Адагәа-иԥа Зақьиари (3), Ҟаҭмас-иԥа 
Ҳалыбеи (2), Инџьи-Ҳаным, ма Есма-Ҳаным (3), Аҩӡы Гьед-
лач (4), Габниа Баҭаҟәа (1), Бӷажә Салуман (1) ирызку асиу-
жетқәа. Иазгәаҭазар ауеит, XIX ашәышықәса иатәу арҭ афы-
рхацәа рҟынтә еиҳараӡак ирылаҵәеит зфырхаҵаратә хҭысқәа 
Ҭырқәтәыла иадҳәалоу аперсонажцәа (иаҳҳәап, Адагәа-иԥа 
Зақьиари, Инџьи-Ҳаным реиԥш иҟақәоу).

Абзазаратә лирика аҟынтә ианаҳҵеит атекстқәа 8, ацәажәа-
ратә жанрқәа рахьтә – 10 рҟынӡа жәаԥҟеи ажәаҳәахьеи. Зегь 
реиҳа лассы-лассы ражәаҳәа иалоу рҿиамҭақәоуп алафқәа 
(60). Иара убас, акыр имаҷымкәа иуԥылоит аҭоурыхтә, ма 
алаф ҟазшьа змоу аҿаԥыцтә жәабжьқәа. 

Ахәыҷтәы фольклор иаҵанакуа арҿиамҭақәа рахьтә иан-
ҵоуп ацуфарақәеи ашәақәеи. Уиадагьы, ирацәаны ианаҳҵеит 
(80 рҟынӡа) амагиатә дунеихәаԥшышьа иадҳәалоу афольк-
лор-етнографиатә еицәажәарақәа (адискурсқәа). Арҭ адис-
курсқәа ҳаамҭазтәи жәлартә культура иатәу, аԥсҭазаареи 
адунеии ауаҩы дшырзыҟоу зныԥшуа жәабжьқәоуп (Боганева 
2005: 73).

Ҳзыҿцәажәаз аинформантцәа рахьтә фольклортә дыр-
ралеи жәабжьеиҭаҳәаратә ҟазарылеи рҽалыркаауеит: Са-
деҭҭин Аиқәысба (98 шықәса), Феҭи Габниа (80 шықәса), 
Ҳасан Аҩӡба (80 шықәса), Ҭальаҭ Аҭрышба (82 шықәса), 
Суаҭ Ҳәатышь (65 шықәса). Урҭ даара исахьаркны, ԥсышәа 
цқьала еиҭарҳәоит шәышықәсалатәи аԥсуаа рфольклортә 
традициақәа, рҳәамҭақәа рҿы зны-зынла ҭырқәтәылатәи аԥ-
суа жәаҳәа иалалахьоу аҭырқәа ажәақәеи ажәеидҳәалақәеи 

шцәырҵуагьы. Ажәабжьҳәаҩцәа рҟазареи, аҿаԥыцтә культу-
ра аҿиашьеи, аҽыԥсахшьеи ргәаҭаразы иҟаҵан еиуеиԥшым 
аинформантцәа рҿынтә атекстқәа реиҭанҵарақәа.

Ҭырқәтәылатәи аԥсуаа рфольклортә традициа ҳаамҭазтәи 
аҭагылазаашьаҿы, уи аиқәхашьеи аҿиашьеи рҿы иалкаазар 
ҟалоит аформақәа ҩба – пассивлатәии активлатәии. 

Иахьазы апассивтә форма шьҭызхыз фольклортә рҿиам-
ҭақәаны иҟоуп уҳәар ҟалоит: ажәытәӡатәи нарҭаа рҳәамҭақәа, 
анашанатә лакәқәа, аҭәҳәақәа, ақьабзтә ашәақәа, аетиологи-
атә, амифологиатә ҳәамҭақәа, ахәыҷтәы фольклор. Ҵабыр-
гуп, урҭ макьанагьы рыԥсы ҭоуп, атрадициатә гәалашәара 
иҵаулаӡоу аҿыгҳарақәа рахьтә «иаахәыҵҷҷалоит». Ажәаб-
жьҳәаҩцәа уажәраанӡагьы иргәалашәалоит арҭ архаикатәи 
аклассикатәи текстқәа. Урҭ «рыҽдырҿыцуеит» аӡырҩы, ма 
ан ҵаҩы аинформант атрадициатә сиужетқәеи амотивқәеи 
ани гәалаиршәо, ахҭысқәа данрылеихало. Усҟан еиҳагьы иу-
барҭахоит арҭ ажанрқәа ирыҵаркуа аҿаԥыцтә дискурсқәа 
макьана аҭыԥ рацәа шрымоу. 

Ҳаамҭазы активтә форма змоу фольклортә жанрқәоуп: 
амиф-ҵабыргқәа, аҿаԥыцтә жәабжьқәа, алафқәа, хәҭакахьала 
– афырхаҵара-ҭоурыхтә ашәақәеи аҳәамҭақәеи. 

Абриаан иубарҭоуп аԥсуа қьабзқәа рыхәҭаки урҭ ирыдҳәа-
лоу афольклортә рҿиамҭақәеи рактуалреи рпрогматикатә 
ҵаки шырцәыӡуа. Убас Ҭырқәтәылан, иаҳҳәап, Аԥсны макьа-
назы еиқәханы иҟоу аԥсуаа ртрадициатә ԥсыжратә қьабзқәеи 
аҵәыуарақәеи аԥсылмантә ҵасқәа зынӡа ирыԥсахит.

Ганкахьала, иуҳәар ҟалоит, Ҭырқәтәылан аԥсуаа рхаҭа-
ра, рҟазшьа аиқәырхара алзыршаз ртрадициатә культура ауп 
ҳәа. Зыԥсадгьыл иахыган атәым дгьыл ахь иагаз аԥсуаа из-
ланагалаз ауааи, аамҭеи, аҭыԥи рҿы рыԥсҭазаара ирылааӡаз 
ахымҩаԥгашьа имҩақәнаҵон. Даҽа ганкахьалагьы, иара атра-
дициатә культура ахаҭа аиқәхара, ҳара ҳҟынӡагьы ааӡара зы-
бзоурахаз еиуеиԥшым аныҳәақәа, аритуалқәа уҳәа рҿы иамаз 
ахархәароуп. 

Аԥсуа диаспора дара-дара реибабара, реигәныҩра ада 
ԥсыхәа рымамызт жәынгьы-ҿангьы. Уи ус шакәу дырҵа-
быргуеит қалақьцыԥхьаӡа еиҿыркааз акультуратә центрқәа 
(адернеқьқәа). Уаҟа аиҳабацәа аҿарацәа ирабжьоит, ҳҵасқәеи 
ҳқьабзқәеи рыларааӡоит, ԥсышәала еицәажәоит, ашәа рҳәоит,  
икәашоит. Насгьы, ԥсуаҵас ишаԥу еиԥш, еибабоит ацәгьеи аб-
зиеи рҿы, лассы-лассы имҩаԥырго жәлар реизарақәа, аимҭа-
харақәа рҿы. Уи, хымԥада, акыр ишьақәнархоит (издыруада, 
еиқәнархаргьы?) аԥсуа диаспора рфольклортә дырра, ртради-
циатә гәеисра, рыхдырра.

2014 

1.2. НАРҬАА РЕПОС ҬЫРҚӘТӘЫЛАТӘИ АԤСУА 
ДИАСПОРА РРЕПЕРТУАР АҾЫ

Аԥсуаа рфольклортә культура зегьы цәаҳәа ҟаԥшьны иа-
гәылсуеит афырхаҵара. Уи ус иахьыҟоу «ҭоурыхтә шьаҭас» 
иамазар ҟалоит аԥсуаа (ма аԥсуа хылҵшьҭрақәа) жәытәнатә 
аахыс рыԥсадгьыл рымызхырц иашьҭалоз хыԥхьаӡара ра-
цәала атәымтәылатәи ақәылаҩцәа (нарҭаа зҿагылаз адауцәа-
гьы Ԥшькьаҿ-иԥа Манчараа забашьуазгьы уахь иналаҵаны) 
ирҿагылан лассы-лассы ақәԥара ахьрықәшәоз. Аԥсуаа абри 
рфырхаҵаратә ҭоурыхи рышьха ԥсабареи ишьақәдыргылеит 
дара ирышьашәалоу амифологиатә дунеидкылашьа. Афыр-
хаҵаратә епос абас аԥсуа фольклор аҿы ирылҳәҳәо жанрны, 
ма ажанрқәа иракзаараны излаҟоу ала, аепосдыррагьы (нарҭ-
дырра) аԥсуа фольклорҭҵаара иахәҭа хаданы иаанхоит. Уи 
иазкны аԥсуа ҵарауаа иаԥырҵахьеит 7–8 рҟынӡа монографи-
атә ҭҵаамҭақәа. 

Аԥсуа епикатә традициа афырхаҵара-архаикатә ҿыгҳара 
шьақәдыргылоит нарҭааи Абрыскьыли ирызку аҳәамҭақәа. 
Аԥхьаӡатәи шьҭралатәи ауаажәларра рмифологиеи рсоциалтә 
еизыҟазаашьеи рышьаҭала иҿиаз арҭ ажәытәӡатәи абаҟақәа 
ҳара ҳҟынӡа иааӡеит ҿаԥыцла ишеиҭарҳәоз, рсемантикагьы 
заатәи амифологиатә аамҭа иадҳәалоуп. 

Аԥсуаа рҿаԥыц фольклортә культураҿы нарҭаа репос зегь 
реиҳа ихадароу, аетнос ахаҭара узырбо рҿиамҭоуп. Иара аԥ-
суаа рмифоепикатә дунеихәаԥшышьа убысҟак иӷәӷәаны иа-
ларсуп, дара рхаҭақәа рхылҵшьҭра нарҭаа ирыдырҳәалоит. 
«Адунеитә ҵакы змоу абаҟа» (Пропп 1958: 395), «Махабха-
рата», Гильгамеш изку аепос, «Нибелунгаа ирызку ашәа», 
«Илиада», «Едда», «Калевала» реиԥш иҟоу адунеитә культу-
ра ашедеврқәа ирышьашәалоу нарҭаа репос рымоуп Кавказ 
ашьхарыуа жәларқәа гәыԥҩык, еиҳаракгьы – аԥсуа-абазаа, 
аубыхцәа, адыгаа, ауаԥсаа, аҟарачцәеи абалҟарцәеи, ачечен-
цәеи аингушцәеи.

Кавказтәи Нарҭиада аверсиа хадақәа ируаку аԥсуа нарҭтә 
епос мшыннырцә инхо аԥсуаа заҟа ирылаҵәан иҟаз бзиан 
иаа дырԥшуеит, аепос еизаку атекст (Нарҭ Сасрыҟәеи… 1962) 
анҭыҵ, Омар Беигәаа ииҳәаз ажәақәа: «Ари даара ибзиоуп, 
аха сара инагӡаны сызрықәшаҳаҭхом аиқәыршәаҩцәа, аԥс-
уаа нарҭаа репос иҵегь инарҭбааны, иҵегь ибеианы ирды-
руеит» (Инал-ипа 1990: 67). Иара убас, 1970-тәи ашықәсқәа 
рзы Маҳинур Папа-ԥҳа ишылыҩуаз ала, Ҭырқәтәылан аԥсуа 
нарҭтә ҳәамҭақәа здыруа даара ирацәаҩуп (Гәажәба 1977: 81). 

Аҳәаанырцәтәи аԥсуаа рнарҭтә ҳәамҭақәа раԥхьаӡа ранҵа-
ра иалагаз дреиуоуп (иҟалап, даԥхьатәизаргьы) Омар Беигәаа. 
Уи ишәҟәы «Аԥсуа мифологиа жәытәӡатәиума?» (Сҭампыл, 
1971) аҿы, ихшыҩҵакқәа рышьақәырӷәӷәаразы, ихы иаир-
хәоит нарҭаа рҳәамҭақәа рсиужетқәа (Büyüka 1971: 249–251). 
Маҳинур Папа-ԥҳаи иареи аҭырқәшәахьтә аԥсшәахь еиҭар-
газ ари аусумҭа анапылаҩыра ахьышьҭоу Аԥсуаҭҵааратә инс-
титут адиалектологиатә лабораториа аусзуҩцәа рыбзоурала 
уантәи иалсхит нарҭаа рҳәамҭақәа хәба. Арҭ атекстқәа анҵан 
ҳәа сгәы иаанагоит 1950–1960-тәи ашықәсқәа рзы, насгьы 
дара зҿынтә ианҵоу рыҵаҩымкәа, еиҭеиҭаҳәарақәаны иҟоуп.

Актәи иаазыркьаҿу атекст (Аԥсуаа рфольклор… 2014: 
105) Сасрыҟәа доуҳала иира иазкуп (1.2)1. Аҩбатәи атекст 
(Аԥсуаа рфольклор… 2014: 105–113) аҿы еицылоит еиуеи-
ԥ шым аепикатә сиужетқәеи амотивқәеи: Сасрыҟәа доуҳала 
иира (1.2) + Аинар-жьи Сасрыҟәа изы аихатә гара шыҟаиҵо 
(2) + Сасрыҟәа ирашь аамҭакала ишициуа (3) + Сасрыҟәа ада-
уы амца шицәиго (4.1). Ахԥатәи атекст (Аԥсуаа рфольклор… 
2014: 116–118) аҿы иаарԥшуп нарҭаа ран Саҭаныиа лхаҿсахьа 
– ҳәаа змам лылшара, лыԥшӡара, лдоуҳа. Аҳәамҭа Сасрыҟәа 
нашанала ахаҳә иахылҵра иазку асиужет актәи ахәҭа еиԥш-
ны ишьақәгылоуп (1.1): зықь-уаса ирықәҵыз аласа шьҭых-

1 Ахыцқәа ирҭаку ацифрақәа аладахьҟа иану, нарҭаа репос мшын-ны-
рцәтәи авариантқәа рсиужеттә еилазаараҿ иарбоу атемақәа рномерқәа 
роуп.

ны, ҵлак шеибгоу иалху адырди ҳацаҟь дук иалху адырдхеи 
кны аӡиас ахь лцара. Аԥшьбатәи атекст (Аԥсуаа рфольклор… 
2014: 252) Иарчхьауи Хәажәарԥыси Гәында-ԥшӡа дшеимар-
кыз иазку асиужет ауп (10). Иаазыркьаҿу ари атекст аҿы 
Гәында-ԥшӡа лымҵарсра иазку нарҭтә ҳәамҭа ахәҭа хадақәа 
зегьы цәыргоуп: Гәында-ԥшӡа Хәажәарԥыс дшиҳәаз, Иар-
чхьау дшымҵаирсыз, афырхацәа аԥҳәызба деимакны ишеи-
башьыз, аҵыхәтәаны ишхаҳәхаз (шәахәаԥш Джапуа 1995: 
104–105). Омар Беигәаа инапылаҩырақәа иргәылоу ахәбатәи 
атекст (Аԥсуаа рфольклор… 2014: 262–264) излаҳәо ала, 
нарҭаа мифологиатә хылҵшьҭроуп, урҭ аԥсыуаан, Кавказ ин-
хон, хныҟәгагас ирыман ашәарыцара, рҭаацәара рхыԥхьаӡара 
103-ҩык ыҟан (12). 

Омар Беигәаа ианҵамҭақәа (ма игәаларшәаны ииҩуаз) 
рахьтә нарҭаа репос ацыԥҵәахақәа ҩба ихатәы архив аҟны ис-
зиԥшааит Руслан Гәажәба. Урҭ рызкуп нарҭаа рхылҵшьҭреи, 
рҟазшьақәеи, рыхьӡқәеи (12).

1975 шықәса, цәыббрамзазы, Сҭампыл ақалақь аҿы ажәаб-
жьҳәаҩ Ниҳаҭ Пасаниа иҿынтә Орҳан Шамба амагнитолента 
ианиҵеит нарҭаа рҳәамҭақәа ҩба. Ҳәамҭак (Аԥсуаа рфоль-
клор… 2014: 118–120) Сасрыҟәа ифырхаҵара хада – амцаага-
ра – иазкуп (4.1). 1980-тәи ашықәсқәа рзы абри аҳәамҭа иара 
ажәабжьҳәаҩ ихаҭа иҿынтә амагнитолента ианылҵеит Алина 
Ач-ԥҳа (Аԥсуаа рфольклор… 2014: 120–121). Аҳәамҭа апер-
сонаж хада ихьӡ актәи анҵамҭаҿы Сасрыҟәа акәзар, аҩбатәи 
анҵамҭаҿы Ҭасрыҟәа ҳәа иҟоуп. Аҩтексткгьы реиҿартәышьа, 
ахҭысқәа реибаркышьа злаҟоу ала, асиужет хацыркхоит «ад-
гьыл аҵан аӡы ахақәиҭтәра» иазку аҳәамҭа иеиԥшны: афыр-
хаҵа дзынио адауы, амца акәымкәа, аӡыхь ауп иихьчо. Аха 
анаҩстәи ахҭысқәа «амцаагара» иазку асиужет еиԥшны иҿ-
иоит: адауы иқәшәара + афырхаҵа изымдырра + адауы инаи-
гӡо Сасрыҟәа «ихәмаррақәа» + адауы аӡы иҭарҵаара + афыр-
хаҵа дызусҭаз аилкаара + адауы ихәдахҵәара.

Орҳан Шамба ианиҵаз Ниҳаҭ Пасаниа аҩбатәи иҳәамҭа 
(Аԥсуаа рфольклор… 2014: 196–201) афырхаҵеи (аԥҳәы-

сеиба лыҷкәыни) адауы-ацәаӷәаҩи реиқәшәара иазкуп (5). 
Анҵамҭаҿы асиужет хада (адауы-ацәаӷәаҩ иқәшәара) ла-
гамҭаны иамоуп ақәылаҩцәа рҿынтә ақыҭа аиқәырхара иаз-
ку афырхаҵара-ҭоурыхтә сиужет: афырхаҵа, адауы ацәаӷәаҩ 
диқәшәаанӡа, иқыҭа иақәлоит; ақәылаҩцәа дрыхьӡаны, иуаа-
жәлари рмали ирхынҳәуеит. Афырхаҵара-ҭоурыхтә ҳәамҭеи 
нарҭаа рҳәамҭеи ас реицылара атрадициа аҟынтә иаауеит 
узҳәом, уи зыхҟьо ажәабжьҳәаҩ иҿаԥыцтә дырреи иимпро-
визациеи роуп.

1977 шықәсазы нарҭаа рҳәамҭак анылҵеит Емма Кьыл-
ԥҳа Аҷара, Ангиса ақыҭан, ажәабжьҳәаҩ Назикәа Аӡын-ԥҳа 
(Қәҭалиа) лҿынтә. Атекст аҿы еицылоит Сасрыҟәа ихаҿсахьа 
иадҳәалоу еиуеиԥшым асиужетқәеи амотивқәеи: афырхаҵа 
доуҳала иира (1.2) + афырхаҵа иашьцәа шеиқәирхо (4.3) + 
афырхаҵа иаӷацәа иеихсны дшыршьуа (8.1). Анҵамҭаҿы 
аҳәамҭа арҭ ахәҭақәа зегьы даара ихаҭәааны, исахьаркны, 
рхатәы еиҿартәышьа рыманы, инеиҵыхны ицәыргоуп (Аԥс-
уаа рфольклор… 2014: 170–176).

1980–1981 шықәсқәа рзы Џьамал Ҳараниа Ҭырқәтәылан 
ҩрала ианиҵеит нарҭаа рҳәамҭақәа хԥа. Урҭ атекстқәа ажур-
нал «Алашара» адаҟьақәа рҿы икьыԥхьит Руслан Гәажәба 
(Ҭырқәтәыла инхо… 1989: 84–91).

Нҵамҭак ҟаҵоуп ажәабжьҳәаҩ Беқьир Агәмаа (ақалақь 
Адаԥазары, ақыҭа Мақсудие) иҿынтә. (Аинформант иа-
жәақәа рыла, Ҭырқәтәыла, ақыҭа Ҳаџьы-Шәлиман дынхон 
Нарҭ Сасрыҟәа иашәеи иажәабжьи аԥхьарца ианҵаны изҳәоз 
Аиса Қапба.) Ари анҵамҭаҿы (Аԥсуаа рфольклор… 2014: 
181–184) еилоуп нарҭтә сиужетқәа ҩба: Сасрыҟәеи адауы- 
ацәаӷәаҩ Бжаҩа-Бжаӡеи реиқәшәара (5) + афырхаҵа адау-
цәа дышрабашьуа, дшыриааиуа (7). Уазҿлымҳахартә иҟоуп 
еицыло асиужетқәа ажәабжьҳәаҩ ишеиԥишьуа: Сасрыҟәа, 
Бжаҩа-Бжаӡа даниқәшәо, даара дымчыдоуп, иара иеиҳа амч 
змоу дрыниоит; ус шакәугьы, Бжаҩа-Бжаӡа иҟаиҵаз аҳәарала, 
Сасрыҟәа дахьнанагаз адгьыл иқәынхоз ауаа ҭаха рызымҭоз 
ақәылаҩцәа нирҵәоит.

Иара абри ажәабжьҳәаҩ Беқьир Агәмаа иҿынтә Џьамал 
Ҳараниа даҽа тексткгьы аниҵоит абҵарамза 10, 1981 шықә-
сазы (Аԥсуаа рфольклор… 2014: 252–261). Анҵамҭа Гәын-
да-ԥшӡа лхаҿсахьа иадҳәалоу, иаҳдыруа аҳәамҭақәа зынӡа 
иреиԥшӡам. Араҟа ахҭысқәа рцашьа даҽакала иҟоуп: Гәын-
да-ԥшӡа бзиа дылбоит аҷкәын ԥшӡа Хьгәы (урҭ реизыҟазаа-
шьа даара иԥшӡаны, исахьаркны ицәыргоуп); Хьгәы Гәын-
да-ԥшӡа лхаҿсахьа аҵлақәа рҿы иҭихуеит, ахаҳә иалхны лбаҟа 
ҟаиҵоит; лара идылҵоит иуадаҩу аусқәа – аԥсуаа ықәзмыр-
гыло адауцәа ықәихырц, рчара аҽны адауцәа амаҵ дирурц; 
Хьгәы адҵақәа дшырҿу дҭахоит, Гәында-ԥшӡагьы лгәырҩа 
лызхымгакәа дыԥсуеит (11). Нарҭаа репос аҿы иаҳзымдыруа 
ас ахҭысқәа рыҿиашьа ахҟьазар ҟалоит ажәабжьҳәаҩ иим-
провизациа, ма иара анҵаҩы ихаҭа (алитературатә баҩхатәра 
злаимаз ала) атекст инапы ахигазар, исахьаркыратә лаԥшҳәаа 
иҵижьзар ауеит.

Џьамал Ҳараниа ахԥатәи итекст анҵоуп ажәабжьҳәаҩ 
Раиф Ҳараниа (ақалақь Ҳендеқь, ақыҭа Кәарацәгьа) иҿынтә 
(Аԥсуаа рфольклор… 2014: 206–209). Аҳәамҭа Кавказ ауаа 
ҭынчра рызымҭоз, Ҩыџь захьӡыз адауы-уаҩжьыфаҩ Сасрыҟәа 
дшишьыз иазкуп (7).

1982 шықәсазы нарҭтә ҳәамҭак ҩрала ианиҵеит Сергеи 
Габниа, Аҟәа дзыниаз, Ҭырқәтәылантә (ақалақь Адаԥазары) 
иааз Шьафааҭҭин Ҷанба иҿынтә (Аԥсуаа рфольклор… 2014: 
114–116). Зҿыгҳара маҷу ари атекст еиднакылоит Сасрыҟәа 
изку еиуеиԥшым асиужетқәеи амотивқәеи: Сасрыҟәа доуҳа-
ла иира (1.2) + афырхаҵа ирашь шициуа, ишааиго, ишиб жьо 
(3) + аеҵәа шкыдиԥаауа (4.2) + афырхаҵа аеҵәа злакыдиԥааз 
ихҿа ишьапы ишалалаз (8.1) + афырхаҵа ажәҩан ахь дышха-
лаз (8.2).

1982 шықәса, цәыббрамза 19 рзы, нарҭаа рҳәамҭак ҩрала 
ианиҵеит Дурсун Наҷҟьебиа (Саӷариа) 27 шықәса зхыҵуаз 
аинформант Намықә Кьылба (ақалақь Диузџье, ақыҭа Дари-
ер) иҿынтә (Аԥсуаа рфольклор… 2014: 184, 185).

28 шықәса рышьҭахь, нанҳәамза 16, 2010 шықәсазы, ари 
аинформант иԥшаара ҳалшеит уи ашықәсазтәи аекспедициа 
иалахәыз – Адгәыр Какобеи, Арда Ашәбеи, сареи. 28 шықә-
са раԥхьа ииҳәахьаз аҳәамҭа аудио-видеонҵамҭа ҟаҳҵеит 
(Аԥсуаа рфольклор… 2014: 185–187). Текстк еиуеиԥшым 
аамҭақәа рзтәи анҵамҭақәа реиҿырԥшра иаанарԥшит аин-
формант игәалашәараҿ аҳәамҭа аҵаки ашәа-прозатә формеи 
еиқәханы ишыҟоу. Аха уеизгьы аиҭанҵарақәа рҿы иубарҭоуп 
атекст аиҿартәышьатәи алексикатәи ԥсахрақәагьы. Насгьы 
актәи анҵамҭаҿы аперсонаж хада ихьӡ Нашьбабух акәзар, аҩ-
батәи аҿы Сасраныҟәа ауп. Иҟалап, уи ажәабжьҳәаҩ ихашҭра, 
ма атекст анҵашьа акәзар изыхҟьо. Аҳәамҭа Сасрыҟәеи ада-
уы-ацәаӷәаҩи реиқәшәара иазкуп (5).

1987 шықәсазы, аӡын, Џьенгьиз Бганба ажәабжьҳәаҩ 
Баҳрие Ҭыҟәа-ԥҳа (ақалақь Диузџье, ақыҭа Гәма) лҿынтә ҩра-
ла ианиҵеит нарҭааи адауцәеи реибашьра иазку (7) инеиҵы-
ху аҳәамҭа (Аԥсуаа рфольклор… 2014: 233–251). Ашәақәа 
згәылагалоу ари апрозатә рҿиамҭаҿы иаарԥшуп шықәсыра-
цәала, иааиԥмырҟьаӡакәа нарҭаа (еиуеиԥшым абиԥарақәа) 
агәылшьапқәеи адауцәеи ирҿагылан рабашьра. Аҳәамҭа афа-
була даара еиҵыхуп, иалоу афырхацәа рацәаҩуп, рыхьӡқәа-
гьы иаҳдыруа нарҭаа рыхьӡқәа иреиԥшӡам. 

Аҵарауаҩ Сергеи Зыхәба излазгәеиҭо ала, Адаԥазары 
ақа лақь аҿы, нанҳәамза 31, 1990 шықәсазы, иара Џьенгьиз 
Бганба ихаҭа иҿынтә ианиҵеит нарҭааи агәылшьапқәеи реи-
башьра иазкыз ҳәамҭак (Зухба 1994: 137). Анҵамҭа макьана 
џьаргьы икьыԥхьым, аха уи шьаҭас иамоу Баҳрие Ҭыҟәа-ԥҳа 
лҿынтә аамҭаказ Џьенгьиз Бганба ианиҵахьаз (иаҳахьаз) 
атекст акәзар ҟалоит. 

Шықәсык ашьҭахь (1988 шықәсазы) Џьенгьиз Бганба ҩра-
ла ианиҵеит нарҭаа рҳәамҭақәа даҽа хԥа. Али Чаушь Кәаӡ-
ба (ақалақь Адаԥазары) иҿынтә ианҵоу аҳәамҭаҿы (Аԥсуаа 
рфольклор… 2014: 209–227) еиуеиԥшым асиужетқәа еилоуп: 
Аԥсны аҩы шцәырҵыз (9) + Сасрыҟәа адауцәа дышрабашьуа 

(7) + Сасрыҟәа ажәҩан ахь дышхалаз (8.2) + Сасрыҟәа амца 
шааигаз (4.1). Урҭ рахьтә аҳәамҭаҿы ихадараны иҟоуп адау-
цәа рабашьра иазку асиужет. Аҩбатәи атекстгьы анҵоуп иара 
Али Чаушь Кәаӡба иҿынтә, аха араҟа уи ицхраауеит Шьақьы-
ри Беқьири Тәанаа (Аԥсуаа рфольклор… 2014: 228–231). 
Аҳәамҭа Сасрыҟәеи агәылшьапқәеи реибашьра иазкуп (7). 
Ахԥатәи аҳәамҭа хәҭакахьала аҩбатәи атекст аиҭанҵароуп 
уҳәар ҟалоит, избан акәзар, ажәабжьҳәаҩ Шьақьыр Тәанба-
гьы уи атекст аиҭаҳәара дацхраауан (Аԥсуаа рфольклор… 
2014: 232, 233).

Иааидкылан, иуҳәар ҟалоит, хыхь зыӡбахә сымаз Џьамал 
Ҳараниеи Џьенгьиз Бганбеи ранҵамҭақәа рҿы иалкаау аҭыԥ 
амоуп афырхаҵа агәылшьапқәеи адауцәеи дышрабашьуа, 
дшы риааиуа атема. Насгьы дара ианырҵаз (ма ирҩыз) арҭ 
атекстқәа рхатәы ҟазшьа рымоуп. Уи зыхҟьоугьы, сгәана-
ла, анҵашьа форма акәхоит. Ажәабжьеиҭаҳәараан урҭ инеи-
ԥынкылан акәымкәа, ирхазмыршҭыша аҭыԥқәа адырбон ҳәа 
сыҟоуп, нас иргәаларшәаны, литературатә ҩымҭак еиԥш, 
ирыҩуазар ҟаларын.

1991 шықәсазы Виачеслав Чрыгба Ҭырқәтәылан адикто-
фон ианиҵеит нарҭаа рҳәамҭак, абаҩхатәра бзиа злаз ажәаб-
жьҳәаҩ асаӡ диалект иаҵанакуаз Садеҭҭин Аиқәысба (ақалақь 
Адаԥазары, ақыҭа Ақбалық) иҿынтә (Аԥсуаа рфольклор… 
2014: 126–138). Атекст шьақәгылоуп ҩ-сиужетк реилалара-
ла: Сасырҟәа нашанала иира – ахьча аӡнырцәынтәи иааи-
шьҭыз Саҭаныи-Гәашьа илықәшәоит, уи лара лыԥхашьара 
иахьылшьуеит (1.1) + Сасырҟәа адауы иҿынтә амца шааи-
го (4.1). Ажәабжьҳәаҩ арҭ асиужетқәа даара ихарҭәааны, 
исахьаркны, ҟазарыла, емоциала иҳаракны еиҭеиҳәоит. Са-
сырҟәа ииреи амцаагареи ирызку асиужетқәа реилалара акыр 
итрадициатәу цәырҵроуп аԥсуаа репикатә репертуар аҿы.

2010 шықәса, ԥхынгәымзазы, анҵаҩы даҽазнык диқә-
шәоит ари ажәабжьҳәаҩ, 19 шықәса раԥхьа иирҳәаз атекст 
аудио-видеонҵамҭа еиҭаҟаиҵоит (Аԥсуаа рфольклор… 

2014: 138–153). Ари анҵамҭаҿы ажәабжьҳәаҩ актәи асиужет 
(афыр хаҵа нашанала иира) агижьуеит, аҩбатәи асиужет – Са-
сырҟәа адауы иҿынтә амца шааигаз (4.1) – иациҵоит Сасыр-
ҟәа гызмалрыла адауы-аҽыуаҩ дшишьыз (6) иазку асиужет. 
Аҵарауаҩ иара убри аҽны ажәабжьҳәаҩ Садеҭҭин Аиқәысба 
иԥҳа Аисун Аиқәыс-ԥҳа (Ашьхараа) длыҿцәажәаны, лаб 
иҿылҵааз нарҭаа рҳәамҭа аудио-видеонҵамҭа ҟаиҵоит (Аԥ-
суаа рфольклор… 2014: 165–169). Уи атекст ҩ-сиужетк рыла 
ишьақәгылоуп: Сасырҟәа адауы амца шицәиго (4.1) + Сасы-
рҟәа гызмалрыла адауы-аҽыуаҩ дышҭаирхо (6). Аԥҳа даара 
дазааи гәоуп лаб иажәабжьҳәаратә традициа, аха уи лтекст 
аҿы иубарҭоуп ахҭысқәа рцашьа армариара, арласра, аиҭаҳәа-
рақәа рыркьаҿра, ма рыбжьыршәара уҳәа аԥсахрақәа.

Мызкашьҭахь (нанҳәамза 25, 2010 шықәсазы) Ҭырқәтәы-
лан аекспедициа иалахәыз (Адгәыр Какоба, Арда Ашәба, 
сара) ари ажәабжьҳәаҩ ҟаза (Садеҭҭин Аиқәысба) деиҭаҳаԥ-
шааит, хыхь зыӡбахә сҳәаз иҳәамҭа аудио-видеонҵамҭагьы 
ҟаҳҵеит (Аԥсуаа рфольклор… 2014: 153–164). Атекст ком-
позициатә еиҿкаашьала актәи анҵамҭа (1991 шықәсазтәи) 
иаҳа иазааигәоуп. Уи еиднакылоит афырхаҵа нашанала 
ииреи (1.1) амцаагареи (4.1). Аҩбатәи (2010 шықәса, ԥхын-
гәымзазтәи) анҵамҭаҿ ицәырҵуа, Сасырҟәа гызмалрыла ада-
уы-аҽыуаҩ дахьишьуа иазку асиужет (6) ажәабжьҳәаҩ ҳара 
ҳаниҿцәажәоз хазы, зхала иҟоу ҳәамҭаны еиҭеиҳәоит (Аԥс-
уаа рфольклор… 2014: 201–205). 

Арҭ атекстқәа рыԥшьбагьы (аиҭанҵарақәагьы налаҵаны) 
даара еишьашәаланы еиҭаҳәоуп. Ҵабыргуп, ажәабжьҳәаҩ 
ите кстқәа еиҭеиҳәацыԥхьаӡа, ажәақәеи, ажәеидҳәалақәеи, 
аҳәоуқәеи рҳәашьа, ма рхаҭақәа ахьиԥсахуа адагьы, зны-зын-
ла атекстқәа рҿы еилало асиужетқәеи амотивқәеи рҭыԥқәа 
еиҭеикуеит. Иазгәаҭатәу, аҵыхәтәантәи анҵамҭақәа реила-
заара ажәабжьҳәаҩ иқәреи ичымазареи рныԥшит.

2001 шықәсазы Виачеслав Чрыгба ақалақь Адаԥазары, 
Малан ақыҭан, абаҩхатәра бзиа злаз ажәабжьҳәаҩ Рушьҭы 

Қәҭарба иҿынтә амагнитолента ианиҵеит нарҭаа рҳәамҭақәа 
даҽакы (Аԥсуаа рфольклор… 2014: 176–178). Атекст Со-
срыҟәеи адауы-ацәаӷәаҩи реиқәшәара (5) иазкуп. 2004 
шықәса, рашәарамза 14 рзы, ари ажәабжьҳәаҩ ихаҭа иҿынтә 
аҳәамҭа еиҭанаҳҵеит (аудиои авидеои рҿы) Шоҭа Салаҟаиеи, 
Адгәыр Какобеи, сареи (Аԥсуаа рфольклор… 2014: 178–180). 
Аҳәамҭа хынтәны аудио-видеонҵамҭа ҟаҳҵеит Арда Ашәбеи 
сареи 2009 шықәса, рашәарамза 27 рзы (Аԥсуаа рфольклор… 
2014: 180, 181). Анҵамҭақәа рыхԥагьы акыр еизааигәоуп, 
ихеибарҭәаауеит. Ус шакәугьы, аҵыхәтәантәи анҵамҭа поети-
катә еилазаашьала иаҳа иԥсыҽуп (ажәабжьҳәаҩ игәамбзиареи 
иқәреи ирхырҟьаны).

2010 шықәса, нанҳәамза 22 рзы, ақалақь Ҳендеқь иаҵана-
куа Аԥсара ақыҭан, ажәабжьҳәаҩ ҟаза Суаҭ Ҳәатышь иҿынтә 
нарҭаа рҳәамҭак аудио-видеонҵамҭа ҟаҳҵеит Адгәыр Како-
беи, Арда Ашәбеи, сареи (Аԥсуаа рфольклор… 2014: 122–
125). Анҵамҭа Сасрыҟәа адауы иҿынтә амца шааиго иазкуп 
(4.1). 2014 шықәса, рашәарамза 20 рзы Диузџье ақалақь аԥсуа 
дернеқь аҿы Адгәыр Какобеи сареи ари аҳәамҭа иара ажәаб-
жьҳәаҩ ихаҭа иҟынтә еиҭанаҳҵеит.

2012 шықәса, рашәарамза 13 рзы, ақалақь Адаԥазары, 
Сариер ақыҭан, Адгәыр Какобеи, Есма Ҭодуа-ԥҳаи, сареи 
ҳиҿцәажәеит Сасрыҟәеи адауы-ацәаӷәаҩи реиқәшәара иазку 
нарҭаа рҳәамҭа (5) здыруаз Ердан Гәазаа (Аԥсуаа рфольк-
лор… 2014: 187–190). 57 шықәса иреиҳам ажәабжьҳәаҩ ари 
асиужет 12–13 шықәса анихыҵуаз ианду лҿынтә иаҳаит, 
иахьанӡагьы ибзианы игәалашәоит, даара аԥсы ахаҵаны, 
ажәытә лексика еиқәырханы, ажестқәеи амимикеи ацны 
еиҭеиҳәоит. Ари атекст аудио-видеонҵамҭақәа (сааҭбжак 
рыбжьаҵаны) ҩынтәны иҟаҳҵеит (Аԥсуаа рфольклор… 2014: 
190–192). 2013 шықәса, рашәарамза 16 рзы, ари ажәабжьҳәаҩ 
ихаҭа иҿынтә атекст еиҭанаҳҵеит Адгәыр Какобеи, Мадонна 
Ԥлиа-ԥҳаи, сареи (ақалақь Адаԥазары, Сариер ақыҭан) (Аԥ-
суаа рфольклор… 2014: 193–196). 

Ҭырқәтәыла ианҵоу нарҭаа рҳәамҭақәа 
рсиужетеилазаара

Асиужет ахьӡ Ахала
Асиу-
жетқәа 

ирыланы
Ахыԥхьаӡара

1.1. Сасрыҟәа нырцә-аарцәла 
иира

2 5 7

1.2. Сасрыҟәа доуҳала иира
1 2 3

2. Нарҭаа ржьи Сасрыҟәа изы 
аихатә гара шыҟаиҵо – 1 1
3. Сасрыҟәа ирашь шициуа, 
ишааиго, ишибжьо – 2 2
4.1. Сасрыҟәа адауы амца ши-
цәиго

3 6 9

4.2. Сасрыҟәа аеҵәа шкы-
диԥаауа

– 1 1

4.3. Сасрыҟәа иашьцәа  
шеиқәирхо

– 1 1

5. Сасрыҟәеи адауы-ацәаӷәаҩи 
реиқәшәара 8 2 10
6. Сасрыҟәа гызмалрыла ада-
уы-аҽыуаҩ дышҭаирхо 1 2 3
7. Сасрыҟәа агәылшьапқәеи 
адауцәеи дышрабашьуа 5 2 7
8.1. Сасрыҟәа иаӷацәа иеихс-
ны дшыршьуа – 2 2
8.2. Сасрыҟәа ажәҩан ахь 
дышхалаз

– 2 2

9. Аԥсны аҩы шцәырҵыз – 1 1
10. Иарчхьоуи Хәажәарԥыси 
Гәында-ԥшӡа дшеимаркуа

1 – 1

11. Гәында-ԥшӡеи Хьгәи 
рыхҭыс

1 – 1

12. Нарҭаа рцәырҵшьеи, 
рҟазшьақәеи, рыхьӡқәеи 3 – 3

Аҳәаанырцә инхо аԥсуаа рҿы нарҭаа репос анҵара аҭоу-
рых азы имҩаԥгаз аԥшаарақәа рышьаҭала макьаназы иҟаҵа-
зар ҟалоит абарҭ алкаақәа:

1. Иахьазы еидкылан иҟоуп ҭырқәтәылатәи аԥсуа диаспора 
рҿынтә ианҵоу нарҭаа рҳәамҭақәа 30 инареиҳаны. Атекстқәа 
анырҵеит ҭырқәтәылатәи аизгаҩцәа (Омар Беи гәаа, Орҳан 
Шамба, Џьамал Ҳараниа, Џьенгьиз Бганба, Дурсун Наҷҟье-
биа) реиԥш, аԥснытәқәагьы (Емма Кьыл-ԥҳа, Виачеслав 
Чрыгба, Алина Ач-ԥҳа, Сергеи Габниа, Шоҭа Салаҟаиа, Зураб 
Џьапуа, Адгәыр Какоба, Арда Ашәба, Есма Ҭодуа-ԥҳа, Ма-
донна Ԥлиа-ԥҳа). Аматериалқәа анҵоуп ҩрала, аудиола, ви-
деола. Урҭ рхыԥхьаӡараҿы иҟоуп 10 рҟынӡа ажәабжьҳәаҩык 
иҿынтә аиҭанҵарақәа. Арҭ атекстқәа ҿырԥштәы бзиақәоуп 
ажәабжьеиҭаҳәаратә ҟазареи, аепикатә традициа аиқәхашьеи, 
аҽыԥсахшьеи рыҭҵааразы.

2. Хыхь сызлацәажәаз нарҭаа рҳәамҭақәа абарҭ аепикатә 
персонажцәа рхаҿсахьақәа ирыдҳәалоуп: Сасрыҟәа (26), 
нарҭаа аишьцәа (4), Иарчхьауи, Гәында-ԥшӡеи, Хәажәарԥы-
си (2), Саҭанеи-Гәашьа (1). Ишаабо еиԥш, мшыннырцәтәи 
аԥсуаа репикатә репертуар аҿы, зыԥсадгьыл аҿы инхо аԥс-
уаа рыҟнеиԥш, ихадароу ароль наигӡоит Сасрыҟәа, уи ихаҿ-
сахьа ҷыдала ирылаҵәоуп, иара изку аҳәамҭақәа аԥыжәара 
рымоуп. Ари ахшыҩҵак даҽазныкгьы иарҵабыргуеит аԥсуа 
нарҭтә ҳәамҭақәа рҿы (адыга версиаҿгьы ишыҟоу еиԥш) ае-
пос атематикатә еилазаара зегьы еибаркны изку асиужетқәа 
Сасрыҟәа ихаҿсахьа шакәу изыдҳәалоу. 

3. Ҭырқәтәыла инхо аԥсуаа зегь реиҳа иргәалашәо нарҭтә 
сиужетқәа иреиуоуп: Сасрыҟәа нашанала иира (1.1); Са-
срыҟәа адауы амца шицәиго (4.1); Сасрыҟәа адауы-ацәаӷәаҩ 
дышиқәшәо (5); Сасрыҟәа (ма нарҭаа зегьы) агәылшьапқәеи 
адауцәеи шықәихуа (7).

Арҭи егьырҭ нарҭаа рҳәамҭақәеи мшыннырцә инхо аԥс уаа 
ргәалашәараҿы еиқәхеит, рабдуцәа Аԥснынтә уахь ишнар-
газ еиԥш, ԥсахра дук рымамкәа. Атәым бызшәеи акультуреи 
рыҩныҵҟагьы аԥсуаа ржәытәӡатәи нарҭтә ҳәамҭақәа, аха-
натә ишыҟаз еиԥш, 150 шықәса ирылган раагара рыл шеит. 
Аҳәамҭақәа злашьақәгылоу ахәҭақәа зегьы аԥсуа епикатә 
традициа иақәшәоит. Аҭырқәа нырра еиҳарак иахьубарҭоу 
алексика аҩаӡараҿоуп: имаҷымкәа аҭырқәа ажәақәа аԥсшәа 
иаланагалеит, уи, хымԥада, ианыԥшуеит ажәабжьеиҭаҳәара-
гьы. Аԥсуа диаспора ррепертуар аҿгьы аԥсуа епикатә тради-
циа шыҟац ишынхаз дырҵабыргуеит атекстқәа рҿы иуԥыло 
аҭыԥқәа, амаҭәартә дунеи адыргақәа, ихадароу афырхацәа 
рыхьӡқәа уҳәа егьырҭ аҷыдарақәагьы. Нарҭаа рҳәамҭақәа аԥ-
суа диаспора рфольклор аҿы реиқәхара, нарҭаа репос атради-
циа ахаҭа аԥсуаа рҿы адацқәа даара ишыӷәӷәо зырҵабыргуа 
ҭагылазаашьоуп.

2015 

1.3. АКУЛЬТУРАТӘ ФЫРХАҴА ИХАҾСАХЬА 
АԤСУА НАРҬТӘ ЕПОС АҾЫ

Аусумҭа хықәкыс иамоуп акультуратә фырхаҵа ихаҿсахьа 
аҟазшьақәа аԥсуа нарҭтә епос афырхацәа иахьынӡарызҷы-
дароу аарԥшра. Аҭҵаара мҩаԥгоуп аа-томкны иҟало аԥсуа 
нарҭтә епос атекстқәа рҭыжьымҭа ашьаҭала. Иалкаауп Сас-
рыҟәеи, Саҭанеи-Гәашьеи, Зарҭыжәи, Аинар-жьии, Қьаҭ-
уани, Цәыцәи, Уахсиҭи уҳәа аперсонажцәеи урҭ ирыдҳәа-
лоу асиужетқәеи амотивқәеи. Имҩаԥгоу атекстқәа рыҭҵаа-
ра иалҵшәаны еилкаахоит аԥсуа нарҭтә епос аҿы ихадароу 
акуль туратә фырхаҵарақәа Нарҭ Сасрыҟәа изку аҳәамҭақәа 
рҿы ишцәырҵуа, насгьы ари ахаҿсахьа хылҵшьҭрала ажәытә-
ӡатәи аԥхьабзазаратә мифқәа рперсонажцәа дшыртәышьҭроу. 

Амифологиатәи аепикатәи традициақәа рҿы акульту-
ратә фырхаҵа изку атеориа акыр инарҭбаау еиҿырԥшратә 
материа лла аус адиулеит адунеи зыхьӡ адыруа афилолог 
Е.М. Мелетински. Аҵарауаҩ иазԥхьагәаҭарала, акультуратә 
фырхаҵа – аԥхьабзазаратә фольклор иалаҵәоу хаҿсахьоуп, 
ауаа акультуратә цәырҵрақәа рзааиртуеит, убриаамҭазгьы 
аԥхьарҿиаҩык иаҳасабала дцәырҵуеит: «Мифы о культурных 
героях-демиургах, как и другие первобытные мифы, – па-
мятники нерасчлененного первобытного фольклора родовой 
эпохи. <…> Некоторые образы архаических эпосов пред-
стают перед нами как культурные герои. Проникновение в 
древнейшие эпосы этих первых героев мирового фольклора 
вполне естественно. <…> Переход от мифического культур-
ного героя к эпическому богатырю отчетливо выражает одна 
из главнейших фигур нартского эпоса – Сосрыко (Сослан). 
Эпос о Сосрыко отличается крайней архаичностью (особен-
но в адыгской и, тем более, в абхазской версиях)» (Мелетин-
ский 2018: 39, 341, 355).

Акультуратә фырхаҵа иҟазшьақәа даараӡа ирызҷыдараны 
иҟоуп кавказаа рнарҭтә епос аперсонажцәа аӡәырҩы. Аԥсуаа 

рҿы урҭ иреиуоуп: Сасрыҟәа, Саҭанеи-Гәашьа, Зарҭыжә, Аи-
нар-жьи, Қьаҭуан, Цәыцә, Уахсиҭ уҳәа убас егьырҭгьы.

Сасрыҟәа – аԥсуааи, ашәуааи, адыгааи, ачечен-ингушцәеи 
рнарҭтә ҳәамҭақәа дырфырхаҵа хадоуп, иара убас, аепос ауа-
ԥси аҟарач-балҟартәи версиақәа рҿы афырхацәа хадацәа дыр-
уаӡәкуп. Уи акырӡа ижәытәӡатәиу епикатә фырхаҵа жәлоуп 
(Мелетинский 2004: 183), ихаҿсахьа аҷыдарақәа акультуратә 
фырхаҵа ишьашәалоуп (Мелетинский 2018: 356).

Сасрыҟәа нашанала диуеит: нарҭаа ран Саҭанеи-Гәашьа 
аӡиас аҿы лыҽшылкәабоз, аӡнырцә нарҭаа «рыхьча» Зарҭыжә 
дылбоит; «ахьча», ацәа дшаалҵыз, Саҭанеи даниҿаҷҷа, ди-
гәаԥхоит, аха аӡиас дызмырит; нас «ихаҵара» нырцә Саҭа-
неи илықәкны идәықәиҵоит; уи ахаҳә иахьақәшәаз ауаҩсахьа 
аннаҵеит; Аинар-жьи ауаҩсахьа ахаҳә иалихуеит (Джапуа 
2016а: 321–322).

Аҭҵааҩцәа ари асиужет ахыҵхырҭақәа рыԥшаауеит Мит-
реи Улликумми ирызку ажәытәӡатәи ахуррит-хетттә ҳәам-
ҭақәа рҿы (Джапуа 2016а: 95–97). 

Палинезиатәи Мауи иеиԥш, Сасрыҟәа иашьцәа зегьы дреи-
ҵбуп, дагьреиӷьуп, зехьынџьара зегь рыла ираԥигоит. Убриа-
зы дара иҵашьыцуеит, датәарбаӡом, иҭархара иашь ҭоуп. Са-
срыҟәа Саҭанеи-Гәашьа илирҳәоит иира маӡас иаҵоу. Афыр-
хаҵа амагиатә лшарақәа имоуп, иажәа наӡоит; акарело-финтә 
культуратә фырхаҵа Виаиниамеинен иеиԥш, Сасрыҟәа ифы-
р хаҵарақәа наигӡоит мчла аасҭа хшыҩла, нашанала, гыз-
малрыла. Даара диашоуп В.И. Абаев абас аниҳәо: Сасрыҟәа 
«начинает как герой-войн, но кончает как герой-колдун» 
(Абаев 1982: 44).

Адунеи аҿы иҟоу егьырҭ акультуратә фырхацәа гәыԥҩык 
дреиԥшны, Сасрыҟәа аишьцәа рацәаҩны имоуп, днарҭуп, 
драшьоуп ҳәагьы дрыдыркылаӡом. 

Аперсонаж икультуратә фырхаҵарақәа рахьтә иаҳа еицы-
р дыруеит, ҵакылагьы аҽалнакаауеит амцаагара, амца адгьыл 
аҿтәи аԥшәма – адауы – имхра. Иара усгьы иҳәатәуп, Са-

срыҟәа изку аҳәамҭақәа (иара аԥсуа нарҭтә епос ахаҭагьы) 
ртематика адауцәеи урҭ ирышьашәалоу ахаҿсахьақәеи ирҿа-
гылан ақәԥара ашьаҭала ишышьақәгылоу. Абри атемаеибаркы-
раҿы амцаагара цәырҵуеит зегьы ираԥхьатәиу, еицырдыруа, 
бзиа еицырбо, иоригиналтәу асиужетқәа ируакны. Асиужет 
аҵакы злаҟоу ала, Саҭанеи-Гәашьа Сасрыҟәа датәамбакәа 
хьыӡрацара ицаз ԥшьынҩажәи зеижәҩык лыҷкәынцәа амш 
цәгьа-бааԥс рхьылыгӡоит; Сасрыҟәа ахьҭа иарлаҳәыз иашь-
цәа дрыхьӡоит; урҭ ирԥхарц азы, ажәҩан аеҵәа кыдиԥаауе-
ит; гызмалрыла дииааины, адауы амца имихуеит (Джапуа  
2016а: 324).

Аҳәамҭа ахҭысқәа рҿы Сасрыҟәеи Саҭанеи-Гәашьеи рна-
шанатә лшарақәа (амш цәгьа аагареи, адауы аӡыжь иҭар-
ҵаареи, амцаагареи рмотивқәа рҿы) арҭ ахаҿсахьақәа ржәы тә-
ӡатәира дырҵабыргуеит. Урҭ ирныԥшуеит, А.Н. Генко иажәа-
қәа рыла иуҳәозар, афырхаҵа анашанауаҩ ироль анимаз тәи 
афырхаҵаратә епос ажәытәӡатәи аамҭа1. Е.М. Мелетински 
ишиҩуеиԥш, афырхаҵеи уи иҿагылоу адауи рмагиатә еицла-
брақәа, «рыхәмаррақәа иааџьоушьартәы иугәаладыршәоит 
Виаиниамеинени Иукахаинени реисарақәа ирызку акаре-
ло-финтә руна (Мелетинский 2018: 355).

Сасрыҟәа анаҩстәи икультуратә фырхаҵараны иуԥхьаӡар 
ҟалоит адунеитә фольклор акыр инеиҵыхны иадыруа 
амаҭ ақәԥара амотив (АТ 300) шьаҭас измоу, аӡаагара (ма 
архынҳәра) иазку асиужетгьы: афырхаҵа, адгьыл аҵа дан-
нанага, уатәи аӡыхь зҽакәзыршаз агәылшьап (ма зны-зынла 
– адауы) шьны, аӡы ахы иақәиҭитәуеит. (Вариантқәак рҿы 
агәылшьап ахала иқәҵны ицоит, знапала иҭахарц иҟоу Сас-
рыҟәа дшааз анаҳа.) (Джапуа 2016а: 325). 

Сасрыҟәа ихаҿсахьа иадҳәалоуп даҽа культуратә фыр-
хаҵаракгьы – аҩи аӡахәеи Аԥсны раагара: нарҭаа аишьцәа 
реимак-реиҿак аан еилкаахоит (нарҭаа рҳаԥшьа Ҩаӡамкьаҭи 

1 Урыстәылатәи аҭҵаарадыррақәа ракадемиа Мрагыларатәи анапы-
лаҩырақәа ринститут архив. Афонд № 74, аҵәахратә номер 136.

рқәаби рыла), Цәыцә зегь реиҳа афырхаҵарақәа шыҟаи ҵаз, 
нарҭаа рнашанатә ҳаԥшьагьы иара ишизынхо; Сасрыҟәа, ари 
аисара данаҵаха, дгәаан аҳаԥшьа шьапыла данас, быжь- 
шьхак ирхыууааны Аԥсны икаҳауеит; аҳаԥшьа анԥҽы, иҭаз 
аҩы каҭәоит, ажь агәаӷьқәа ԥсаҟьаны зехьынџьара икаԥсоит; 
убриалагьы ауаа аҩыҟаҵара иалагоит (Джапуа 2016а: 331).

Ишубарҭоу еиԥш, ари асиужет аҿы Сасрыҟәа акульту-
ратә фырхаҵара ҟаиҵоит заа иӡбаны акәымкәа, «машәырла»; 
усоуп ахҭысқәа шымҩаԥысуа акультуратә фырхацәа ирызку 
ажәытәӡатәи аҳәамҭақәа рҿы (Аншба 1970: 22–23).

Сасрыҟәа иоуп аҽыбжьара аԥшьызгазгьы: афырхаҵа ициз 
иҽы анҭаха, нарҭаа реизарахь амҩа дшықәыз, аӡиас даныз-
мыр, абынҽа аанкыланы, дақәтәаны аӡы шаауаз ала иҭацала-
ны ибжьоит (Джапуа 2016а: 323).

Иара убас, Сасрыҟәа ауаа раарыхра иаԥырхагаз еҵәаџьаа 
кыдиԥаауеит (Джапуа 2016а: 323)

Сасрыҟәа ҩысҭаарыла дызшьырц ишьҭоу ашыӡгьы гыз-
малрыла даиааиуеит, уиала ашыӡ ауаа ирԥырхагамхо иҟаи-
ҵоит (Джапуа 2016а: 328).

Сасрыҟәа иҭахара иазку асиужетқәа рҿы ицәырҵуеит аԥс- 
тәқәеи аԥсаатәқәеи рышәира, ма рныҳәара атәы зҳәо ае-
тиологиатә мотивқәеи аҳәамҭақәеи. Урҭ еиҳараӡак иубоит 
Сасрыҟәа ахаҳә ижәҵан иҭархара иазку асиужет аҿы: ихәу 
Сасрыҟәа ишҟа иааиуеит еиуеиԥшым аԥстәқәеи аԥсаатәқәеи 
(еиҳараӡак – абга, алаҳәа, аҳәыҳә) зҟазшьеи, зыԥшреи, зхы-
м ҩаԥгашьеи Сасрыҟәа иҳәахьақәа ирхылҿиаауа (Джапуа 
2016а: 328). Хаҳәла ииз афырхаҵа хаҳәла иҭахара амотив иа-
ныԥшуеит ҵаҟатәи адунеии ан лымгәарҭеи ассоциациала реи-
дҳәалара, здунеи зыԥсахыз ауаҩы ахаҳә ашҟа, «амгәарҭахьы» 
ихынҳәра иазку ажәытәӡатәи адунеихәаԥшышьақәа (Джапуа 
2016а: 130). Егьырҭ амифоепикатә традициақәа рҿгьы иу-
барҭоуп акультуратә фырхацәа адгьыл ахь, ахаҳә ахь, ахрахь, 
ма ажәҩан ахь «ишыхынҳәуа» (Мелетинский 2018: 342–343).

Нарҭаа рҳәамҭак аҿы Сасрыҟәа днанагоит ажәҩан ахь (ма 
амзахь), аӡиа дырны, ма нашанала, мамзаргьы ауапа иҽылаҳәа-

ны, илабашьеи иԥсасеи ицырхырааны. Иҟалап абри аҳәа- 
мҭа иадҳәалазар, амреи амзеи атыҩ ианакуа, Сасрыҟәа иуа-
пеи илабашьеи рыла урҭ хҩоушәа зҳәо атекстқәагьы (Джапуа 
2016а: 329).

Аԥсуаа рмифологиатә дунеихәаԥшышьаҿы аԥсхәрақәа ры м- 
ҩаԥгара ахы акуеит ҳәа иԥхьаӡоуп Сасрыҟәа ила: Сас рыҟәа 
инышәынҭраҿы аҵх зхызгаз аныҟәаҩ Сасрыҟәа ԥсхәыда 
дшынхаз ибоит; аҩныҟа даныхынҳә, нарҭаа рқьамҭаҿы Са-
срыҟәа иԥсхәы иуеит; убринахыс аԥсуаа аԥсхәура иалагоит 
(Джапуа 2016а: 329). 

Аԥсуаа рҳәамҭақәак рҿы Сасрыҟәа ихаҿсахьа иаԥыршь-
уеит аҵәыуарақәа рцәырҵрагьы – Сасрыҟәа дҭахаанӡа иԥсыз 
рҵәыуаӡомызт, данҭаха ашьҭахь ирҵәыуо иалагоит (Джапуа 
2016а: 329).

Акультуратә фырхаҵара аҟазшьақәа амоуп нарҭаа ран, 
нарҭаа рҭаацәара ду зхылҵыз, хыс иамоу, змагиатә мчы ҳәаа 
амам Саҭанеи-Гәашьа лхаҿсахьа. Лара иаҳа дхаҭәааны 
дцәырҵуеит лыҷкәын еиҵбы Сасрыҟәа изку аҳәамҭақәа рҿы, 
избан акәзар, есымша уи иԥсҭазаара мҩақәылҵоит, дахылаԥ-
шуеит, лара дагны иҟалаӡом. Убас, Сасрыҟәа нашанала ахаҳә 
иахылҵра иазку асиужет аҿы Саҭанеи лхаҿсахьа аабоит аԥс-
ҭазаара арахәыц зхахо, изҳауа мифологиатә хахаҩ-ԥҳәысны. 
Лара лоуп аԥхьаӡа акәны адырди адырдхеи ҟазҵо: 

Қәны ҷаԥшьк жә[жә]аны иаалымӷыҵралҵоит,
Шә-ҟьантазк ахьылбуа лшьапала илыҵалырҟәыҿуеит,
Лнапала длаха-ҩаханы иааилылхуеит,
Дардӷәыс иҟаҵаны далахахоит.
Цаҟьажәк ахьыбуа лшьапала иаалыҵларԥоит,
Лнапала днагәаны иаакылылҵәоит,
Дардхас иҟаҵаны, лшьамхы иаақәылкуеит. 
                                                                    (Нарҭаа… № 2)

Абри асиужет аҿы «ахьча» Зарҭыжә дцәыргоуп адауы, 
агәылшьап, амаҭ иреиԥшу нарцәытәи адунеи аперсонажк, 

нашанала Саҭанеи лцәалтәымкәа дҟазҵо аӡәы иаҳасабала. 
Убриазы акәхаргьы ҟалоит Сасрыҟәа амагиатә лшарақәа зи-
моу – адауы / агәылшьап / амаҭ ирхылҵыз афырхаҵа, дара 
реиԥш, иаргьы амагиатә лшарақәа илалоит. 

Гәында-ԥшӡа лымҵарсра иазку аҳәамҭа анҵәамҭаҿы, аԥ-
ҳәызба деимакны еисуа Нарчхьоуи Хәажәарԥыси Саҭанеи 
(ма Хәажәарԥыс иан) лажәа амагиатә мчала иаанылкылоит; 
Гәында ашьхеи ашьхымӡеи дрынцәахәны дҟал ҵоит, Хәа-
жәарԥыс дхәажәылтәуеит, Нарчхьоу дхаҳәылтәуеит (Джа- 
пуа 2016а: 332).

Нарҭаа рықәӡаара иазку аҳәамҭақәа рҿы Саҭанеи-Гәашьа 
(зны-зынла – егьырҭ нарҭаа) нарҭаа рлақәеи ркәытқәеи дры-
қәшәиуеит – рлақәа бгақәахарц, ркәытқәа лаҳәақәахарц азы 
(Джапуа 2016а: 339).

Нарҭаа репос атематикаҿы ицәырҵуа аетиологиатә ҳәам-
ҭак ала, аԥш ацәырҵра Саҭанеи-Гәашьа илыбзоуроуп: лгәыԥ-
ҳәыхш ахьықәҭәаз адгьыл аҿы аԥш аауеит (Джапуа 2016а: 
323). 

Саҭанеи-Гәашьа, иара убас, ацуныҳәа аԥылҵоит: лара ла-
б жь гарала, нарҭаа рҭацацәа аныҳәара амҩаԥгара иалагоит 
(Джапуа 2016а: 337). 

Акультуратә фырхаҵарақәа азҷыдароуп Аинар-жьи иха-
ҿсахьагьы. Сасрыҟәа нашанала ахаҳә иахылҵра асиужет 
аҿы ажьи дцәыргоуп афырхаҵа ихаҿсахьа ахаҳә иалызхуа, 
дзыӡрыжәуа, аихатә гареи афырхы иалху аҳәеи изыҟазҵо 
ԥхьаԥҵаҩык иаҳасабала (Джапуа 2016а: 322–323). Насгьы 
Аинар-жьи зхи зҵыхәеи еихшьыз амаҭ (ма зшьапқәа еиқәыԥ-
саз ала) даҿыԥшны арыҭәа иӡбоит (Джапуа 2016а: 324). Уи 
иџыртә шьамхқәа ԥсынгьерис иман, иарӷьа ҭаҷкәым жьаҳәас 
иман, иарма напы рыҭәас иман; аԥсуаа рҿы ажьира иара 
иҟынтә ахы ыҵнахуеит (Джапуа 2016а: 324).

Нарҭ Қьаҭуан ихаҿсахьа иадҳәалоуп аҿырпыни ашәеи 
раԥҵара: афырхаҵа дшышәарыцоз амаҭ ицҳауеит; ихьаа ӷәӷәа 
иахҟьаны ибжьы иҭигоз аԥхьатәи ашәахоит; абнараҿ зырахә 

зырҳәуаз афырхаҵа аҿарпын ҟаиҵоит абжьы зҭаҩуаз аҵла-
махәҭа иалхны (Джапуа 2016а: 333). Даҽа вариантқәак ры ла, 
нарҭаа ашыла шырхәуаз, алыхәҭа абжьы иаҿыԥшны акәаша-
реи ашәаҳәареи иалагоит (Джапуа 1995: 120).  Ш.Хь. Са  лаҟаиа 
ииашаны иазгәеиҭоит: «Случайность, при которой Кятуан впер-
вые изобретает свирель (ачарпын), а также его выкрики, не 
преследовавшие никогда цели стать песнею, но тем не менее 
ставшие ею, положив начало песнопению, говорят в пользу 
глубокой архаичности культурных подвигов Кятуана» (Сала-
кая 2008: 219). Қьаҭуан, иара убас, иаҟәихуеит еибашьрала 
ауааи арахәи рықәхра, аимактәқәа зегьы хшыҩла, еицәажәа-
рыла ишыӡбатәу ауаа агәра дырганы (Джапуа 2016а: 334).

Ажәабжьҳәаҩцәа аԥсуа нарҭтә епос аҿы акрызҵазкуа афы-
рхаҵа Цәыцә ихаҿсахьа иадырҳәалоит ашәыр-хкқәа раагара: 
нарҭаа аишьцәа Цәыцә хыс дҭаҵаны абзарбзан еиҵарҵоит, 
уиала адауцәа рбаа еихсуеит (ма Цәыцә амзаша ихьшьны абаа 
дҭарыжьуеит, мамзаргьы ацә-цәақәа, ажә-цәақәа дрылаҳәаны 
абаа аҭӡы дагәыдырҵоит); афырхаҵа, нарҭаа аишьцәа ицыр-
хырааны, адауцәа ықәхны, ашәыр-хкқәеи егьырҭ амазара-
қәеи аԥхьаӡа акәны иааигоит (Джапуа 2016а: 330–331).

Нарҭ Сиҭ-иԥа Уахсиҭ ибзоурахеит арахә рҳәырҭа беиа-
қәа ргара: Уахсиҭ нарҭаа рыҽқәа адауы идгьылқәа рахь икеи-
цоит, бӷарҵахьы реиқәԥараҿгьы адауы дииааиуеит (Джапуа 
2016а: 335).

Акультуратә фырхаҵарақәа маҷымкәа инарыгӡоит аԥс-
уа нарҭтә епос егьырҭ аперсонажцәагьы. Иаҳҳәап: 1) Дыд-
рыԥшь-ныхеи Лыӡаа-ныхеи Нарҭ Дыди уи бзиа иибаз аԥҳәы-
зба Лыӡаа рҭыԥҳаи ирыдҳәалоуп (Джапуа 2016а: 335); 2) 
Нарчхьоу иԥҳәыс ицәырылгеит аԥсрақәа рҿы ахцәықәԥса-
реи ашьапхтреи рҵас (Джапуа 2016а: 332); 3) нарҭаа аишь-
цәа аҵыхәа ԥырҵәеит аҭаҳмадцәа рышьра аҵас (Джапуа 
2016а: 334); 4) нарҭаа аишьцәа аҵыхәа ԥырҵәеит ашәарах 
қәыԥшқәа рышьра (Джапуа 2016а: 336); 5) нарҭаа аишьцәа 
ихацдыркуеит еиуеиԥшым аныҳәарақәа (Джапуа 2016а: 337–

338); 6) нарҭаа аџьыкхыш рыԥшаауеит (Джапуа 2016а: 336); 
7) нарҭааи аҵанқәеи, арбаӷь аҵыхәеи арахә ажәҩашәаҟьеи 
ирҿыԥшны, ацәеихеи амаганеи аԥырҵоит (Джапуа 1995: 21); 
8) нарҭаа рҿы аҿаҳа данинахыс аҿаҳацәа цәырҵуа иалагеит 
(Джапуа 1995: 21); 9) «Аҳацҳа» ахьӡхеит имҵадырсыз аӡӷаб 
аҳа амахә аанкыланы аӡиас дахьахыԥаз аҭыԥ (Джапуа 1995: 
21); 10) аԥхьарца ацәырҵра ахҟьеит Аԥхьари Цари инамӡаз 
рыбзиабара (Джапуа 2016а: 334). 

Уиадагьы, Аԥсны еиуеиԥшым аҭыԥқәа нарҭаа репос апер-
сонажцәа рыхьӡқәа ирыдҳәалоуп. Убарҭ иреиуоуп: 1) акәа-
раҷҷа Нарҭоу; 2) аӡиас Қьаҭуан; 3) ашьха Марыхә; 4) Нарҭ-
ӡы; 5) Сасрыҟәа инышәынҭра; 6) ахаҳәқәеи ахрақәеи ирну 
Сасрыҟәа иҽышьҭақәа; 7) Гәында лашҭа; 8) Нарчхьоу ашьха; 
9) Кәын иашҭа уҳәа убас егьырҭгьы (Инал-ипа 1977: 7–80).

Иааҳгаз аҿырԥштәқәа рҟынтә ишубарҭоу еиԥш, аԥсуаа 
рнарҭтә епос аҿы акультуратә фырхаҵа иҟазшьақәа цәыр-
ҵуеит даара акырџьара. Урҭ рахьтә ихадароу акультуратә 
фырхаҵарақәа, акультуратә аартрақәа рҽеизыркуеит аепос 
афырхаҵа хада Сасрыҟәа ихаҿсахьаҿы. Иара егьырҭ нарҭаа 
зегьы дрыцкуп, изку аҳәамҭақәа аепос ижәытәӡатәиу аҿы-
гҳара шьақәдыргылоит. Уи ифырхаҵарақәа анс акә, арс акә 
иаԥхьатәиқәоуп, акультуратә фырхацәа ирызку аҳәамҭақәа 
рҷыдарақәа ҟьаны ирылаԥсоуп уҳәар ауеит. 

Хыхь зыӡбахә сҳәаз асиужетқәеи амотивқәеи еилыкка 
иудырбоит, Сасрыҟәа хылҵшьҭрала аԥхьабзазаратә мифқәа 
ажәытәӡатәи ркультуратә фырхаҵа-ԥхьарҿиаҩы ихаҿсахьа 
дшашьашәалоу, дшахылҿиаауа. Урҭ аҳәамҭақәа рахьтә зегь 
реиҳа иҿырԥшыгоуп иклассикатәу акультуратә фырхаҵара – 
амцаагара, амца аԥхьаӡатәи адгьыл аҿтәи ахьчаҩ, аԥшәма – 
адауы – магиатә ажәалеи гызмалрылеи ицәгара.

Акультуратә фырхацәеи урҭ рфырхаҵарақәеи ирыз-
ку нарҭаа репос асиужетқәеи амотивқәеи еиҳараӡак ае-
пос иатәышьҭрақәоуп, архаикатә мифологиа иаҵанакуеит. 
Аха хәҭакахьала урҭ рхыԥхьаӡараҿы иубоит амифологиатә 

ҳәамҭақәеи егьырҭ афольклортә жанрқәеи иртәу ахаҿса-
хьақәеи атекстқәеи. Урҭ нарҭаа рҳәамҭақәа рконтекст иалага-
лахеит. Нарҭаа репос иатәышьҭрам арҭ амифқәа иуеилдыркаа-
уеит еиуеиԥшым ацәырҵрақәеи, ахҭысқәеи, ахьӡқәеи рхыл-
ҵшьҭра (Аншба 1970: 40).

Ҳазхәаԥшыз ахаҿсахьақәеи аҳәамҭақәеи иаадырԥшуеит 
кавказаа рнарҭтә епоси акультуратә фырхацәа ирызку аԥхьа-
бзазаратә мифқәеи хылҵшьҭрала ишеизааигәоу. Убриаамҭа-
зы иубарҭоуп арҭ асиужетқәа семантикала, насгьы иахьынӡа-
епостәу, иахьынӡажәытәтәу рганахьала ишеиҟарам. Текстқәа-
ки урҭ рперсонажцәеи иара нарҭаа репос ахаҭа атрадициақәа 
рнырралагьы иаҳа ихьшәаны ицәырҵуеит. Убас, нарҭаа ре-
пос, ганкахьала, ажанрҩныҵҟатә, атәым жанртә рҿиамҭақәа 
рыла аҽханарҭәаауеит, аҽышьақәнаргылоит, даҽа ганкахьа-
лагьы, иепикатәуи иепикатәыми аҿаԥыцтә рҿиамҭақәа ирны-
руеит (Джапуа 2016а: 183).

2018 

1.4. АԤСУАА РҾАԤЫЦТӘ ФОЛЬКЛОР ЖАНРЛА 
АИХШАРАЗЫ

Аԥсуаа рҿаԥыцтә фольклор ажанртә еилазаашьа нагӡа- 
аагӡаны иахьанӡагьы еилкаам. Уи ус иахьыҟоу ҳара ҳҿы, ма 
иаҳа инарҭбааны – кавказфольклорҭҵаара мацараҿы акәӡам. 
Акыршықәса раԥхьа «афольклортә традициақәа ржанртә 
еих шареи ржанртә еилазаареи рызҵаара аӡбара макьана акра-
гуп» (Мелетинский и др. 1994: 66) ҳәа азгәарҭон аҵарауаа. 
Азҵаара ауадаҩра бзианы ианыԥшит афольклортә жанрқәа 
системала реихшара иазкыз 1963 шықәсазтәи Будапешттәи 
адунеижәларбжьаратә конференциа. Иазгәаҭатәу, иара уиаа-
хысгьы ари азҵаараҿы шьаҭанкыла ԥсахрак ҟамлац. Насгьы 
иахьа, еиҳаракгьы Асовет ҳәынҭқарра анхыбгала ашьҭахь, 
афольклор амаҭәартә ҳәаақәа рҽырԥсахит. Убриазгьы даа-
ра иаҭахны иҟоуп Асовет ҳәынҭқарра иқәынхоз ажәларқәа 
рфольклортә традициақәа ржанртә еилазаара бла ҿыцла аиҭа-
хәаԥшра.

Ажәларқәа аӡәырҩы иреиԥшны, аԥсуаа рҿаԥыцтә фоль-
клор иазхьаԥшуа иалагеит апрофессионалтә фольклорҭҵаа-
ҩ цәа цәырҵаанӡа. Жәлар рырҿиара арҭ абзиабаҩцәа, аинту-
зиастцәа, ма даҽа занааҭк змаз ауаа ианырҵоз, иркьыԥхьуаз 
атекстқәа реиҩдырааразы, аки-аки реиламырҩашьаразы, реи-
лыргаразы еихшашьақәак рхы иадырхәон, гәынхәҵысҭала, 
емпирикатә шьаҭала, ҵакыла, еиҿартәышьала, ԥшра-сахьала 
уҳәа еишьашәалоу арҿиамҭақәа еидыркылон. Ари аҿаԥыцтә 
фольклор ажанрқәа рыҭҵаарадырратә еихшара ашҟа ихаз 
мҩахәасҭак еиԥш, «аҿаԥыцтә жәарҿиараҿы ажанртә хәыцра 
ахацыркрак еиԥш» (Мелетинский и др. 2010: 62) иҳаԥхьаӡар 
ауеит. Уи аԥхьатәи шьаҿан, лагамҭан, анаҩсҟа аҭҵаарадыр-
ратә жанртә еихшара хаҭа ҟаҵахаанӡа. 

Афольклорҭҵааҩцәа-атеоретикцәа – В.И. Пропп, Б.Н. Пу-
тилов уҳәа – ишазгәарҭоз еиԥш (Пропп 1998: 173–184; Пу-
тилов 2006: 90–108), даара ишуадаҩугьы, иалкаахар ҟалоит, 

аҿаԥыцтә фольклор ажанртә системақәа раԥҵаразы ихадароу 
аҭагылазаашьақәа хәба; 1) арҿиамҭа «асахьаркыратә ҵакы», 
иаанарԥшуеи иаазырԥшуеи ракзаара; 2) арҿиамҭа апоетикеи 
аструктуреи; 3) арҿиамҭа афункционалтә лагамҭа; 4) арҿиа-
мҭа анагӡашьеи аԥсҭазаашьеи; 5) аҿаԥыцтә рҿиамҭа егьырҭ 
иҿаԥыцтәым арҿиамҭақәа ишырзыҟоу.

Аԥсуа фольклор ажанртә еихшаразы, аимпирика-гәныхә-
ҵысҭалатәиқәа ҳәа ззуҳәар ауа, аԥхьатәи аҽԥышәарақәа рхы 
ркит 1930-тәи ашықәсқәа инадыркны. Урҭ иреиуоуп аԥсуа 
лакәқәа аԥхьатәи реизгақәа – 1935, 1936, 1940 шықәсқәа рзы 
А.К. Аҳашба, В.И. Кәыкәба, К.С. Шьаҟрыл, Хә.С. Бӷажәба 
рҭыжьымҭақәа (Абхазские сказки 1935; Аԥсуа лакәқәа 1936; 
Аԥсуа лакәқәа 1940); аԥсуа жәлар рпоезиа аԥхьатәи аизгақәа 
– 1941, 1956, 1959 шықәсқәа рзы Д.И. Гәлиа, Хә.С. Бӷажәба, 
И.Е. Кортуа, Б.У. Шьынқәба рҭыжьымҭақәа (Аԥсуа жәлар… 
1941; Аԥсуа жәлар... 1956; Аԥсуа жәлар… 1959) уҳәа убас 
ирацәаны. Арҭ аизгақәа рҿы арҿиамҭақәа ржанртә еихша-
ра асистема амаӡам, аҭҵаардырратә ҭыжьра атекстоло гиатә 
принципқәа еилахәоуп. Уиадагьы, арҿиамҭақәа ржанртә еих-
шашьа аидеологиатә диктатгьы изацәымцеит. Ҿырԥшыс иаа-
ҳгозар, аԥсуа жәлар рпоезиа ашәақәа рклассификациаҿы, заа 
ицәырҵыз арҿиамҭақәа аԥхьа ицо акәымкәа, аханатә инеи-
уеит асовет аамҭазтәи арҿиамҭақәа, Ленин, аколнхара ирызку 
ашәақәа уҳәа.

Аԥсуаа рҿаԥыцтә фольклор аԥхьаӡа акәны, «асовет фо-
льклорҭҵаараҿы еицрыдыркылахьоу аҭоурых-хронологиатә 
при нцип» дықәныҟәаны (Аншба 19751), ажанртә классифи-
кациа азиуит аԥхьатәи аԥсуа профессионалтә фольклорҭ ҵааҩ 
Ш.Хь. Салаҟаиа, 1975 шықәсазы еиқәиршәаз, ииҩыз ашә-
ҟәаҿы – «Аԥсуа жәлар рҿаԥыцтә рҿиамҭа. Ахрестоматиа. 
Еиҳау аҵараиурҭақәа рзы арҵагатә хархәага» (Аԥсуа жәлар… 
1975). Усҟантәи аамҭазы аԥсуа фольклор аӷьырак теориала 
ишҭҵаамызгьы, аҵарауаҩ иаҳа иубарҭаз аԥсуа ҿаԥыц рҿиа-

1 Ахыҵхырҭа Абиблиографиа актәи ахәҭаҿы иануп.

мҭақәа ажанртә классификациа ранырԥшра илшеит. Урҭ иреи-
уоуп: аџьа ашәақәа, ақьабзтә поезиа, аҭәҳәақәа, ажәаԥҟақәа, 
ацуфарақәа, афырхаҵаратә епос, амифологиатә ҳәамҭақәеи 
алегендақәеи, алакә, аҭоурыхтә ҿаԥыцтә рҿиамҭақәа, абзаза-
ратә поезиа, адрама, ахәыҷтәы фольклор, аԥсуа советтә ҿа-
ԥыцтә поезиа. Анаҩс 1981 шықәсазы С.Л. Зыхәба иреиҳау 
аҵараиурҭақәа рзы ииҩыз ирҵага шәҟәаҿгьы (Зыхәба 1981) 
абри ажанртә система еиқәырхоуп, шьаҭас иҟаҵоуп. 

Иазгәаҭатәу, ҳаамҭазы, ажанрқәа рӷьырак теориала иш-
ҭҵааугьы, атекстқәа реизгақәа маҷымкәа ишҭыжьугьы, аԥ-
суа фольклор абри ажанртә еихшашьа, шамахаӡак акәымзар, 
шьа ҭас ишыҟоу иаанхоит. Арахь ушьҭа акрааҵуеит афоль-
клорҭҵаара ахаҭа ахаҿԥшра шьаҭанкыла аҽаԥсахижьҭеи, аз-
неишьақәа ҿыцхеижьҭеи. Убриазы, сгәы иаанагоит, Аԥсын-
гьы егьырҭ уаанӡатәи Асовет ҳәынҭқарра иалаз ареспубли-
кақәа рҿгьы афольклорҭҵаараҿы ирҿыцтәу маҷымкәа иҟоуп, 
ажанртә еихшарагьы убрахь иналаҵаны. Амала убриаан 
изыз хәыцтәу, аԥсуаа рҿаԥыцтә фольклор угозар, еиуеиԥшым 
ажа нрқәа ирыҵаркуа арҿиамҭақәа ихаҭәаау рҭыжьымҭақәа 
злаҳамам ала, аԥсуа фольклор атематикатә еилазаара нагӡа-
ны макьана ухаҿы иузаагом. Убриазы аԥсуаа рҿаԥыцтә тра-
дициа зегь рыла инагӡа-аагӡаны ажанртә ҳәаақәа ралкаара 
ҳахьынӡазхиоу аҳәара цәгьоуп.

Адунеи аҿы атермин «афольклор» аилкаашьақәа шеи-
ԥшым еиԥш, ажәларқәа рфольклортә рҿиамҭақәа ржанртә 
си стемақәагьы аивгарақәа маҷымкәа ирымоуп. В.И. Чичеров 
иажәақәа рыла исҳәоит: «У каждого народа существуют жан-
ры, которые являются общими для всего мирового фольклора, 
<…> но некоторые жанры у каждого народа имеют особые, 
присущие только данному народу черты» (Чичеров 1959: 16). 
Европагьы Урыстәылагьы ажәа «афольклор» ҩ-ҵакык ар ҭоит: 
а) иаҳа ирмаҷны – ажәлар рҿаԥыцтә рҿиамҭақәа раҳасабала, 
б) иаҳа инеиҵыхны – атрадициатә доуҳатә культура зегьы 
аҳасабала (ажәалатәи афольклор, амузыкатә фольклор, ахаҵа-
рақәа́, агәрагарақәа, ақьабзқәа, жәлар рҟазара уҳәа аҵанакуа).



68 З.Џь. Џьапуа. Афольклори даҽа зҵаарақәаки

Актәи аилкаашьа афилологиатә знеишьа, афилологиатә 
фольклорҭҵаара аҳәаақәа ирҭыгам, аҩбатәи аилкаашьа ает-
нографиатә, антропологиатә шьаҭа амоуп. Арҭ аҩеилкаашьак 
афольклор иара аԥсабара хаҭа «иахҟьоит», избан акәзар, ари 
– асубстанциа рацәа змоу, иџьашьахәу цәырҵраны, атрадициа 
иагәалашәараны (память традиции) иҟоуп акультура аҭоурых 
аҿы. «В фольклоре не бывает отдельно только этнологиче-
ски значимых явлений (например, обряд и этнографичен, и 
художествен по сути и структуре), точно так же, как нет в 
нем ничего такого, что могло бы самодостаточно именовать-
ся только поэтическим, ибо каждый жанр, любой “добрый 
молодец”, “красна девица”, “мать – сыра земля”, любая по-
словица и т. д. и т. п. коннотируются с миром человека эт-
нического. Итак это у любого народа» (Гацак 2003: 30) – ҳәа 
дхәыцуан В.М. Гацак. Машәырны акәӡам XIX ашәышықәсеи 
XX ашәышықәса алагамҭеи рзы аҭҵааҩцәа афольклор зны 
афилологиа изаҵаркуаз, зны – аетнографиа.

Асовет аамҭазы Асовет еидгыла иаҵанакуаз аҳәынҭқар-
рақәа рҿы атермин «афольклор» аҵакы ркьаҿны, жәлар рҿа-
ԥыц рҿиамҭақәа, ажәатә фольклор ҳәа акәын рхы ишадырхәоз. 
Ари азнеишьа афольклор афилологиа аҳәаақәа ирҭанакит, 
афольклорҭҵаара алитературадырра иахәҭакны иҟанаҵеит, 
афольклортә рҿиамҭаҿы асахьаркыратә хәҭа хадаратәхеит. 
Арҭ акритериқәа ирықәымшәоз афольклортә цәырҵрақәа 
хшыҩзышьҭра рымамкәа, зхьаԥшрада иаанхеит уҳәар ауеит. 
Убриазы Б.Н. Путилов ииашан иазгәеиҭон: «Фольклористика 
в течение десятилетий была одной из самых заидеологизи-
рованных у нас наук. <…> Это касается и жанрового соста-
ва фольклора, который пока что сужен и сведен к немногим 
“привилегированным” жанрам. <…> Пласты современного 
фольклора, выражавшего действительные настроения об-
щества и отдельных его групп, были закрытой зоной, они 
как-бы не существовали, на место их подставлялись явления 
либо придуманные, искусственно вносившиеся в научный и 

читательский оборот, либо и вовсе отсутствовавшие в реаль-
ности, фигурировавшие лишь в представлениях фольклори-
стов» (Путилов 1991: 144, 146–147). Аханатә аетнографиа 
иаҳа иадҳәалаз афольклорҭҵаара шьаҭанкыла ифилологиа-
тәхеит, афольклортә рҿиамҭақәа алитературадырратә катего-
риақәа рыла рызнеира аԥыжәара агеит. Уи атәы абас ицәыри-
гоит А.К. Баибурин: «В конце 20-х – начале 30-х годов XX 
века этнография была фактически разгромлена. Фольклори-
стика в это время пытается выжить, прильнув к другой нау-
ке – филологии. С этой целью предмет изучения подвергся 
резкому сужению. В известном докладе Юрия Матвеевича 
Соколова “Значение фольклора и фольклористики в рекон-
структивный период” (1931) фольклор определялся как об-
ласть поэтического творчества, а фольклористика – как часть 
марксистко-ленинского литературоведения. Тем самым от 
фольклора отсекалось все, что не может быть подверстано 
под “поэтическое творчество” (а сюда не вписывалась огром-
ная область поверий, примет, магических практик, обрядов и 
др.» (Байбурин 2011: 4).

Абри асовет фольклорҭҵаара атрадициақәа ирхылҿиаауан 
аԥсуа фольклорҭҵаара аҿиашьагьы, иара иахьанӡагьы хада-
ратәла усоуп ишаауа уҳәар ҟалоит. Аԥсуа фольклор жанрла 
аихшарагьы афольклорҭҵаара алитературадырра адцәылара 
атенденциа аныԥшуа иаанхоит (шәахәаԥш: Аԥсуа жәлар… 
1975; Зыхәба 1981).

Аха аҵыхәтәантәи ажәашықәсақәа рзы (еиҳаракгьы 1990-
тәи ашықәсқәа раахыс) афольклор ҭызҵаауа аҵарауаа иаахт-
ны ирҳәо иалагеит асовет аамҭа ианаԥскымҭаз, хаҭалагьы 
1930-тәи ашықәсқәа иаадыркны, афольклори афольклорҭҵаа-
реи рыҿиашьа аӡышьҭреиԥш аԥсахра, амҩахгара ишалагаз. 
Усҟантәи аамҭазы, егьырҭ ртәы ҳамҳәозаргьы, Асовет еи-
дгыла Аҭҵаарадыррақәа ракадемиа академик И.М. Соко-
ловгьы «асовет фольклор» «аҟаҵаразы», аҿаԥыцтә тради-
циа аҿиара «амҩақәҵарахь» ааԥхьарақәа равторцәа дреиуан. 

Урҭ аҿа ԥыцтә ажәа азҟазацәа «аус рыдулашьазы» аметодқәа 
аԥырҵон. Убас аизгаҩцәеи ажәабжьҳәаҩцәеи «русеицура» 
иалҵшәахеит асовет аамҭа иазкыз арҿиамҭа ҿыцқәа маҷым-
кәа (шәахәаԥш Байбурин 2010: 56–57). 

Иара атермин «ажанр» ахаҭагьы, ишдыру еиԥш, афоль-
клорҭҵаара иаланагалеит алитературадырра аҟынтәи. Аха, 
иазгәаҭатәу, аҩыџьарагьы ари аилкаара аҵакы акны иҟаӡам. 
Ажанр адагьы, Аристотель иаахыс атеориа иадыруа али-
тература ажәлақәа хԥа – аепос, алирика, адрама – ирылаг-
ӡаны акәын афольклор ажанртә еилазаара рацәа ишахәаԥ-
шуаз, ишрыдыркылоз. Уимоу, иахьанӡагьы ари «алитерату-
ратә» знеишьа инагӡаны изацәымцац маҷыҩӡам. Иаҳҳәап, 
Н.И. Кравцов афольклортә жанрқәа рклассификациазы али-
тературадырратә знеишьа (ажәлақәеи, ажанрқәеи, ажанртә  
хк қәеи ҳәа реихшара) иаҳа иманшәаланы иԥхьаӡон (Кравцов 
2009: 40). 

Иахьатәи афольклорҭҵааҩцәа агәра рго иалагеит ари амҩа-
ла афольклортә жанрқәа реихшара афольклор аспецифика 
ишаҿагыло, ажанрқәа рҵакы хаҭа аарԥшра шамуа. «Прое-
цирование на фольклор жанровых категорий литературной 
поэтики малопродуктивно, а то и вовсе несостоятельно, по-
скольку они, как правило, не соответствуют ни реальному со-
ставу традиций, ни соотношению их частей» (Мелетинский 
и др. 2010: 56).

Афольклор ҳаамҭазтәи аилкаашьа, адкылашьа шьаҭас 
иҟаҵаны, Б.Н. Путилов ахыԥхьаӡара рацәа змоу афольклортә 
жанрқәа зегьы х-гәыԥк рыла ишазар ауаны иԥхьаӡоит (али-
тературадырраҿы аепоси, алирикеи, адрамеи шыҟоу еиԥш). 
Актәи агәыԥ иаҵанакуеит еиҭарҳәо ажанрқәа, аҩбатәи – 
ашәаны ирҳәо ажанрқәа, ахԥатәи – ажәаҳәатә, ацәажәа-
ратә жанрқәа (Путилов 2006: 98–103). Сара излазбо ала, 
ари агәаанагара аԥхьаҟа аус зыдулатәу, ирҿиатәу, зыдкылара, 
зықәныҟәара иаԥсоу акакәны иҟоуп. 

Афольклорҭҵаараҿы иахьа иаҳа адгылара аиуеит атер-
мин «афольклор» аҵакы нарҭбааны аилкаара, – абызшәа, 

ажәалатәи аҟазара, амузыка, акәашара, ахәмаррақәа, амифо-
логиа, аритуалқәа, ахаҵарақәа́, аҵасқәа, анапҟазара, архи-
тектура уҳәа – адоуҳатә культура ацәырҵрақәеи афактқәеи 
зегьы шеи цу иаҵанакуа (Путилов 2003: 32). А.Л. Топорков 
игәаанагарала, афольклори афольклорҭҵаареи ззааигәоу 
амаҭәарқәа зегь рахьтә иаҳа ихадароуп алингвистикеи, алите-
ратурадырреи, аетнографиеи: «Можно сказать, что фольклор 
заключен в треугольник, углы которого составляют язык, ли-
тература и народная культура, а наука о фольклоре вписана 
в треугольник между лингвистикой, литературоведением и 
этнографией» (Топорков 2016: 28). Даҽакала иуҳәозар, иахьа 
афольклор афилологиатә лагамҭагьы аетнографиатә лагамҭа-
гьы шацу адкылара аԥыжәара аиуа иалагеит. К.В. Чистов 
иажәақәа рыла иуҳәозар, афольклорҭҵаара афилологиагьы 
аетнографиагьы еицыртәу ҭҵаарадырроуп: «Основная осо-
бенность фольклористики – быть и оставаться одновременно 
наукой и филологической, и этнографической, поскольку ка-
ждое фольклорное явление есть одновременно и неизбежно 
и факт народного быта, и факт словесного искусства» (Чи-
стов 1970: 4). Ари азнеишьа уаанӡа, асовет аамҭазтәи афоль-
клорҭҵаараҿы, изызхьамԥшуаз «ажанр ссақәа», еиуеиԥшым 
амаҭәарқәа рҳәааҿы иҟоу атекстқәа цәырнагоит, иара убас, 
афольклорҭҵаареи аетнографиеи реимадара, ракзаара, реиц-
цәырҵра арӷәӷәоит. А.К. Баибурин афольклорҭҵаареи аетно-
графиеи ирзеиԥшу, еидызкыло акәны иԥхьаӡоит атрадициа: 
«Главным ориентиром может служить то, что каждый этно-
граф и фольклорист считает своим. Таким своим и для тех, 
и для других, как мне кажется, является феномен традиции, 
поскольку и этнографы, и фольклористы занимаются теми 
формами культуры, которые можно рассматривать в качестве 
относительно устойчивых. Можно сказать, что сфера тради-
ционного является общим предметным полем современной 
фольклористики и этнографии» (Байбурин 2003: 14). Афоль-
клор абри ҳаамҭазтәи азнеишьазы (афольклор жәлар ркуль-

тура аконтекст ишалоу аҭҵааразы) Б.Н. Путилов даара ихада-
роу зҵаараны иԥхьаӡон хаз игоу аетнос рфольклортә культу-
ра ажанртә еилазаара харҭәааны ашьақәыргылара (Путилов 
2003: 40).

Хьӡи-ԥшеи змоу афольклорҭҵааҩ иабжьгара азгәаҭаны, 
ари амҩа санықәла, аԥсуа фольклор ажанрқәа рсистема, 
уажә раанӡа ишыҟаз акәымкәа, даҽакала ашьақәыргылара 
сҽазысшәар акәхеит. Азҵаара, хымԥада, имариам, ауадаҩра-
қәа маҷымкәаны ицәырнагоит. Аханатә иԥшаатәын иара аԥ-
суа фольклор аԥсабара хаҭа иақәшәаша аихшашьа. Араҟа, 
знеишьак ахала акәымкәа, еиуеиԥшым аспектқәа еилагӡа-
тәхеит, еиҿыбаатәхеит. Иаҳҳәап, аҭоурыхтә знеишьа – афоль-
клор аҭоурыхтә, адиахрониатә ҿиара иаарбтәын афольклор 
ажанр-тематикатә еилазаара, афольклор аетнографиатә шьа-
ҭа, ахкқәа (аҿаԥыцтә, аблабаратә) уҳәа аԥсуа фольклортә 
культура ахаҭашьа еиқәзырхо аҷыдарақәа маҷымкәа. Ажан-
рқәа рсистема аилкаараҿы акыр сдырманшәалеит Е.А. Ко-
стиухин еиҩидыраауа адунеитә фольклор ахкқәа хԥа: архаи-
катә, аклассикатә, ҳаамҭазтәи (Костюхин 2004: 23–25). 

Абарҭ аҽԥышәарақәа ирылҵшәаны, аҭоурыхтә знеишьа 
ашьаҭала, аԥсуаа рфольклор аҿиараҿы иалскаауеит ажанртә 
ҟәшақәа 4. Актәи аҟәша – ажәытәӡатәи афольклори ами-
фологиеи (1) – иаҵанакуеит аԥсуаа аханатә идырҿиаз рие-
пикатә, рмифологиатә ԥҵамҭақәа, рмифологиатә аамҭа, рми-
фологиатә дунеихәаԥшышьа иатәу арҿиамҭақәа. Аԥсуаа 
ажәытәӡатәи рфольклор аҿы, хылҵшьҭрала дара ирзааигәоу 
егьырҭ кавказтәи ажәларқәа рфольклор аҿеиԥш, иалкаау аҭыԥ 
амоуп нарҭаа репос. Нарҭааи Абрыскьыли ирызку аҳәамҭақәа 
аԥсуаа рмифоепикатә дунеихәаԥшышьа иадырганы иҟоуп. 
Убриазы аԥсуаа рархаикатә епоси рархаикатә мифологиа ҳа-
раки реиццәыргара иаҳа ииашаны исыԥхьаӡоит – аԥсуа иду-
неи шеиҿкаахаз, уи аԥхьатәи афырхацәеи, анцәақәеи, ауааи 
ирызку аҳәамҭақәеи амифқәеи хеибарҭәаауа. 

Аҩбатәи аҟәша – аклассикатә фольклор (2) – иаҵанакуа 
ажарнқәа ҩ-хкыкны еиҩдыраауп – ақьабзтә фольклори (2.1) 
иқьабзтәым афольклори (2.2) ҳәа. 

Ақьабзтә фольклор еиднакылоит ажанрқәа, ма ажанртә 
гәыԥқәа 13. Урҭ рхыԥхьаӡараҿы иаабоит, атрадициатә жанрқәа 
инарываргыланы, уаанӡа зынӡа зыӡбахә ҳамҳәоз, асовет идео-
логиа ицәырнамгоз арҿиамҭақәагьы, иаҳҳәап, аныҳәарақәа, 
ашәирақәа, анцәахаҵаратә фольклор, агәаҭагақәа, ахаҵарақәа́ 
уҳәа убас ирацәаны. Дара араҟа хықәкыла аҭыԥ рацәа ры-
ҭоуп, хыԥхьаӡаралагьы мҽхакылагьы зегьы иреиҳаны иҟа-
ҵоуп. Насгьы урҭ зегьы семантикала даараӡа еишьашәалоуп. 
Абарҭ афольклортә жанрқәеи атекстқәеи рзы В.М. Гацак иҩ-
уан: «Агрессивный государственный атеизм послужил тому, 
что целые массивы устной художественной словесности, в 
той или иной мере связанные с христианскими мотивами, как 
бы лишились права гражданства» (Гацак 1991: 156). Убри-
азы уажәраанӡагьы инагӡаны игәаҭамкәа, иҭҵаамкәа иаанхо 
атекстқәа рацәаӡоуп. С.М. Толстаиа лажәақәа рыла иуҳәозар, 
«недостаточно исследованными в фольклористике остают-
ся многие виды текстов, имеющих все признаки самостоя-
тельных фольклорных жанров (благопожелания, проклятия, 
угрозы, отгонные формулы, ритуальные диалоги, приглаше-
ния и т. п.), которые одновременно являются и особыми вер-
бальными ритуалами. Еще менее изучены такие тексты, жан-
ровые признаки которых недостаточно очевидны, но которые 
тем не менее близки к фольклорным, т. е. имеют устойчивый 
воспроизводимый характер, клишированную форму, четкую 
прагматическую функцию (запреты и предписания, мотиви-
ровки обрядовых действий, <…> толкования снов, многие 
формы верований и др.)» (Толстая 1998: 38). 

Аклассикатә фольклор анаҩстәи ажанрқәа рыхкаҿы – 
иқьабзтәым афольклор – еидкылоуп ҵакылагьы хыԥхьаӡара-
лагьы даара иуадаҩны еилоу ажанрқәа, ма ажанртә гәыԥқәа. 
Урҭ зегь рахьтә иаҳа ауадаҩрақәа цәырнагоит зҵакы илакәым 

апроза (несказочная проза) аҟынӡа еиҵыххар ауа алитерату-
ратә термин «аҳәамҭақәа» (шәахәаԥш аладахьҟа). Аамҭак азы 
(А.А. Аншба ифольклортә нҵамҭақәа жанрла реихша раан) 
уи иазкны сгәаанагара сҳәахьеит (Џьапуа 2012: 127–128). 
Аҳәамҭақәа ирыҵаркуа ажанртә хкқәа, ажанрқәа, ма арҿиа-
м ҭақәа ицәырырго ауадаҩрақәа ирызкны К.В. Чистов иара 
иаамҭазы иазгәеиҭон: «Фольклористика до сих пор не распо-
лагает ни общепринятой классификацией жанров народной 
прозы, ни международной системой терминов, обозначаю-
щих ее важнейшие разновидности» (Чистов 2005: 44). Иҟа-
лаз уиоуп, иара иахьанӡагьы ари азҵаара нагӡаны иӡбамкәа 
иаанхоит.

Атермин «аҳәамҭа» инаваргыланы, аԥсуаа рҿы иуԥылоит 
атермин «ажәабжь». Уи ахархәара амоуп: аепикатә рҿиам-
ҭақәа – нарҭаа репос, Абрыскьыл иепос – ирыдкыланы (нар-
ҭаа ражәабжьқәа, Абрыскьыл иажәабжь), амифологиатә рҿиа-
мҭақәа ирыдкыланы (амифологиатә жәабжьқәа), аҭоурыхтә 
ҳәамҭақәа ирыдкыланы (аҭоурыхтә жәабжьқәа). Ш.Хь. Сала-
ҟаиа абриазы иҩуеит: Под «термином “ажәабжь” объединя-
ются все прозаические жанры, которые в представлении на-
рода всегда основываются на реальных фактах и отличаются 
друг от друга только тем, что одни происходили в глубокой 
древности, а другие немного позже» (Салакая 1963: 291). 

Атерминқәа «аҳәамҭеи» «ажәабжьи» рсемантикақәа иа-
гагьы еиқәшәозаргьы, аҵакы нарҭбааны, илакәтәым апроза 
зегьы аҵанакуа ахархәаразы атермин «аҳәамҭа» иаҳа ианаа-
лоит. «Аҳәамҭеи» «ажәабжьи» ҵакыла даара ирзааигәоуп 
адыга термин «хабар». Уи аҩныҵҟа рҽеидыркылоит ҵакылеи 
поетикалеи еиуеиԥшым арҿиамҭақәа: «Этиологические рас-
сказы (о происхождении земли, различных животных, расте-
ний и их свойствах) и рассказы исторического характера о 
событиях общественного значения и лицах, игравших сколь-
ко-нибудь заметную роль в жизни народа» (Алиева 1986: 6) 
ҳәа лыҩуеит А.И. Алиева. 

Убас ала, сара сеихшараҿы ажанртә акзаара «аҳәамҭақәа» 
(2.2.2.) ирыҵанакуеит: амифологиатә ҳәамҭақәа (2.2.2.1), 
амиф-ҵабыргқәа (2.2.2.2), алегендақәа (2.2.2.3), аҿаԥыцтә 
ҭоурыхқәа (2.2.2.4). Дара зегьы ржанртә ҳәаақәа даара иԥ-
сыҽуп, реиԥшымзаара ааузгәамҭо еизааигәоуп. 

Ахԥатәи аҟәша – ҳаамҭазтәи афольклор (3) – аҵакы 
акыр иҿыцуп уҳәар ауеит аԥсуа фольклор ажанрқәа реила-
заараҿы. Ганкахьала, арахь иаҵанакуеит ҳаамҭазы ахархәа-
ра змоу атрадициатә жанр хкқәеи, ажанрқәеи, арҿиамҭақәеи 
(3.1). Урҭ иреиуоуп ажанртә ҟәшақәа – ажәытәӡатәи афоль-
клори амифологиеи, аклассикатә фольклор, ахәыҷтәы фоль-
клор ирыҵаркуа арҿиамҭақәа ҳаамҭазтәи рцәырҵшьақәа, 
рҽыԥсахшьақәа, рформақәа. Даҽаганкахьала, араҟа иаабоит 
ҳаамҭазтәи афольклор ажанр ҿыцқәа: аҿаԥыцтә жәабжьқәа 
(3.2.1), алафқәа (3.2.2), уҳәан-сҳәанқәа (3.2.3), ахьӡыртәрақәа 
(3.2.4), афольклортә литературеи алитературатә фолькло-
ри (3.2.5), аԥсуа интернет-фольклор (3.2.6). Сгәы ишаанаго 
ала, ҭоурыхла ҳаамҭазтәи афольклор аҳәаақәа акыр еиҵыхуп. 
Уахь иаҵакзар иаҳа ииашоуп, асовет аамҭазтәи афольклор 
амацара акәымкәа, XIX ашәышықәса аҩбатәи азбжазы, 1860-
тәи ашықәсқәа рзы Аԥсҳара анкаҳаз аахыс иҿио ажанрқәа, 
аԥҵамҭақәа зегьы – нарҭаа рҳәамҭақәа инадыркны аинтер-
нет-фольклор аҟынӡа. Ҳаамҭазтәи афольклор аҵакы аилкаа-
разы уадгылартә избоит М.Д. Алексеевски игәаанагара: «По-
пытки провести какие-то временные границы, отделяющие 
современный фольклор от не современного едва ли могут 
быть успешными. Фольклор по природе своей пластичен и 
динамичен, он развивается во времени: одни формы могут 
отмирать, другие – зарождаться, третьи – трансформировать-
ся. Это означает, что никакого резкого перехода от “старого” 
к “новому” фольклору быть не может: многие архаичные по 
происхождению фольклорные явления и традиции активно 
бытуют и развиваются в наши дни, а некоторые современ-
ные фольклорные новообразования при более внимательном 

рассмотрении оказываются не такими уж новыми. Поэтому 
не стоит устанавливать жесткие временные рамки, а “совре-
менность” надо понимать в прямом смысле этого слова – это 
то, что происходит здесь и сейчас. Если то или иное фоль-
клорное явление активно бытует и развивается в наши дни 
на наших глазах, то его правомерно относить к современно-
му фольклору, в независимости от того, когда оно возникло» 
(Алексеевский 2013: 19).

Ари аҟәшаҿы ихадараны иҟоуп ахҭыс дуқәа быжьба: аԥ-
суаа рыԥсадгьыл рахыгара, Асду, Асовет мчра, харада ауаа 
рырӡра, Аџьынџьтәылатә еибашьра ду, Асовет ҳәынҭқарра 
аилаҳара, Аԥсны жәлар рхақәиҭратә еибашьра. Араҟа ицәы-
рҵуеит, афольклортә литература ҳәа ззуҳәар ауа, афольклор 
иалху арҿиамҭақәа реиԥш, алитературатә фольклор ҳәа иуԥ-
хьаӡаша, асахьаркыратә литература иахылҿиаауа арҿиа м-
ҭақәагьы. Ус ифольклортәхо алитература, аҭҵаараҿы излеи-
лкаау ала, ахаҭа аханатә жәлар ртрадициақәа ирзааигәақәоу, 
шьаҭас измоу аҩымҭақәа ракәхоит. Насгьы ҳаамҭазтәи афоль-
клор аҿы иҿиоит альбомтә жәеинраалақәа, асалам-шәҟәқәа, 
уҳәан-сҳәанқәа (слухи), аинтернет аҿы ахархәара змоу 
атекстқәа, асоциалтә, апрофессионалтә гәыԥқәа (иаҳҳәап, 
астудентцәа, атуристцәа уҳәа) рфольклор. Арҭ арҿиамҭақәа 
ақалақь иаҳа иазырхоуп, иҵегь ииашан иуҳәозар, ақалақьгьы 
ақыҭагьы ирзеиԥшуп. Аинтернет-фольклор, хымԥада, жан-
рым, аха макьаназы хаз ҟәшаны узахәаԥшуам, иҿыцу фоль-
клортә цәырҵраны иҟоуп. Изахьӡу, иаҵанакуа, аҷыдарақәа 
ԥхьаҟа иаҳа иубарҭахап ҳәа сыҟоуп.

Аԥшьбатәи аҟәша – ахәыҷтәы фольклор (4) – даара има-
риамкәа еилоуп. Уи иаҵанакуеит – агарашәақәа инадыркны 
ажәарццакқәа рҿынӡа – ахәыҷқәа рдунеи иатәу афольклортә 
жанрқәа, арҿиамҭақәа, иара убас, ахәыҷааӡара иацу ақьаб-
зқәа.

Аԥсуа фольклор иара аԥсабара хаҭа иатәышьҭроу ажанртә 
система сзыԥшаа, исзымԥшаа, исҭахын ҷыдала акыр сзы-
зхәыцыз абри аихшашьа ҿыц ахархәаразы иманшәалахар. 

Ҵабыргуп, уи ҳзырбараны иҟоу ԥхьаҟатәи аԥышәеи аамҭеи 
ракәхоит. 

Аԥсуа фольклор ажанртә еилазаара
1. Ажәытәӡатәи афольклори амифологиеи
1.1. Аԥхьатәи афырхацәеи, анцәақәеи, ауааи
1.1.1. Нарҭаа репос 
1.1.2. Абрыскьыл иепос 
1.1.3. Адауцәа ирызку амифқәа
1.1.4. Аҵан рмиф
1.1.5. Анцәақәа ирызку амифқәа
1.1.6. Ауаа ирызку амифқәа
1.1.7. Адунеи аиҿкаара иазку амифқәа
2. Аклассикатә фольклор
2.1. Ақьабзтә фольклор 
2.1.1. Ашәарыцара анцәахәқәа ирызку ашәақәеи, аҳәам-

ҭақәеи, ақьабзқәеи
2.1.2. Аџьауси анапҟазареи ирызку ашәақәеи ақьабзқәеи
2.1.3. Адыди амацәыси рынцәахәқәа ирызку ашәақәеи, 

аҳәамҭақәеи, ақьабзқәеи 
2.1.4. Ақәеи амреи ирызку ашәақәеи, аҳәамҭақәеи, ақьабз-

қәеи 
2.1.5. Ачарашәақәеи ачара ақьабзқәеи 
2.1.6. Аныҳәаҿақәеи аишәачара ақьабзқәеи 
2.1.7. Аҵәыуарақәеи аԥсҵәыуара-ԥсыжратә қьабзқәеи 
2.1.8. Аҭәҳәақәеи, аҭәҳәаратә қьабзқәеи, аԥшрақәеи, аԥсуа 

хәшәқәеи 
2.1.9. Аныҳәарақәеи, ашәирақәеи, ацәҳарақәеи, урҭ рқьа-

бзқәеи 
2.1.10. Анцәахаҵаратә фольклори уи ақьабзқәеи 
2.1.11. Агәаҭагақәеи, ахаҵарақәéи, урҭ рқьабзқәеи
2.1.12. Аныҳәақәеи, аныҳәатә ашәақәеи, аицлабратә хәма-

р   рақәеи 

2.1.13. Адрама
2.2. Иқьабзтәым афольклор 
2.2.1. Алакәқәа
2.2.1.1. Аԥстәқәа ирызку алакәқәа
2.2.1.2. Анашанатә лакәқәа
2.2.1.3. Абзазаратә лакәқәа
2.2.2. Аҳәамҭақәа 
2.2.2.1. Амифологиатә ҳәамҭақәа 
2.2.2.2. Амиф-ҵабыргқәа 
2.2.2.3. Алегендақәа 
2.2.2.4. Аҿаԥыцтә ҭоурыхқәа 
2.2.3. Афырхаҵара-ҭоурыхтә ашәақәеи аҳәамҭақәеи
2.2.4. Ажәаԥҟақәа 
2.2.5. Алирикатә ашәақәеи амузыкеи 
3. Ҳаамҭазтәи афольклор
3.1. Ҳаамҭазы ахархәара змоу атрадициатә жанр хкқәеи, 

ажанрқәеи, арҿиамҭақәеи
3.1.1. Ажәытәӡатәи афольклори амифологиеи (1). Еиҳа-

рак: 1.1.1.
3.1.2. Аклассикатә фольклор (2). Еиҳарак: 2.1.1 – 2.1.12; 

2.2.1.3; 2.2.2.1–2.2.2.4; 2.2.3 – 2.2.5.
3.1.3. Ахәыҷтәы фольклор (4). 
3.2. Ҳаамҭазтәи афольклор ажанр ҿыцқәа
3.2.1. Аҿаԥыцтә жәабжьқәа
3.2.2. Алафқәа
3.2.3. Уҳәан-сҳәанқәа
3.2.4. Ахьӡыртәрақәа
3.2.5. Афольклортә литературеи алитературатә фольклори
3.2.6. Аԥсуа интернет-фольклор
4. Ахәыҷтәы фольклор
4.1. Агарашәақәеи ақьабзқәеи 
4.2. Ахәыҷтәы ашәақәеи аицлабратә хәмаррақәеи
4.3. Ажәархәмаррақәеи, ашәархәмаррақәеи, ахәыҷыжьжьа-

гақәеи, аршәагақәеи

4.4. Ахәыҷқәа рлакәқәа
4.5. Ахәыҷқәа рлафқәа
4.6. Иҟам-ианым 
4.7. Ацуфарақәеи ажәарццакқәеи

2019 

1.5. АԤСУАА РХАҚӘИҬРАТӘ ЕИБАШЬРА 
АФОЛЬКЛОР ИАЗКНЫ

XX ашәышықәса анҵәамҭазы Қырҭтәыла Аԥсны ианақәла, 
шықәсык инацны ицоз ахақәиҭратә еибашьра (14.08.1992–
30.09.1993) ашьҭамҭақәа ԥсыуа ҭаацәарацԥхьаӡа иааннажьит. 
Ауаа рыгәқәа ирну ахәрақәа макьана ӷьашьа рымам, уимоу, 
аамҭа цацыԥхьаӡа еиҳагьы иҿыцхоит. Жәларык ртрагедиа 
адаҟьақәа ҵәахуп аҭаацәаратә альбомқәеи, абжьынҵамҭақәеи, 
асахьанҵақәеи уҳәа рҿы еиԥш, иахаанхаз рҿаԥыцтә гәала-
шәараҿы.

Аибашьра анцо аҿаԥыцтә традициа, даҽаамҭанык еиԥшым-
кәа, ареалтә ԥсҭазаара зынӡа иазааигәахоит, имҩақәнаҵоит, 
ажәлар рҭоурыхи рԥеиԥши ирызнархәыцуеит, ртрадициатә 
дырреи римпровизациатә рҿиаратә лаԥшҳәааи еицылоит, 
рҽеиԥыршьуеит. 

Ус иҟалеит ҳара ҳҿгьы. Иаҳа иубарҭахеит иалкаау жан-
рқәак ирыҵаркуа арҿиамҭақәа. Ашәа-жәеинраалатә жанрқәа 
рахьтә: афырхаҵара-ҭоурыхтә епос, алиро-епикатә ашәақәа, 
аҵәыуарақәа, афольклор-литературатә хыҵхырҭа змоу ав-
тортә ашәақәа (арҽхәаратә, азкратә, асатиратә ашәақәа, ахь-
ӡыртәрақәа); ажәабжьеиҭаҳәаратә жанрқәа рахьтә: аҿаԥыцтә 
жәабжьқәа, ахроникатқәа, алафқәа; ацәажәара-жәаҳәаратә 
жанрқәа рахьтә: ашәирақәа, аныҳәарақәа, аныҳәаҿақәа, ажәа-
ԥҟақәа, еиуеиԥшым ажәаҳәахьақәа (изречения), ацуфара қәа 
уҳәа убас егьырҭгьы.

Афольклор атрадициатә жанрқәа, дара зхылҵыз аҭоурыхтә 
ҭагылазаашьа ҳаназааигәаха, рыҽдырҿыцит. Избан акәзар, 
уажәтәи аибашьраантәи ахҭысқәеи акрызхыҵхьаз аҭоурыхтә 
хҭысқәеи иааџьоушьартә еиԥш еишьашәалахеит. Аԥсуаа 
рҭоу рыхмҩаҿы ианакәзаалак зегь иреиҳаз аԥсадгьыл ахьча-
ра азҵаара иахылҵуаз афырхаҵаратә фольклор атрадициатә 
гәала шәараҿ ишыҟац иҟазаарын, ишхадарац ихадаразаарын. 
Афырхаҵаратә аамҭа афырхаҵара леитмотивс измаз арҿ-

иамҭақәа зегьы арҿыцит. Еицырдыруа аепикатәи алиро-епи-
катәи ашәақәа рҳәара, реиҭаҳәара иалагеит аԥсуаа. Ажәытә 
ажәлар рыхьчаҩцәа – Ԥшькьаҿ-иԥа Манчараа, Наԥҳа Кьагәа-
раа уҳәа – рашәақәа абыжь ҿыц рхалеит. Уимоу, архаикатә 
епикатә баҟақәа рфырхацәа – Сасрыҟәараа, Абрыскьылраа 
уҳәа – рыхьӡқәа ауаа рцәажәараҿ, ҿыц ииуаз аимпровизац-
иатә ашәақәеи ажәеинраалақәеи рҿы лассы-лассы ицәырҵуа 
иалагеит. Иара убас, аҵак ҿыц роуит, даҽа контекстк аҿы 
рыбжьы дыргеит аԥсуаа ржәытә еибашьрақәа раамҭазтәи 
жәлар рашәақәа – ахәрашәа, ахрашәа, ахаҵарашәа уҳәа. 
Иаҳгәалаҳаршәап, акомпозиторцәа Кәасҭа Ченгьелиеи Тото 
Џьапуеи (Мраҭашәаратәи афронт аҿы), Оҭар Ферзбеи Но-
дар Кәарҷиеи (Мрагыларатәи афронт аҿы) аибашьра анцоз 
еиҿыр кааз ашәаҳәаратә гәыԥқәа («Аиааира», «Уарада»), нас 
Белла Ламиа-ԥҳа напхгара зылҭоз ахаԥшьгаратә гәыԥ «Ара-
саӡыхь», ма егьырҭ ашәаҳәаҩцәа ррепертуарқәа рҿы аԥсуа 
жәлар рфырхаҵаратә ашәақәеи рыкәашарақәеи заҟа ирацәаз. 
Дара аибашьцәа рхаҭақәа (абаталион «Шьараҭын» аибашь-
цәагьы егьырҭ агәыԥқәагьы), ажәытә еиԥш, ԥсыуала ашәа 
ҳәаны, икәашаны, ргәы еибарӷәӷәаны жәылара ицон. 

Алаӷырӡи агәырҩеи ирыцны ицәырҵит аҵәыуарақәа. Анаа-  
ра улымҳа иҭаҩуан зыҷкәынцәа, зашьцәа ҭахаз анацәеи аи-
ҳә шьцәеи рҵәыуарақәа, ргәаҟ-ашәақәа. Арҭ аҿаԥыцтә текс-
т  қәа тема хадас ироуит аԥсадгьыл ахьчара иазырхоу афырха-
ҵаратә лагамҭа, рлексикаҿы еиҭаҳәаратә ҭыԥхеит ақырҭуа 
қәылаҩцәа ирызкыз ашәирақәа.

Ҿырԥштәыс иаазгоит аибашьраан адиктофон ианысҵаз 
аҵәыуарақәа рцыԥҵәахақәак:

Уаҳәшьа, уан уыбаҩ шԥалцәыӡыи, уаҳәшьа!
Уаҳәшьа, уыԥшқацәа уыбаҩ шԥарцәыӡыи, уаҳәшьа! <…>
Уаҳәшьа, уемыхны уышьҭазар акәхап,
Уаҳәшьа, уаҳәшьа!

(Марттәи ажәылараан иҭахаз Владимир Қәҭа-
лиа иаҳәшьа Виолетта лҵәыуара ахьтә)

Уаҳәшьа, Аԥсынра зхы ақәызҵаз, уаҳәшьа!
Уаҳәшьа, аиааира угет!
Уаҳәшьа, уаҳәшьа!
Уаҳәшьа, угәы рхаҵан уцет,
Аха уыс уызхнымҳәыит, уаҳәшьа! <…>
Уаҳәшьа, алақәа иырфаз, уаҳәшьа!
Уаҳәшьа, аиааира угаз џьыушьет!
Аха уырмыхәет, уаҳәшьа!

(Марттәи ажәылараан иҭахаз Ҷыҷурбеи 
Ӷәарзалиа иаҳәшьа Дусиа лҵәыуара ахьтә)

Абарҭ аҿырԥштәқәеи дара ирышьашәалоу егьырҭ ате-
кстқәеи ирныԥшуеит аибашьра анцоз аҵәыуарақәа заҟа аҩ-
ныҵҟатә мчы рымаз. Урҭ, зыԥсадгьыл зхы ақәызҵаз афырха-
цәа ԥсыуа ҵасла аҵыхәтәантәи рымҩа рықәҵара иахьазкыз 
адагьы, ан / аиаҳәшьа лҵәыуабжь ауаа еизааигәанатәуан, 
ирзеиԥшыз ҭоурыхтә аамҭа ҷыдак ишеицҭагылаз, рқәыԥ-
сычҳарагьы рылаӷырӡгьы шакхаз ҩныҵҟала иднардыруан, 
гәыла-ԥсыла иарӷәӷәон, аԥсадгьыл ахьчарахь, ашьоурахьы 
ирыԥхьон.

Аибашьра ашьҭахьгьы, ажәытәтәи аԥсуа еибашьрақәа 
рашәақәа реиԥш, иуаҳауеит анацәа, аиҳәшьцәа рҵәыуарақәа. 
Убас иҟоуп, иаҳҳәап, Аԥсны афырхаҵа Дима Гәагьиа иан 
Анна Гәылуа-ԥҳа (Гәагьиа) лҟынтә ианысҵаз текстк:

Аԥсынразыҳәан зхы зҭиыз
Ҳаҷкәынцәа, нан!
Шәшынебакәыу загьы шәеԥшыуп,
Шәешьцәоп, нан, нан!
Ахы цаҳә-цаҳә шәацәымшәет, нан!
«Аԥсынра рымганда» ҳәа – 
Ақырҭцәа-хәымгацәа, нан!
Уа, аӡәаӡәала елаҟәаҟәо,
Елаԥыҵәҵәо шәнеуан, нан!

Аибашьраан даара аҭыԥ рацәа роуит алитературатә хыҵ-
хырҭа змоу автортә ашәақәа, аха урҭ рҿы ибзиан иубарҭахеит 
афольклортә лагамҭагьы. Авторцәа, ма анагӡаҩцәа, афолькло-
ри алитературеи «еилаԥсаны», арҿиамҭа ҿыцқәа аԥырҵон. 
Ауаа ргәаҵанӡа инеиз атекстқәа иҳәо, еиҭаҳәо иналагон, 
«ифольклортәқәахон». Абри аганахьала, иуҳәар ҟалоит, аи-
башьра анцоз афольклори алитературеи иааигәаны рҽеиԥы-
ршьит, еишьашәалахеит, еиццәырҵуа иалагеит ҳәа. Афоль-
клортә ашәа алитературатә жәеинраала алҵуан, алитерату-
ратә жәеинраала фольклортә ашәахон. Даҽакала иуҳәозар, 
алитература «ҩыратә фольклорхон», афольклор «ҿаԥыцтә ли-
тературахон». Иазгәаҭатәу, абри ажанр аҿы еиҳагьы иубарҭа-
хеит афольклортә (ма нас ифольклортәқәахаз) рҿиамҭақәа 
еиуеиԥшым абызшәақәа рыла (аԥсышәала, урысшәала, адыга 
бызшәақәа рыла, ерманы бызшәала уҳәа) ишиуаз, ишырҳәоз. 

Афронт аҿтәи аимпровизациатә ашәақәа аԥырҵон ҩра-
леиԥш, ҿырҳәалагьы. Алитературатә хыҵхырҭа змаз автортә 
ашәақәа зҳәоз атекстқәа аԥсахрақәа рыларгалон, ифольк-
лортәқәахон, еиуеиԥшым авариантқәа роуан. Иаҳгәалаҳар-
шәап, заҟа имарианы, насгьы ирласны (ҿырҳәалагьы ҩрала-
гьы) ауаа ирылаҵәоз, «ижәлартәхоз» афронт аҿтәи ашәақәа. 
Зегь ражәа иалан, ирҳәон, еиҭарҳәон: 

Аҳаҳаи, амарџьақәа, шәеиҵамхан!
Мышкы ииз уеизгьы мышкы дыԥсуеит.
Аҳаҳаи, нас аԥсра шәацәымшәан,
Аибашьра аамҭа ҳааҭагылт!..
                   (Ажәақәеи амузыкеи Оҭар Хәынҵариа)

Аиааира, аиааира, 
Ишьҭышәх ҳа ҳбираҟ!
Аԥсны ԥшӡа ахақәиҭра
Шәазықәԥа наҟ-ааҟ!..

(Лиолиа Тәан-ԥҳа лажәеинраала, 
Кәасҭа Ченгьелиа имузыка)

Ԥхьаҟа, абжьыуаа, ҽеибаркыла,
Хьаҵра ҳзымдырӡо ҳақәԥап!
Аӷа дныхуа шьаҭанкыла, иара ишьала даҳкәабап.
Ҳнеилап Аԥсҳа ишьҭа ҳхыла,
Иҳаԥхьоит Арӡынба ибжьы!

(Ажәақәа Нодар Кәарҷиа,
амузыка Оҭар Ферзба)

Аа-ҳаҳаи, ҳаҳаи, амарџьа, уаа!
Акы шәацәымшәан, ҳа ҳтәы иагоит, уаа!

(Ажәақәеи амузыкеи Хьымца Хынҭәба)

Абаашқәа ирҩызоу ахацәа
Абаашқәа рыҩныҵҟа иҭахоит!
Абаашқәа ирҩызоу ахацәа
Имиц аҵеицәа еиқәдырхоит!

(Ажәақәа Рушьбеи Смыр, 
амузыка Анатоли Алҭеиба)

Абхазы, абхазы, абхазы,
Свободолюбивый народ!
Во славу седого Кавказа
Вперед, мои братья, вперед!

(Лев Лиубченко иажәеинраала, 
Имам Алимсултанов имузыка)

Ахәрашәа шәҳәа, уара, ахәрашәа,
Сгәы схаршҭны сыжәга еибашьра!
Абџьар азымкуазаргь сарӷьажәҩа,
Исылшап ма цҳак аԥжәара! 

(Ажәақәеи амузыкеи Анатоли Алҭеиба)

Ахәрашәа узысҳәоит, сыԥсадгьыл,
Ахәрашәа, ахәра зырӷьо!

Ухьаақәа ухашҭып, са сшьамдгьыл,
Исызгәакьоу, сыԥсы зыҿҳәароу! 

(Ажәақәеи амузыкеи Нодар Кәарҷиа)

Вспомним, ребята, мы гумистинский бой,
Зарево пожарищ, крики за рекой,
Грохот автоматов, крики: «Мишвеле!»
Вспомним, абхазец, вспомним, наконец.

(Фырхаҵарыла иҭахаз аибашьҩы-абард
Темыр Бигәаа ииҳәоз)

Сашьцәа, сашьцәа,
Наҟ сыдлаԥса инхаз!
Сашьцәа, сашьцәа,
Зтәыла шьала изкәабаз!

(Ажәақәа Рушьбеи Смыр, 
амузыка Оҭар Хәынҵариа)

Аиааира иациуеит уыжәла,
Аԥсны ахақәиҭраз иҭахаз!
Диит, деиҭеиуеит афырхаҵа,
Ԥагәырӷьа хысыбжьны игахьаз!

(Белла Барцыц-ԥҳа лажәеинраала, 
Омар Сангәлиа имузыка)

Помянем тех, кто были с нами,
Кого судьба не сберегла,
Их души тают над горами,
Как след орлиного крыла!..

(Александр Бардодым иажәеинраала,
Имам Алимсултанов имузыка)

И с криком «Аллах» мы в атаку пойдем,
Свободу Кавказа в бою обретем.

Родная земля нас кормила не зря,
Встает над Кавказом свободы заря…

(Шамиль Басаеви Роки Гыцбеи 
ражәеинраала, Хамзат Ханкаров имузыка)

Ҳара ҳаруаа реиҳабы
Ус иҳаиҳәон есыҽны:
«Ҳус ҟаҳҵароуп шәеизганы,
Шәызбалароуп шәыӷәӷәаны!»

(Ажәақәеи амузыкеи аибашьҩы-абард 
Валери Багаҭелиа, Резо Чачхалиа)

Ашәа еицаҳҳәап, аҩызцәа,
Агәышьҭыхга – аиааирашәа!
Шәнеибац, ԥхьаҟа, шәнеибац,
Аԥсуаа рыҷкәынцәа!

(Ажәақәеи амузыкеи Нодар Кәарҷиа)

Шәнеибац, шәнеибац,
Аԥсуаа рыҷкәынцәа!
Шәнеибац, шәнеибац –
Игоит иахьагьы!

(Ажәақәеи амузыкеи Белла Ламиа-ԥҳа)

Аибашьра иахылҵуаз абарҭ атекстқәеи дара ирышьашәа-
лоу «афольклор-литературатә» ашәақәеи аԥызҵоз, иназыгӡоз 
иреиуоуп акомпозиторцәа, аимпровизаторцәа, ашәаҳәаҩцәа -
абардцәа: Кәасҭа Ченгьелиа, Тото Џьапуа, Оҭар Ферзба, Ана-
толи Алҭеиба, Валери Багаҭелиа, Нодар Кәарҷиа, Ҭемыр Би-
гәаа, Белла Ламиа-ԥҳа, Зураб Малиа, Хьымца Хынҭәба, Имам 
Алимсултанов, Хамзат Ханкаров, Валери Чачхалиа, Омар 
Сангәлиа, Валери Бигәаа, Николаи Галин, Ҭемыр Аҳашба, 
Аркади Кархалаа, Анзор Маршьан уҳәа убас егьырҭгьы. Урҭ 
ирыҩуан аҵәыуаратә ашәақәа (Зураб Малиа иҷкәын иҭаха-

ра, ма Валери Багаҭелиа иӡӷаб хәыҷы лышьра иазку ашәақәа 
иреиԥшны) инадыркны арҽхәаратә, асатиратә, ахьӡыртәратә 
ашәақәа рҿынӡа (Анатоли Алҭеибеи, Аркади Кархалааи, Ан-
зор Маршьани рашәақәа реиԥш):

Қиҭованигь уитәыз,
Иоселианигь уитәыз,
Шеварднаӡегь уитәыз,
Ухы лахароуп!

(Анатоли Лагәлаа иажәеинраала, 
Анатоли Алҭеиба имузыка)

Афронт аҿы ииуаз арҭ ашәақәа даҽа бжьык, даҽа ԥсык 
рхарҵеит уҳәар ҟалоит Емма Хәаџьаа-ԥҳаи Ҭемыр Қәычбе-
риеи ааигәа иҭырхыз, даара узызҿлымҳахаша афильм «Ҳара 
ҳаруаа реиҳабы» аҿы. Аибашьраантәи аимпровизациатә 
ашәақәа абиԥара ҿа ас баҩхатәрала иахьышьҭыркааз, иаԥыз-
ҵаз, изҳәаз авторцәа иахьрымырдаз еиҳагьы иарҵабыргуеит 
дара аханатә (ианцәырҵызгьы, ианҿиозгьы) афольклортә, ма 
афольклор-литературатә ԥсабара шрымаз.

Аибашьратә хҭысқәа рцәыргара иаҳа иамароу афольклор 
апрозатә жанрқәа рахьтә иаԥхьатәиуп уҳәар ауеит аҿаԥыцтә 
жәабжьқәа. Урҭ шьақәгылоит ахҭыс иалагылаз, ма зыла иа-
баз, иааигәаны изаҳаз ргәалашәарақәа рыла. Иаазыркьаҿу, ма 
иаҳа инеиҵыху, хроникала еицааиуа ахҭысқәа шьаҭас измоу 
аҿаԥыцтә жәабжьқәа ҿиоит аибашьраангьы анаҩсҟагьы. Ари 
ажанр аҳәаақәа рҿы, ареалтә гәалашәарақәа инарываргыла-
ны, ицәырҵуеит амифологиатә гәалашәарақәагьы (еиҳарак-
гьы аԥхыӡқәа), аибашьра шыҟалоз, аиааира шаҳгоз уҳәа згәы 
ианырыз, Анцәа изирбаз ауаа рмиф-ҵабыргқәа.

Афольклорҭҵааҩцәа рыдагьы, аҿаԥыцтә жәабжьқәа иры-
зхьаԥшуеит асоциологцәеи, аԥсихологцәеи, аҭоурыхҭҵааҩ-
цәеи, ажурналистцәеи, ашәҟәыҩҩцәеи. Зегьы рзы ихадараны 
иҟоуп арҭ арҿиамҭақәа ахҭысқәа ирылахәу ауаҩы игәалашәа-

ра иахьахылҵуа, иара иҿала иахьуаҳауа, иара ишибаз ала, 
амшынҵа еиԥшны, ихатәы хәшьарала иахьцәыриго.

Иазгәаҭатәу, аҿаԥыцтә жәабжьқәа аибашьра иахылҵуа 
афольклор аҟынтә иаҳа анарха змоу, занҵарагьы уадаҩым 
текстқәоуп. Ус шакәугьы, макьаназы иҟаҵоу анҵамҭақәа ра-
цәаӡам, аибашьра иалагылаз ауаа ргәалашәарақәа реизгара 
уажәнатә еиҿкаамзар, нас ихьшәахо, ибжьахо шырацәахо 
шаҳдыруагьы. Ҵабыргуп, аҵыхәтәантәи аамҭақәа рзы ажу-
рналистцәа аибашьцәа, ма амацәаз иҭакыз ауаа ирызкны 
иҟарҵо адырраҭарақәа рҿы имҩаԥырго аҿцәажәарақәа маҷӡам. 

Аԥсны ахақәиҭратә еибашьраан ииуан, иргәаладыршәон 
алафқәагьы. Аибашьра иалагылаз ауаа алаф рхырҳәаауан, 
иҵәылырхуан ақырҭуа еибашьцәеи урҭ рнапхгаҩцәеи. Ари 
аганахьала аибашьраантәи алафқәа акыр ирзааигәоуп аибашь-
р аантәи ахьӡыртәрақәа. Усҟан урҭ хықәкылеи ҵакылеи даара 
еизааигәахеит. Аҿаԥыцтә жәабжьқәа иреиԥшны, арҭ алафқәа 
ҳаамҭазгьы активла иҿиоит, аибашьраан иаԥызҵоз, ма ирыла-
зырҵәоз иахьагьы ишырҳәац ирҳәоит, аӡәы даҽаӡәы имидоит. 
Араҟа атрадициатә гәалашәара зынӡа ҳаамҭа иақәшәо иҟоуп.

Аибашьра анцоз ауаа рцәажәараҿы лассы-лассы рхы иады-
рхәон Аԥсны иақәлаз ирзырхаз ашәирақәеи Аԥсны ахьчаҩцәа 
ирызкыз аныҳәарақәеи. Ҿыц иит, аԥсуа ныҳәаҿақәа ирыц леит 
ҳа ԥсадгьыл зхы ақәызҵаз ирызку аҵәцахә. Ажәлар ртради - 
  ц иатә культураҿы ас аҿыц цәырҵӡом, идуу акы иадҳәаламкәа. 
Уи  ианыԥшуеит 1992–1993 шықәсқәа рзы ицоз аибашьра, 
XIX ашәышықәсазтәи аԥсуаа рахгареиԥш, уиашьҭахь илеиз 
Асду еиԥш, заҟа иҵаулан ҳаԥсҭазаара аԥсахыз, ҳахдырра иа  -
нырыз, аибашьра ҟалаанӡа, аибашьра ашьҭахь ҳәа ҳаам  ҭа 
ацәаҳәа ҿыц шалнадаз. 

Усҟан, иара убас, даҽа бжьык рхалеит аԥсадгьыл ахьчара 
иахылҿиаауа ажәаԥҟақәа – «Ар маҷ хьӡы ргеит», «Ар ирнымиац 
дхаҵа ӷәӷәоуп», «Афырхаҵара ԥсӡом», «Ашьа ахала ахы ады-
руеит», «Ахәра ахаҵа иԥышәагоуп», «Згәы цаз иԥсгьы цеит», 
«Зԥа дымԥсыц уԥа диумырҵәыуан», «Агәырҩа ауаҩы иԥсы 
шҭоу дажуеит», «Ешыра хаҵа дгьылуп» реиԥш иҟақәоу. Уимоу, 

аибашьцәа рфольклортә хәыцра иахылҿиааит маӡалатәи рбыз-
шәа. Иаҳҳәап, «аҟәыдыршьшьыга» (авертолиот азы), «амгьал» 
(атанк ԥызжәо аминазы), «акамбашь» (атанк азы), «ашьарақәа» 
(аминомиот иҭарҵо ахқәа рзы), «араса» (апатронқәа рзы) «або-
ра» (ақырҭцәа рштаб азы) уҳәа убас иҵегьы. 

Улымҳа иаҳауа инаваргыланы иҿион убла иабо афоль-
клоргьы. Уахь иаҵанакуеит, иаҳҳәап, ауаа ирықәырҵоз аҿа-
ҭахьақәа, имҩаԥыргоз аныҳәарақәа, иара убас, аԥсуа сахьа-
ҭыхыҩцәа иаԥырҵоз акарикатурақәеи аплакатқәеи. 

Иааидкылан иуҳәозар, аԥсуа хақәиҭратә еибашьра иаа-
нарԥшит, ганкахьала, аԥсуаа рфольклор атрадициатә жан-
рқәа «рыҽдырҿыцыр» шауа, даҽа ганкахьалагьы, аибашьра  
ҳаамҭазтәи афольклор иаҵанакуа арҿиамҭа ҿыцқәа шахылҿ-
иаауа. Иҟалаз уиоуп, аԥсуа фольклорҭҵаараҿы ари аибашьра 
афольклор системала инеиԥынкылан анҵарагьы аҭҵаара-
гьы (аибашьра анцозгьы ашьҭахьгьы) макьаназы еиҿкаам. 
Иҟаҵоу ахәыҷы аҟынтә иҷыдоу аҵакы рымоуп аибашь раан 
ишаацәырҵыз еиԥш ианҵоу арҿиамҭақәа. Иаҳҳәап, аиба-
шьҩы дышҭахаз еиԥш иан / иаҳәшьа илҳәо аҵәыуара, мамзар-
гьы аибашьраантәи хҭыс џьашьахәык ишааҟалаз аиҭаҳәара 
уҳәа… Аха, иабаҟоу, ус ианҵоу атекстқәа рхыԥхьаӡара зынӡа 
имаҷӡоуп. Сгәаанагарала, даара иаҭахны иҟоуп ари аус арц-
цакра, насгьы хаҭабзиара ҳаракыла, иахьатәи афольколрҭҵаа-
ратә текстологиа аҩаӡара иақәшәо анагӡара. Избан акәзар, 
аибашьра афольклор – аибашьра аҭоурых шьаҭас иаиуша, 
џьара-џьара иара аҭоурых ахаҭа иазышьҭымхуа шьҭызхуа, 
насгьы мчыла иӡбамкәа, иԥсабаратәны, ауаа ргәаҟынтә, ргәа-
лашәараҟынтә иаауа ҿаԥыцтә ҭоурыхуп. 

2014 



90 З.Џь. Џьапуа. Афольклори даҽа зҵаарақәаки

1.6. АԤСУА ФОЛЬКЛОР АИЗГАРАЗЫ АЗҴААРАНҴА

Иҟан убас аамҭакы… Усҟан афольклортә рҿиамҭақәа (ҿа-
ԥыцлатәума, лабаратәума, ма даҽа хкума) уахьнеилак иу-
аҳауан, иубон, уалагылан. Даҽакала иуҳәозар, афольклортә 
атмосфера аҳра ауан, иԥсабаратәу аҭагылазаашьа ыҟан. Аха 
иахьа, ишыжәбо, XXI ашәышықәса ҳҭагылоуп, атехнологиа 
ҿыцқәа ҳрыгәҭылакуп. Атрадициатә культура, иааузгәамҭо 
аҟынӡа, ҳаамҭа иацу иахьатәи атрибутқәа рыла иҭалаҳауп. 
Ажәабжьҳәаҩи анҵаҩи реизыҟазаашьазы иаҳдыруаз астан-
дартқәа рҽырыԥсахит.

Ус иага иҟазаргьы, сара излазбо ала, аԥсуа фольклори 
атрадициатә культуреи мыӡӡац, ашыцламшә рықәымиааӡац, 
ахәышҭаара амцеиԥш иҿаҳәоуп ауп. Ианаахәыҵушьшьаалак, 
акәицқәа кәеицеиуа иаауҿаҷҷоит, ауаҩытәыҩса игәалашәара 
аҵаҿы иҭаҵәахуп. Насгьы атрадициатә фольклор аҽыԥсахра 
аҟазшьоуп, изну аамҭа иашьашәаланы аҽарҿыцуеит. Ауаа 
рыԥсы ҭанаҵы, иҿионаҵы, ражәеи, рашәеи, ркультуреи аар-
гоит, урҭ шеицу еицуп. Жәынгьы-ҿангьы афольклор ыҟоуп, 
аха ишыҟац иҟаӡам, аҽеиҭанакуеит. С.И. Неклиудов иажәақәа 
рыла иуҳәозар, «хотя старые жанры, в той или иной степени 
связанные с традиционными обрядами, исчезают буквально 
на глазах, все равно продолжает бытовать множество уст-
ных текстов – преданий, слухов, слабо структурированных 
рассказов, а поскольку это тоже жанры фольклора, умест-
нее говорить скорее о его модификации, чем об умирании» 
(Неклюдов 2010: 40).

Ажәакала, иацы (ажәытә аамҭазы) афольклор аинформант 
игәаларшәара аҭахымызҭгьы, иахьа (аҿатә аамҭазы) афоль-
клортә дырра «хәыҵшьшьаатәуп», афольклортә гәалашәара 
«рҿыхатәуп». Хықәкыла убри агәаларшәара иазкуп аԥхьаҩ 
иаауртыз ашәҟәы.

Аԥсуаҭҵаараҿы зыӡбахә сымоу Азҵааранҵа (Аԥсуа фоль-
клор аизгаразы… 2019) ҿыцуп жанртә еилазаашьалагьы ҵа-



91Афольклорҭҵаара

кылагьы, уаанӡа иара иацназго ҳәа акгьы ыҟамызт. (Сара 
сызҿу афольклорҭҵааҩ, ма аетнограф ихатәы зҵаарақәа ра-
кәӡам.) Ҵабыргуп, адунеи аҿы афольклор еизызго, иҭыз - 
ҵ аауа, шамахамзар, зегьы зҵааранҵала аус руеижьҭеи акрааҵ-
уеит. 

Даҽа усуп афольклор аизгаразы еиуеиԥшым амҩақәҵа-
гақәа, аметодикатә цхыраагӡақәа. Урҭ ыҟан уаанӡагьы. 
Иаҳ ҳәап, 1917 шықәсазы Н.И. Марр ииҩыз «О записыва-
нии абхазских текстов» (Марр 1938: 150–164), В.И. Кәы-
кәба 1932 шықәсазы иикьыԥхьыз «Аԥсуа жәақәеи аԥсуа 
фольклори реизгаразы азҵаарақәа иаазыркьаҿны» (Кук-
ба 2007: 238–250), С.Л. Зыхәба 1981 шықәсазы ирҵага 
шәҟәаҿы икьыԥхьу «Афольклортә материалқәа реизгаразы 
амҩақәҵага» (Зыхәба 1981: 428–435), Џь.И. Адлеи-ԥҳа 
1992 шықәсазы ажурнал «Ашколи аԥсҭазаареи» ианылҵаз 
«Афольклортә практика (аметодикатә цхыраагӡа астудент-
цәа рзы)» (Адлеи-ԥҳа 1992), С.А. Тапаӷәуа-ԥҳа 2008 шықә-
сазы иҭлыжьыз «Ажәлар рҿа ԥыцтә ҳәамҭақәа реизгаразы 
аметодикатә цхыраагӡа (Азҵаарақәа, апрограммақәа, аме-
тодқәа)» (Тапаӷәуа-ԥҳа 2008).

Азҵааранҵа арҭ амҩақәҵагақәа ирыцызҵо, ихазырҭәаауа 
акакәны иҟалоит. Иара рзырхоуп аҵарауааи астудентцәеи 
рымацара ракәымкәа, ахәыҷы инаиркны аду иҿынӡа, афоль-
клортә материал иазхьаԥшуа зегьы. Насгьы, хыхь ишаз-
гәасҭахьоу еиԥш, иахьатәи ҳаамҭазы иҟоу ацхыраагӡақәагьы 
рхархәара ԥсыҽхоит аинформант игәалашәара, ифольклортә 
дырра хызтуа азҵаарақәа рыда.

Азҵааранҵа акыршықәса раԥхьа (1990-тәи ашықәсқәа 
раахыс) ихацыркыз акоуп. Усҟан Аԥсуаҭҵааратә институт 
афольклор аҟәша аусзуҩцәа ирыдызгалаз апроект азныказ аус 
адулара ҳалагеит. Ш.Хь. Салаҟаиа, С.Л. Зыхәба,  Р.А. Ҳаш-
ԥҳа, В.А. Кәаӷәаниа еиуеиԥшым ажанрқәа рзы азҵаарақәа 
шьақәдыргылеит. Аха нас, аобиективтә, асубиективтә ҭагыла-

заашьақәа ирыхҟьаны, иахьанӡа иаанханы иҟан. 2016 шықә-
сазы апроект сара иаасымданы инарыгӡеит абаҩхатәра змоу 
афольклорҭҵааҩцәа ҿарацәа С.О. Ҳаџьым-ԥҳаи Н.С. Ба р цыц-
ԥҳаи. Дара роуп егьырҭ афольклорҭҵааҩцәа иҳарҭаз азҵаа-
рақәа ирыцҵаны, акырӡа ихарҭәааны Азҵааранҵа ҟазҵаз.

Азҵааранҵа еиуеиԥшым афольклортә жанртә хкқәеи, 
ажа нр қәеи, арҿиамҭақәеи, иара убас, аблабаратә фольклори 
рыԥсабаратә ҟазшьақәа ирхылҿиаауеит, рыҩныҵҟатәи рду-
неи аҟынтә иаауеит. Уиазы афольклорҭҵааҩцәа иаҳа иалкаа-
ны ирдыруа, изызҟазоу, зыԥсы ахьҭоу рныруа ажанрқәа рзы 
азҵаа рақәа еиқәдыршәеит. Дара зегьы аинформант иаартра, 
игәалашәара ахтра, аԥыртлара иазкуп.

Азҵааранҵа ҟаҵашьа амамызт аԥсуа фольклор ажанртә 
система узымдыруа, азҵаарақәа рхаҭақәа ажанрқәа рҷыда-
рақәа ирхылҿиаауеит азы. Аха иҟалаз уи ауп, аԥсуа фольклор 
нагӡа-аагӡаны жанрқәас излашьақәгылоу иахьанӡагьы еил-
каам. Уи ус иахьыҟоу ҳара ҳҿы мацарагьы акәӡам.

Аԥсуа фольклор аилазаара абри асистема инақәыршәаны, 
Азҵааранҵа шьақәгылоуп ажанрқәа ретнографиатә контекст 
азгәаҭаны. Араҟа, ашәҟәы аԥхьажәаҿы, аԥсуа фольклор ажан-
рқәа рсистемагьы рҿыцуп, иҿыцны иазхәыцуп, Азҵааранҵа-
гьы ҿыцуп. Убриазы, жәаҳәарада, цқьа изызхәыцым, инагӡа-
ны еилкаам, ихар ҭәаам, агипотеза ҟазшьа змоу аҭыԥқәа ҟа-
лоит, аха урҭ аԥхьаҟа ишырҽеихо, ишхарҭәаахо азы агәыӷра 
сы моуп.

Аус злоу, абри Азҵааранҵа аазыртыз ауаҩы дазхәыцып 
ҳәа сыҟоуп заҟа ихадароу: аԥсуаа ртрадициатә культуреи 
рфольклори рбеиара; ҳдоуҳатә рҿиамҭа хазынақәа наунагӡа 
рмырӡразы, ҭҵаарадыррала ииашан ранҵаразы, рыҵәахразы 
атекстологиатә усура аҵакы; аԥсуа жәабжьҳәаратә традициа 
аҭҵаара; афольклореизгара, ахәыҷы инаиркны аду иҿынӡа, 
анҵара зылшо зегьы разкра, ралархәра; аԥсуа фольклор ака-
талог аҟаҵара.

Абра иацысҵоит афольклореизгаҩ адәынтәи иусураҿы 
(в поле  вой работе) зыда ԥсыхәа имам, иҟаиҵаша, зҭак иоуша 
азҵаарақәа.

Аматериал аизгараан иҟаҵатәу, еилкаатәу:
1) Ажәабжьҳәаҩ ифотосахьа аҭыхра;
2) ихьӡ, ижәла, иабыхьӡ, иабиԥара;
3) шаҟа шықәса ихыҵуа, дахьынхо (ԥаса, уажәы);
4) ҵарас имоу (дыҩуама, даԥхьома);
5) аԥсшәа анаҩс бызшәақәас иидыруа;
6) занааҭс имоу (ԥаса, уажәы);
7) динс имоу;
8) мшшьарас имоу;
9) иҭаацәаратә ҭагылазаашьа;
10) Аԥсны анҭыҵ дахьныҟәахьоу;
11) ихҭысхьоу.
12) Анҵамҭа анагӡашьа (аинтонациа, ажест, амимика уҳәа), 

ажәабжьҳәаҩ ииҳәо дшазыҟоу, агәра ахьынӡеиго;
13) анҵамҭа ажәабжьҳәаҩ ишигәалашәо, иахьынӡахаҭәаау, 

аиҭаҳәараан ианырыз хҭыск, ма ҭагылазаашьак;
14) анҵамҭа ажәабжьҳәаҩ уажәы игәалазыршәаз, ианеиҭеи-

ҳәоз изыӡырҩуаз;
15) анҵамҭа аниз, изыдҳәалоу ақьабз (ажәабжьҳәаҩ итәа-

ла);
16) анҵамҭа ажәабжьҳәаҩ изҿиҵааз, ианиҿиҵааз, иара иҿ ы- 

 з ҵаахьоу, шаҟа лассы-лассы еиҭеиҳәо, иахьеиҭеиҳәо, из-
зеиҭеи ҳәо, уаанӡа ианызҵахьаз.

17) Ажәабжьҳәаҩ ихаҭара зныԥшуа иҟазшьақәа: иҭеиҭыԥш, 
иеилаҳәашьа, идунеихәаԥшышьа, ицәажәашьа, ибжьы, игәа-
лашәара, ирепертуар;

18) иахьиҿцәажәаз аҭыԥ, усҟан дызҿыз, игәалаҟазаара зеи-
ԥшраз;

19) иҿцәажәаз (ихьӡ, ижәла, изанааҭ), даниҿцәажәаз 
арыцхә (ашықәс, амза, амш, асааҭ), ирепертуар зланиҵаз (на-
пыла, диктофонла, видеокамерала).

Абарҭ азгәаҭарақәа ирылхтәхоит атекст апаспортгьы. Уа-
ҟа, хымԥада, иарбатәхоит атекст адиктофон, ма авидеокаме-
ра аҿынтә ихызҩылааз (ихьӡ, ижәла, изанааҭ), ианхҩылаау; 
атекст авидеоҭыхымҭақәеи афотоҭыхымҭақәеи ацу, иацму 
уҳәа еиуеиԥшым азгәаҭарақәа.

2019

1.7. НАРҬАА РЕПОС Б.У. ШЬЫНҚӘБА 
ИАНҴАМҬАҚӘА РҾЫ

Аԥсуаа ҳазну ашьха дгьыли ҳзыԥну амшыни ирышьашәа-
лоу, ҳфырхаҵаратә ҭоурых, ҳфырхаҵаратә хаҭара ирхылҿиаа-
уа аҿаԥыцтә епос ҳарҿиеит. Ҳдоуҳатә культура зегьы шьаҭас 
иамоу ҳфольклор аҿы аҿаԥыцтә епос аҭыԥ хазуп, уи афоль-
клортә жанрқәа зегьы Ерцахә еиԥш ирылҳәҳәоит. Ус иҟоуп 
афольклор аԥсҭазаара ахаҭаҿгьы, анҵареи аҭҵаареи рҭоурых 
аҿгьы. Машәырны акәӡам аԥхьатәи аԥсуа профессио налтә 
фольклорҭҵааҩцәа хҩык рахьтә ҩыџьа (Ш.Хь. Салаҟаиеи  
А.А. Аншбеи) аханатә аԥсуа епос аҭҵаара рыҽзазыркыз. 
Уанӡагьы уи ашьҭахьгьы аԥсуа фольклорҭҵаараҿы аепосдыр-
ра ахырхарҭа, иара ажанр ахаҭеиԥш, иаҳа аԥыжәара амоуп. 

Аханатә аԥсуаа репикатә рҿиамҭақәа ранҵареи рыҭҵаа-
реи рнапалакын, ус уҳәар ҟалозар, иҳамоу иреиӷьу аҵарауаа: 
С.Н. Џьанашьиа, А.К. Аҳашба, В.И. Кәыкәба, Ш.Д. Инал-
иԥа, К.С. Шьаҟрыл, Хә.С. Бӷажәба, Ц.Н. Бжьаниа, Ш.Хь. Са-
лаҟаиа, А.А. Аншба, С.Л. Зыхәба, В.Г. Арӡынба, Л.Хә. Ака-
ԥҳа уҳәа аӡәырҩы.

Абарҭ рхыԥхьаӡараҿы аҭыԥ ҷыда имоуп Б.У. Шьынқә-
ба. Уи илагала даҽакы еиԥшым, инапкымҭа даҽакы иа-
лаҩашьом. Избан акәзар, аепос аус адулараҿы Б.У. Шьынқәба 
данқәыԥшӡаз инаркны ҩ-ганк, ҩ-хырхарҭак шьҭикааит – ае-
пос аԥҵареи аепос анҵареи. Сҩашьарым ҳәа сыҟоуп,  Б.У. 
Шьынқәба исахьаркыратә литератураҿы, иара аԥсуаа рҿа-
ԥыцтә литература зегьы еиԥшны, аепикатә лагамҭа, аепикатә 
леитмотив аҿыгҳара акыр еиҳауп сҳәар. Ус иҟоуп иепикатә 
рҿиамҭа дуқәа «Аҿатә уаа», «Ахра ашәа», «Ацынҵәарах», 
«Ахаҳә еиҩса» уҳәа рҿеиԥш, егьырҭ ипоезиатә, ипрозатә 
ԥҵамҭақәа рҿгьы. Б.У. Шьынқәба абри илитературатә, иҩы-
ратә епос шьаҭас иамоуп, ԥсыс иахоуп, аԥсуаа рфольклортә, 
рҿаԥыцтә епос.

Аԥсуаа рҿаԥыцтә епос абаҟа хадақәа – Нарҭаа, Абрыскьыл, 
афырхаҵара-ҭоурыхтә ашәақәеи аҳәамҭақәеи – Б.У. Шьынқә-



96 З.Џь. Џьапуа. Афольклори даҽа зҵаарақәаки

ба, шәҟәыла акәымкәа, ихәыҷра, иарԥысра инаркны ԥсабарала 
илсит, инырит. Убриазы уи ирҿиаратә, «иҭҵааратә» усураҿы 
арҭ абаҟақәа шьаҭас иҟан, дышрызхьаԥшыц дрызхьаԥшуан 
ԥсраҽнынӡа. Ҵабыргуп, иеизгамҭақәа рҿы, шамахамзар, аԥ-
суа фольклор ажанрқәа зегьы ирыҵаркуа арҿиамҭақәа ҳԥы-
лоит. Ихаҭа иҩуан: «Нарҭааи Абрыскьыли, нас аԥсуа жәлар 
рпоезиа ахкқәеи, – абарҭ ракәын сара усҟан хыла сзышьҭаз, 
аха жәлар рҿаԥыц ҳәамҭахьтә хра зланы исаҳауаз акгьы сав-
суамызт» (Шьынқәба 1990: 4).

Б.У. Шьынқәба ианҵамҭақәа хадаратәла еидызкыло ашә-
ҟәы «Ахьырҵәаҵәа» (Шьынқәба 1990) аҿы излаабо ала, 
афоль клорҭҵааҩ нарҭаа рҳәамҭақәа мацара 80 инареиҳаны 
ианиҵеит. Нарҭаа ражәабжьқәа здыруаз аинформантцәа 36-
ҩык дрыҿцәажәеит. Урҭ рахьтә репикатә дырра иаҳа аҽална-
каауеит – Ҟасҭеи Арсҭаа, Самсон Сақаниа, Маадан Сақаниа, 
Махаз Адлеиба, Қьысқьынџь Гындиа, Ҳарун Адлеиба, Едгьы 
Лашәриа, Ҳаџьараҭ Ашәба, Абас Қәачахьиа, Ҭарашь Кәакәа-
ба, Маҳаид Агәмаа уҳәа – ашәаҳәаҩцәеи ажәабжьҳәаҩцәеи 
ҟазацәа. Анҵаҩы нарҭаа рҳәамҭақәа иԥыхьашәеит 12 қыҭа 
рҿы, зегьы иреиҳаны – Кәтол (22 текст), Ԥақәашь (11 текст), 
Џьгьарда (11 тект), Уатаԥ (9 текстк), Ӷәада (8 текстк). 
Б.У. Шьынқәба нарҭаа рҳәамҭақәа ананиҵоз ашықәсқәа рҽеи-
хыршоит абас: 1946 шықәсазы – 38 текст, 1947 шықәсазы – 
текстк, 1948 шықәсазы – 27 текст, 1949 шықәсазы – 9 текстк, 
1951 шықәсазы – текстк.

Ашәҟәыҩҩы ду, аҭҵааҩы нарҭаа репос ахьтә ианҵамҭақәа 
рҿы ҿыгҳарыла иаҳа аԥыжәара рымоуп Сасрыҟәеи Саҭа-
неи-Гәашьеи ирызку аҳәамҭақәа. Анаҩс – Нарчхьоу, Хәа-
жәарԥыс, Гәында-ԥшӡа, Цәыцә, Уахсиҭ, Шьаруан уҳәа – 
нарҭ фырхацәа зегьы рхаҿсахьақәа ирыдҳәалоу арҿиамҭақәа 
цоит. Ара рхы еилакуп, шамахамзар, аԥсуа нарҭтә епос 
атематикатә еибаркыра злашьақәгылоу асиужетқәеи амо-
тивқәеи зегьы. Рсахьаркыратә хаҭәаашьазы иуҳәар ауеит 
Б.У. Шьынқәба ифольклортә нҵамҭақәа, итекстқәа рпоети-

ка, рбызшәа хазуп ҳәа, уи зыхҟьоугьы, зфольклортә дырра 
зҿихыз ажәабжьҳәаҩцәа рҟазара адагьы, анҵаҩы ажәа иазҟа-
зара акәхоит. Афольклорҭҵаараҿы ишазгәаҭоу еиԥш, афоль-
клортә нҵамҭа анҵаҩы данымԥшыр ауӡом, еиҳаракгьы атекст 
напыла иануҩуа. Афольклортә текст, абри аганахьала, атра-
дициа ишатәу еиԥш, изҳәамҭоугьы изанҵамҭоугьы иртәуп. 
Иазгәаҭатәу, Б.У. Шьынқәба ифольклортә нҵамҭақәа зегьы 
напыла иҟаҵоуп, уи ицәырнаго ауадаҩрақәагьы маҷым, иацу 
аџьабаагьы хазуп. Ихаҭа хьаас иман аԥшаарақәа анымҩаԥи-
гоз ашықәсқәа рзы амагнитофон ахьимамыз: «Аҭаҩга сы-
мазҭгьы, ажәабжьҳәаҩцәа ирҳәоз абжьамыжьра адагьы, урҭ 
рыбжьқәеи рҳәашьа аҷыдарақәеи еиқәымхози!» (Шьынқәба 
1990: 4) ҳәа иҩуан.

«Ахьырҵәаҵәа» аҟынӡагьы, 1959 шықәсазы Б.У. Шьынқә-
ба ԥсра зқәым аизга ҭижьит, «Аԥсуа жәлар рпоезиа» ҳәа 
хьӡыс иаманы. Уи еиднакыло аматериалқәеи, аиқәыршәа-
шьеи, иацу аԥхьажәеи, азгәаҭақәеи рыла здаҟам, иуникал-
тәыз ҭы жьымҭан усҟантәи аамҭазы. Ари аизга иагәылоуп 
нарҭаа рашәақәа ԥшьба. Урҭ атекстқәа урысшәала, апоет 
С.И. Липкин иеиҭагамҭаны, ианылеит 1961 шықәсазы апо-
ет-афольклоранҵаҩ еиқәыршәаны иҭижьыз аизга «Абхазские 
сказания». 

Б.У. Шьынқәба ифольклортә кьыԥхьымҭақәа рахьтә иал-
каау аҵакы амоуп 1962 шықәсазы иҭыжьыз аԥсуа нарҭтә 
епос еизаку атекст – «Нарҭ Сасрыҟәеи ԥшьынҩажәи зежәҩык 
иара иашьцәеи». Ҭоурыхтә ҭыжьымҭак аҳасабала зхаҭагьы 
уажәшьҭа икультуратә цәырҵраны иҟалаз ари ашәҟәы еиқә-
дыршәеит Ш.Д. Инал-иԥеи, К.С. Шьаҟрыли, Б.У. Шьынқә-
беи; редакторс дамоуп Б.У. Шьынқәба. Ажәа азҟаза ду 
иредак циатә усура ишабзоуроу агәра згоит аизга ажәлар 
асҟак иахьрылаҵәаз, «ижәлартәны» иахьыҟалаз. Ажәлар ир-
тәыз ажәлар ҟазара дула рызнагашьа иақәшәеит араҟа Б.У. 
Шьынқәбеи иҩызцәеи. Убриазы, Иуа Коӷониа ипоемақәа ауаа 
ишгәныр кылаз еиԥш, ари ашәҟәгьы ажәлар ирыдыркылеит, 
рфольк лортә дырра ианырит, ианыԥшит.



98 З.Џь. Џьапуа. Афольклори даҽа зҵаарақәаки

Хыхь иалскааз аҩхырхарҭак – алитературатә епоси афоль-
клортә епоси – Б.У. Шьынқәба ирҿиаратә мчхараҿы еицы-
ҟоуп, акзаарак еицатәуп, ҩ-гәыцәк змоу аҵлеиԥш, еицрызҳа-
уеит. Ашәҟәыҩҩы илитературатә епос ҟаларц азы, дырҭааны 
дрыҿцәажәон, ианиҵон жәлар рашәаҳәаҩцәа, ражәабжьҳәаҩ-
цәа ҟазацәа, алакҭа дҭаԥшит, инырит урҭ рашәеи ражәеи рма-
гиа. Нас убарҭ абырлашқәа, ахьырҵәаҵәақәа Анцәа иҟынтә 
иаауаз ибаҩхатәра ду алаԥшҳәаа иҵижьуан ирҿиамҭақәа рҿы. 
Ари ганкахьала.

Даҽа ганкахьала, адәны, ажәабжьҳәаҩ иҿцәажәараҿы, 
аҿаԥыцтә дыррақәа ранҵараҿы Б.У. Шьынқәба дфолькло-
р  ҭҵааҩын, мап, иаҳа ииашан иуҳәозар, дышәҟәыҩҩы-фоль-
клорҭҵааҩын. Ажәаԥҵареи ажәанҵареи еицнеигон араҟа. 
Аԥы жәара аман, хымԥада, аԥхьатәи – ажәаԥҵара. Аброуп ҳәа 
сыҟоуп, ашәҟәыҩҩы ифольклортә тексқәа ранҵашьа, итексто-
логиатә усура аҷыдарақәа реилкаара, ргәаҭара ахьалшо. Уи, 
ҳәарада, иара ахатәы специфика аман. Уи аҷыдара зныԥшуа 
ҿырԥштәқәоуп Б.У. Шьынқәба Абрыскьыл изку атекстқәеи, 
афырхаҵара-ҭоурыхтә ашәақәеи, аҳәамҭақәеи шаниҵоз, еи-
заку ртекстқәа шеиқәиршәоз. Иара даара дазҟазан атекстқәа 
хаҭала ажәабжьҳәаҩцәа рҿынтә ранҵарагьы, дара ирылхны 
еизаку атекстқәа раԥҵарагьы. Еизаку атекстқәа рышьақәы-
ргылара XX ашәышықәсазы усҟантәи Асовет Еидгылаҿгьы 
Европагьы традицианы иҟаз цәырҵран. Убри аганахьала, 
нарҭаа рзоума, Абрыскьыл изоума, Ԥшькьаҿ-иԥа Манчеи Ба-
алоу-ԥҳа Мадинеи рзоума, ашәҟәыҩҩы-аҭҵааҩы еиқәиршәаз 
атекстқәа еицакра зқәым ԥҵамҭақәаны иаанхоит. 

Хыхь ишазгәасҭаз еиԥш, Б.У. Шьынқәба дрыхьӡеит 1940–
1950-тәи ашықәсқәа рзы зда ыҟамыз ашәаҳәаҩцәа (аԥхьар-
царҳәаҩцәа, аҿарпынарҳәаҩцәа), ажәабжьҳәаҩцәа, урҭ рре-
пертуар аҿынтә иуникалтәу асиужетқәа аҭҵаарадырра иа-
заанижьит. Дара рхыԥхьаӡараҿы иҟоуп анаҩсҟа уаҳа ицәы-
рымҵыз, уаҳа ианҵамхаз арҿиамҭақәагьы. 

Иааидкыланы иуҳәозар, аԥсуа епос амырӡраҿы, шәҟәы-
ла ашьҭкаараҿы, абиԥарақәа рзааныжьраҿы Б.У. Шьынқәба 
илагала мҽхакылагьы, ҵакылагьы, ҟазшьалагьы даҽакы иа-
лаҩашьо иҟам. Иара еиқәирхаз иахьа хәы змам малны, ихьы-
рҵәаҵәаны иҟоуп. Ааи, ажәлар ражәа кашәара ақәым!

2022

1.8. АРТУР АНШБА

1
Кавказдырҩы нага, афольклорҭҵааҩ, аетнограф, аепосды-

рҩы, алитератураҭҵааҩ, алитературатә критик, нарҭаа репоси 
асахьаркыратә литературеи рызҟаза Артур Артиом-иԥа Ан-
шба (1936–1985)1 диит 1936 шықәса, ажьырныҳәамза 2 рзы 
Тҟәарчал ақалақь аҿы. Иаби иани шьҭрала лыхнытәқәан, аха 
усҟан Тҟәарчал инхон. Иаб – Артиом Еслам-иԥа Аншба – 
занааҭла дынџьныр-енергетикын, Москватәи аенергетикатә 
институт далгахьан, иан – Татиана Иасыф-иԥҳа Џьергьениа-
ԥҳа – декономистын, аҵара лҵеит Москва, усҟантәи Амра-
гыларатәи аџьажәлар руниверситет аҿы. Артур дшыԥшқаз 
(аабаҟа мзы шихыҵуаз), иаб – усҟан ззанааҭ ала Тҟәарчал-
ргылараҿы аус зуаз – 1936 шықәсазы дҭаркит, Москва аҵара 
ицызҵоз атроцкистцәа, асовет аамҭа иаҿагылоз агәаанага-
рақәа змаз, дрыдҳәалан ҳәа харас идҵаны. Артур иан, лхаҵа 
данҭарк, лмазара лымхны, лынхарҭа дахырцеит, лусура да-
мырхит, апартиа далырцеит. Лхәыҷы ԥшқа длыманы лабраа 
рахь, Лыхныҟа дааит. Артур иаб хышықәса Воркута ихганы, 
1939 шықәсазы дхынҳәит, аха Аԥсны анхара азин имхын. 
Уиазы шықәсык аҟара иҭаацәеи иареи Қырҭтәыла ақалақь 
Миха Цхакаиа (иахьа Сенакьи ҳәа иахьашьҭоу) нхара диа-
сит, изанааҭ ала аусура далагеит. Ашьҭахь, иԥшәмаԥҳәыс да-
нычмазаҩха, ииулак Аԥсныҟа дааит, ақалақь аҿы анхара азин 
имамызт азы, Гәдоуҭа араион, ашьха ақыҭа Хәаԥ (иаҳәшьа 

1 А.А. Аншба иԥсҭазааратә мҩеи иусумҭақәеи ирызку алитература 
маҷӡам: Алиева 1972; Бигуаа 1983; Зыхәба 1986; Қапба 1987; Дамениа 
2017: 333–342; Џьапуа 1995; Џьапуа 1996; Џьапуа 2009; Џьапуа 2011; 
Џьапуа 2012: 112–134; Џьапуа 2016; Аҵнариа 1998; Джапуа 2012; Джа-
пуа 2016; Джапуа 2016а: 72–80; Джапуа 2016б; Джапуа 2016в; Ҳашыг 
2014; Бигуаа, Джапуа 2015; Авидзба 2016; Агрба 1980: 90–102; Джер-
гения 2019; Кәаӷәаниа 2016; Кәаӷәаниа 2016а; Кәаӷәаниа 2017: 155–159; 
Аҭҵаарадырра зыԥсҭазаараз 2016; Бигуаа, Абхазоу 2017: 120–121; Ҷанба 
2019; Марухба 2019; Анқәаб 2019; Зымҽхак ҭбааз аҵарауаҩ 2021.

дахьынхоз) аматематика арҵаҩыс аусура далагеит, уаҩ дыз-
хымыз ҩнык дыҩналеит. Аҵара ду змаз хаҵеи ԥҳәыси ахьаа из 
ақыҭан хәаԥаа даара еигәырӷьеит (шәахәаԥш Гәажәба 2006: 
109–115). Ара диит рыԥҳа Еммагьы. Аха дук хара имгакәа, 
1942 шықәсазы Артиом Аншба (Артур фышықәса дшырҭа-
гылаз) ицрымҵуа ишьҭаз деиҭадырбаандаҩит, анемец қәы-
лаҩцәеи иареи еиқәшәарц иҟоуп ҳәа ахара идҵаны (шәахәаԥш 
Бебиа 2021: 94–98). Уиакәхеит, иус ӡбаны, аа-шықәса иқәҵан 
Қырҭтәылаҟа дахыргеит. Изыԥҵәаз аамҭа нҵәарц хымзҟа 
шагыз, 1950 шықәсазы, асҟатәи ааӡаб изымчҳакәа, абахҭаҿы 
иԥсҭазаара далҵит, ибаҩгьы иҭаацәа ирырымҭеит. Шықәсык 
ашьҭахь Артиом иашьеиҳаб ииулак маӡала иашьа иԥсыбаҩ 
 ааганы, Лыхны иан лывараҿы анышә иамеидеит. А.М. Џьер-
гьениа ишазгәеиҭоз ала, Артиом Аншба адырра ҵаулақәа 
змаз, акрыздыруаз аԥсуа интеллигенциа дреиуан. Кавказҭҵаа-
ҩцәа дуқәа, иаҳҳәап, Н.И. Марри Е.М. Шиллинги, Аԥсны 
анапхгара рыдҵала, аԥсуа қыҭақәа рҿы рекспедициатә усу-
рақәа мҩақәиҵон. Ас иҟаз ауаа, хымԥада, аԥсуаа рқырҭуатәра 
иаԥырхагахар ҟалон. Абриакәхоит Артур иаб ирӡра шьаҭас 
иамоугьы (Джергения 2019: 30, 31). 

Артур иаҳәшьеи иареи шыхәыҷӡақәаз зымала изанахаз иан 
арҭ ашықәс хьанҭақәа иаалылымшо ддыркареит; Лыхныҟа 
деиҭахынҳәыр акәхеит, нас Аҟәаҟа; аусурҭа ҭыԥ дшашьҭаз 
дашьҭан. Апартиа далырцеит, аха, насыԥны, дыдмырӡит, 
лхәыҷқәа ртәы даҵанакит. Лхаҵа дҭакнаҵы имаҷымкәа 
ашәҟәқәа рзылҩит усҟантәи амчрақәа, лыԥшәма хара шидым 
ала, насгьы иӡбахә азы дыррак лырҭарц, уимоу, дахьҭакыз 
аколониахьгьы дцахьан.

Абасала, Артур даныԥшқаз инаркны иаб илакҭа аҭаԥшыха 
имаӡеит. Акызаҵәык игәаҿы инхаз: Хәаԥ ианыҟаз, хәба-фба 
шықәса рыда зхымҵуаз ахәыҷы иаб аҽы дақәыртәаны, аӷәра 
иркны дауишьҭлозаарын. «Дкаҳауеит, иҟауҵозеи!» анылҳәа-
лак ан, «ушьҭа дхаҵоуп, дашьцылааит!» иҳәалозаарын аб. 
Иҟалап, дшыхәыҷӡаз дҽыжәызҵаз иаб игәхьаагара иахылҵ-

зар А.А. Аншба иқәра дахьымгӡакәа дхәызҵәаз ачымазара-
гьы. Машәырны акәхарымызт данмаҷыз инаркны лассы-лас-
сы дцәырҳаны дзааԥшлоз… Данқәыԥшӡаз изцәырҵыз агәыхь  
атәы иан ианылдыр, хара дзымнеит, 1960 шықәсазы дахыԥ-
с аа ит.

Быжь-шықәса анихыҵуаз, Лыхнытәи ашкол ахь дцоит 
Артур. Аха х-класск рҿы дыштәаз, 1945 шықәсазы, аԥсуа 
школқәа зегь реиԥш, Лыхнытәи ашколгьы ақырҭшәахь иани-
арга, иан илулак Аҟәаҟа дааганы, аурыс школ № 2 дҭалҵоит. 
Убриаан ҩышықәса ицәыӡит Артур, актәи акласс аҿы деиҭа-
дыртәеит. Ашкол ашьҭахь, 1955 шықәсазы дҭалоит Аҟәатәи 
аҳәынҭқарратә арҵаҩратә институт (афилологиатә факуль-
тет). 

А.А. Аншба даныхәыҷыз инаркны ашәҟәыԥхьара акуль-
тура ԥсабарала ишилаз убарҭан, еиҳаракгьы асахьаркыратә 
литература дазҿлымҳан. Иҩызцәа-иқәлацәа ашәҟәқәа дыр-
заԥхьон, дзыԥхьаз рзеиҭеиҳәон (шәахәаԥш Джергения 2019: 
34–35). Истудентра шықәсқәа раан еиҳагьы дыргәыларха-
леит аурыси адунеитәи литературақәа. «Читал он книги не-
прерывно и целыми собраниями сочинений; <…> обладал 
хорошей памятью, он мог рассказать полно и понятно все 
что прочел» иҩуеит А.М. Џьергьениа (Джергения 2016: 76).  
А.А. Аншба идыррақәа есааира ирҵаулон, «данбаԥхьо, из-
лаилшозеи уҳәартә ашәҟәқәа дрыԥхьон» (Зыхәба 1986: 3). 

Арҵаҩратә институт аҿы А.А. Аншба, ақыҭа иааӡаз аԥсуа 
ҷкәынцәа рыгәҭа даныҟала, аурыс школ аҿтәи ихалаҟазаа-
ра дацәцеит, аԥсуа иԥсҭазаара дагәыланахалеит, аԥсшәагьы 
бзианы иҵеит; аҩызцәа бзиақәа идырит, дырдырит, иаҳҳәап, 
ԥсраҽнынӡа еиҩызцәа гәакьақәахеит В.Л. Аҵнариеи иареи. 
А.А. Аншба иҩызцәа «иҟыбаҩ иаразнак еицгәарҭеит, уи ина-
лукааша студентын» (Аҵнариа 1998: 87). 

Аинститут анхиркәша, 1960 шықәса инаркны 1962 шықә-
санӡа иара уа – аԥсуа бызшәеи алитературеи ркафедраҿы – 
аԥсуа литература даԥхьон. Анаҩс, А.А. Аншба Москва, СССР 

Аҭҵаарадыррақәа ракадемиа иатәыз, А.М. Горки ихьӡ зху 
Адунеитә литература аинститут даспирантхоит. В.Л. Аҵна-
риагьы иаргьы, аконкурс рацәа иаиааины, аспирантура иҭа-
леит (аԥсуа ҵарауаа рааӡара азааԥсаҩ Ҳ.Ф. Хонелиа иаа-
мысҭашәарагьы рыхәеит). Аспирантура ашықәсқәа раан 
(1962–1965), Москватәи аҵарауаа рыҩныҵҟа, А.А. Аншба 
итеориатә дыррақәа иаҳа-иаҳа ихаирҭәаауан, маҷ-маҷ аҭҵаа-
радырратә ԥсҭазаара иҽагәылеихалон. Наукатә напхгаҩысгьы 
диман аепосҭҵааҩ Арфо Аветис-иԥҳа Петросиан (уи нарҭаа 
репос иазкны 1963 шықәсазы имҩаԥгаз еицырдыруа Аҟәатәи 
аконференциа аиҿкааҩцәа дыруаӡәкын). Иара убас, Адунеитә 
литература аинститут аҩныҵҟа лымкаала дырзааигәахеит – 
Л.И. Тимофеев, К.Л. Зелински, Г.И. Ломиӡе, В.В.  Кожинов, 
Л.Н. Арутиунов, П.В. Палиевски, И.Б. Борев, В.М. Гацак,  А.И. 
Алиева, М.А. Кумахов уҳәа – аҵарауаа нагақәа.

1966 шықәсазы иара уа – Адунеитә литература аинститут 
аҿы – ихьчеит акандидаттә диссертациа, аԥсуаа рнарҭтә епос 
апоетика азҵаарақәа ирызкны. 

А.А. Аншба Аԥсныҟа данаа, иара аусура ахьиҭахыз Аԥ-
суа институт – Қырҭтәылатәи аҭҵаарадыррақәа ракадемиа 
иаҵанакуаз, Д.И. Гәлиа ихьӡ зху Абызшәеи, алитературеи, 
аҭоурыхи Аԥснытәи ринститут (иахьа – Аԥсны аҭҵаарадыр-
рақәа ракадемиа Д.И. Гәлиа ихьӡ зху Аԥсуаҭҵааратә инсти-
тут) аҿы аҭыԥ ахьыҟамыз азы, 1967 шықәсазы агазеҭ «Аԥсны 
ҟаԥшь» аредакциаҿы аҟәша аиҳабыс аусура далагоит. Иара 
убри ашықәсан ԥхынҷкәынмза 28 рзы диасуеит Аԥсуа инсти-
тут ашҟа. Абра аус шиуц иуан ԥсраҽнынӡа – ԥхынҷкәынмза 
19, 1985 шықәсанӡа. Аҵарауаҩ Анцәа изоуижьыз аамҭа абас 
икьаҿхеит, иԥсҭазаара ҿыцәааит 50 шықәса дшырҭагылаз, 
ирҿиаратә аамҭа 20 шықәса иреиҳамхеит. 

А.А. Аншба ХХ ашәышықәса аҩбатәи азбжазы иааиҵагы-
лаз аԥсуа филологцәа, аԥхьатәи апрофессионалтә фольклорҭ-
ҵаа ҩцәа дреиуан. Усҟан аԥсуаҭҵаара ахаҭагьы инагӡаны ишьа-
қәгылан иҟамызт, мҽхакы ҭбаала аҿиаратә мҵәыжәҩақәа 

еиҵнамхыцызт. А.А. Аншба аԥсуаҭҵаараҿы дрықәныҟәон 
аклассикатә филологиа, иааидкылан агуманитартә ҭҵаа-
радыррақәа ртрадициақәа. Аҵарауаҩ итеориатә ԥшаарақәа 
рҿы рҳарҭасырҭа умбо еилышьуп, еицааиуеит атради циатә 
ҭҵаашьа формақәеи аметодологиатә хырхарҭа ҿыцқәеи. Уи 
ирҿиаратә ԥсҭазаара аԥсуа филологиа аҭышәынтәалара, аҿ-
иара аамҭа иақәшәоит. Иара иҟазшьан аҭҵаарадырраҿы – 
аҵаулара, апринципра, аԥсҭазаараҿы – ахӡырымгара, аиа ша 
адгылара, ахеиҷамҳара. Уи ианакәзаалак акониунктура иҽеи-
мҭеит, игәи ихшыҩи ракәын дымҩақәызҵоз иразҟы изаа нагоз 
иԥсҭазааратә ԥышәарақәа зегьы рҿы. «Аншба илшон аҵа-
бырг хаҭа ҳәа ииԥхьаӡоз, аԥсҭазаара аҟнеиԥш, аҵарадырраҿ-
гьы хьаҳәахьачрада ахьчара, избан акәзар, аҵарадырра иара 
изыҳәан иԥсҭазааран, аԥсҭазаара иара изын иҵарадырран, 
еилкааран, ԥшааран» (Аҵнариа 1998: 89).

Акыр еиҵыхуп А.А. Аншба ирҿиара аҳәаақәа, иԥсҭазаа-
реи иусуреи рымҽхак. Уахь иаҵанакуеит: аԥсуаа рҿаԥыцтә 
фольклор аҭҵаареи анҵареи, лымкаалагьы – нарҭаа репос 
амаӡақәа раартра, асахьаркыратә литература аҭҵаара, акри-
тика азура, арҵага шәҟәқәеи арҵага программақәеи рыҩра, 
реиқәыршәара, иара убас, аԥсуаа рмилаҭтә хақәиҭразы хацә-
нымырха ақәԥара. 

Урҭ рахьтә, хымԥада, А.А. Аншба иԥсҭазаараҿы ус хаданы 
иҟалаз аԥсуаа рҿаԥыцтә культуреи рсахьаркыратә литерату-
реи рыҭҵаароуп. Аԥсуа фольклори алитературеи рызҵаа рақәа 
рзы аҵарауаҩ ԥсышәалеи урысшәалеи иаԥиҵеит 100 рҟынӡа 
ҭҵаамҭа, урҭ рхыԥхьаӡараҿы ашәҟәқәа (иҩымҭақәеи, иеиқәыр-
шәамҭақәеи, дызлахәу аусумҭақәеи неицҵаны) 19 ыҟоуп.

Иуҳәар ҟалоит, адоуҳатә традициа аҭҵааразы А.А. Анш-
ба ициит ҳәа абаҩхатәра ҷыда. (Ихаҭагьы ажәлар рашәақәа 
ҟазарыла иҳәон.) Абри аус иаҳа ихаҭәааны ианыԥшит аҵара-
уаҩ ихшыҩи ибаҩхатәреи рымчхара. Аԥсуа фольклорҭҵаара 
(иара аԥсуа филологиа ахаҭагьы) инагӡаны ҳхаҿы иаҳзаагом 
А.А. Аншба иҭҵаамҭақәа агны. 



105Афольклорҭҵаара

2
Аҵарауаҩ аԥсуа нарҭтә епос аҭҵаара иазикит ҩ-шәҟәыки 

хыԥхьаӡара рацәала астатиақәеи. 
Афольклорҭҵааҩ икандидаттә диссертациа ашьаҭала 1968 

шықәсазы аԥсышәала иҭижьыз ишәҟәы («Аԥсуа нарҭаа 
рҳәамҭақәа рсахьаркыратә ҷыдарақәак») (Аншба 1968а1) 
злаҿыцу аҟазшьақәа ируакуп излаҩу абызшәагьы. Избан акә-
зар, уанӡа аԥсуа фольклорҭҵаараҿы аԥсышәала иҩу инеиҵыху 
аусумҭа ыҟамызт. Абри аҭҵаамҭа ишьҭнахуа азҵаарақәа иаҳа 
ихарҭәаауп 1970 шықәсазы аурысшәала иҭыҵыз А.А. Аншба 
имонографиа «Аԥсуа нарҭтә епос апоетика азҵаарақәа» (Ан-
шба 1970) аҿы2.

Арҭ аусумҭақәа рыҩбагьы рҿы аԥсуа нарҭтә епос асиу-
жетеилазаашьеи, астили, апоетикатә бызшәеи, ажәабжьеи-
ҭаҳәаратә традициеи рызҵаарақәа раԥхьаӡа акәны инеиҵых-
ны ирзааҭгылоуп. Аепос ажанртә ԥсабареи, аепос аҿы ами-
фи, алакәи, аҭоурыхи рроль, иара убас, аҳәамҭақәа хазы игоу 
афырхацәа рыхьӡқәа рыкәшамыкәша рҽеизакышьа азгәаҭо, 
аҭҵааҩы игәаанагарала, аԥсуа нарҭтә епос фырхацәа хадақәас 
иамоуп Саҭанеи-Гәашьеи Сасрыҟәеи. Сасрыҟәа ихаҿсахьа 
нагӡа-аагӡоуп, аҳәамҭақәа рӷьырак иргәылсуеит. Арҭ ахаҿ-
сахьақәа аԥҵан аепос иаԥскымҭаны ианҿиоз аамҭазы (Аншба 
1970: 111). 

Аҵарауаа нарҭаа репос ахылҵшьҭреи ажәытәӡатәи ашьа-
ҭеи рыԥшаара азҵаарақәа ирылахалаӡан ианамаз аамҭазы, 
арҭ амонографиақәа рҭыҵра иҿыцу цәырҵрахеит Кавказ 
жәлар рнарҭтә епос апоетикеи егьырҭ аспектқәеи рыҭҵаа-
рамҩаҿы. А.А. Аншба иусумҭа «Аԥсуа нарҭтә епос апоетика 
азҵаарақәа» ҭыҵаанӡа, нарҭаа репос иарбанызаалак амилаҭтә 
версиа апоетика ас шьаҭанкыла иҭҵаамызт. «Это – серьезный 
и ценный научный вклад в изучении нашего эпоса в его наи-

1 Ахыҵхырҭа Абиблиографиа актәи ахәҭаҿы иануп. 
2 Шәрыхәаԥш арҭ ашәҟәқәа ирызку арецензиақәа: Агрба 1980: 90–102; 

Алиева 1972; Джапуа 2016в.

менее освещенном аспекте поэтики» ҳәа аниҵеит В.И. Аба-
ев идныҳәаларатә шәҟәаҿы, иззиҩуаз аҭҵаамҭа нарҭаа ре-
пос ахылҵшьҭразы иара ихаҭа игәаанагарақәа акырџьара 
ишрықәымшәозгьы. Ашәҟәы аҭыҵра рыбжьы ақәдыргеит 
(афольклорист изырыҩуаз рысалам шәҟәқәа рҿы), иара убас 
– Б.Н. Путилов, К.В. Чистов уҳәа – адунеи аҿы еицырды-
руа аҵарауаа-афольклорҭҵааҩцәа (А.А. Аншба ихатә архив 
аҟынтә).

Амонографиа шьақәгылоуп алагалажәеи, ахқәа ҩбеи, 
алкаа қәеи рыла. Алагалажәаҿы нарҭтә епос азы ианҵоу 
атекстқәеи иҟаҵоу аҭҵаамҭақәеи рыхәшьара анаҩс, аепос 
апоетика аҭоу рыхтә шьаҭақәа ргәаҭаразы, автор иҽани-
шәоит афырхаҵара-архаикатә епос «Нарҭаа» аҿиара здаҳҳәа-
лар ҟало аамҭа агәаҭара. Дагьазкылсуеит Ш.Хь. Салаҟаиеи 
Ш.Д. Инал-иԥеи уаанӡа иззааихьаз арыцхә: инықәырԥшны 
ҳера ҟалаанӡа III азқьышықәса анҵәамҭа – аԥхьатәи шьҭра-
латәи ауаажәларра аԥсыҽхареи аԥхьатәи аҳәынҭқарратә еи-
дгыларақәа рцәырҵреи раамҭа. Нарҭаа репос аԥызҵазгьы 
Кавказ Нхыҵи Аахыҵи иртәу, еигәыцхәу археологиатә куль-
турақәа хԥа (кобантәи, ҟәбинаҿықәтәи, колхидатәи) еид-
накыло аҭыԥантәи ахылҵшьҭрақәа роуп. Уахь иаҵанакуан 
ауаԥсааи аҟарач- балҟарцәеи рхылҵшьҭрақәагьы. Аҭҵааҩ-
цәа (В.Ф. Миллер, Ж. Диумезиль, В.И. Абаев, Е.М. Меле-
тински, И.С. Гаглоити уҳәа) иазгәарҭо аскиф-сармат-алантә 
еишьашәаларақәа ракәзар, урҭ иаҳа ихьшәоу аамҭа иахылҿ-
иаауеит (Аншба 1970: 18).

Аҭҵаамҭа актәи ахы – «Аԥсуа нарҭтә епос аҿы асиужетеи-
лазаашьа» – азкуп аепос асиужетқәа рҟазшьа, рышьақәгы-
лашьа апринципқәа, ианцәырҵыз аамҭа аарԥшра. Нарҭаа 
репос ажанртә ԥсабара аилкааразы, афольклорҭҵааҩ иали-
каауеит еиуеиԥшым аҩаӡарақәа: алакә-фантастикатә, ами-
фологиатә (ажәытәӡатәиқәеи, иаҳа ихьшәақәоуи, анцәахаҵа-
ратәқәеи), афырхаҵара-ҭоурыхтә (иаҳа еиҵаны) уҳәа егьы-
рҭгьы (ашәақәеи ажәаԥҟақәеи назлоу). Аепикатә сиужетқәа 

еиуеиԥшым афырхацәа рхаҿсахьақәа рыкәшамыкәша реи-
цыларазы, рҽеизакразы аҭҵааҩы ихадараны иԥхьаӡоит асиу-
жет ахҭыстә хәҭа (Аншба 1970: 21). Аепосҭҵааҩ игәаанагара-
ла, аԥсуа нарҭтә ҳәамҭақәа, ганкахьала, афырхацәа хадақәа 
рыхьыӡқәа рҿы рҽеизыркуеит, даҽа ганкахьалагьы, хазы игоу 
амотивқәагьы асиужеттә нагӡара рҽазыршәоит.

Аԥсуа нарҭтә епос асиужеттә цәаҳәа хадақәа рҭоурыхтә 
семантика ацәыргаразы, аҵарауаҩ аепос аҿиараҿы заатәии 
ихьшәоуи ҳәа аетап хадақәа ҩба аликаауеит. Амифологиатә 
мотивқәа иаҳа иахьырацәоу аепос заатәи аетап аарԥшразы, 
иааигоит Сасрыҟәеи Саҭанеи-Гәашьеи ирызку аҳәамҭақәа 
рцикл. Зааӡатәи аетап аҿы арҭ ахаҿсахьақәа ҭбааҭыцәуп, ԥкра 
рымаӡам, аидеализациа рызууп, иаҳа ихьшәоу аетап аҿы урҭ 
ираԥызго даҽа хаҿсахьақәак цәырҵуеит ажәлар репикатә ре-
пертуар аҿы. Аусумҭа абри ахәҭаҿы А.А. Аншба ҿырԥштәы-
ла ирҵабыргуеит аепос аверсиақәа зегьы рҿы афырхаҵа хада 
(ма афырхацәа хадақәа руаӡәк) ихьӡ аԥхьатәи формас иамоу 
Сасрыҟәа, Сосрыҟәа шакәу, Сослан акәымкәа. Амцаагара, 
аҽыбжьара, аҩи аӡахәеи рыԥшаара, аԥхьатәи ашәеи аҿарпыни 
раԥҵара уҳәа, ирызку нарҭтә сиужетқәа рышьаҭала, аҵара уаҩ 
агәаанагара иоуит арҭ ахҭысқәа зегьы аепос аԥызҵаз ауаа 
ржәытә мифологиатә дунеихәаԥшышьақәа ирхылҿиаауеит 
ҳәа.

Аепос аҿиара ихьшәоу аетап (нарҭаа реизыҟазаашьа аҽа-
наԥсахуа, атәамбарахь ахы анархо, нарҭаа рҭахара аӡбахә 
анцәырҵуа) аарԥшразы, аҵарауаҩ дазхьаԥшуеит Нарчхьоу 
Гәында-ԥшӡа дшымҵаирсуа иазку аҳәамҭа. Афолкьлор ҭ-
ҵааҩ игәаанагарала, афырхаҵа иԥҳәысаагара амотив, егьырҭ 
ажәларқәа репикатә рҿиамҭақәа рҿы ижәытәӡатәизар шауа-
гьы, ари аҳәамҭаҿы аԥсуа епос аҿиара хзыркәшо акакәны 
иҟоуп. Асиужетгьы амоногамтә ҭаацәара ацәырҵра иадҳәа-
лоуп (Аншба 1970: 57). Иара аҳәамҭа ахаҭа аҵарауаҩ аԥсуа 
фольклор аҿы иоригиналтәны иԥхьаӡоит, иахьаҳԥылогьы аԥ-
суааи аубыхцәеи рҿы мацароуп (Аншба 1970: 65).

Аҭҵаамҭа аҩбатәи ахы («Астили анагӡаратә традициеи») 
– аепос апоетикатә бызшәа, ажәеинраалеи апрозеи реизыҟа-
заашьа, анагӡаҩцәа ражәабжьеиҭаҳәаратә ҟазара анализ рзу-
ра иазкуп. Автор дыззааҭгыло асахьаркыратә хархәагақәа 
иреиуоуп: аепитетқәа, еиуеиԥшым аиҭаҳәарақәа, азеиԥш 
ҭыԥқәа, аиҿырԥшрақәа, аметафора, агипербола. Иаликаауеит 
зҽызымԥсахуа аепитетқәа – Гәашьа (Саҭанеи-Гәашьа), аԥшӡа 
(Гәында-ԥшӡа), арԥыс (Хәажәарԥыс), аџырԥаҵа (Нарчхьоу 
аџырԥаҵа), Нарҭ (Нарҭ Сасрыҟәа) уҳәа, иагьазгәеиҭоит зҽы-
зымԥсахуа аепитетқәа рыҟазаара егьырҭ аепитет-ҟазшьар-
бақәа рхархәара ишаԥырхагам, дара зҽызымԥсахуа аепи-
тетқәа рхыԥхьаӡара шырацәам, ррольгьы шхадарам аепос 
аҿы, уимоу, урҭ зны-зынла зҽызыԥсаххьоу ахаҿсахьақәа 
ианырҿагылогьы шыҟало (Аншба 1970: 68). Зегь реиҳа иха-
дароу хархәаганы иԥхьаӡоит агипербола. Аҭҵааҩы иалика-
ауеит агипербола ахархәашьа, иаҳҳәап, аԥсуа нарҭтә епос 
афырхаҵа хада Сасрыҟәа ихаҿсахьаҿы, имаха-шьахеи имчи 
рыдагьы, ихшыҩи игызмалреи ахьеизырҳау (Аншба 1970: 
78). Агипербола анаҩс, аҵарауаҩ игәаанагарала, аԥсуа нарҭтә 
епос ахаҿсахьатәраҿы ахархәара амоуп аепитет (иаҳа иԥсыҽ-
ны); аметафора зынӡагьы иуԥылом; аиҿырԥшра лассы-лас-
сы ицәырҵуазаргьы, захьынџьара сахьаркыратә аарԥшыганы 
иҟам; ажәаҳәатә формулақәеи азеиԥш ҭыԥқәеи адиалогқәа 
иаҳа ирызҷыдароуп (Аншба 1970: 80–81).

Аԥсуа нарҭтә епос аҿы аҵарауаҩ иаликаауеит ажәабжьеи- 
ҭаҳәаратә формақәа хԥа: ашәа, апроза, апрозеи ажәеинраа- 
леи еилаԥсаны. Нарҭаа ран лашәа хаҭала дазааҭгыло, иаз-
гәеиҭоит: ашәа шжәытәӡатәиу, апрозатә вариант шамам, 
ажәеинраала-ашәатә формала мацара ишыҟоу, даҽакы иа-
ламҩашьо «нарҭтә мелодиала» ишынагӡоу, насгьы аԥхьарца 
ишацырҳәо уҳәа. Нарҭаа репос апроза-ашәатә текстқәа аҵа-
рауаҩ ԥшь-типк рыла еихишоит: 1) апрозатә ҳәамҭа ааркьаҿ-
ны ажәеинраалала аиҭаҳәара, 2) прозала инагӡоу ахҭысқәа 

ашәа-жәеинраалатә партиақәа рыцҵара, 3) ажәеинраалала 
иҟоу алирикатә хьаҵрақәа зцу апрозатә еиҭаҳәарақәа, 4) еи-
уеиԥшым ажанрқәа ирыҵаркуа апоезиатә цәаҳәақәа апрозатә 
текстқәа ргәылаҵара.

Нарҭаа рашәақәа ршәага-зага, рритмика-интонациатә 
шьа қә гылашьазы аепосҭҵааҩ ихадараны иԥхьаӡоит атони-
катә  жәеинраалеиҿартәышьа, избан акәзар, араҟа ажәақәа 
аме лодиа иузадымхуа иадҳәалоуп; лассы-лассы ашәа ашәа-
га-зага амелодиа ишьақәнаргылоит; ацәаҳәа ақәыӷәӷәара-
қәа рхыԥхьаӡареи амелодиа ақәыӷәӷәарақәа рхыԥхьаӡареи 
еиқәшәоит; арифма аҟамзаара зны-зынла рефренла ихарҭәаа-
хоит (Аншба 1970: 112).

А.А. Аншба иазгәеиҭоит, аԥсуа нарҭтә епос аҿы апро-
затә жәабжьеиҭаҳәара аԥыжәара ӷәӷәа шамоу, аепикатә сиу-
жетқәа егьырҭ рҳәашьа формақәа ирыдкылан иугозар. Нарҭаа 
ртекстқәа реиҳарак прозала еиҭарҳәоит, ашәатә вариантқәа 
змам акырӡа ирацәоуп. Урҭ рхыԥхьаӡараҿы иҟоуп нарҭаа 
рҳәамҭа гәҭылсақәа, жәытәнатә аахыс иаауа атекстқәа. Амала 
ас иҟоу апрозатә рҿиамҭақәа рнаҩс иаҳԥылар ҟалоит егьырҭ-
гьы, иаҳҳәап, алакә анырра зныԥшуа аҳәамҭақәа. Ганкахьа-
ла, алакә ҟазшьа змоу асиужетқәа аепос раланагалара даҽа 
жанрк анырра апрозатә рҿиамҭа иаҳа иахьаныԥшуа иах ҟьоит, 
даҽа ганкахьалагьы, арҭ ацәырҵрақәа ихьшәоу аамҭазы аепос 
жанрк аҳасабала иахҭысуа аҽыԥсахрақәеи аепикатә хҭысқәа 
рыгәрагара аԥсыҽхареи ирыхҟьоит ҳәа иԥхьаӡоит аҵарауаҩ 
(Аншба 1970: 93–94).

А.А. Аншба, Ш.Д. Инал-иԥа игәаанагара дадгыло, аԥс-
уа нарҭтә епос еиҳараӡак ашәаны ирҳәон ҳәа дахәаԥшуеит, 
аха ашәа инаваргыланы аиҭаҳәара апрозатә формагьы аҭыԥ 
амазар ҟалон ҳәа иԥхьаӡоит. Аҵарауаҩ дшазхәыцуа ала, 
ажәытәӡа апрозатәи ашәатәи еиҭаҳәарақәа рыбжьара аҳәаа 
ҭыԥк аҿы ишьақәханы иҟамызт, еиҭасуан. Амелодиа зцым 
нарҭаа рашәақәа рышьҭыбжь аритмикатә проза еиԥшуп (Ан-
шба 1970: 98).

Аҵарауаҩ ииашаны ишазгәеиҭо еиԥш, аԥсуаа рҿы иҟа-
мызт апрофессионалтә жәабжьеиҭаҳәаратә школк, аха аԥс уаа 
ианакәзаалак цәажәацәа бзиақәан. Уи аганахьала, аҭҵааҩы 
диашоуп, «Аԥсны иқәынхо реиҳараҩык жәабжьҳәаҩцәоуп» 
ҳәа аниҳәо (Аншба 1970: 99). Афольклорҭҵааҩ лымкаала 
рыӡбахә иҳәоит ажәабжьеиҭаҳәаҩцәа нагақәа: Луман Аҩӡба, 
Ҟасҭеи Арсҭаа, Маадан Сақаниа, Сеилаҳ Быҭәба, Леиуа Ҵна-
риа, Симон Анқәаб. А.А. Аншба игәаанагарала, аԥсуа жәаб-
жьҳәаҩцәа рҟазара аҵаразы, даара иаҭахны иҟоуп еицырды-
руа ацәажәацәа ирызкны афольклорҭҵааратә очеркқәа рыҩра, 
иара убас, нарҭаа рмелодиақәа амузыкаҭҵааратә анализ рзура 
(Аншба 1970: 108).

Аҭҵаамҭа зегьы цәаҳәа хаданы иагәылгоуп аепикатә тра-
дициа аҭоурыхтә знеишьа, апоетикатә цәырҵрақәа рыҿиареи 
рҭоурыхтә ҽыԥсахрақәеи роуп аҵарауаҩ лымкаала дзыцклаԥ-
шуа.

А.А. Аншба иҭҵаарадырратә усураҿы аҭоурых-типоло-
гиатә метод ахархәара еиҳагьы аҽарҵаулеит 1982 шықәса-
зы иҭыҵыз аҵыхәтәантәи имонографиа «Аԥсуа фольклори 
аҵабырги» (Аншба 1982) аҿы1. Аҵарауаҩ хыхь ҳаззааҭгылаз 
иусумҭақәа аепосдырҩы, нарҭаа репос аҭҵааҩы дҳарҭазар, 
А.А. Аншба ари ишәҟәаҿы аԥсуа фольклор егьырҭ ажан-
рқәагьы дрыҭҵааҩхеит, насгьы ифилологиатә фольклорҭҵаа-
ратә дыррақәа рҳәаақәа рҽеиҵырхит, рыҽдырҵаулеит, аетно-
графиатә фольклорҭҵаара дазааигәахеит. Аҭҵаамҭа аҵарауаҩ 
шықәсырацәалатәи иԥшааратә, итеориатә усура иахылҵыз 
идоктортә диссертациа акәхеит. (Ҵоуп, автор официалла уи 
ахьчара иҽазимкит, ирҿиаратә аамҭа кьаҿ деиҷаҳаит.) Аԥсуа 
ҵарауаа рнаҩсангьы, ашәҟәы ақәҿыҭра аиуит Москвантә, 
Санкт-Петербургынтә, Нхыҵ-Кавказынтә… Убас,  В.Е. Гу-
сев исалам шәҟәык аҿы ҳаԥхьоит: «Я имею возможность 
поздравить Вас с очень хорошим, глубоким, по-настоящему 
академическим исследованием. С интересом и пользой для 

1 Шәахәаԥш аусумҭа иазку арецензиа: Бигуаа 1983.

себя, с удовольствием ее читаю» (А.А. Аншба ихатәы архив 
аҟнытә). 

Афольклор аԥсҭазаара шаныԥшуа агәаҭара аҭҵаарадыр-
раҿы иактуалтәу, иуадаҩу азҵаарақәа ируакуп. Ари апро-
блема афольклорҭҵаареи аетнографиеи рҳәааҿы иҟоуп, 
еицдыртәуп, уиазы аҭҵааҩы урҭ рыҩбагьы еицидырыр, еи-
цышьҭихыр акәын. Аусумҭа даҽакы еиԥшымкәа ианыԥшит 
А.А. Аншба итеориатә дырра ҵаулақәеи иҭҵаарадырратә баҩ-
хатәреи. Хымԥада, машәырны иҟамлеит аҭҵаамҭа анҭыҵыз 
ашықәсан Д.И. Гәлиа ихьӡ зху Аҳәынҭқарратә премиа аҭа-
разы ақәыргыларагьы. Амала, иоригиналтәу ари аԥҵамҭа 
аҭҵаарадырратә ҩаӡара иахьынӡахәҭоу хшыҩзышьҭра азум-
хеит усҟан... 

А.А. Аншба ари имонографиатә ҭҵаамҭа неиҵых аҿы 
хықә кыс иман аԥсуаа рҿаԥыцтә фольклор ажанр хадақәеи, 
асиужетқәеи, ахаҿсахьақәеи иарбан социалтә еизыҟазаа-
шьақәоу, етнографиатә институтқәоу, ҭоурыхтә хҭысқәоу, 
ма иарбан дунеихәаԥшышьоу хыҵхырҭас ирымоу аарԥшра. 
Усҟан аҵарауаҩ, хымԥада, идыруан, дагьрықәныҟәон, аҿа-
ԥыцтә рҿиамҭа ианакәзаалак аԥсҭазаара шиашоу ишанымԥ-
шуа, афольклортә ԥҵамҭа аҭоу рыхтәра аҭоурыхтә аамҭеи 
ажанри зеиԥшроу шаныруа ирызку атеориатә лкаақәа. Насгьы 
аҵарауаҩ иусумҭаҿы иҭиҵаауаз атекстқәа ранҵашьа, рыҭҵаа-
радырратә, ртекстологиатә иашара (аутентичность текста) 
лымкаала дацклаԥшуан. Арҭ аматериалқәа рҿы аҭыԥ рацәа 
рымоуп афольклорҭҵааҩ хаҭала иара ианҵамҭақәа. Аҭҵаа-
радырратә нҵамҭақәеи аус зыдулаз, алитературатә редакциа 
зызуз атекстқәеи еилырганы дрызнеиуан. Иаҳҳәап, иаликаа-
уеит Б.У. Шьынқәба афольклортә рҿиамҭақәа аус анрыдиуло, 
аредакциа анырзиуа, еизаку атекстқәа анрылихуа, рпоетикеи 
рстили рыдагьы, рҵакқәагьы ианрыциҵо, ианрыгирхо, иа-
ниԥсахуа шыҟоу (Аншба 1982: 204–206). 

Амонографиа актәи ахаҿы («Амифологиатәи ақьабзтәи 
поезиа») ирзааҭгылоуп: аԥсуа фольклор аҿы еициз ирызку 

амиф ашьҭамҭақәа; ашәарыцара анцәахәы изку ашәақәеи 
ақьабзқәеи; адыд-мацәыс иазку ашәақәеи ақьабзқәеи; ақәа-
рура ашәеи ақьабзи; аҭаацәара-бзазаратә ашәақәеи ақьаб-
зқәеи. Иалкаау абарҭ ажанртә хкқәеи ажанрқәеи ирыҵаркуа 
арҿиамҭақәа аԥхьаӡа акәны абас инарҵауланы, аԥсуаа рфоль-
клортә, ретнографиатә материалқәа рышьаҭала, насгьы инеи-
ҵыхны адунеи ажәларқәа рфольклортә контекст азгәаҭаны 
аналитикатә лаԥшы ҵары ахыгоуп, иҭҵаауп, рмифологиатә 
ҵакқәа ареконструкциа рызууп. 

Аҵарауаҩ еициз ирыхҳәааны аԥсуаа рҿы иҟоу адунеи-
хәаԥшышьақәеи ари атема зныԥшуа амифологиатә сиу-
жетқәеи (ҩыџьа аишьцәа, ахьшьцәа, ма ашәарыцацәа ирыз-
кны) адунеитә фольклор аҿы аициира иатәу ижәытәӡатәиу 
акульт ирхылҟьаҿылҟьаны дахәаԥшуеит (Аншба 1982: 9–23).

Аҭҵааҩы аԥсуаа рышәарыцаратә ашәақәа аԥхьаӡа акәны 
системала еилиргеит: рыхкқәа, ианырҳәо, ишырҳәо, реи-
ԥшымзаарақәа, рверсиақәа, рвариантқәа азгәеиҭеит. Еи-
ҩидыраауеит ашәақәа х-хкык: 1) ашәарыцара анцәахәы 
изку ашәақәа; 2) Дад-Иуана изку ашәақәа; 3) ашәарыцацәа 
дуқәа ирызку ашәақәа. Дара зегьы лассы-лассы еицылоит, 
иузеиҩымдыраауа еилалоит. Хаҭала ашәарыцара аритуал 
хықәкыла иадҳәалоу актәи ахкы иаҵанакуа ашәақәа роуп. 
Анаҩстәиқәа ашәарыцара анцәахәы икульт иатәӡам, иануҳәа-
лакгьы ҟалоит (Аншба 1982: 32–33).

Афольклорҭҵааҩ игәаанагарала, аԥсуаа ажәытә ашәак ры-
ман – адыд-мацәыс анцәахәы изырхаз, адыд-мацәыс иар-
кьаҭаз ауаҩы, ма арахә анышә ианарҭоз ирҳәоз. Ишнеи-шнеи-
уаз, ашәа ахықәкқәа иаҳа рҽеиҵырхит, адыд-мацәыс иахҟьаз 
чымазарак, ма даҽа цәырҵрак аҿгьы ирҳәо иалагеит (Аншба 
1982: 42).

Ақәарура иазку ашәақәеи ақьабзқәеи ирыҵоу амаӡақәа, 
рмифологиатә семантика аартразы, аҵарауаҩ излазгәеиҭо 
ала, урҭ аӡы иахылаԥшуа жәҩантәи анцәахәи адгьылтә ԥҳәы-
збеи «реибагара» иазку амифологиатә дунеихәаԥшышьақәа 
ирхылҿиаауеит (Аншба 1982: 49).

Аҭҵааҩы даара инарҭбааны дырзааҭгылоит аҭацаагареи 
аԥсреи ирызку ашәақәеи аҵәыуарақәеи, иагьиԥшаауеит урҭ 
ажанрқәеи арҿиамҭақәеи ихадароу рҷыдаҟазшьақәа. Арҭ 
атекстқәа рконтекст иатәу аритуалқәа рацәоуп, реилазаашьа-
гьы мариам аԥсуаа ртрадициатә культураҿы, аха ианҵаны иҳа-
моу дара арҿиамҭақәа рхаҭақәа маҷуп (Аншба 1982: 49–64).

Амонографиа аҩбатәи ахы («Аԥсуа фырхаҵаратә епос») 
азкуп нарҭаа репос ашьақәгылараҿы аҭоурых рольс иамоу 
аарԥшра. Ари азҵаара аепос аҭҵаараҿы иуадаҩӡақәоу ируа-
куп. Насгьы нарҭаа репос аиԥш ақәра ду змоу архаикатә епос 
аҭоурыхтә шьаҭақәа ус иубо-иуаҳауа иҟам. Ихьшәоу аепи-
катә рҿиамҭақәа рҭоурыхтә хыҵхырҭақәа иаҳа урхьыԥш-
уеит. Нарҭаа репос еиуеиԥшым асиужетқәа рсемантика аҭоу-
рыхтә фактқәа рҿы рыԥшаара зҽанызшәо аҵарауаа (иаҳҳәап, 
В.И. Абаев, Б.А. Алборов) зегь рыла рыгәра угаратәы иҟам 
ҳәа иԥхьаӡоит аҵарауаҩ. Иуҳәозар, В.И. Абаев аепос асар-
мат-алантә гәыцә ахь иԥхьаӡаны, зҭоурыхтә шьаҭақәа иԥшаа-
уа асиужетқәа (Урызмаг аҵыхәтәантәи иныҟәарақәа ирызку), 
нарҭаа ирыдҳәалаӡамкәа, ановеллатә лакәқәа ррепертуар аҿы 
инеиҵыхны иаҳԥылоит (Аншба 1982: 71–75). Аха уеизгьы 
аепос ауаԥс версиаҿы сиужетқәак рҭоурыхтә хыҵхырҭақәак 
анубарҭоу ыҟоуп. Уи иашьашәалоу факткгьы узыԥшаауам 
аепос аԥсуа версиаҿы. Уи зыхҟьо, аҵарауаҩ дшахәаԥшуала, 
аҭыԥантәи кавказтәи ажәларшьҭрақәа рдунеихәаԥшы шьоуп. 
Аиран бызшәа зҳәоз ауаа Кавказ ианықәнагалаз аам ҭазы, 
здунеихәаԥшышьа усҟан иаҳа имифологиатәыз аратәи ауаа-
жәларшьҭра нарҭаа репос ажәытәӡатәи ахәҭа аԥырҵахьан. 
Убриаамҭа инаркны, ауаԥсаа рхылҵшьҭрақәа рнырра иа-
бзоураны, анашанатә, амагиатә дыррақәа ирылаҟаз Са-
срыҟәа иҭыԥан ицәырҵит иаҳа ихту амчра иадыргоу Цәыцә 
ишьашәалоу афырхацәа, анаҩсҟа – Нарчхьоу иеиԥшу аперсо-
нажцәа уҳәа.

А.А. Аншба ихаҭа ишазгәеиҭо еиԥш, ари аусумҭаҿы, ае-
пос аетнографиатә, абзазаратә, анхамҩатә хәҭақәа алзкаауа 

аетнографцәа дреиԥшымкәа, урҭ ахәҭақәа хаҭалатәи асиу-
жетқәеи ахаҿсахьақәеи ирыдҳәаланы, рхыҵхырҭақәеи рыҿ-
иашьеи реилкаара иҽанишәоит. Убри инадҳәаланы, аҵарауаҩ 
иазгәеиҭоит Б.А. Колоев иусумҭа «Ауаԥсаа» аҿы нарҭаа ре-
пос ганкы иадцәыланы аилкаара шамоу, иаҳҳәап, аепос ауаԥс 
версиа аԥхьатәиушәа. 

Аҵарауаҩ дацәҩашьаӡом афольклорҭҵаараҿы аетногра-
фиатә фактқәа аҭҵааҩы ихымԥадатәиу аматериал ширҭо, 
аха аҭоурыхтә хҭысқәеи аҭоурыхтә хаҿсахьақәеи ԥсахрада, 
ишиашоу афольклор иалалоит ҳәа иԥхьаӡаӡом, амала ари 
агәаанагара аепос ааидкылан аҭоурыхтәра иаҿагылаӡом (Ан-
шба 1982: 65–82). Автор ишиҩуала, аԥсуа нарҭтә епос аҿы 
иконкреттәу аҭоурыхтә фактқәа анымԥшзар, уи иаанагаӡом 
аепос ҭоурыхтәым ҳәа. Иаҳҳәап, аепос аԥсуа версиа, хаҭа-
лагьы Саҭанеи-Гәашьеи Сасрыҟәеи ирызку аҳәамҭақәа рҿы, 
ибзиаӡаны ианыԥшуеит аншьҭралатәи ауаажәларратә еи-
зыҟазаашьақәа. Уи иарҵабыргуеит аепос ажәытәӡатәи ахәҭа 
аԥҵаҩцәа рыԥсҭазаараҿы аматриархат шыҟаз. Уиадагьы, 
аҭҵааҩы хшыҩзышьҭра аиҭоит Сасрыҟәа иира иазку асиуже-
ти кавказтәи амазонкацәа ирызкны иҟаз ақьабзқәеи (шықә-
сыкахь знык ҳәсеи хацәеи реиниара) ирымоу аишьашәала-
рақәа. Саҭанеи-Гәашьеи «ахьчеи» реиқәшәара аепизод аҿы 
ианыԥшуазар ҟалоит ауаажәларра рыҩныҵҟа аамҭақәак рзы 
ахаҵеи аԥҳәыси реинымиара аҵас. Анаҩс аҵарауаҩ нарҭаа ре-
пос егьырҭ аперсонажцәеи амотивқәеи рмифологиатәи рҭоу-
рыхтәи хыҵхырҭақәа дрызхьаԥшуеит. Акыр имзызыркны 
еилиргоит Цәыцәи Нарчхьоуи ирызку аҳәамҭақәа, афырхаҵа 
иҽы аԥсҭаҵара, нарҭаа рҳаԥшьа, ашәарыцара уҳәа ирызку 
амотивқәа рхыҵхырҭақәа. Ара ибзианы иааԥшуеит кавказтәи 
ажәларқәа ркультуратә, рфольклортә еинырра. Нарҭаа репос 
ижәытәӡатәиу рсиужетқәеи ахаҿсахьақәеи зегьы кавказтәи 
аетнографиатәи афольклортәи адунеи иатәышьҭрақәоуп. 
Апатриархалтә аамҭа зныԥшуа аперсонажцәеи, асиужетқәеи, 
амотивқәеи даара имаҷуп нарҭаа репос аԥсуа версиаҿы, ае-

пос ауаԥс версиа иаҿурԥшуазар. Уигьы иарҵабыргуеит аԥ-
суа нарҭтә епос ажәытәӡара, архаикатә шьаҭа (Аншба 1982: 
82–117).

Аусумҭа ахԥатәи ахы («Алакәтә епос аҽыԥсахра») азкуп 
аԥсуа лакәқәа (еиҳаракгьы аԥстәқәа ирызкуи анашанатәқәеи) 
аԥсҭазаара (реаллатәи ауаажәларратә еизыҟазаашьақәа) шы-
рныԥшуа агәаҭара. Автор ара еиҳагьы дрызҿлымҳауп амиф 
иазааигәоу асиужетқәа (амифологиатә лакәқәа). Ас иҟоу ар-
хаикатә лакәқәа аҵарауаа шьоукы амифқәа рахь иаҵарк уеит, 
даҽа шьоукы амифқәа алакәқәа ирыхкыкны ирыԥхьаӡоит, 
ахԥатәиқәа урҭ амифологиатә лакәқәа ҳәа иалыркаауеит. 
Убас, иахьурхара узымдыруа иҟоуп аԥсуа фольклор аҿы ае-
тиологиатә мотивқәа злоу атекстқәа: аҳәынҵәраԥшь агәышҵа 
зыҟаԥшьу, акәуа шыҟалаз, ажәҵыси, амаҭи, абжи рҟазшьақәа 
рхыҵхырҭа уҳәа ирызку. Урҭ макьана ажанртә ҷыдарақәа 
шьҭызымкаац аиҭаҳәаратә фольклор архаикатә формақәа 
рахь иаҵанакуеит.

Аҵарауаҩ иалкаан дрызхьаԥшуеит аԥсуаа ржәытә дунеи-
хәаԥшышьақәа зныԥшуа алакәқәа рархаикатә мотивқәа. Иаҳ-
ҳәап: ашәарыцара анцәахәы ирфахьоу абаҩқәа рыла аԥсы 
шҭеиҵо, ауаҩи амшәи, ауаҩи абнацәи уҳәа реизыҟазаашьақәа, 
амаҭ ахаҿсахьа, аԥсцәа рыԥсы акульт уҳәа ирызку амотивқәеи 
аепизодқәеи. Аусумҭа ари ахаҿы хазы хшыҩзышьҭра ры-
зууп абзазаратә лакәқәа, аԥсҭазаара иаҳа иазааигәоу, ажәлар 
рсоциалтәи рмилаҭтәи психологиа зныԥшуа рҿиамҭақәак 
раҳасабала. Жанртә еилазаашьала афольклорҭҵааҩ абзаза-
ратә лакә аҩныҵҟа еиҩидыраауеит: ановелла, алаф, апритча, 
иҟам-ианым (небылица). 

Аҭҵаамҭа аԥшьбатәи ахаҿы иззааҭгылоу аԥсуаа рҭоу-
рых-фырхаҵаратә ашәақәеи аҳәамҭақәеи, егьырҭ архаикатә 
жанрқәа иреиԥшымкәа, аԥсҭазаареи аҭоурыхтә ҵабырги 
рныԥшуеит иаҳа ишиа шоу, аҭоурыхтә хаҿсахьақәеи аҭоу-
рыхтә хҭысқәеи рконтекст ашьаҭала. Ҵабыргуп, афольклор 
аҭоурых шаныԥшуа ишиашоу акәӡам, ажәлар аҭоурых азы 

дара рхатәы знеишьа, рхатәы бла рымоуп. Араҟа, хымԥада, 
ицәырҵыр ҟалоит архаикатә епос амотивқәеи аелементқәеи. 
Ари ахаҿы аҵара уаҩ акырӡа иҽалахаланы, ҩныҵҟала иҭи-
ҵааит Аԥсҳа инаиркны Кьахь Ҳаџьараҭ иҟынӡа аҭоурыхтә 
хаҿсахьақәеи жәлар рҭоурых-фольклортә лаԥшҳәааҿы урҭ 
раарԥшышьеи. Автор хазы иаликаауеит аԥсуаа рҭоурыхтә 
ҳәамҭақәа: Аԥсҳа изку аҳәамҭақәа, аԥсуаа рхылҵшьҭра иазку 
аҳәамҭақәа, ажәлақәа ирызку аҳәамҭақәа. 

Аԥсҳа изку аҳәамҭақәа рҿы, уаанӡа урҭ ирзааҭгылахьаз 
Ш.Хь. Салаҟаиеи Ш.Д. Инал-иԥеи ргәаанагарақәа азгәаҭа-
ны, А.А. Аншба иалкааны хшыҩзышьҭра аиҭоит аҳәамҭақәа 
еиуеиԥшым рвариантқәа иргәылоу етнографиатә фактк – 
ааӡара амотив асиужетқәа ихадароу шьаҭаны ишрымоу. Аҭ-
ҵааҩы иазгәеиҭоит, аҭоурых-фырхаҵаратә фольклор аҿы 
иаҳа ишубарҭахо ажәабжьҳәаҩ иемоциақәа, ипсихологиатә 
гәҭахәыцрақәа, алирикатә моментқәа. Уи иаанаго уиоуп, 
ауаа арҭ арҿиамҭақәа ҳаҭырла ирзыҟоуп, иаҳа иааигәаны 
ирыдыркылоит. Аԥсуа ҭоурыхтә фырхацәа ирызку ашәақәеи 
аҳәамҭақәеи аԥхьаӡа акәны инеиҵыхны иҭиҵааит Ш.Хь. Са-
лаҟаиа (Салакая 1966: 124–183). Убри шьаҭас иҟаҵаны 
А.А. Аншба иациҵеит арҭ арҿиамҭақәа рымаӡақәа раартра. 
Насгьы атекстқәа рхархәара акыр еиҵихит, аԥсуаа рҭоурыхтә 
фольклор атематикатә диапазон зегьы илаԥшҳәаа иҵижьит. 
Аҵарауаҩ ишазгәеиҭо еиԥш, аԥсуаа рфырхаҵара-ҭоурыхтә 
фольклор зегьы мотив хаданы иагәылсуеит даҽаџьарантә 
иааз ақәылаҩцәа рҿагылара. Аԥсны зыхьчо урҭ афырха-
цәа рахьтә еиҩдыраатәуп архәҭақәа раԥхьагылаҩцәеи зха-
лазаҵә еибашьуеи ҳәа. Аԥхьатәиқәа иреиуоу Ԥшькьаҿ-иԥа 
Манчеи Шараҭхәа-иԥа Мсаусҭи ирызку арҿиамҭақәа реи-
шьашәалара азгәаҭо, афольклорҭҵааҩ ибеит аԥҳәыс лхаҵа 
ишьа ахьылуа, аибашьра ахьлықәшәо амотив џьарак мацара 
ишаҳԥыло – Б.У. Шьынқәба еиқәиршәаз атекст аҿы. Аҵара-
уаҩ игәаанагарала, ари аепизод апоет афольклортә сиужет 
иациҵаз акоуп. Избан акәзар, аԥсуа традициатә ԥсҭазаараҿы 

ашьоура зыхәҭоу шьала-далатәи аҭынха иоуп. Манчеи Мса-
усҭи ар ираԥхьагыланы Аԥсны шырхьчо иазку ашәақәеи 
аҳәамҭақәеи аҳәынҭқарратә, аклассикатә епос иазааигәоуп. 
Аҭҵааҩы еилырганы дрыхәаԥшуеит бзыԥааи абжьыуааи иаҳа 
ирдыруа афырхацәа. Урҭ рхыԥхьаӡара арацәарагьы шьаҭас 
иаман аԥсуа иҭоурыхтә ҭагылазаашьа, ақәылаҩ данцәырҟьо 
изымдыруа, уаҵәы ихьша изымдыруа иҟазаара. Аԥсуа абас 
ишәарҭаз иԥсҭазаара деибашьыҩны дҟанаҵон, аибашьраҿы 
аҭахара дазхиан. Ақәылаҩцәа дыриааизаргьы, дҭахар акәын 
аԥсуа хаҵа, ажәлар рашәа даԥсахарц, ихьӡ камшәарц… Иа-
намулак, ашәаџьҳәаҩ ҳәа иаанижьыз ихы ииршьуан (Аншба 
1982: 193–248).

Амонографиа ахәбатәи ахаҿы («Абзазаратә поезиа») аҭҵаа-
ҩы иазгәеиҭоит ари атема уаанӡа иаҳа еиҵаны хшыҩзышьҭра 
шамаз, убри иахҟьаны, аԥсуа жәлар рашәақәа реи згақәа реи-
қәыршәаҩцәа (Д.И. Гәлиа, Хә.С. Бӷажәба, Б.У. Шьынқәба, 
И.Е. Кортуа, В.В. Ахобаӡе уҳәа) абзазаратә поезиа иаҵанак уаз 
атекстқәа ииашаны ирзеихшомызт, арҿиамҭақәа ржанртә клас-
сификациа рзыҟаҵомызт, уимоу, ашәақәа еиладырҩа шьон. Ав-
тор абзазаратә поезиа ашҟа иаҵеикуеит ақьабз иад ҳәалам, иа-
зырхам ашәақәа, насгьы араҟа уи шьаҭас иҟаи ҵоит уи аамҭазы 
иаҳа ихаҭәааз, аԥсуа фольклор аилазаа шьазы Ш.Хь. Салаҟаиа 
иеихшашьа (Аԥсуа жәлар… 1975: 313–336). Иаликааит аԥсуаа 
рыбзазаратә поезиа атематикатә гәыԥқәа (аҭаацәа-бзазаратә, 
асоциал-еиҟарамратә, абзиабаратә) ирыҵаркуа ашәақәа.

Абасала, аҵарауаҩ ишьҭихыз ажанрқәа (амифологиа- 
қьабзтә поезиа, афырхаҵаратә епос, алакә, афырхаҵара-ҭоу-
рыхтә рҿиамҭақәа, абзазаратә поезиа) иртәу афольклортәи 
аетнографиатәи материалқәеи атеориатә литературеи нарҵа-
улан иҭиҵаауеит. Убри иабзоураны, еилкаахоит аԥсуа фоль-
клор ишаныԥшуа ижәытәӡатәиу адунеихәаԥшышьақәеи 
асо циал-бзазаратә институтқәеи. Автор конкретла дрызнеи-
уеит ани аума, ари аума афольклортә цәырҵра зхылҿиаа-
уа аамҭа-ԥсҭазааратә ҭагылазаашьақәа. Аҭҵаамҭа алкаақәа 

ырҵабыргуп еиуеиԥшым ажәларқәа ртрадициатә культурақәа 
ԥымкрада рхархәаралагьы.

А.А. Аншба абарҭ имонографиатә ҭҵаамҭақәа аус рыду-
лара иалагӡаны, дрызхәыцуан аԥсуа фольклор еиуеиԥшым 
егьырҭ азҵаарақәагьы. Ирацәоуп ишәҟәқәа иргәыламлаз 
ифольклорҭҵааратә статиақәа, насгьы еиқәиршәаз, аԥхьажәа 
зыцҵаны иҭижьыз афольклортә еизгақәа1, дызлахәыз аҭҵаа-
рақәа2. Иара убас, аҵарауаҩ аԥсуаа рфольклор атекстқәа иха-
дарақәоу реизгақәеи амонографиатә усумҭақәеи шааҭыҵлак 
аԥсышәалеи аурысшәалеи рықәҿиҭуан, аобиективтә хәшьа-
ра риҭон ирзикуаз арецензиақәа рҿы. Убарҭ рахьтә ихадара-
қәоуп афольклорҭҵааҩ Д.И. Гәлиеи Хә.С. Бӷажәбеи еиқә-
дыршәаз аԥсуа жәлар рпоезиа аҩбатәи аҭыжьымҭа (Аԥсуа 
жәлар… 1972), Н.И. Марр иархив аҿы С.Л. Зыхәба ииԥ шааз 
аԥсуа фольклор аматериалқәа реизга (Аԥсуа фольклор… 
1967), Ш.Хь. Салаҟаиа еиқәиршәаз аԥсуа фольклор аԥхьатәи 
ахрестоматиа (Аԥсуа жәлар… 1975), Ш.Хь. Салаҟаиеи  С.Л. 
Зыхәбеи аԥхьатәи рмонографиатә усумҭақәа (Салакая 1966; 
Зухба 1970) ирзикыз арецензиақәа (Аншба 1973; Аншба 
19683; Аншба 19754; Аншба 1966; Аншба 19705). 

3
А.А. Аншба ифольклорҭҵааратә усумҭақәа шьаҭас ироуит, 

зегь раԥхьаӡа иргыланы, хаҭала иара иани ҵаз атекстқәа. 
Аҵарауаҩ игәҭакқәа иреиуан абарҭ ианҵамҭақәа хазшәҟә-
ны рҭыжьра, атекстқәа реидкылара далагахьан, аха уи иара 
дахьымӡагәышьеит… Ари азҵаара иаҳа инеиҵыхны азааҭгы-
лара ахәҭаны избоит. Насгьы, иара иџьашьахәхаз хҭысхеит. 

1 Иаҳҳәап: Аԥсуа жәлар… 1970; Лакрба 1979; Абхазская народная… 
1983; Амҳәыр шана… 1985.

2 Мифы народов мира… 1987: 36, 44, 49, 136, 142; Мифы народов 
мира… 1988: 142; Аԥсуа фольклор апрограмма… 1968.

3 Ахыҵхырҭа Абиблиографиа актәи ахәҭаҿы иануп.
4 Ахыҵхырҭа Абиблиографиа актәи ахәҭаҿы иануп.
5 Ахыҵхырҭа Абиблиографиа актәи ахәҭаҿы иануп.

Ажәа ахы умҳәакәа аҵыхәа узҳәом. 1989 шықәсазы, Аԥсуа 
институт аҿы аусура саналага инаркны, аинститут усҟантәи 
адиректор В.Г. Арӡынба, А.А. Аншба иархив аҿы иҟаз ифоль-
клортә нҵамҭақәа аҭыжьра иазсырхиаразы снапы иани ҵеит, 
анапылаҩырақәа рыхәҭак згәылаз апапкагьы си ҭеит. Ари 
акыр ауадаҩрақәа ацлеит (архивтә, атекстологиатә усура ада-
гьы…). Аха, ихадароу, 1991 шықәса, нанҳәамзазы, ашәҟәы 
анапылаҩыра рхианы Аҳәынҭқарратә шәҟәҭыжьырҭахь иназ-
геит. Аибашьра (1992–1993) алагара мышқәак шыбжьаз ана-
пылаҩыра аҭыжьырҭаҿынтә В.Г. Арӡынба ибзоу рала еиҿкаа-
хаз Аԥсуа институт аҭыжьырҭа маҷ «Адырра» ашҟа ишы-
рышьҭыз здыруан. (Иара уа аҭыжьразы ишьҭан нарҭаа ре-
пос апоетикатә система иазкыз сусумҭагьы.) Аха акьыԥхьра 
нападыркаанӡа аибашьра иалагеит. Анапылаҩыра аҩбатәи 
аекземплиар сара исыман. Суадаҿы (Арҵаҩцәа разыҟаҵара 
иазкыз аинститут азеиԥшынхарҭаҿы) хазы иԥхьакын аизга 
злысхыз аматериалқәа рӷьырак. Уа иҟан аҵарауаҩ иҩны ихатә 
архив аҟынтә иаазгаз имагнитолентақәа (16–17 рҟынӡа), 
итетрад жәпақәа (30–35 рҟынӡа), астандартә бӷьыцқәа 
рахь ииаи гахьаз ате кстқәа (200 рҟынӡа). Ашәҟәы анҭыҵлак 
ашьҭахь, урҭ аматериалқәа зегьы системала еихшаны, Аԥсуа 
институт аҿы ҿыц ихацҳаркыз Афольклортә лабораториаҿы 
ишьҭасҵарц сгәы иҭан.

Аибашьра шыҟалаз анааҳаҳа (1992 шықәса, нанҳәамза 14, 
асааҭ аказы), ҩнык аҿы еицынхоз аҷкәынцәа гәыԥҩык (март 
15–16 рзы хабарда ибжьаӡыз, абаҩхатәра бзиа злаз аҭоу-
рыхҭҵааҩ В.Ф. Быҭәба дназлаз) ҳнеицдәылҵит. Сара уаҳагьы 
хынҳәышьа сзыҟамҵеит. Гәымсҭа аӡиас ҳанырнахыс иаҳа 
иҵарны исныруа салагеит, сгәы иҵалеит снапылаҩырақәеи 
сышәҟәқәеи. Еиҳаракгьы сызмырҭынчуаз сфольклортә нҵа-
м ҭақәеи А.А. Аншба ианҵамҭақәа рышәҟәы анапылаҩыреи 
ракәын. Избан акәзар, урҭ аныӡнахыс, ицаз амш иаҩызан, 
хнырҳәышьеи шьақәыргылашьеи рымаӡамызт. Аха ҩныҵҟа-
ла гәыӷрак сыман. Анапылаҩыра ҩыџьара ишьҭоуп, џьарак 
инымхаргьы даҽаџьара ишԥеиқәымхари ҳәа сыҟан… 

Мызқәак рышьҭахь Аҟәа далҵны Гәдоуҭа днеит Аԥсуа ин-
ститут аҭыжьырҭа маҷ «Адырра» анапхгаҩы Борис Ԥачлиа. 
Уи аҭыжьырҭа маҷ аҿы (иара Аԥсны Иреиҳаӡоу Асовет ахы-
браҿы уадак азалхын) иҟаз анапылаҩырақәа зегьы Аинститут 
ахь ииаганы, асеиф иҭасҵеит ҳәа сеиҳәеит. Усҟан Аинститут 
ахыбра ақырҭцәа ирбылхьан… Зхәанга сахьыԥшуаз агәыӷра 
еиҳагьы исцәыхаранатәит амца сыцразырсыз ари ажәабжь. 

Убри инашьҭарххны, Аҟәа далҵит сыззыԥшымыз, сыԥхыӡ-
гьы иаламшәоз ажәабжь сазҳәаз, саншьа иԥа, усҟан исгәылаз 
Руслан Қәҭалиа. Иара аибашьра актәи амшқәа рзы суадаҿы 
днеизаап, анапылаҩырақәа издәылымгеит, аха иибаз амагни-
толентақәа иҩныҟа иганы анышә еиҭазаап. Аибашьра шааил-
газ, Аҟәа ҳанааи, Руслан Қәҭалиа адгьыл иааҵхны исиҭеит 
иҵәахны имаз амагнитолентақәа. Урҭ ирылан А.А. Анш-
ба ианҵамҭақәа зныз 12 цыра, сара стәқәа – 70 иреиҳаны. 
Сахьынхоз суадаҿы саннеи – иҳақәшәира иибаша! – ирҳәын, 
иблын, сара истәыз шәҟәыбӷьыцкгьы сзымԥшааит. (Азеи-
ԥшынхарҭа иалармыгӡоз арбаныз. Ақырҭуа еибашьцәа ина-
дыркны ахҵәацәа рҟынӡа, иҩнамыз уаҩ дыҟамзаарын, снапы-
лаҩырақәеи сышәҟәқәеи аӡын мцеиқәҵагас ирымазаарын…) 
Аҭыжьырҭа маҷ аҩналарагьы гәаӷьыуацәан. Зыфҩы гахьаз, 
ихәангаз ақьаад бӷьыцқәеи асеифқәа злаадыртуаз, аппара-
туреи апаркети злақәырхуаз алом ырхәа дуқәеи еикәарҵәи-
ны еилажьын. Сымала сыҟан, уаҩгьы дсықәымшәеит, Анцәа 
иџьшьаны. Схы сцәымыӷхан, мыч кәарак сыламызт. Ус сшьа-
пы зықәгылаз бӷьыцк сара ишыстәыз гәасҭеит. Сгәы нҭыԥ-
сааит. Нас сгәы ааԥсахны, иԥкаауа срылаԥшит еилажьыз 
ақьаад бӷьыцқәа. Аха А.А. Аншба ифольклортә нҵамҭақәа 
рышәҟәы анапылаҩыра ахабар сымбаӡеит (смонографиа 
адаҟьақәак еидыскылеит). Уа сааҩныҵын, аҿаԥхьа – Аԥсуа 
институт аҿы – снеит. Иааилашәшәуан. Исыԥшаауааз, ра-
цәаххыран иахьабалак!.. Арҭ аҭыԥқәа рахь сеиҭахынҳәлон 
сара – зныкымкәа, ҩынтәымкәа, хынтәымкәа… Сыла иабоз 
агәра сызгомызт акраамҭа. 

А.А. Аншба имагнитолентақәа 12 рыда уаҳа акгьы шным-
хаз хәыҷы-хәыҷла исныруан, ихьшәашәаӡа аҽснардыруан. 
(Урҭ ирыцлон напыла ианысҵахьаз, насгьы аудиокассетақәа 
рҿынтә ихызҩылаахьаз схатә материалқәагьы рыҟамзаара.) 
Убарҭ амагнитолентақәа ԥхасҭамхацзар, ирну атекстқәа хҩы-
лааны, акьыԥхь иазсырхиарц ӡбаны сыҟан. Аха, иагасҳәаргьы, 
иауамызт, дара рҟынӡа снапы наӡомызт. Аус адызулонаҵы 
асҟак исзааигәахаз А.А. Аншба ифольклортә нҵамҭақәа рна-
пылаҩыра уаҳа ишыҟам саназхәыцлак, сдақәа нсылԥсаауан, 
сылаԥш ахьынӡанаӡоз аԥсабара ԥштәыдахон. Аха ҽнак (1994 
шықәсазы акәын) Аԥснытәи ашәҟәҭыжьырҭа-полиграфиатә 
еидҵараҿы сахьныдгылаз (сҩыза, Аԥсны афырхаҵа Арушьан 
Џьалиа изыскыз ашәҟәы аҭыжьразы) адиректор хада, ԥсаҭа 
шкәакәа, Роман Аргәын анапылаҩыра згәылаз апапкақәа руак 
аацәыригеит. Аӡы шыцәаз избазшәа, сшанхеит!.. Исеиҳәеит, 
ашәҟәҭыжьырҭа данахыла, актәи амшқәа рзы икарыжьхьаз 
акьаадқәа ишрылихыз ари апапка. 

Иҟалаз уиоуп, аханатә А.А. Аншба ианҵамҭақәа рышәҟәы 
еихшаны ҩ-папкак иргәылан. Аҭыжьырҭа маҷ ахь иршьҭхьаз 
актәи апапка ахала акәзаарын, аҩбатәи, насыԥны, ара инханы 
иҟазаарын. Уи иагәылан абзазаратә лакәқәеи алафқәеи иаа-
дыркны атекстқәа разгәаҭақәеи рарбагақәеи рҟынӡа. Иӡыз 
актәи апапка иагәылаз атекстқәа акыр еиҳан. Аибашьра 
ашьҭахь А.А. Аншба иуадаҿы иҟаз ишәҟәқәеи иматериал-
қәеи рҟынтә инхаз еиҭеидылкылеит иаҳәшьа Емма Анш-ԥҳа. 
Уаҟа ирылан афольклорҭҵааҩ иархив аус анадызулоз хазы 
ишьҭасҵоз, изныкымкәа ихҩылааз атекстқәа. (Аҵарауаҩ, 
аԥхьаҟа иҟалашаз инырхьазшәа, ианҵамҭақәа ҩынтә-хынтә 
ианхиҩылаауаз ыҟан.) Абарҭ зегьы ирыбзоураны, анапылаҩы-
ра ҿыц ашьақәыргыларазы ихадароу х-хыҵхырҭак ҟалеит: 
амагнитолентақәеи, еиқәхаз апапкеи, атекстқәа реиҭахҩылаа-
рақәеи. Урҭ ирыцлеит аҵарауаҩ ажурналқәеи агазеҭқәеи рҿы 
иикьыԥхьхьаз акык-ҩбак ианҵамҭақәагьы. Абарҭ ахыҵхы-
рҭақәа рыла акгьаагымхо еиҭашьақәсыргылеит иӡыз ашәҟәы. 

Уимоу, сеиҭаԥшаарақәа раан уаанӡа исызгәамҭацкәа, уажә 
ҿыц ицәырҵыз атекстқәагьы ҟалеит, аха афольклорҭҵааҩ има-
териалқәа рахьтә зынӡа иӡит 57 нҵамҭа. Урҭ уажәшьҭа ԥшаа-
шьа рымам, аха инхеит ирыцыз акомментариқәа. Ҵабыргуп, 
уажәааигәа игәасҭеит Ш.Хь. Салаҟаиа, нарҭаа рҳәамҭақәа 
аа-томкны рҭыжьразы, исиҭаз атекстқәа А.А. Аншба иӡхьаз 
ианҵамҭақәак шрылаз (урҭ аибашьра ҟалаанӡа сара схаҭа 
исҭахьан Ш.Хь. Салаҟаиа). 

Абас еиҭашьақәсыргылеит, азныказ ишыӡра иӡыз аҵара-
уаҩ ифольклортә нҵамҭақәа рышәҟәы (Аԥсуаа рфольклор… 
1995).

Аҵарауаҩ ифольклортә нҵамҭақәа еидызкыло аизга аи-
қәыршәараан – атекстологиатә усура актәи аетап аҿы – 
иԥшаа тәын, ишьақәыргылатәын арҿиамҭақәеи урҭ зҿынтә 
ианҵоу ажәабжьҳәаҩцәеи. Ихатә нҵамҭақәа рнаҩс, А.А. Ан-
шба иархив аҿы ишьҭан – Аԥсуа институт архив аҟынтә иаа-
газ уҳәа – еиуеиԥшым афольклортә материалқәа. Урҭ аки-аки 
еиҩдыраатәын, еилыргатәын. Аха акырџьара афольклорҭ ҵааҩ 
ианҵамҭа хаҭақәа реилкааразы шьаҭас иҟоуҵаша афактқәа 
аз хомызт, ма зынӡа иҟамызт. Уиазы архивтә қьаадқәеи ама-
гнитолентақәеи зныкымкәа-ҩынтәымкәа иргәылаԥштәхеит, 
ир зыӡырҩтәхеит. Абӷьыц еицарса хәыҷқәеи алента ԥыҵәҵәа-
хақәеи иаадыркны, апапка дуқәеи акассета хаҭәаақәеи 
рҟынӡа, хәыц-хәыц еимыздеит. Схы иасырхәеит аҵара уаҩ 
иҭҵаамҭақәеи икьыԥхьымҭақәеи ирыцыз азгәаҭақәагьы. На-
сгьы, А.А. Аншба аекспедициақәа рахь иаҳа лассы-лассы 
ицныҟәоз афольклорҭҵааҩцәеи, аетнографцәеи, абызшәады-
рыҩцәеи (Ш.Хь. Салаҟаиа, С.Л. Зыхәба, В.Б. Агрба, Р.К. Ҷан-
ба, Е.М. Малиа-ԥҳа, В.Ҳ. Конџьариа-ԥҳа, А.Џь. Хьациа, 
Н.В. Арыш-ԥҳа уҳәа), иара убас, А.А. Аншба ианҵамҭақәа 
азныказ реидкылара иалагаз Р.Ҳ. Гәажәбеи А.О. Ач-ԥҳаи 
исырҭаз атекстологиатә информациагьы маҷӡам. Ҵабыргуп, 
уи аинформациа акырџьара аивгарақәагьы ацын.

Абасала, еиуеиԥшым атекстологиатә ԥшаарақәа рышьҭахь, 
ишьақәгылеит ашәҟәы иагәылоу атекстқәа 734. Ари ацифра 
акыр еиҳахоит аибашьраан иӡыз 57 нҵамҭеи хьӡык, ма рубри-
как еицҭазыгӡо атекстқәеи алаҳҵар (иаҳҳәап: аныҳәарақәеи, 
ашәирақәеи, аетнографиатә лексикеи…). Абарҭ анҵамҭақәа 
зегьы рҟынтә аоригинал аҿы акьыԥхь збахьоу 25 текст роуп. 
Иазгәаҭатәу, А.А. Аншба иматериалқәа рахьтә 32 текст 
Ш.Хь. Салаҟаиеи С.Л. Зыхәбеи иранҵамҭақәангьы иҟоуп. 
Ари иаанаго уиоуп, арҭ аҵарауаа ани иоума, ари иоума ажәаб-
жьҳәаҩ ианиҿцәажәоз еицын, еиҭеиҳәоз рыхҩыкгьы ианы-
рҵон. Ус ианырҵоз атекстқәа вариантқәахаӡомызт, рҿиаратә 
актк ауп изхылҵуаз. Уиадагьы, аизга акорпус иалоуп: А.А. Ан-
шба Аҟәатәи арҵаҩратә институт аҿы аус аниуаз ашықәсқәа 
рзы иара идҵала истудент Ҭина Гәаланӡиа -ԥҳа (Кәыҵниа) 
ианылҵаз атекстқәа ҩба, Аԥсуа школ-интернат аҵаҩцәа Ба-
грат Барцыци, Адгәыр Ҳаразиеи, Хьрыԥс Џьапуеи афоль-
клорҭҵааҩ ианкетала ианырҵаз атекстқәа ааба, Хә.С. Бӷажәба 
А.А. Аншба ииҭаз нҵамҭак, ашәҟәыҩҩы Ҷ.М. Џьонуа ииҭаз 
текстк, В.Б. Агрбеи иареи реицанҵамҭақәа хԥа.

А.А. Аншба иматериалқәа рӷьырак зегьы бжьынҵамҭа-
қәоуп. Ари аҭҵаарадырразы хра злоу ҷыдароуп, избан акәзар, 
ишдыру еиԥш, напылатәи анҵараан инеиҵыху, ажәабжьеи-
ҭаҳәаратә рҿиамҭа аԥсабара хаҭа нагӡаны иузеиқәырхом. 
Иҟоуп афольклорҭҵааҩ напыла (ҩрала) ианиҵаз атекстқәа-
гьы, уимоу, заа дазыӡырҩхьаны, игәаларшәан ииҩқәазгьы. 
Аха урҭ рацәам, насгьы реиҳарак афольклор ажанр маҷқәа 
рахь иаҵанакуеит. Аудионҵамҭақәа рахьтә афольклорҭҵааҩ 
ихимҩылаацкәа иҟан 84 текст. Урҭ рыхҩылаараан, рырҽеира 
саламгакәа, иахьынӡалшоз рбызшәатә ҷыдарақәа зегьы рзаан-
сыжьит. Арҿиамҭақәа рҵакқәа ирықәшәо ахьӡқәа рзысыԥ-
шааит. Аҳәоуқәа ргәынкылара арманшәаларазы, ирылазгало 
ажәақәа, ишаԥу еиԥш, ахыц ԥшьыркцақәа ирҭаскит. Акәаԥра-
цәа сыргылеит акьыԥхь аҿы зҳәара маншәалам ажәақәеи 
ажәеидҳәалақәеи рҭыԥан. Егьырҭ еиуеиԥшым атекстологиатә 

згәаҭарақәа арабтә цифрақәа рыла иалскааит. Ашәҟәы иагәы-
лоу атекстқәа иаку системак рзеиқәырхаразы, абасеиԥш иҟоу 
адыргақәа афольклорҭҵааҩ иара ихиҩылаахьаз ианҵамҭақәа 
рҿгьы исыргылеит. Имаҷӡамызт аҵарауаҩ ахьӡ зимҭацыз, ина-
гӡаны зҭыԥ иқәимҵацыз атекстқәа. Урҭ зегьы санрыхәаԥшуаз 
инханы иҟаз абжьынҵамҭақәагьы сыцсырхыраауан.

Ианҵамҭақәа ирыҵаҩу арыцхәқәа изларҳәо ала, А.А. Ан-
шба ифольклореизгаратә усура хацыркхеит 1962 шықәса 
инаркны. 1980 шықәсанӡа дрыҿцәажәеит шәҩык иреиҳаны 
ажәабжьҳәаҩцәа. Афольклорҭҵааҩ дзыҿцәажәоз аинформант-
цәа ррепертуар иахьынӡауаз инагӡаны анҵара иҽазишәон, 
иалкаау тематикак иҽҭеигӡомызт. (Иаҳҳәап, аспирантура 
данахысуаз ашықәсқәа рзы иҟаиҵаз анҵамҭақәа 40 рахьтә 
ԥшь-текстк роуп хықәкыла идиссертациатә усумҭа атема 
иақәшәо.) Зырҿиамҭақәа шьақәыргылахаз ажәабжьҳәаҩцәа 
рахьтә рфольклортә дырра иаҳа иубарҭахеит – Мышьа Ар-
гәын, Елзбар Ашәба, Уаҳаид Гәынба, Спирдон Делба, Иасыф 
Бебиа, Уарҭан Бигәаа, Алиоша Инаԥҳа, Кәица Кациа-ԥҳа, 
Алықьса Кәанџьариа, Сергеи Маниа, Семион Тәанба, Иасыф 
Хагәышь, Џьота Хьациа, Маҭбеи Хәытаба, Уасил Ҳаразиа, 
Теб Шармаҭ, Мариа Џьергьениа-ԥҳа уҳәа – гәыԥҩык ажәаб-
жьҳәаҩцәа ҟазацәа. Ҵабыргуп, урҭ зегьы ррепертуар харҭә аан 
ианҵам. Абаҩхатәра злоу ажәабжьҳәаҩ ифольклортә дырра зе-
гьы харҭәааны игәаларшәареи ирҳәареи зынӡа иамуазаргьы 
ҟалап. Насгьы уи аамҭа рацәеи иҷыдоу аҭагылазаашьақәеи 
аҭахуп. Аха дара аҵарауаҩ занҵара дахьӡаз арҿиамҭақәа ры-
лагьы ишьақәургылар ҟалоит ари иоума, ани иоума ажәаб-
жьҳәаҩ дызтәу атематика, иарбан жәабжьеиҭаҳәаратә хку 
дызҵазкуа. Убас, жәабжьеиҭаҳәашьала еишьашәалоу, еизаа-
гәоу аинформантцәагьы рҽалыркаауеит. Иаҳҳәап, абзазаратә 
лакәқәеи алафқәеи иаҳа ирацәоуп бзыԥтәи ажәабжьҳәаҩ Алио-
ша Инаԥҳаи кәтолтәи ажәабжьҳәаҩ Сергеи Маниеи рреперту-
ар аҿы. Аудиокассетақәа рҿы зыбжьы еиқәхаз рахьтә рҟазара 
сыхнахит жәандәрыԥшьтәи ажәабжьҳәаҩ Уаҳаид Гәынбеи 

калдахәаратәи ажәабжьҳәаҩ Џьота Хьациеи. Арҭ сара сырхаа-
н ны исымбацызт, сырҿымцәажәацызт азы, рҭеиҭыԥш, рҽеи-
лаҳәашьа, рдунеихәаԥшышьа уҳәа – рлакҭа уҭамԥшкәа иуз-
гәамҭо рҟазшьақәа сзалкааӡом. Акызаҵәык исҭаху – бжьы-
ла иуаҳауа, игәнукыло рцәажәашьҭыбжь аҷыдарақәак раз-
гәаҭароуп. Актәи ажәабжьҳәаҩ (Уаҳаид Гәынба) 15 шықәса 
анихыҵуаз аахыс дшәарыцон, Анцәа дхеиҵон, Аԥсны анҭыҵ 
џьаргьы дымныҟәацызт. Афольклорҭҵааҩ даниҿцәажәоз 
74 шы қәса ихыҵуан. Ирепертуар аҿы иҟан: аҭәҳәақәа, ами-
фологиатә ҳәамҭақәа, нарҭаа рҳәамҭақәа, алакәқәа, алафқәа. 
Аҩбатәи ажәабжьҳәаҩ (Џьота Хьациа) ианиаамҭаз дшәары-
цаҩын, ашьха акыр дныҟәахьан, ибзианы иаирҳәон аҿарпыни 
аԥхьарцеи. А.А. Аншба даниҿцәажәоз 63 шықәса ихыҵуан. 
Ирепертуар аҿы иҟан: аџьашәақәа, амифологиатә ҳәамҭақәа, 
алегендақәа, аҭоурыхтә ҳәамҭақәа, нарҭаа рҳәамҭақәа, афы-
рхаҵара-ҭоурыхтә ҳәамҭақәа, алакәқәа, аетнографиатә текс-
тқәа. Ишаабо еиԥш, ажәабжьҳәаҩцәа рҩыџьагьы рҿаԥыцтә 
традициа атематика ҭбааҭыцәын. Рҳәамҭақәа еихшәа-еиз-
шәа, инагӡа-аагӡоуп, атрадициатә формулақәа еиқәдырхоит, 
ралагамҭа инаркны рынҵәамҭанӡа. Еицырҵо афольклортә 
мотивқәеи аепизодқәеи рҳарҭа-сырҭа умбо еилышьуп. Ажәа-
бжьҳәаҩцәа рыбжьы аинтонациа лассы-лассы аҽаԥсахӡо мызт, 
ҭынч-ҭынч, хрыжь-хрыжь, еиҟараны иуаҳауан. Уиазы адиа-
логқәа ажәабжьеиҭаҳәара иалкьӡомызт, иааузалымкаауа иа-
лаӡҩон. Рыбжьы иахылҵуа абри «аепикатә ҭынчра» хадароу-
шәа збоит ажәабжьҳәаҩцәа ртрадициатә стиль аҿы.

Аматериалқәа реидкылареи ркомментариқәеи рнаҩс, атек-
стологиатә усура аҩбатәи аетап аҿы – еилкаатәын атекстқәа 
ртематикеи ржанртә системеи. А.А. Аншба ианҵамҭақәа зе-
гьы тематикала рҽеихыршоит абарҭ ахәҭақәа рыла: 1) афоль-
клортә нҵамҭақәа: 2) аетнографиатә нҵамҭақәа; 3) атопони-
микатә нҵамҭақәа; 4) афольклортә, аетнографиатә, аҭоурыхтә 
цыԥҵәахақәа. Урҭ рахьтә афольклортә нҵамҭақәа рыхәҭак 
аҭыжьра разырхиаразы еидикылахьан аҵарауаҩ ихаҭа. Амала, 

«аматериал жанрла еихшатәуп» ҳәа рыҵаиҩхьан ада, ржанртә 
классификациа ҟаимҵацызт. Иаликаахьаз ажарнтә хкқәагьы 
– аҳәамҭақәеи, аепоси, алакәқәеи – ирыҵаркуаз аматериал 
системала еихимшацызт. Афольклортә текстқәа реихша-
разы – аетнографиатә, аҭоурыхтә, аестетикатә, атематикатә 
уҳәа – еиуеиԥшым апринципқәа ыҟоуп аҭҵаарадырраҿы. Аха 
афольклор афилологиатә знеишьаҿы иаҳа ахархәара амоуп 
ажанр-тематикатә хкқәа ралкаареи урҭ ажанрқәа рыҩныҵҟа 
аматериалқәа сиужет-тематикатә еилазаашьала реихшареи 
апринцип.

Зтематика асҟак еиуеиԥшым афольклортә нҵамҭақәа ҭҵаа- 
радыррала ииашан реихшара мариамызт, еиҳаракгьы – аԥ-
суа фольклор акаталог анышьақәыргылам, ажанртә система 
аналитикала инагӡаны ианҭҵаам аамҭазы. Аха аметодика 
аганахьала акыр исыцхрааит Ш.Хь. Салаҟаиа ихрестома-
тиа (Аԥсуа жәлар… 1975) аиқәыршәашьа. Насгьы лымкаала 
схы иасырхәеит прибалтикатәи афольклорҭҵааҩцәа рклас-
сификациатә ԥышәа. Убас, ашәҟәы иагәылоу афольклортә 
нҵамҭақәа ржанр-тематикатә классификациа иахылҵит: 
1) аџьашәақәа; 2) амифологиа-қьабзтә ашәақәеи аҵәыуа-
рақәеи; 3) аҭәҳәақәа; 4) ажәаԥҟақәеи аҳәахьақәеи; 5) ацу-
фарақәа; 6) аҳәамҭақәа; 7) афырхаҵаратә епос; 8) алакәқәа; 
9) абзазаратә ашәақәа; 10) жәлар рдрама; 11) ахәыҷтәы фоль-
клор. Ишаабо еиԥш, ара иҟоуп хадаратәла аԥсуа фольклор 
иазҷыдароу ажанрқәа, ма ажанр хкқәа зегьы. Амала урҭ рыҩ-
ныҵҟатәи рсиужет-тематикатә еихшашьа иара ахатә ҷыда-
рақәа шьҭнахуеит. Ажанрқәа рыҩныҵҟатә классификациаҿы 
иахьынӡауа исзеиқәырхозар ҳәа саҿын афольклортә тради-
циа аҿиара аҭоурыхтә динамика.

Аџьашәақәа рҿы еидкылоуп еиуеиԥшым аусура хкқәа 
иры зку атекстқәа ԥшьба. Анаҩс ицоит амифологиа-қьабзтә 
ашәа қәеи аҵәыуарақәеи. Уахь иаҵанакуеит: Ажәеиԥшьаа ра-
шәақәа, Ӡиуау, аҭацаагарашәақәа, аҵәыуарақәа. 



127Афольклорҭҵаара

Афольклор амагиатә жанрқәа ируакуп аҭәҳәақәагьы. 
Афо ль клорҭҵааҩ ианиҵеит: алаԥшҭәҳәақәа, амаҭ аҭәҳәақәа, 
адоу, ахәра, асаҵарел, аҳәашьҳа, аларқәықә рыҭәҳәақәа. 
Ажәытәӡатәи адунеихәаԥшышьақәа ирхылҵуа арҭ ажанр  
хк қәа рзы еизганы иҳамоу аматериалқәа макьаназ имаҷуп. Урҭ 
рхыԥхьаӡара иацлаз арҭ анҵамҭақәа рахьтә амагнитолентаҿы 
еиқәхаз атекстқәа хԥа ижәытәӡатәиу арҿиамҭақәа рархаикатә 
мелодиеи рритмикеи рыҭҵааразы хәы змам хыҵхырҭақәоуп.

Хазы, алфавитла еицааиуа еиҵаргылоуп аҵарауаҩ иа-
ниҵаз ажәаԥҟақәеи ацуфарақәеи. Атекстқәа разгәаҭақәа рҿы 
иар боуп исзыԥшааз урҭ рпаспортқәа. Ажәаԥҟақәа ирыцуп 
шьа қәгылашьала иажәаԥҟа хаҭақәам, аха ажәлар рԥышәа 
иа хылҵуа рҳәахьақәа – еиуеиԥшым атрадициатә жәеидҳәа-
лақәеи аҳәоуқәеи.

Зегь реиҳа атекстологиатә уадаҩрақәа ахылҵит аҳәамҭақәа 
рсиужет-тематикатә классификациа. Атермин «аҳәамҭақәа» 
рылоуп А.А. Аншба ианҵамҭақәа реихшаразы иаликаахьаз 
ажанр хкқәа. Насгьы, аҵарауаҩ ари ажәа ихы иаирхәахьан 
жәлар рнапҟаза, ажәабжьҳәаҩ Кәыҷа Лакрба ишәҟәы анеи-
қәиршәоз (Лакрба 1979: 5–37). Аԥсшәаҿы «аҳәамҭақәа» даҽа 
ажәак ианацааиуа еиуеиԥшым аилкаарақәа синоним ҳасаба-
ла иаԥсахыр ҟалоит. Иаҳҳәап: «аҿаԥыцтә ҳәамҭақәа», «нарҭаа 
рҳәа мҭақәа». Аха акгьы иацымкәа, ахала ианаҳҳәо асеманти-
ка иҵегь еиҵыххар алшоит, иаҳҳәап, алакә иатәым апроза (не-
сказочная проза) аҵакы иақәшәо аҿынӡа. Атермин ари аҩыза 
ахархәашьа иаҳа иманшәалоушәа збоит афольклортә мате-
риалқәа реихшараан. Избан акәзар, адунеитә фольклорҭҵаа-
раҿы иахьагьы зклассификациа аимакаиҿак ацу арҭ арҿиа-
мҭақәа иалкаау системак иҭанагӡоит. (Аурыс фольклорҭҵаа-
раҿгьы атермин «сказания» аҵакы еиуеиԥшым арҿиам-
ҭақәа зеиԥшла еиднакылоит.) Ажәакала, аизгаҿы аилкаара 
«аҳәамҭақәа» схы иасырхәоит алакә иатәым апроза аҵакы 
иашьашәаланы. Аҳәамҭақәа ирыҵаркуа атекстқәагьы еихыс-
шоит х-гәыԥкны. Актәи агәыԥ аҿы еицааиуеит еиуеиԥшым 

атематикатә классификациақәа рҿы хаз-хазы еиҩырдыраауа 
аетиологиатә ҳәамҭақәеи, амифологиатә ҳәамҭақәеи, алеген-
дақәеи. Аҩбатәи агәыԥ иаҵанакуеит аҭоурыхтә ҳәамҭақәа. 
(Араҟа «аҭоурыхтә ҳәамҭақәа», классификациатә еилкаарак 
аҳасабала, схы иасырхәоит аурысшәаҿы атермин «преда-
ния» аҵакы иазааигәаны.) Аҭоурыхтә ҳәамҭақәа рыҩныҵҟа 
рҽалыркаауеит абарҭ атематикатә гәыԥ хәыҷқәа: аҭоурыхтә 
хҭысқәа, атопонимикатә ҳәамҭақәа, ашәақәа рхыҵхырҭа, 
ажәлақәа рхылҵшьҭра. Аҳәамҭақәа ахԥатәи ргәыԥ шьақә-
гылоуп аҿаԥыцтә жәабжьқәа рыла. Рыҩныҵҟа еиҩдыраауп – 
амиф-ҵабыргқәеи (мифы-былички), аҭоурыхтә жәабжьқәеи, 
еиуеиԥшым ахҭысқәеи.

Афырхаҵаратә епос ажанр аҿы ганкахьала ицоит – нарҭааи 
Абрыскьыли ирызку афырхаҵара-архаикатә епос, даҽа ган-
кахьала – афырхаҵара-ҭоурыхтә епос. Еиуеиԥшым аамҭақәа 
ирхылҵыз арҭ арҿиамҭақәа реишьҭаргылашьа исзанырԥшуа-
зар ҳәа саҿын аепикатә традициа аҿиарамҩа.

Аизга иагәылоу алакәқәа рҿы еизакуп аԥстәқәа ирыз-
ку, анашанатә, алегендатә, ановеллатә лакәқәеи, абзазаратә 
лакәқәеи алафқәеи, иҟам-иным алакәқәеи.

Афольклортә нҵамҭақәа ирыцырҵоит абзазаратә ашәақәеи, 
иара убас – жәлар рдрамеи ахәыҷтәы фольклори ирыҵаркуа 
арҿиамҭақәа.

А.А. Аншба иматериалқәа аҩбатәи рыхәҭа хада – аетногра-
фиатә нҵамҭақәа – еихысшоит абарҭ атемақәа рыла: аԥсуаа 
рџьатә бзазареи рмагиатә дунеихәаԥшышьақәеи, рҵасқәеи 
рқьабзқәеи, рынхашәа-чашәа, ретнографиатә лексика. Аԥс-
уаа ретнографиатә материалқәа ас икьыԥхьны излаҳамамыз 
ала, атекстқәа реишьҭаргылашьаҿы сызҿыԥшша аԥышәа 
маҷхеит, аха ус системадагьы рааныжьра сҭахымызт. Убриа-
зы, афольклортә нҵамҭақәа рҿеиԥш, араҟагьы еиҳараӡак ате-
матикатә принцип сықәныҟәеит. Абарҭ атематикатә гәыԥқәа 
ралкаараҿы даҽакы еиԥшымхеит аетнографиатә лексика. 
Иазгәаҭатәу, А.А. Аншба ихаҭагьы ари азҵаараҿы иаку гәаа-

нагарак имамызт. Уиазы иҩуан: «Ари аматериал зегьыҵәҟьа 
скьыԥхьру сыздыруам. Иааныжьтәу ажәақәа ирызхәыцтәуп». 
Акы, еиуеиԥшым агазеҭқәеи, ажурналқәеи, ашәҟәқәеи ир-
гәылху ажәақәеи афольклорҭҵааҩ ихаҭа ианҵамҭақәеи реи-
ҩдыраара цәгьахеит. Иҩбахаз, арҭ ажәақәа еидызкыло ару-
брика рзыԥшаатәын, системала еихшатәын. Ажәақәа зегьы 
рзеиԥш хьӡы – аетнографиатә лексика – аҵаҟа атематикатә 
гәыԥ хәыҷқәа рыла еихысшеит. Аурысшәахь еиҭагоуи еиҭа-
гами ажәақәа ишыҟаз иаансыжьит (еиҭагоу – шеиҭагоу, еиҭа-
гам – шеиҭагам). Аҵарауаҩ абарҭ аетнографиатә нҵамҭақәа 
рӷьырак аныҟаиҵоз аамҭазы аҵыхәтәантәи имонографиа 
(Аншба 1982) иҩуан, аԥсуа фольклор аетнографиатә шьаҭа 
аҭҵаара даҿын. Уиазы, А.А. Аншба ифольклортә нҵамҭақәеи 
иетнографиатә нҵамҭақәеи хәҭакахьала еицанҵоуп, аки-аки 
еихылҿиаауеит, еидҳәалоуп (урҭ конкретла атекстқәа рком-
ментариқәа рҿы иарбоуп).

Атопонимикатә нҵамҭақәа рыхәҭаҿы еизакуп ақыҭақәа – 
Аӡҩыбжьа, Аҷандара, Блабырхәа, Ешыра, Мықә, Џьгьарда – 
ртопонимика аҿынтә аҵарауаҩ ианиҵаз аҭыԥхьыӡқәа.

Хазхәҭаны иалскааит егьырҭ ажанрқәа «ирыламгылаз», 
аинформациатә ҟазшьа змоу афольклортә, аетнографиатә, 
аҭоурыхтә цыԥҵәахақәа.

Ашәҟәы иагәылоу атекстқәа зегьы рхатә номерқәа рымоуп 
(иахьгылазаалакгьы урҭ аномерқәа дара рзы идыргақәоуп). 
Авариантқәа арабтә цифрақәа рыла иалкаауп. Тематикала 
еишьашәалоу, ма ихеибарҭәаауа анҵамҭақәа рхатә номерқәа 
рыла аки-аки, наҟ-ааҟ еидҳәалоуп ркомментариқәа рҿы. 
Атекстқәа ркомментариқәеи рарбагақәеи рхықәкы хада – ани 
аума, ари аума анҵамҭа атекстологиатә ҭоурых ашьақәыргы-
лароуп.

Ашәҟәы анҭыҵ ашьҭахь, аԥхьаҩцәа (аҵарауаа инадыркны 
ашәҟәыҩҩцәа рҟынӡа, А.А. Аншба иешьара) даара ҳаҭырла 
иахцәажәеит, рҩыза, рашьа иматериалқәа ахьеиқәхаз, адунеи 
ахьырбаз иеигәырӷьеит, сара сџьабаа пату ақәырҵеит. Урҭ 

арҽхәаԥхьыӡқәа рҳәон еиҳарак аҵарауаҩ ииубилеитә кон-
ференциақәа, игәаларшәарақәа раан (иугозар, 1996, 2006, 
2016 шықәсқәа рзы). Аизга шааҭыҵыз, 1995 шықәсазы, Аԥ-
суаҭҵааратә институт аҿы инеиҵыхны иӡырыргеит, хаҭала 
Аинститут адиректор, ашәҟәы аредактор, скандидаттә дис-
сертациа ахьчараҿы саппонент, анапылаҩырақәа аҭыжьра 
разыҟаҵаразы хаҭала исызҭаз, Аԥсны Раԥхьатәи Ахада  
В.Г. Арӡынба имҩаԥигон. Исхашҭӡом, аиқәыршәаҩ сзы ииҳәаз 
ажәақәа: «Ҳара дҳауит абаҩхатәра злоу афольклорҭҵааҩ». 
Уи сара сзы иреиҳаӡаз хәшьаран. Абар, аизгазы А.А. Анш-
ба иҩызцәа гәакьақәа В.Л. Аҵнариеи В.Кә. Ҷанбеи ргәаана-
гарақәа: «Ааигәаӡа афольклорист қәыԥш З. Џьапуа џьабаа 
ду адбаланы (џьара-ҩыџьара иагу ыҟазаргьы), гьама ҳа-
ракыла еиқәыршәаны, Аԥсуа институт анапхгара абзоурала 
иҭижьыз, аибашьра амца иалкәыцәааны, абга аҟырҟыҵәҟьа 
икылхны, адунеи лашара зирбаз А. Аншба ифольклортә 
нҵамҭақәа еидызкыло ашәҟә ду» (Аҵнариа 1998: 94); «Аи-
башьра ашьҭахь Зураб Џьапуа кыршықәса ааԥсара ҟаҵаны, 
ԥсра зқәым ажәлар рҳәамҭақәа – Артур еизигаз, хәыц-хәыц-
ла иԥшааны, аҳәамҭақәа ртекстқәа еинраа ланы, ҭҵаарадыр-
рала иҳараку акомментариқәа рыцҵаны, Артур ибиографиа 
неиҵыхны, инарҭбааны, дазгәбылны, деи ҷаҳаны, аҵарауаа 
еснагь изызхьаԥшуа “Аԥсуаа рфольклор” ахьӡытәны ашәҟәы 
ԥшаах ҭижьит. Ҭҵаарадырратә редакторсгьы дамоуп Владис-
лав Арӡынба – аҭыжьразы ацхыраара ду ҟазҵаз» (Ҷанба 2019: 
59). А.А. Аншба инапылаҩырақәа аус ахьрыдызулаз азы ҭа-
буп ҳәа сазҳәаз иреиуоуп Аншаа реи ҳабацәа рахьтә ажәаб-
жьҳәаҩ, аҿарпын ҟазҵоз, иагьазырҳәоз Алықьса Аншба, иара 
убас, аҵарауаҩ ианшьа иԥа, аҳәынҭқарратә, ауаажәларратә 
усзуҩ нага А.М. Џьергьениа: «Не могу не сказать и о роли 
нынешнего президента Академии наук Абхазии, Зураба Джа-
пуа, который будучи еще молодым начинающим ученым, в 
1995 году, сам проявил инициативу, отредактировал и под-
готовил к публикации все незавершенные материалы, остав-
шиеся после смерти Артура Аншба» (Джергения 2019: 36). 

Абас иҟоуп А.А. Аншба иҭҵаарадырратә нҵамҭақәа 
рышә ҟәы иџьашьахәу аҭоурыхи, атематикатә еилазаашьеи, 
аиқәыр шәашьеи. 

4
А.А. Аншба аҿаԥыцтә фольклорҭҵааразы абаҩхатәра ши-

лаз еиԥш, алитератураҭҵааразгьы алитературатә критиказгьы 
аҟыбаҩ бзиа иман, акьыԥхь ахь дызлацәырҵыз аԥхьаӡатәи 
истатиақәагьы асахьаркыратә литература иазкын. Истуден-
тра аамҭазы, 1959 шықәсазы, Николаи Чернышевски, Игнате 
Ниношвили, Иосиф Гришашвили ирызкны аинформациа-
биографиатә ҟазшьа змаз астатиақәа хԥа икьыԥхьит агазеҭ 
«Аԥсны ҟаԥшь» адаҟьақәа рҿы. Анаҩс, 1960 шықәсазы ажур-
нал «Алашара» ианиҵеит Терент Ҷаниеи иареи еицырҩыз 
даҽа статиак, Михаил Лермонтов ироман «Ҳаамҭазтәи афыр-
хаҵа» аԥсшәахь аиҭагара иахҳәааны. Убас, дшыхәыҷыз аахыс 
асахьаркыратә литература аԥхьара хҭакны измаз (шәахәаԥш 
аҩадахьҟа) А.А. Аншба истудентра шықәсқәа рызгьы илите-
ратураҭҵааратә баҩхатәра гәарҭахьан. Уи ус шакәу арҵабыр-
гуеит Никәала Ҳашыг игәалашәарак: 1958 шықәсазы Аԥсуа 
театр аҿы Иво Воинич иҩымҭа «Афырҭын» ала иқәдыргылаз 
аспектакль аилыргараан, 22 шықәса зхыҵуаз афилологиатә 
факультет ахԥатәи акурс астудент Артур Аншба дықәгылеит. 
Ахцәажәара мҩаԥызгоз, ароль хада ихәмаруаз Аазиз Агрба 
дџьашьаны дихәаԥшуан астудент, ианхиркәшозгьы иазгәеи-
ҭеит: «Дқәыԥшуп макьана, дқәыԥшӡоуп, арахь адырра ҵаула 
иааирԥшыз жәбоит» (Ҳашыг 2014: 192).

Абасала, А.А. Аншба иқәыԥшра шықәсқәа инадыркны, 
афольклорҭҵаара инаваргыланы, алитератураҭҵаареи алите-
ратуратә критикеи инапы рылакын, иҟаиҵазгьы даара ишьар-
доуп, 50 усумҭа иреиҵам. Урҭ рхыԥхьаӡараҿы иҟоуп: алите-
ратура-критикатә статиақәа реизгақәа ҩба (Аншба 19801; Ан-

1 Ахыҵхырҭа Абиблиографиа актәи ахәҭаҿы иануп. 



132 З.Џь. Џьапуа. Афольклори даҽа зҵаарақәаки

шба 19861), В.В. Дарсалиеи иареи еицырҩыз Миха Лакрбеи 
Самсон Ҷанбеи рыԥсҭазаареи рырҿиареи ирызку ашәҟәқәа 
(Аншба, Дарсалия 1979; Аншба, Дарсалиа 1985), С.Л. Зыхә-
беи, Ш.Хь. Салаҟаиеи, иареи еицырҩыз аԥсуа литература-
зы абжьаратә школ арҵагатә шәҟәқәа (Аншба, Зыхәба 1983; 
Аншбеи егьырҭи 2001; Аншбеи егьырҭи 2012); иара убас, 
еиқәиршәеит, азгәаҭақәа иҩит Дырмит Гәлиа ф-томкны иҟоу 
иҩымҭақәа реизга аҩбатәи атом (Гәлиа 1982), аиҳабыра ҵара-
иурҭақәа рзы аԥсуа литература апрограмма аиқәыршәаҩцәа 
дыруаӡәкын (Аԥсуа литература… 1971). 

Абарҭ ашәҟәқәеи аизгақәеи, иара убас, хазы игоу истат иа-
қәаеи рҿы акритик аԥсуа шәҟәыҩҩцәа аӡәырҩы рырҿиаратә 
ԥсҭазаареи рырҿиамҭақәеи дырзааҭгылеит, иҭиҵааит. Убарҭ 
иреиуоуп: Дырмит Гәлиа, Самсон Ҷанба, Иуа Коӷониа, Иван 
Папасқьыр, Ӡаӡ Дарсалиа, Миха Лакрба, Леуарса Кәыҵниа, 
Мушьни Аҳашба, Леонти Лабахәуа, Баграт Шьынқәба, Шамил 
Аҟәсба, Кьыҵа Ачба, Иван Ҭарба, Мушьни Папасқьыр, Шьа-
луа Сангәлиа, Алықьса Гогәуа, Алықьса Џьениа, Џьума Аҳәба, 
Шоҭа Ҷкадуа, Шьалодиа Аџьынџьал, Владимир Анқәаб, Нели 
Ҭар-ԥҳа, Никәала Ҳашыг, Анатоли Возба, Терент Ҷаниа, Никәа-
ла Кәыҵниа, Таиф Аџьба, Сарион Ҭаркьыл. Ари ахыԥхьаӡара 
еиҳагьы еиҳахоит алитератураҭҵааҩ аԥсуа сахьаркыратә лите-
ратура ааидкыланы дахьазааҭгыло, илаԥшҳәаа иахьыҵижьуа 
зыӡбахә иҳәо ашәҟәыҩҩцәеи арҿиамҭақәеи зегьы азгәаҳҭар. Уи 
аганахьала, гха дук сыхьуам А.А. Аншба иара ианиаамҭаз, ша-
махамзар, аԥсуа шәҟәыҩҩцәа зегьы анс акәу, арс акәу, рырҿиа-
мҭақәа дрызхьаԥшит ҳәа сҳәар. 

Уиадагьы, аҵарауаҩ даараӡа дамаран, литературатә кри-
тикк иаҳасабала, аԥсуа сахьаркыратә литература ацклаԥшра, 
аҩымҭа ҿыцқәа ргәаҭара. Иаҳҳәап, ажурнал «Алашара» шы-
қәсык аҩныҵҟа ианылоз апрозатә ҩымҭақәа ааидкылан дрых-
цәажәон, ашәҟәыҩҩцәа риубилеитә рыцхәқәа инарымаданы, 
рырҿиара дазааҭгылон, аԥсшәахь ҿыц еиҭаргоз асахьаркы-

1 Ахыҵхырҭа Абиблиографиа актәи ахәҭаҿы иануп.

ратә рҿиамҭақәа дрызхьаԥшуан. Насгьы алитератураҭҵааҩ 
лассы-лассы атеориатә, апроблематә, аполемикатә зҵаарақәа 
шьҭихуан аԥсуа литература аҿиарамҩаҿы. О.Н. Дамениа 
ииашаны ишазгәеиҭо еиԥш, А.А. Аншба «бзиа ибон аи-
мак-аиҿак, агәаанагарақәа реимадара, иҵаулоу интеллектла 
аицәажәарақәа» (Дамениа 2017: 337–338); илитература-кри-
тикатә статиақәа рҿы «асахьаркыратә гьамеи, иҵаулоу али-
тературатә дырреи, иҿырԥшыгоу аобиективреи, апринци-
преи даараӡа ихеибарҭәаауеит» (Дамениа 2017: 339). Убас 
зегь рыла ихаҭәаау, ихатәроу иусумҭақәа иреиуоуп, иаҳҳәап, 
абарҭ истатиақәа: «Амифологиеи асахьаркыратә ҵабырги», 
«Иахьатәи аԥсуа жәабжь аҿиараҿы иҟоу хырхарҭақәак», 
«Современное абхазское село по прозе И. Тарба и Б. Шин-
куба», «Аԥсуа текстологиа азҵаара иазкны гәаанагарақәак», 
«Иахьатәи аԥсуа лирика аҭагылазаашьазы ажәақәак», аԥсуа 
прозеи Баграт Шьынқәба ипоезиеи рзы иусумҭақәа аԥсуа ли-
тература аҭоурых иазку ашәҟәқәа рҿы (Очерки… 1974; Аԥ-
суа литература… 1986). Иара убас, А.А. Аншба астатиақәа 
азикуан иара алитератураҭҵаара ахаҭа. Ҿырԥштәыс иааҳгар 
ҟалоит «Аԥсуа литература аҭҵаара 50 шықәса рыҩныҵҟала» 
захьӡу истатиа, Р.Хә. Қапбеи, С.Л. Зыхәбеи, В.Л. Аҵнариеи 
рлитература-критикатә усумҭақәа ирзикыз ирецензиақәа. 

Ара зыӡбахә сҳәазгьы, исымҳәазгьы А.А. Аншба илите-
ратураҭҵааратәи икритикатәи усумҭақәа инеиҵыхны иазаа-
ҭгылахьеит алитератураҭҵааҩцәа, еиҳаракгьы Р.Хә. Қапба, 
С.Л. Зыхәба, У.Ш. Аҩӡба (Қапба 1987; Зыхәба 1986; Авидзба 
2016). Иазгәасҭарц исҭаху убри ауп, А.А. Аншба икритикатә, 
илитератураҭҵааратә статиақәа рҟазшьа хада – ртеориатә хаҭәа-
ара, рсистематә еиҿкаашьа, реиҿырԥшратә контекст ҭбаа акә-
зар ҟалап, актәи ацәаҳәа инаркны аҵыхәтәантәи ацәаҳәаҟынӡа 
рынаӡа-ааӡара, ргәылҭәаара. Убриазы урҭ, да ҽакы иаламҩашьо 
мшаҽнеиԥш ишҿыцу иҟоуп иахьагьы. Насгьы дара рыда из-
хаҭәаахом аԥсуа литература аҭоурых, апо етикатә ҷыдарақәа, 
аҿиашьа формақәа, ахырхарҭақәа ры ҭ ҵаара. 

Алитературатә критикк иаҳасабала, СССР Ашәҟәыҩҩцәа 
реидгыла иалаз А.А. Аншба арҭ иусумҭақәа ирныԥшуеит 
ифилологиатә ерудициа ҳаракы, адунеитә литературеи асо-
вет аамҭазтәи алитературатә процесси ааигәаны рдырра. Ак-
ритик асахьаркыратә рҿиамҭа анеилиргоз, «изаҟаразаалак 
аӡәы дишаҭомызт, араҟа Артур Аншба нцәахәыс имаз акы-
заҵәык – аҵабырг хаҭа акәын» (Қапба 1987: 124). Уи даҽаӡәы 
дилазмырҩашьо илитератураҭҵааратә, икритикатә усумҭақәа 
рҿы, уаанӡа ирҳәахьоу, ишырҳәахьоу акәымкәа, иара иаԥхьа 
ишьҭырымхыцыз азҵаара ҿыцқәа ықәиргылеит, иара илите-
ратуратә дырра ҵаулақәа рлаԥшҳәаа алагьы рҭакқәа ҟаи ҵеит. 
Ҿырԥштәыс иугозар, иара иоуп аԥхьаӡакәны аԥсуа литера-
тураҭҵаараҿы атекстологиа азҵаарақәа шьҭызхыз, Дырмит  
Гәлиа ипрозатә рҿиамҭақәа рышьаҭала (Аншба 19861: 34–41); 
иара иоуп даара алҵшәа зауз аԥсуа жәабжь азы аимак-аиҿак 
хацзыркыз (Аншба 19802: 15–29) уҳәа убас иҵегьы. 

5
А.А. Аншба иуаҩреи иаԥсуареи рыҩаӡара акыр иҳаракын, 

иԥсҭазаара лаша ҳдоуҳатә дунеи иузагәылхуам. О.Н. Даме-
ниа А.А. Аншба идунеихәаԥшышьа иазкны иҩуеит: «Артур 
ихаҭара, уи ирҿиаратә ҭынха – ари хҭысуп, цәырҵ роуп аԥ-
суадырраҿы, аԥсуа литература аҭҵаараҿы мацара акәымкәа, 
иара аԥсуа милаҭтә культураҿгьы. Аҵарауаҩ ӷәӷәала иныԥ-
шуан аԥсуа милаҭтә культура аҷыдарақәа, уи ҳаамҭазтәи 
аҭагылазаашьа. Иара иԥсҭазаара – Аԥсуара аӡыргареи, уи 
аиқәырхареи, аԥеиԥш азыԥшаареи ирызкын. Аԥсуареи иа-
реи аӡә ракәын, Аԥсуара акәын доуҳатә субстанциас имаз, 
уаҩытәыҩсатә ԥсыс ихаз; Аԥсуара амчра – иара имчран, 
аԥсыҽра – иԥсыҽран. Аԥсуара азыҳәан уи дыхьчаҩын, 
дықәԥаҩын, дырҿиаҩын! Аԥсуареи аҵарауаҩи хеибарҭәаа-
уан, еизыразын; урҭ реизыҟазаашьа доуҳала ираӡан, ицқьан» 
(Дамениа 2017: 339). 

1 Ахыҵхырҭа Абиблиографиа актәи ахәҭаҿы иануп.
2 Ахыҵхырҭа Абиблиографиа актәи ахәҭаҿы иануп.

А.А. Аншба ифольклорҭҵааратәи илитератураҭҵааратәи 
усура инаваргыланы аԥсуаа руаажәларра-политикатә қәԥа-
ра, аԥсуаа рхақәиҭра иазкыз аҭоурыхтә хҭысқәа ршыраҿы 
дышгылаз дгылан, еицырдыруа «Аԥсуа шәҟәы» авторцәа, 
аредакторцәа дыруаӡәкын. 1977–1978 шықәсқәа рзы Аԥс-
ни аԥс уааи рразҟы иадҳәалаз азҵаарақәа иара ида ирыла-
цәажәомызт, иара иажәа хадаран. Иҩызцәа изларҳәоз ала, 
уи адәахьала мыч дук идубаломызт, аха ҩныҵҟала принцип 
ӷәӷәала деибаркын. «Игәыжәла цәгьан, агәаӷьра илан, аиаша 
баны даагыломызт, уиаҿы ицхраауан адырра ду имази, Анцәа 
ииҭаз аҟәышреи, идоуҳатә мчы аӷәӷәареи» (Ҷанба 2019: 45).  
А.А. Аншба иуаажәларратә қәԥара иара дшыԥшқаз идырӡыз 
иаб иус ацҵара акәны сахәаԥшуеит (шәахәаԥш аҩадахьҟа). 

А.А. Аншба абри ипринципра, еицакра зқәымыз иуаҩ-
ра, ҩныҵҟала иӷәӷәара бзианы ианыԥшуеит иҩыза гәакьа 
В.Л. Аҵнариеи иареи Москва Адунеитә литература аинститут 
аҿы аспирантура ианҭаз, ус хьанҭак иақәшәаз рҩызцәа укра-
инаа аҵарауаа рхеилак аҿы рызҵаара анырӡбоз, аспирантцәа 
ргәаанагара ианазҵаа, ииҳәаз: «Ҳара ҳреиуам зҩызцәа зыԥ-
сахуа, ус еиԥш иҟоу ажәлар ҳархылымҵит ҳара» (Аҵнариа 
1998: 89, 90). 

50 шықәса дырҭагылан А.А. Аншба аҵыхәтәантәи имш 
анҿыцәааз… Ҳара иаҳзаанхеит аҵарауаҩ иаша, алитературатә 
критик еиҿамс, аԥсуа жәлар рхақәиҭратә қәԥара аԥхьагылаҩ-
цәа руаӡәк дзыхьӡазгьы дызхьымӡазгьы…

2021

1.8.1. А.А. АНШБА ИУСУМҬАҚӘА 
РБИБЛИОГРАФИА 

Ашәҟәқәа

1966
1. Вопросы поэтики абхазского нартского эпоса: Авторе-

ферат диссертации на соискание ученой степени кандидата 
филологических наук. М., 1966. 20 с.

1968
2. Аԥсуа нарҭаа рҳәамҭақәа рсахьаркыратә ҷыдарақәак. 

Аҟәа: Алашара, 1968. 63 даҟьа.
1970

3. Вопросы поэтики абхазского нартского эпоса / отв. ред. 
Ш.Х. Салакая. Тбилиси: Мецниереба, 1970. 113 с.

1979
4. Михаил Лакербай: Творческий портрет. Сухуми: Ала-

шара, 1979. 53 с. (Совместно с В.В. Дарсалия).
1980

5. Аамҭақәа реимадара: Алитературатә-критикатә стати-
ақәа. Аҟәа: Алашара, 1980. 115 даҟьа.

1982
6. Абхазский фольклор и действительность / отв. ред. Ш.Х. 

Салакая. Тбилиси: Мецниереба, 1982. 281 с.
1983

7. Аԥсуа литература: Арҵага шәҟәы абжьаратәи ашкол 
ажәбатәи акласс азы. Аҟәа: Алашара, 1983 (С.Л. Зыхәба ди-
лахәны). Ад. 117–188, 206–242, 271–279, 290–303.

1985
8. Самсон Ҷанба: Акритика-биографиатә очерк. Аҟәа: 

Алашара, 1985. 117 даҟьа (В.В. Дарсалиа дилахәны).
1986

9. Аамҭақәа реиқәҿыҭра: Астатиақәа. Аҟәа: Алашара, 
1986. 175 даҟьа.

1995
10. Аԥсуаа рфольклор: Артур Аншба ианҵамҭақәа / 

еиқәиршәеит, аԥхьажәеи, атекстқәа разгәаҭақәеи рарбагақәеи 
иҩит З.Џь. Џьапуа; аҭҵаарадырратә редактор В.Г. Арӡынба. 
Аҟәа, 1995. 559 даҟьа.

2001
11. Аԥсуа литература: Арҵага шәҟәы абжьаратәи аш-

кол ажәабатәи акласс азы. Аҟәа: Аҵара аминистрра, 2001 
(С.Л. Зыхәбеи Ш.Хь. Салаҟаиеи илахәны). Ад. 118–176, 202–
217, 270–279.

2012
12. Аԥсуа литература: Арҵага шәҟәы абжьаратәи аш-

кол ажәабатәи акласс азы. Аҟәа: Аҵара аминистрра, 2012 
(С.Л. Зыхәбеи Ш.Хь. Салаҟаиеи илахәны). Ад. 118–176, 202–
217, 270–279.

Аизгақәа реиқәыршәареи аколлективтә 
монографиақәеи 

1968
13. Аԥсуа фольклор апрограмма (Аиҳабыра ҵаратә ус-

ҳәарҭақәа рзы) (А.Шь. Зыхәбеи, С.Л. Зыхәбеи, Ш.Хь. Са-
лаҟаиеи илахәны) Аҟәа: Алашара, 1968.

1970
14. Аԥсуа жәлар ражәабжьқәа, рашәақәа / еиқәдыршәеит: 

А.А. Аншба, С.Л. Зыхәба, Ш.Хь. Салаҟаиа. Аҟәа: Алашара, 
1970. 158 даҟьа. 

1971
15. Аԥсуа литература апрограмма (Аиҳабыратә ҵараи-

урҭақәа рзы) (В.П. Анқәаби, Гь.К. Гәыблиеи, А.Шь. Зыхәбеи, 
Ш.Хь. Салаҟаиеи илахәны). Аҟәа: Алашара, 1971.

1979
16. Кәыҷа Лакрба. Иҭамбаӡо аӡыхь: Жәлар рырҿиамҭа. 

Ажәаԥҟақәа. Аетнографиатә нҵамҭақәа / еиқәиршәеит, аԥ-
хьажәа иҩит А.А. Аншба. Аҟәа: Алашара, 1979. 160 даҟьа.

1982
17. Дырмит Гәлиа. Иҩымҭақәа реизга ф-томкны. Атом 2: 

Ароман, ажәабжьқәа, ажәабжь кьаҿқәа, аиҭагақәа / еиқәир-
шәеит, азгәаҭақәа иҩит А.А. Аншба. Аҟәа: Алашара, 1982. 
386 даҟьа.

1983
18. Абхазская народная поэзия / пер. Наума Гребнева; сост. 

и коммент. А.А. Аншбы и С.Л. Зухбы; предисл. А.А. Аншбы. 
Сухуми: Алашара, 1983. 96 с. 

1985
19. Амҳәыр шана: Аԥсуа лакәқәа / аус рыдиулеит А.А. Ан-

шба. Аҟәа: Алашара, 1985. 32 даҟьа.

Астатиақәеи, акьыԥхьымҭақәеи, атезисқәеи, 
ахҳәаақәеи 

1959
20. Ақырҭуа литература аклассик // Аԥсны ҟаԥшь. Аҟәа, 

1959. 09. 10.
21. Ареволиуционер-адемократ, ашәҟәыҩҩы ду // Аԥсны 

ҟаԥшь. Аҟәа, 1959. 28. 10.
22. Иаалукааӡаша ақырҭуа поет // Аԥсны ҟаԥшь. Аҟәа, 

1959. 25. 04.
1960

23. Еиҭагак ахаҭабзиара иазкны // Алашара. Аҟәа, 1960. 
№ 4. Ад. 85–86 (Т.М. Ҷаниа дилахәны).

1964
24. Аԥсуа нарҭаа ражәабжьқәа рмифологиатә шьаҭа // Ала-

шара. Аҟәа, 1964. № 3. Ад. 98–102.
1966

25. Исследование абхазского фольклора // Вопросы лите-
ратуры. М., 1966. № 10. С. 224–226.

26. Нарҭаа ирыхҳәаау аԥсуа жәлар репос асиужетеиҿкаа-
шьа апринципқәа // Алашара. Аҟәа, 1966. № 1. Ад. 83–85.

27. Первая монография по абхазскому фольклору // Совет-
ская Абхазия. Сухуми, 1966. 25. 11 (совместно с С.Л. Зухбой).

1967
28. Амифологиеи асахьаркыратә ҵабырги // Алашара. 

Аҟәа, 1967. № 12. Ад. 77–81.
29. Апроза – «Алашараҿы» // Аԥсны ҟаԥшь. Аҟәа, 1967. 

25. 06. Ад. 3.
30. Ахатәы хьыӡқәа Сасрыҟәа / Сослан ирыхҳәааны 

ажәақәак // Алашара. Аҟәа, 1967. № 8. Ад. 82–87.
31. «Ашәҭқәа кәаҳатәым» // Аԥсны ҟаԥшь. Аҟәа, 1967. 30. 

05. Ад. 3–4.
32. Насыԥ имоуп ажәлар лыԥха зырҭаз // Аԥсны ҟаԥшь. 

Аҟәа, 1967. 17. 01.
33. Об именах Сосруко и Сослан // Сборник научных ра-

бот аспирантов. Сухуми: Алашара. 1967. С. 111–118.
34. Прозе – высокую художественность (обзор журна-

ла «Алашара») // Советская Абхазия. Сухуми, 1967. 26. 03. 
С. 3–4.

35. Сказители абхазского нартского эпоса // Научная сес-
сия, посвященная 10-летию кафедры абхазского языка и ли-
тературы. Тезисы докладов. Сухуми, 1967. С. 29–30.

1968
36. Анаука аԥҟарақәа ирықәыршәаны иҭыжьу аусумҭа // 

Алашара. Аҟәа, 1968. № 3. Ад. 93–94.
37. Материалы абхазского фольклора // Вопросы литера-

туры. М., 1968. № 8. С. 223–224.
38. Материалы по абхазскому фольклору // Советская Аб-

хазия. Сухуми, 1968. 18.05. С. 3.
1969

39. Аепос ажанр аилкаараҿы акрызҵазкуа // Алашара. 
Аҟәа, 1969. № 4. Ад. 81–87.

40. Академик И.М. Соколови аԥсуа фольклори (Аԥсуа 
фольклор аҭоурых аҟнытә) // Алашара. Аҟәа, 1969. № 12. Ад. 
73–75.

41. Кавказаа рдоуҳатә культура ахылҵшьҭра иазку аусумҭа 
// Аԥсны ҟаԥшь. Аҟәа, 1969. 28. 08.

42. Леуарса Кәыҵниа иԥсҭазаареи ирҿиаратә мҩеи ирызку 
ашәҟәы // Аԥсны ҟаԥшь. Аҟәа, 1969. 23. 10.

43. Монография о Леварсе Квициниа // Советская Абха-
зия. Сухуми, 1969. 03. 12. С. 3.

44. Стих и проза в абхазском нартском эпосе // Сказания о 
нартах – эпос народов Кавказа / отв. ред. А.А. Петросян. М.: 
Наука, 1969. С. 409–425.

1970
45. Ажәеинраала хшыҩла ирҵыстәуп // Аԥсны ҟаԥшь. 

Аҟәа, 1970. 08. 07.
46. Аԥсуа лакә иазку амонографиа // Алашара. Аҟәа, 1970. 

№ 10. Ад. 93–95.
47. «Алашара» – год 1969 (обзор номеров журнала за вто-

рое полугодие) // Советская Абхазия. Сухуми, 1970. 25. 04.
48. Ашьҭахьажәа // Ажәа хьыршәыгәқәа: Ажәаԥҟақәеи 

ажәаԥҵақәеи / еизигеит, аус адиулеит Шь. Камкиа; аред. А.А. 
Аншба. Аҟәа: Алашара, 1970. Ад. 105–106.

49. Иахьатәи аԥсуа жәабжь аҿиараҿы иҟоу хырхарҭақәак // 
Алашара. Аҟәа, 1970. № 7. Ад. 84–92.

1971
50. «Алашара» – иаҳхысыз ашықәс азы // Аԥсны ҟаԥшь. 

Аҟәа, 1971. 17. 04.
51. Аԥсуа литература аҭҵаара 50 шықәса рыҩныҵҟала // 

Аԥсны ҟаԥшь. Аҟәа, 1971. 06.02.
52. Иаалукааша аԥсуа шәҟәыҩҩы (С. Ҷанба диижьҭеи 85 

шықәса аҵра иазкны) // Аԥсны ҟаԥшь. Аҟәа, 1971. 19.06.
53. Критика должна быть путеводной // Советская Абха-

зия. Сухуми, 1971. 23. 04.
54. К спорам о происхождении первоначального ядра нар-

тского эпоса // Мацне: Вестник. Серия языка и литературы. 
Тбилиси: Мецниереба, 1971. № 4. С. 85–92.

55. Литературоведческая наука: достижения и перспекти-
вы // Советская Абхазия. Сухуми, 1971. № 4. 04. 03. С. 4.

1972
56. «Нарҭ Сасрыҟәа Ашыӡ шишьыз» / ианиҵеит, акьыԥхь 

иазирхиеит А.А. Аншба // Амцабз. Аҟәа, 1972. № 4. Ад. 16.
57. Современное абхазское село по прозе И. Тарба и 

Б. Шинкуба // Известия АбИЯЛИ. Тбилиси: Мецниереба, 
1972. Вып. 1. С. 31–42.

1973
58. Академик Ю.М. Соколов и абхазский фольклор // 

Известия АбИЯЛИ. Тбилиси: Мецниереба, 1972. Вып. 2. 
С. 145–149. 

59. Жәлар рсахьаркыра ажәа // Аԥсны ҟаԥшь. Аҟәа, 1973. 
30. 04. Ад. 3–4.

60. Нарҭаа ирызку аҳәамҭақәа / акьыԥхь иаздырхиеит 
А.А. Аншба, Р.Кә. Ҷанба // Алашара. Аҟәа, 1973. № 5. Ад. 52–61.

61. Устная поэзия абхазов // Советская Абхазия. Сухуми, 
1973. 06. 07. С. 2.

1974
62. «Водоворот» Дзадза Дарсалиа // Советская Абхазия. 

Сухуми, 1974. 26. 01. С. 3.
63. Проза // Очерки истории абхазской литературы / под 

ред. Х.С. Бгажбы и Ш.Х. Салакая. Сухуми: Алашара, 1974. 
С. 213–256.

64. Этнографические и фольклористические исследования 
в Абхазии за годы советской власти // Советская этнография. 
М., 1974. № 1. С. 84–92 (совместно с С.Л. Зухбой).

1975
65. Аԥсуа фольклор иазку раԥхьаӡатәи ахрестоматиа // 

Аԥсны ҟаԥшь. Аҟәа, 1975. 15. 10.
66. Отголоски близнечного мифа в абхазском фольклоре 

// Известия АбИЯЛИ. Тбилиси: Мецниереба, 1975. Вып. 4. 
С. 72–80.

67. Хашҭра зқәым аамҭа // Алашара. Аҟәа, 1975. № 5. Ад. 
94–95.

1976
68. Абхазские культовые песни // Известия АбИЯЛИ. Тби-

лиси: Мецниереба, 1976. Вып. 5. С. 92–108.
69. Арҿиара апроблемақәа ирызку аусумҭа // Алашара. 

Аҟәа, 1976. № 6. Ад. 79–85.
70. Первая хрестоматия по абхазскому фольклору // Аль-

манах «Критика». Тбилиси, 1976. № 1. С. 203–207 (на груз. 
яз.).

1977
71. Аԥсуа текстологиа азҵаара иазкны гәаанагарақәак // 

Алашара. Аҟәа, 1977. № 1. Ад. 80–83.
72. Аҳәатәи аҳәашьеи // Алашара. Аҟәа, 1977. № 8. Ад. 

80–83.
1978

73. Аԥсуа текстологиа азҵаара иазкны // Ажәеи аамҭеи: 
Алитературатә-критикатә статиақәа реизга / еиқәиршәеит, 
акьыԥхь иазирхиеит С.Л. Зыхәба. Аҟәа: Алашара, 1978. Ад. 
22–29.

74. Аҳәатәи аҳәашьеи // Ажәеи аамҭеи: Алитературатә-кри-
тикатә статиақәа реизга / еиқәиршәеит, акьыԥхь иазирхиеит 
С.Л. Зыхәба. Аҟәа: Алашара, 1978. Ад. 29–38.

1979
75. Аԥхьажәа // Кәыҷа Лакрба. Иҭамбаӡо аӡыхь: Жәлар 

рырҿиамҭа. Ажәаԥҟақәа. Аетнографиатә нҵамҭақәа / еиқәир-
шәеит, аԥхьажәа иҩит А.А. Аншба. Аҟәа: Алашара, 1979. Ад. 
3–4.

76. Асахьаркыратә проза алшарақәа // Алашара. Аҟәа, 
1979. № 12. Ад. 94–101.

1980
77. Аԥсуа жәлар рыбзазаратә поезиа // Аԥсуа институт 

Адыррақәа. Қарҭ: Мецниереба, 1980. Аҭыжьымҭа 9. Ад.  
84–97.

78. Миха Лакрба ирҿиаратә мҩа // Ажәеи аамҭеи: Алите-
ратуратә-критикатә статиақәа реизга / еиқәиршәеит, акьыԥхь 
иазирхиеит С.Л. Зыхәба. Аҟәа: Алашара, 1980. Ад. 49–88 
(В.В. Дарсалиа дилахәны).

79. Никәала Кәыҵниа ипоезиеи ипрозеи // Алашара. Аҟәа, 
1980. № 8. Ад. 83–90.

1.9. АМИФОЛОГИАТӘ ЖӘАРТӘ МАТЕРИАЛҚӘА 
РАХЬТӘ

1.9.1. Абгыӡра / Абгыӡыр – алаӡара змоу ҵиаа хкуп. Аԥс-
уаа ртрадициатә культураҿы уи, заа ашәҭреи, иҿало аԥштәи, 
иара аҵла аӷәӷәареи, анархеи ирҿырԥшны, аҿареи амчи-ал-
шареи ирсимволны уахәаԥшыр ауеит. Ус иҟоуп, иаҳҳәап, 
аславианцәа ркультураҿгьы. Аԥсуаа абгыӡра, иӷәӷәоуп, ила-
суп ҳәа, иалырхуеит еиуеиԥшым амаҭәарқәа: алабашьа1, 
аӷьа тама, аҟамчхәы уҳәа. Насгьы иара амаҵәқәа еиуеиԥшым 
амагиатә ритуалқәа рҿы ахархәара рыман.

Аԥсуа мифологиаҿы абгыӡра иазкны еиуеиԥшым асиу-
жетқәа аҭыԥ рымоуп. Урҭ изларҳәо ала, абгыӡра, ашәырҵлақәа 
зегь раԥхьа ишәҭуеит, аха иҿало ашәыр зегь рышьҭахь ауп 
ианыҟало. Амшә аҭыҩра ианҭыҵ, абгыӡра заа ишышәҭыз ан-
гәанаҭа, ашьапаҿы итәаны иԥшын, ианбаҟало ҳәа. Нас егьырҭ 
ашәырқәа ашәҭра иалагеит, иҟаланы ииасит. Амшә уа иштәаз 
ииасны ицоз егьырҭ ашәарахқәа ианырба иџьаршьеит, ашәы-
рқәа шырфахьоу арҳәеит. Амшә, иҟалаз анеилнакаа, даара 
агәы ԥжәеит2.

Ари асиужет еиуеиԥшым авариантқәеи аверсиақәеи ама-
ны ицәырҵуеит. Насгьы типологиала иара иашьашәалоу 
асиужетқәа еиуеиԥшым ажәларқәа ирымоуп. Иаҳҳәап, кавка-
заа, аславианцәа, арумынцәа уҳәа.

Аҳәамҭа даҽа версиак ала, зылаԥш цәгьаз ауаҩы зыцәқәа 
ҵакны ицәаӷәоз дихәаԥшуа далагеит, ицәқәа алаԥш диркырц 
азы. Ацәқәа даара рыҽдырххеит, аха аӷьатамақәа рызхым-
жәеит. Нас алаԥш цәгьа «ауӷә иамоу аӷьатамақәа абгыӡра 
иалхзар ҟалап, уиазоуп сымч зрықәымхаз» иҳәеит3. 

1 Абри атәы неиҵыхны иҳәон Аԥсуа телехәаԥшрала абырг Урыч Смыр 
(28. 01. 2013).

2 Шәахәаԥш Нарҭдырреи адәынтәи афольклорҭҵаареи рцентр архив, 
атекст № 19; иара убас, ари асиужет анысҵеит Ирина Цыгә-ԥҳа лҟынтә 
(Аҟәа, 06. 01. 2013).

3 Адгәыр Какоба иҟынтә ианысҵеит (Аҟәа, 04. 01. 2013).

Аԥсуа нарҭтә ҳәамҭак аҿы Ханиа захьӡыз аԥҳәызба ԥшӡа 
дызгарц ар зманы илықәлаз ауаҩы абгыӡра иалхыз лабашьа-
ла диабашьуеит. Уиашьҭахь ари абгыӡра лабашьа аӷәӷәаразы 
«Аиргь рлабашьа» ахьӡырҵеит (шәахәаԥш Нарҭаа… атом 6).

1.9.2. Аинар-жьи – аԥсуа нарҭтә епос аперсонаж хада, 
нарҭаа ржьи. Аепос аҿы уи ихьӡ еиуеиԥшым авариантқәа ама-
ны ицәырҵуеит (Аинар-жьыи, Аинар / Енар, нарҭаа ржьыи 
Енырба, Аиҭар ржьыи, Аи ржьыи, ажьыи Ҟара, абҩа-жьыи, 
Шьашәы), урҭ рахьтә зегь реиҳа ихадароуп нарҭаа дыржьины 
иҟазаара (шәахәаԥш Нарҭаа… атом 7).

Аҳәамҭақәа рҿы, шамахамзар, хаҭала иара ихаҿсахьа иа-
зку асиужетқәа уԥылаӡом, иҟоугьы аепизод ҟазшьа рымоуп. 
Убас, ианҵаны иҳамоу рахьтә иҟоуп Аинар- жьи ихаҭашьа, 
ижьишьа атәы зҳәо хәбаҟа текст (Нарҭаа… атом 1). Урҭ рҿы 
ишаҳбо ала, Аинар-жьи иџыр шьамхқәа ԥсынгьарис иман, 
иарӷьа ҭаҷкәым ҭыџьтә жьаҳәас иман, иарма напы рыҭәас 
иман. Ашьҭахь амаҭ ахи аҵыхәеи реихдашьа (ма ала ашьапқәа 
еихданы атәашьа) даҿыԥшны арыҭәа ҟаиҵеит. Аинар-жьи 
абҩалых аус адиулон, ахәра зауаз афырхацәа рыхәрақәа бҩала 
иқәыршәны ичаԥон.

Аԥсуа нарҭтә епос аҿы Аинар-жьи ихаҿсахьа еиҳарак 
ицәырҵуеит Сасрыҟәа ииреи (исахьа ахаҳә алхра) ифырхаҵа-
ратә хәыҷреи (иӡрыжәра, агара изыҟаҵара, афырхы иалхны 
аҳәа изыҟаҵара, аҽыбжьара) ирызку аҳәамҭақәа, насгьы 
Гәында-ԥшӡа лымҵарсра иазку аҳәамҭақәа рҿы (Нарчхьоуи 
Хәажәарԥыси аԥҳәызба деимакны реибашьраан Хәажәарԥыс 
ихы ақәыршәра, ахҿақәа рыҟаҵара), иара убас, Сасрыҟәеи 
аҽыуаҩ Алҭар-иԥа Ҭалумбақьи реиқәшәара иазку аҳәамҭаҿы 
(Саҭанеи-Гәашьа Сасрыҟәа иҽы иадылҳәало ахьшь-ҵәҵәақәа 
рыҟаҵара). Еиҳараӡакгьы Аинар-жьыи ироль акырӡа иҭбааҭы-
цәны ицәыргоуп Сасрыҟәа ииреи ихәыҷреи рҿы. Иара иоуп 
исахьа ахаҳә иалзхуа, дзыӡрыжәуа, агареи аҳәеи изыҟазҵо. 
Афырхаҵа дзыбжьакыз арыҭәа аҭыԥ ӡрыжәымкәа иахьаанхаз 

ауп иԥсырҭагьы. Араҟа атекстқәа ирныԥшуеит ажьи иусура 
зегьы ирбо-ираҳауа ишыҟам, амагиатә маӡақәа шаҵоу, еиҳа-
раӡакгьы рымаӡа еилоуп Саҭанеи-Гәашьеи иареи. Дара роуп 
издыруа Сасрыҟәа иишьагьы, ифырхаҵарақәагьы, иҭахашьа-
гьы. Даҽакала иуҳәозар, Сасрыҟәа ииреи ифырхаҵаратә хәы-
ҷреи Аинар-жьи хаҭала далахәуп.

Аинар-жьи нарҭаа репос аҿы, џьарак Шьашәы ихьӡны дыш-
цәырҵуагьы, ажьира данцәахәны акәымкәа, епикатә фырхаҵа-
ны даарԥшуп. Аихеи ажьиреи ркульт даара инарҭбаан измоу 
аԥсуаа рҿы аепикатә персонаж Аинар-жьи ажьира анцәахәы 
Шьашәы иныррала дцәырҵит ҳәа иԥхьаӡон ажьира акульт 
нарҵауланы иҭызҵаахьаз В.Г. Арӡынба (Ардзинба 1988).

Нарҭаа репос змоу егьырҭ ажәларқәа рҿы Аинар-жьи 
ишьашәалоу фырхацәоуп: Ҭлеԥшь (адыгаа рҿы), Курдалагон 
(ауаԥсаа рҿы), Дебет (аҟарачцәеи абалҟарцәеи рҿы).

1.9.3. Алдызаа – нарҭаа ираншьцәоу аепикатә жәлар-
хылҵшьҭра. Ари ахьӡ 27 рҟынӡа синонимтә еиԥшымзаара 
аманы ицәырҵуеит нарҭаа репос аҿы. Урҭ иреиуоуп: Алдызаа 
/ Елдызаа, Алхәызаа / Малҳәызаа / Алхызаа, Албузаа, Мыҳә-
мыжәҵаа, Ҳаихәызаа / Ҭҳаихәызаа / Ҟәылҳәызаа, Саҭаниаа, 
Ҭхәазаа, Ермыџаа, Гьалдызаа, Зыхәаа, Магьаа (шәахәаԥш 
Нарҭаа… атом 7).

Елдызаа (авариантқәагьы налаҵаны), ахьӡ ахаҭагьы, излоу 
аҳәамҭақәагьы акыр ихьшәаны нхыҵаа (адыгааи ауаԥсааи) 
рҿынтә аԥсуа епос иаланагалазар ауеит. Уи ус шакәу аныԥ-
шуеит арҭ ахьӡқәа жәлақәак раҳасабала иахьыҟоугьы, насгьы 
дара злоу ахҭысқәа рҿы апатриархалтә еиҿагылара, ашьоура 
амотивқәа иаҳа иахьырацәоу. Амала, аԥсуа епикатә тради-
циаҿы урҭ рхатәы шьақәгылашьа роуит, рхатәы тематикатә 
гәыԥ еиҿыркааит.

1.9.4. Амԥараа рныҳәара – аижәлантәқәа есышықәса 
имҩаԥырго аритуал. Уи зеиԥшраз ала, шықәсык ахь знык, ҭа-

галан, Амԥараа рыжәлантәқәа амшын анцәахәы Еҭ-ных / Аг-
ных имҵаныҳәон. Аныҳәара аиҿкаара шықәсык аӡәы идын, 
шықәсык – даҽаӡәы. Аныҳәарҭахь уаҵәы ицараны уахеиԥш 
иргашаз дырмазеиуан: алабз абӷьы ақәҵан ахәышҭаараҿы 
иӡыз аџьмаҵәры (аханатә ауаса ршьуан), ашә згәылаз ахәыӡ-
мгьал ду (аура ҩ-метрак ҭашәон, аҭбаара – метрак), аҩы цқьа, 
абысҭа, аҟаб, ахьа, акакан, араса. Ари зегьы уахынла иды-
рмазеиуан, аҳәса шьҭалон, аха ахацәа шаанӡа иҷаԥшьон. 
Ашьыжь реиҳабы раԥхьа дыргыланы, рыџьма рыманы, 
рымгьал ашәымкьаҭ иқәҵаны, егьырҭ зегьы шьҭыхны агаҟа 
рхы дырхон. Аныҳәаҩ аԥсаҭатә анишьлак, ашықәсан аныҳәа 
амҩаԥгара здыз ахаҵа ацәа ахихуан, даҽа хаҵак еиҿихуан, 
даҽаӡәы акәац ишон.

Ари аритуал ахыҵхырҭазы еиҭарҳәо амифологиатә ҳәамҭа 
аҵакы абас иҟоуп: Есышықәса Амԥараа рышьҭра еиуаз ҭыԥҳа 
ԥшӡак ҿымҭӡакәа лыҽлырхион, лхала амшын ахь даауан, уаҟа 
уи амшын ихыссыла иааиуаз мамеиқәарак дагон. Аҵыхәтәа-
ны амшын ахь зхы хаз ӡӷабк лаб (ма лашьа) деиқәирхоит. Уи 
иазыԥҵәаз амш аҽны иӡӷаб (ма иаҳәшьа) амшын ахь длыццо-
ит, ацәашьқәеи, ашьыга хәымпалқәеи, ахыци иҽада иақәҵаны. 
Амҩа хара дананыс ашьҭахь, амшын аԥшаҳәаҿы аӡӷаб лшьамхы 
ихы нықәкны дыцәоит. Ахаҵа иҿаҭәаз аӡӷаб лылаӷырӡқәа даа-
дырԥшуеит, илаԥшгьы ақәшәоит амшын ихылан иааиуаз, 
аԥҭа (аԥсҭҳәа) еиқәаҵәа еиԥшыз акы. Афырхаҵа уи абашьра 
акыраамҭа даҿын (аԥхьа «аԥсҭҳәа» цәыҟаԥшьхеит, нас зынӡа 
иҟаԥшьхеит), анаҩс ари амшын ихыссыла иааиуаз аҽааннакы-
леит (ма иҭахеит), иагьақәшаҳаҭхеит, аԥхьаҟа аӡӷаб лакәым-
кәа, арахәҭиаа ԥсаҭатәыс иарҭаларц. Ари ахҭыс иахҟьаны (ма 
амшын иҭаз амамеиқәара ишаҳәаз ала) имацәысит, идыдит, 
Амԥараа рышьҭра адгьыл ларыҵабган, иаман ицеит. Рышьҭра 
аанхеит, машәырла еиқәхаз, зцәазтәымкәа иҟаз ԥҳәыск илыбзоу-
раны (шәахәаԥш: Дьячков-Тарасов 1905: 57–58; Чурсин 1957: 
26; Чукбар 1975: 63–66; Малия 1970: 82; Аг-ныха… 1998: 1).

Асиужет «аҭоурыхтә», «ажәлантә иазку» аҳәамҭа аԥшра 
шамоугьы, араҟа ицәырҵуа амифологиатә маҭы ақәԥара 

амотив шакәу ҩашьаӡом. Ари амотив адунеитә мифологиеи 
афольклори рҿы еицырдыруеит, хыҵхырҭасгьы иамоуп аӡӷа-
бцәеи аҳәсеи аӡқәа ирхылаԥшхәу амаҭ дуқәеи агәылшьапқәеи 
рыҭара иазку амифологиатә традициа. Аԥсабара арҿыцреи 
аиреи ирызкыз ари атрадициа инарҭбаан ахархәара амоуп 
ижәытәӡатәиқәоу ажәларқәа ркультурақәа рҿы (Фрэзер 1983: 
139–145; Джапуа 2003: 63–65). Уахь иаҵанакуеит уҳәар ҟа-
лоит, иаҳҳәап, аԥс уаа (егьырҭ ажәларқәа аӡәырҩы иреиԥшны) 
ақәарура иазкны имҩаԥыргоз ақьабзи ирҳәоз ашәа «Ӡиуауи».

Амԥараа ирызку амиф асиужет акыр иазааигәоуп алакә-
қәеи нарҭаа репоси рҿы иуԥыло амаҭ ақәԥара амотив (АТ 
300): алакәтәи аепикатәи фырхаҵа иҭыԥан ара ицәыргоуп 
аӡӷаб лаб, ма лашьа ихаҿсахьа. Уи иагәылоуп амаҭ абашьра 
иазку архаикатә тема аҷыдарақәа рӷьырак: ихароу, иуадаҩу 
амҩа, ақәԥара аҟынӡатәи ацәара, акыраамҭатәи аибашьра, 
аӡӷаб лхақәиҭтәра. Ацәашьқәа рмотив зыдҳәалоу даҽа ду-
неик арлашара (Абрыскьыл изку аепос аҿы еиԥш), алашьцара 
арлашара акәхоит. Насгьы зцәазтәымкәа инхаз аԥҳәыс лхаҿ-
сахьагьы амифологиатә маҭы аҟынтә «ахшараура» (аҿиа ра) 
амотив иатәышьҭразар ҟалоит.

Ари амиф аҵакы зеиԥшроу ала, уи ианыԥшуазаргьы  
ауеит амаҭ ақәԥара амотив иҵегь ижәытәтәиу аҿыгҳарақәа. 
Убас, аԥсуа нашанатә лакәи нарҭаа рҳәамҭеи рҿы аӡы ааны-
зкылаз амамеиқәара агәылшьап, ма адауы иакәзар, араҟа уи 
ахаҿсахьа метафорала иаарԥшуп – ацәыршәага цәырҵуеит 
аԥҭа еиқәаҵәа еиԥшны. Атекстқәа рҿы иара аарԥшыгақәа 
(аепитетқәа, аметафорақәа) еидукылар, иҩашьаӡом уи амаҭ 
ду ахаҿсахьа шамоу (амшын иагәылҵуеит, амшын ихуп). 
Мшын нцәахәны, ашьҭра иахылаԥшыҩны (тотемны) иаарԥ-
шу ари ахаҿсахьа ахьӡ амҳәара (табу) ахәҭаны иҟазар ҟалон, 
иаҳҳәап, аԥсуаа рҿы амаҭ ахьӡ асинонимқәа (ахьӡымҳәа, 
аҳәаза, аиқәаҵәа) замоугьы уи иахҟьозар ҟалоит. Амаҭ иаз-
ку арҭ архаикатә дунеихәаԥшышьақәа шьаҭас ирымазар 
 ауеит амаҭ ду «аҟазшьа бзиақәа» ргәалашәара. Убри иадҳәа-

лазаргьы ауан амиф асиужет аҿы аҭыԥ змоу амаҭ ду анҭаха 
ашьҭахь ицәырҵуа аԥсабара аҽыԥсахрақәа: амацәыс, адыд, 
адгьыл аҭабгара. Ашьҭра иахылаԥшхәу иабашьра, ишьра 
аӡәгьы азин имамзар акәын, зкьысра ҟамлоз (табу) аилагара, 
арыцҳара аанагозар ҟаларын.

1.9.5. Аҭакәажә – аԥсуа нарҭтә епоси егьырҭ афольклортә 
рҿиамҭақәеи рҿы еиуеиԥшымкәа ицәырҵуа ахаҿсахьа (ахаҿ-
сахьақәа). 

Нарҭаа репос аҿы аҭакәажә дцәырҵуеит х-хаҿык, х-ипо-
стаск лыманы: нарҭаа аишьцәа лбааздо ҭакәажәы-омаганы 
(Нарҭаа… атом 2); Сасрыҟәа иҭархашьа здыруа ҭакәыжәы-гы-
змалны (Нарҭаа… атом 3); Сасрыҟәеи егьырҭ нарҭааи рфыр-
хаҵарақәа мҩақәызҵо, ирыцхраауа ҭакәажәызаҵәны (Нар-
ҭаа… атомқәа 1–6). Ахыџьарагьы аҭакәажә нарҭаа дрыниоит 
хьыӡрацара ианыҟоу аамҭазы. 

Актәи асиужеттә цәаҳәаҿы аҭакәажә-омага нарҭаа дры-
қә шәоит даара ихароу дгьыл бааԥсык аҿы, дара репикатә ду-
неи аҳәаа иахысны, адауцәа, аомагақәа рдунеи ианалалалак 
аамҭазы: нарҭаа дәықәлеит дунеихаан уаҩ ишьапы ахьықәи-
мыргылац адгьыл ахь; мызкашьҭахь дәышшарак аҿы ир-
баз ажәҩан иаҵасуаз аҵла иахысны, ҽынлагьы уахынлеиԥш 
иахьылашьцаз бна тоурак аҿы инаӡеит. Уа дрыниеит, егьыл-
баалдеит зышьҭыбжь бааԥсыз, аҳаԥы иҭыҵыз, зыџьымшь 
ахәы асаара илеиуаз, зҿырҟьара дуӡӡаз ҿаасҭак, доуԥҳәыск, 
ҭакәажәы-омагак; анаҩс, Сасрыҟәа аҭакәажә дыԥшааны иа-
шьцәа лҿихуеит, ларгьы дҭаирхоит. Ари асиужет шьақәгы-
лоит адауцәа-уаҩжьыфаҩцәа ирызку анашана-фырхаҵаратә 
лакәқәа репизодқәеи рмотивқәеи реилаԥсарала (иаҿ. АТ 332 
H*, 331А, 2028 В). Араҟа аҭакәажә лыхьӡ синонимқәас иа-
моуп: аԥҳәыс-омага / аԥҳәыс-омагажә / ԥҳәыс-омага дуӡӡак, 
аџьныш, агәылшьап (Нарҭаа… атом 7).

Нарҭаа репос аҩбатәи асиужеттә цәаҳәаҿгьы аҭакәажә- 
гызмал нарҭаа дрыниоит даара акыр иныҟәахьаны, дара 

ир тәым дгьылк аҿы: нарҭаа аишьцәа (зны-зынла адауцәа), 
Сасрыҟәа иҭархашьа аилкааразы амҩа ишықәу, дырбоит 
Шьашә-рарбаӷь иақәтәоу, амаҭ ҟамчыс изку аҭакәажә-гыз-
мал, иагьралҳәоит Сасрыҟәа иԥсырҭа иӡрыжәымкәа инхаз 
ишьапы шакәу; Сасрыҟәа иашьцәа ҩынтә-хынтә ижьоит: 
ахаҳә иларышьҭуа иӡрыжәу ишьапала дасуеит, ахынтә раан, 
Сасрыҟәа аишьцәа шижьаз ралҳәоит аҭакәажә-гызмал. 

Ари асиужет аҿы ажьира анцәахәы Шьашәы «акала изы-
ҟоу» (ажьиреи амаҭи, ажьиреи арбаӷьи) (шәрыхәаԥш: Ард-
зинба 1985: 150–151; Ардзинба 1988: 274–276; Чурсин 1957: 
72, 140 –141) аҭакәажә-гызмал лыхьӡ синонимқәас иаиур ҟа-
лоит: аҭакәажә бааԥс, аҭакәажә-гызмал, аҭакәажә-ҟаимбарах, 
ҭакәажәы-ҟәырҭлахк, адырыҩ-ԥҳәыс, аԥҳәыс-гызмал, агыз-
мал, аҩсҭаа, ақаҷаа, аџьныш, аџьныш-ҭакәажә, арбаӷь аиыка 
зхагылаз џьнышк, Шьашәы, Шьашә-аҳ дыу, Хәаџьа Шьар-
дын (Нарҭаа… атом 7).

Нарҭаа репос ахԥатәи асиужеттә цәаҳәаҿы аҭакәажә-
заҵә афырхацәа дрыниоит еиуеиԥшым аҭыԥқәеи аҭагылазаа-
шьақәеи рҿы: Сасрыҟәа адгьыл аҵаҟа даннанага, ара инхо 
(инхоз) рӡыхтарҭа агәылшьап шадтәалоу, ауаа аӡы шыр-
намҭо иалҳәоит (Нарҭаа… атом 3); Сасрыҟәа, аԥҳәысеи ба 
лыӡӷаб дирхынҳәразы, адауцәа рахь данцо, цашьас, неи-
шьас иҟоу иалҳәоит (Нарҭаа… атом 3); аҽыуаҩ Сасрыҟәа 
инышәынҭрахь данцо, уахь иҟоу-шыҟоу иалҳәоит (Нарҭаа… 
атом 3); Саҭанеи-Гәашьа лдоуҳала иҳашҳатәарахаз Нарчхьо-
уи Аинар-рҭыԥҳаи рыԥсҭаҵашьа нарҭаа иралҳәоит (Нарҭаа… 
атом 5); Уахсиҭи, Шьаруани, Дыди рыԥҳәысаагараан афыр-
хаҵа дзышьҭоу аԥҳәызба лахь анеишьа, лыҟазшьа, лымҵар-
сшьа иалҳәоит (Нарҭаа… атом 6).

Арҭ асиужетқәа рҿы аҭакәажә лыхьӡ вариантқәас иамоуп: 
Џьамгәыгә, Аџьан-раҳкәажә Џьамгәыгә, Аџьан ран Џьам-
гәыгә, Шьашә-раҳкәажә, Шьашә-раҳкәажә Џьамгәыгәын, 
Аинар ран, Аинар ран Џьамгәыгә, Аинар- раҳкәажә Џьам-
гәыгә, ҭакәажәызаҵәык, аԥҳәыс, ԥҳәыс-ҭа кәа жәык, аҟаимба-
рах бааԥсы, Баба-иага (Нарҭаа… атом 7).

1.9.6. Аҭаҳмада – нарҭаа репоси анашанатә лакәқәеи рҿы 
афырхаҵа дымҩа қәызҵо ахаҿсахьа. 

Аҭаҳмада дцәырҵуеит хьыӡрацара амҩа иқәу афырхаҵа 
днеиран дахьыҟоу днаӡарц акгьы игымкәа, агәашә аҿы 
днаӡаа нӡа, ашҭа дҭалаанӡа. Еиҳараӡак уи иҭыԥ афырхаҵа 
идунеии даҽа дунеики рҳәаа ауп, насгьы иара убри аҳәааҿы 
игылоу аҵла дыҵатәоуп. Аҵла ҩ-дунеик ршара иадыргоуп, 
еиҩнашоит. Иаҳҳәап, аԥсуа нарҭтә епос аҿы ари аҭаҳмада 
ихаҿсахьа цәырҵуеит Сасрыҟәа изку асиужетқәа ҩба – иашь-
цәа аԥҳәыс-омага лҿынтә ишеиқәирхази фырхаҵарыла ԥҳәыс 
дшааигази – рҿы. 

Актәи асиужет иалоу аҭаҳмада дызҵатәоу аҵлаҿы нарҭаа 
хьыӡрацара амҩа ишықәу иаанҿасуеит рыԥсы ршьаразы. Рхы 
ахьхаз анеиликаа, аҭаҳмада иреиҳәоит уахь ицаз хынҳәышьа 
шимам, игьежьырц рабжьигоит. Аха нарҭаа уи игәра аны-
рымга, иҳәатәы анхарымҵа, иреиҳәоит аҵла еихсны, маҵәык 
рызҿыхуазар ицарц, ирызҿымхуазар ихынҳәырц. Нарҭаа зе-
гьы еицхысит, аха аҵла бӷьыцкгьы рызҿмыршәеит. Аҭаҳмада 
имцарц дышрыҳәоз иахьцаз аԥҳәыс-омага илбаалдеит. Са-
срыҟәа иӡыз иашьцәа дрышьҭалан дышцоз, ари аҵлаҿы да-
нааи, аҭаҳмадеи иареи еиқәшәеит. Аҭаҳмада аҵла деих сырц 
иабжьигоит, деихсны махәык шеибгаз илаишьҭуеит. Имҩа 
иациҵар шыҟало, аиааирагьы шиго иеиҳәеит. Убас Сасрыҟәа 
иашьцәа ирхынҳәуеит (Нарҭаа… атом 2). Араҟа аҭаҳмада 
ихьӡ синонимқәас иамоуп: аҭаҳмада хынҷыгәыгә, аҭаҳма-
да хынҷыгәыгә-хәыҷык, ахәырҭлаӷь / ахәырҭлаӷ / ахәырҭлах 
(На р ҭаа… атом 7).

Нарҭаа репос аҩбатәи асиужет иалоу аҭаҳмада, Сасрыҟәа 
Ажәеиԥшьаа рыԥҳа лзы амҩа дшықәыз, абахә дахьыҩхалаз 
аҵла амҵан дтәаны дибоит. Аҭаҳмада Сасрыҟәа иеиҳәоит 
дыззааз аԥҳәызба иара дизшаны дшыҟоу, ла лахь анеиразы 
иаҭахыз иеилиркаауеит. Диҳәоит, аԥҳәызба дымҵарсны дан-
дәықәлалак, ишьҭало аҷкәын (иара диҷкәынуп азы) дим-
шьырц. Сасрыҟәа аҭаҳмада ишиҳәаз дныҟәоит, Ажәеиԥшьаа 
рҭыԥҳагьы дааигоит (Нарҭаа… атом 3).



157Афольклорҭҵаара

1.9.7. Бадын – нарҭаа репос афырхаҵа. Аперсонаж 
ихьӡ авариантқәа иреиуоуп – Бадан, Баданыҟәа (шәахәаԥш 
Нарҭаа… атом 7).

Бадын изку аҳәамҭақәа рхыԥхьаӡара рацәаӡам аепос авер-
сиақәа зегь рҿы. Аԥсуаа рҿы уи ихаҿсахьа цәырҵуеит нар-
ҭаа аиҳабы ишьра ишаҟәыҵыз иазку аҳәамҭаҿы (Нарҭаа… 
атом 6), ианҵаны иҳамоуп авариантқәа 4, дара урҭгьы ажәаб-
жьҳәаҩцәа аишьцәа Акәыни Ҷыҷыкәеи Ҵәыџьаа рҿынтә иан-
ҵоуп.

Асиужет аҵакы злаҟоу ала (аԥсуааи, абазақәеи, ады-
гааи рҿы), нарҭаа ҵасны ирыман зегь иреиҳабу ишьра, 
иԥсы шҭаз абахә иаҭара. Нарҭ Бадынгьы иаамҭа анааи, иԥа 
акәыцҳа шышны, иаб дҭартәаны абахә деиҭеит, аха акәы-
цҳа хҿыҿк иаҿаԥаны иаанхеит. Усҟан Бадын дааччан, «уар-
гьы уанажәлак, уҷкәын уааганы ари абахә уанеиҭо, акәыцҳа 
абри ахҿыҿ иаҿаԥар ҟалоит» иҳәеит. Иҷкәын иаҳаз дархәы-
цын, акәыцҳа наҟ иршәны, иаб дганы аҳаԥаҿы диҵәахуеит, 
есымчыбжьагьы ихәы иго далагоит. Ашьҭахь нарҭаа арыцҳа-
ра иақәшәоит: ачажәла рцәыӡуеит, рырахә нҵәоит, ршәыр 
аныӡаауеит. Ак раамҭа анҵы, Бадын иҷкәын ииҭаз абжьгара-
ла, нарҭаа ирцәыӡыз зегьы рыԥшаауеит, уинахыс абыргцәа 
рышьрагьы иаҟәыҵуеит (Нарҭаа… атом 6; Нарты… 1975: 
275–279; Кумахов, Кумахова 1998: 149–150).

Ари иашьашәалоу асиужет Кавказ иқәынхо ажәларқәа 
рлакәтә репертуар аҿгьы аҭыԥ амоуп. (Иаҳҳәап, шәрыхәаԥш: 
Иҭам баӡо… 1989: 153–154; Абазинские народные… 1985: 
338–339.) Ари асиужет змоу алакәқәа рацәоуп амрагыларатәи 
аславианцәа рҿгьы (СУС 981=АА 981*). Адунеи еиуеиԥшым 
ажәларқәа инарҭбаан ирдыруа аиҳабы ишьра аҵас афольклор 
аҿы ҵакыс иамоу, нарҭаа репос аҿы ишыҟоу еиԥш, уи аԥыхра 
ауп (Дюмезиль 1990: 201; Зеленин 1937: 76).

Даҽакала иуҳәозар, Бадын ихаҿсахьа иадҳәалахаз абри 
асиужет иарҵабыргуеит нарҭаа репос ишаныԥшыз ауаҩы 
ԥсаҭатәыс ишьра атрадициа. Иара уи атрадициа ахаҭа ахыҵ-

хырҭагьы адҳәалазар ҟалоит иажәыз аԥыза, ма аҭаҳмада 
ишьра аҵас (Дюмезиль 1990: 199–204; Кумахов, Кумахова 
1998: 147–152; Зухба 1970: 142; Дзиццойты 2004: 4–9; Джа-
пуа 2003: 76–81).

1.9.8. Башныхә – аԥсуа нарҭтә епос аҿы епизодны иуԥыло 
афырхаҵа. Аперсонаж ихаҿсахьа иадҳәалоуп аепикатә сиу-
жетқәа ҩба: акы – афырхаҵаратә ԥҳәысаагара атема (амҩан 
ихҭыгәлаз афырхаҵа ԥҳәыс дшизааигаз) иазкуп, аҩбатәи – 
ақәылаҩцәа рабашьра (Нарҭаа… атом 6).

Афырхаҵа ихаҿсахьа даара ихарҭәааны, иргәаԥханы иҭы-
рхуеит ажәабжьҳәаҩцәа. Иаҳҳәап: «Башныхә дараӡа уаҩы еи-
ламгылак иакәын, цәгьала дыԥшӡан, дхаҵа бзиан»; «ԥшралеи 
сахьалеи деиқәшәан, ауаҩеибага ззырҳәоз иакәын»; «Нарҭ 
Башныхә-гәыраз». Нарҭаа мрагыларатәи рҳәаақәа ихьчон, 
ақәылаҩцәа драбашьны, урҭ аҳәаақәа ирҭбаауан.

1.9.9. Гынды – нарҭаа раҳәшьа. Ианҵаны иҟоу атекстқәа 
фба изларҳәо ала, Гынды, Гәында-ԥшӡа лаҳәшьа лакәын, 
«дгаӡашәа дшан», ма Сасрыҟәа диаҳәшьан, даара дауны, 
дышәпаны. Убриазы лара илызкны ахьӡыртәратә ашәа аԥы-
рҵеит (Нарҭаа… атом 7). Иазгәаҭатәу, ашәа авариантқәа 
ажәабжьҳәаҩцәа ҟазацәа (Шьатыгә Амԥар, Ҟасҭеи Арсҭаа, 
Џьота Хьациа) ирҳәон, насгьы заатәи нҵамҭақәоуп.

Аҭҵааҩцәа излазгәарҭо ала, нарҭаа аҩбатәи раҳәшьа гаӡа 
лхаҿсахьа ихьшәаны ицәырҵзар ауеит, Гәында-ԥшӡа лхаҿ-
сахьа пародиара азызуа акы аҳасабала (Салакая 1969: 408).

1.9.10. Гәында-ԥшӡа – нарҭаа аишьцәа раҳәшьазаҵә. 
Аҳәамҭақәа рҿы ԥсахрада иаҵшьны иалкаауп уи лыԥшӡа-
ра. Уиазы лхатәыхьӡ иацны ицәырҵуеит аепитет ԥшӡа. Уи-
адагьы, лара лыхьӡ иацлоит еиуеиԥшым егьырҭ аепитетқәа-
гьы. Иаҳҳәап, иаҳа, еиҳаны иуԥыло: Гәында-ԥшқа, Гәында- 
шеишеи, нарҭаа раҳәшьазаҵә, Гәында-ԥшӡа (Нарҭаа... атом 

7). Текстқәак рҿы Гәында Сасрыҟәа иан лакәны (Нарҭаа… 
атом 1), ма Нарчхьоу дианны (Нарҭаа… атом 5), данцәы-
рҵуагьы ыҟоуп, аха уи лассы-лассы аҭыԥ зауа традицианы 
иҟам. Еиҳараӡак Гәында-ԥшӡа даарԥшуп зашьцәа зыхӡыӡа-
аны, баҩлашала идырчо, абааш хьыҵәцара иқәыртәаны иры-
моу аӡә лакәны. Ари аганахьала Гәында-ԥшӡа типологиала 
имҵадырсырц иҟоу аԥҳацәа, аеҳәшьцәа дрышьашәалоуп. 
Ҳәамҭақәак ирныԥшуеит Гәында, лыԥшӡара адагьы, амч 
ӷәӷәа шлылаз. Иаҳҳәап, илақәԥан дказыжьуа ида уаҩы ды-
шицымцо ҳәа аҿаҭахьа лықәын, дызиааиуаз зегьы рыхқәа 
хыҵәҵәаны аҵәҩан иахалыргылон; Ханиа лымҵарсра иазку 
аҳәамҭаҿы ақәылаҩцәа шьхәала драбашьуеит.

Гәында-ԥшӡа лхаҿсахьа цәырҵуеит аԥсуа нарҭтә ҳәамҭақәа 
рсиужеттә цәаҳәақәа ҩба рҿы. Акы – афырхаҵаратә мҵарсра 
атема иаҵанакуа, аепикатә шьаҭа хаҭа змоу ҳәамҭоуп, аҩбатәи 
– аҵашьыцра иазку анашанатә лакә аныррала ишьақәгылоу 
ҳәамҭоуп. Актәи асиужет иаҳа ихадароуп нарҭаа репос аҿы, 
насгьы аԥсуааи аубыхцәеи рфольклор иаҳа иазҷыда роуп. 
Нарҭаа репос аҿы ари аҳәамҭа сиужет рацәала еилақәоу иреи-
уоуп. Араҟа Гәында-ԥшӡа лхаҿсахьа лара дзызшаз, дызҳәаз 
Хәажәарԥыси мчыла дымҵазырсыз Нарчхьоуи рхаҿсахьақәа 
иузрыцрымхуа ирыцуп. Рхаҿсахьақәа сиужеттә цәаҳәа ха-
дак аҿы еиццәырҵуеит, дара рахьтә ихадароу аперсонажгьы 
иалкаара уадаҩуп. Иара арҿиамҭа афабула злашьақәгылоу 
ахәҭақәа, асиужет маҷқәа еиуеиԥшымкәа, зны-зынлагьы 
хаз игоу ҳәамҭақәаны иҟалар алшоит. Аҳәамҭа ажәабжьҳәаҩ 
дызлалаго ахәҭа аперсонаж (Нарчхьоу, Гәында-ԥшӡа, ма 
Хәажәарԥыс) атекст зегьы ихадоу хаҿсахьаны дагәылсуеит. 
Арҿиамҭаҿы зегь реиҳа ихадароу хәҭақәаны иҟоуп, хымԥада, 
Гәында-ԥшӡа лҳәара, лымҵарсра, Нарчхьоуи Хәажәарԥыси 
реисра, афырхацәа рхаҳәхара. Абри асиужет адунеитә фоль-
клор аҿы афырхаҵаратә ԥҳәысаагара атема иазку арҿиа-
мҭақәа рахьтә даара узызҿлымҳахаша епикатә версиоуп. 
Ара иҟоуп аԥҳәызба лҳәара (Хәажәарԥыс Гәында-ԥшӡа дыл-
иааины, дҳәаны дцоит), лымҵарсра (иҳәаны итәаз Гәын-

да-ԥшӡа Нарчхьоу дымҵаирсуеит), лгаразы афырхацәа (ды-
зҳәази дымҵазырсзи) реибашьра. Аха Гәында-ԥшӡа аӡәгьы 
дианахаӡом: Саҭанеи-Гәашьа лдоуҳала (ма Хәажәарԥыс 
иан лышәи ала), Нарчхьоуи Гәында-ԥшӡеи ҳашҳатәара хоит 
(ихаҳәхоит), Хәажәарԥыс дхәажәахоит. Вариантқәак рҿы 
Гәында-ԥшӡа ашьхақәа дрынцәахәны, Анана-Гәында лакәны 
дҟалоит (Нарҭаа… атом 5).

Гәында-ԥшӡа илызку аҩбатәи асиужеттә цәаҳәа алакә аны-
рра амоуп, аԥҳәызба лҭацацәа лыҵашьыцны дыршьырц иша-
лаго иазкуп. Аха аҭацацәа ргәы иҭаркыз рзынагӡом, Гәын-
да деиқәхоит, даргьы ахьырхәхоит (Нарҭаа… атом 5). Ари 
аҳәамҭа, нарҭаа репос ишаланагалахьоугьы, ишлакәтә сиу-
жету ҩашьаӡом, Гәында-ԥшӡа лхаҿсахьа иацымкәа, хаз игоу 
лакәны ианцәырҵуа маҷӡам.

1.9.11. Гәыҭсакьа / Гәыҭсакь – нарҭаа рашьа, алафҳәаҩ. 
Аԥсуа нарҭтә епос аҿы ари аперсонаж иалкаау ҳәамҭақәак 
иара мацара изкны иҟаӡам, епизодла (дцәырҟьа-цәырасуа) 
дуԥылоит. Ихаҿсахьа ҷыда ҟазшьаны иамоуп ацәыҵагыз-
малра, алафҳәара, ақьачақьра, аиумор, аичырчара, еиҳараӡак 
Сасрыҟәа ихыччара, аҵәилаҵара (иаҳҳәап, амцаагара иаз-
ку асиужет аҿы иара дныжьны хьыӡрацара ицаз Сасрыҟәа 
иашьцәа данрыхьӡазтәи аепизодқәа рҿы, Сасрыҟәа иашьцәа 
аԥҳәыс-омага лҿынтә ианеиқәирхо иазку асиужет аҿы уҳәа). 
Уи аганахьала Гәыҭсакьа ихаҿсахьа маҷк иашьашәалоуп  
ауаԥс нарҭтә епос аҿы Сирдон абызцәгьа ихаҿсахьа, аха усҟак 
еиҵыхны иҟам уи изку аепизодқәеи амотивқәеи, иаҳҳәап, 
аирландцәа рсагақәа рҿы Брикрен ироль еиԥшны.

Афырхаҵа ихаҿсахьа аҷыдарақәа ихатәыхьӡи уи авари-
антқәеи ирныԥшуа иҟоуп. Еиҿшәырԥш: Гәыҭсакьа / Гәыҭ-
сакь / Гәыҭсаҟьа, Баша-мақар Гәыҭсаҟьа, Гәыҭҳаҟь, Нарҭ Са-
кьа, Ҿапаҟьа (Нарҭаа… атом 7). 

 
1.9.12. Дыд (Дыид) – аԥсуа нарҭтә епос афырхаҵа; дцәы-

рҵуеит афырхаҵаратә ԥҳәысаагара иазку сиужетк аҿы. Дыд 

иԥҳәысаагара иазку нарҭаа рҳәамҭаҿы иуԥылоит амифоло  г иатә 
маҭы / агәылшьап / адауы иаҿагылан ақәԥара иазку архаикатә 
мотив (АТ 300) иатәышьҭроу ахәҭақәеи аепизодқәеи.

Дыд амҩа дшықәыз, Лӡаа ақыҭа даналсуаз, аӡыхь / аӡи-
ас аҿы длықәшәоит Лӡаа / Лыӡаа / Мӡаа рышьҭра еиуаз аԥ-
ҳәызба. Афырхаҵа аԥҳәызба бзиа дибоит. Дшыхынҳәуа агә-
ра лырганы, хьыӡрацара амҩа дықәлоит. Дхынҳәны дшаа-
уаз, Бзыԥ аӡиас данааҽԥынгыла, игәеиҭеит аӡиас нырцә 
абылра ишаҿыз. Аӡы дырны ҭакәажәык лҿы днеиуеит. Уи 
иагьиалҳәоит Лыӡааи рыӡӷаб дымҵазырсырц иааз Аҟәлан 
Аҟәларқьарии / нхыҵтәи ари / аурыс ҳәынҭқар иҷкәыни 
еиҿа гылан аибашьра ишаҿыз. Дыд иуапа нкаршәны днықә-
иан дыцәоит. Данҿыха, аҭакәажә илырхиаз ихәы ыфаны, бзиа 
иибаз аӡӷаб дымҵазырсыз дрышьҭалоит. Афырхаҵа ақәылаҩ 
шьакаҭәарада дииааины, бзиа иибаз аԥҳәызба ԥҳәысс дигоит 
(шәахәаԥш Нарҭаа… атом 6).

Аҳәамҭа иалоу аперсонажцәа рыхьӡқәа ирышьашәалоу 
еи уеи ԥшым аҭоурыхтәи агеографиатәи ҭыԥқәа (иаҳҳәап, ато-
понимқәа Аҷандара, Дыдрыԥшь, Лӡаа) агәылоуп. Афырхаҵа 
хада ихьӡ Дыд, ажәабжьҳәаҩцәа, Аҷандара ақыҭа ашьха ҳа-
рак Дыдрыԥшь иқәгылоу Дыдрыԥшь-ныха (адыдра-ныха) 
иадырҳәалоит. Аԥсуаа агәра зларго ала, Дыдрыԥшь-ныхеи 
Лӡаа-ныхеи еиҿцаауеит. Убри иахҟьоит ҳәа рыԥхьаӡоит Дыд 
Лӡааҟа (иабхәараа рахь) ицара. Ари агәрагара аепикатә сиу-
жет анцәахаҵаратә мифологиатә сиужет иашьашәаланы иҟа-
наҵоит.

Аҭҵаараҿы гәаанагарак злаҟоу ала (Ш.Хь. Салаҟаиа), ари 
асиужет ихьшәоу аамҭазтәи атәымтәылатәи ақәыларақәа 
ирызку аҳәамҭақәа акыр ирышьашәалоуп, уантәи нарҭаа ре-
пос иаланагалаз рҿиамҭоуп (Салакая 1969: 407). Даҽа гәаана-
гарак излаҳәо ала (В.Г. Арӡынба), асиужет имаҷымкәа афы-
рхаҵа имҩеи, адыди, аӡы арреи уҳәа зныԥшуа ажәытә мифо-
логиатә мотивқәеи аепизодқәеи агәылоуп (Ардзинба 1985:  
136, 140).

Аиашазы, адәахьала уахьахәаԥшуа, аҳәамҭа афабула акы-
рӡа ирышьашәалоуп еиуеиԥшым аиҿагыларақәа ирызку афы-
рхаҵара-ҭоурыхтә ҳәамҭақәа. Уиадагьы, афырхаҵеи аԥҳәыз-
беи аӡыхь аҿы реиқәшәара алирикатә цәаҩа анубаауа иҟоуп: 
«Лыӡаа дрыман иаҳәшьак, аха ашьеи ахшыи ааилаҭәуа, 
лыԥшра, лсахьа, лаура, лыҭбаара, днаӡа-ааӡаны, зынӡа ссирӡак 
лакәын. Ахьшь аҭыҩра иааҭԥраауа даҩызан, лылақәа амаахыр 
еиқәаҵәа аиԥш иахҭоу, ичча-ччуа, иаартәырымтәрыдаз!» 
(Шакрыл 1961: 146). Аха абри «аҭоурыхтә», «алирикатә» 
цәаҩа иаҵаҵәахуп асиужет архаикатә структура, хылҵшьҭра-
ла аӡы аԥшәымас иамоу агәылшьап, ма адауы ирҿагылан 
рақәԥара амотив аҟынтә зхы зкуа (Джапуа 2010: 28–30).

Аԥҳәызба ԥшӡа аӡыхь аҿы лнеира амотив иугәаланар-
шәоит агәылшьап иарҭарц аӡахьы инарго аԥҳәызба лхаҿ-
сахьа. Насгьы аӡи (нарцәытәи адунеи ахь аара иасимволны), 
аҭакәажәзаҵәи (иҟалаз арыцҳара атәы афырхаҵа иазҳәо), 
афырхаҵа ицәареи (агәылшьап ақәԥара, ашьра аламҭа-
лаз) рмотивқәа функциала ирықәшәоит аӡыхь иаԥыратәоу 
агәылшьап ақәԥара иазку асиужет иатәышьҭроу аҭыԥқәа.

Ақәылаҩцәа имҵадырсыз, афырхаҵа игәы зызцаз, иҳәан 
имаз аԥҳәызба лхақәиҭтәреи амҵарсҩы ииааиреи рмотивқәа 
цәырҵуеит арыцарра зныԥшуа ҭоурыхтә ҳәамҭак еиԥш. Ах-
ҭысқәа ҭынч мҩала, дипломатиала ихыркәшахоит: амҵарсҩы 
дҭаслымхеит, нарҭаа иреиуаз афырхаҵа иҿы аус шимаз анеи-
ликаа. Абри асиужет иашьашәаланы, нарҭаа рҳәамҭақәеи 
афырхаҵаратә лакәқәеи рҿы иаҳԥыло адгьыл аҵан агәылшьап 
шьны, аӡы ахақәиҭтәра (убриалагьы аӡӷаб леиқәырхара) иаз-
ку архаикатә текстқәа рҿгьы зны-зынла агәылшьап (ма ада-
уы) дзықәшәаз Сасрыҟәа шиакәу анеилнакаалак, ахала аӡы 
иаԥырҵуеит.

Ишаабо еиԥш, Дыд иԥҳәысаагара иазку аҳәамҭа амифоло-
гиатә реконстуркциа ицәырнагоит асиужет агәылшьап / ада-
уы рабашьра иазку архаикатә мотивқәа шьаҭас ишамоу.

1.9.13. Зарҭыжә – аԥсуа нарҭтә епос аперсонажцәа дыр-
уаӡәкуп, нарҭаа рыхьча ҳәа дыԥхьаӡоуп. Ихьӡ хыԥхьаӡара ра-
цәала иацу аепитетқәа рахьтә иаҳа лассы-лассы ицәырҵуеит: 
нарҭаа рыхьча / рыжәхьча, зынӡа имаҷны – Гьагәаа рҽыхьча. 
Зарҭыжә анаҩс нарҭаа рыхьча даҽа хьӡык анимоугьы маҷӡам. 
Иаҳҳәап: Сарҭыжә, Хәарҭыжә, Иарчхьоу / Ерчхьоу / Уарчхьоу 
/ Арчхьоу / Арџьхьоу / Нарчхьоу / Нарџьхьоу / Наџьхьоу, Уар-
чан, Селықә, Аҭлагәыца / Аҭларгәыца, Аҭлауаз / Ҭлауаз / Ҭла-
уаз Наҭиныз, Хапаҷа / Хампаҷа, Ныз, Нузџь, Гәыз, Ерыза / 
Иырыза / Иырмыза / Мырза / Маза, Гьагә, Нарҭуз / Нарҭуж, 
Уыжа, Бжаҩа-Бжаӡа, Баҭаҟәа / Нашбаҭаҟәа, Баҭырбеи, Гәыҭ-
сакьа, Хабыгә, Хабаҟә, Ҟаинагә (шәахәаԥш Нарҭаа… атом 7).

Мамзаргьы ус зеиԥш хьӡыла ианиԥхьогьы маҷӡам: нарҭаа 
рыхьча / ахьча / ажәхьча / арашьхьча / аҽыхьча / нарҭаа рыцәхьча 
/ ауасахьча / аџьмахьча, адауы / адоумыжьха, абна уаҩы, ахьчажә, 
Сасрыҟәа иаб уҳәа иҵегьы (шәахәаԥш Нарҭаа... атом 7).

Зарҭыжә нарҭаа рыхьча ихьӡуп, аха уи ихьчара, арахә рымҩаԥ-
гара мацара иазку ҳәамҭакгьы ыҟаӡам. Ихаҿсахьа зегь рыла 
ихаҭәааны, ихадароу персонажны дахьцәырҵуа Сасрыҟәа иира, 
нас уи лассы-лассы иацло амцаагара иазку аҳәамҭақәа рҿоуп. 
Аԥсуа нарҭтә епос аҿы Саҭанеи-Гәашьеи иареи аӡиас нырцә- 
аарцә «реиқәшәара» даараӡа ихаҭәаан, исахьаркны ицәырҵуеит. 
Хаҭала ахьча ихаҿсахьа ҭыз ҵааз В.Г. Арӡынба ииашан ишазгәеи-
ҭо еиԥш, иара даҽа ду неик дшатәышьҭроу ҩашьаӡом (Ардзинба 
2006). Уи ус шакәу зныԥшуа аҷыдарақәа маҷымкәаны ицәырҵ-
уеит Сасрыҟәа иира иазку аҳәамҭа авариантқәа рҿы. Иаҳҳәозар, 
аӡнырцә дахьыҟоу, арахә дахьрылаиоу, ицәашьа (деи ҩырҿахә), 
иҭеи ҭыԥш («иџьымшь ахәы кыдыссыла»), иқәыԥхо, ила хпы-
жқәа ирҭаҷҷо, аӡаарцә зҽызкәабо Саҭанеи -Гәашьа илхылҵуа 
алашара, ихаҵара («бахәызар – ирацәалшьеит, шәаԥыџьаԥзар – 
иҟәнылшьеит») уҳәа убас егьырҭгьы.

Зарҭыжә нырцәтәи (нарцәытәи) адунеи дшатәу рныԥш-
уеит аепикатә текстқәа рҿы иаҳԥыло еилоу аепитет еицааи-

рақәагьы: нырцә иаваз нарҭаа рыжәыхьча, Ҟәбина нырцә зы-
рахә зырҳәуаз хаҵа бааԥсык. 

Зарҭыжә ихаҿсахьаҿы ихадароу аира акульт ауп, аарцәтәи 
(аарцәытәи) аепикатә дунеи иатәу Саҭанеи-Гәашьагьы аӡыԥ-
шаҳәахьы дхахо дызцо ахьча диқәшәаразоуп. Абарҭқәа зегьы 
рышьаҭала иуҳәар ҟалоит «ахьча» ҳәа ажәабжьҳәаҩцәа иззы-
рҳәо ихаҿсахьа иаҵаҵәаху амифологиатә маҭы (агәылшьап, 
адауы) ауп ҳәа. Адунеитә мифологиаҿы аӡиас ахықә иа-
моу амаҭ ахаҿсахьазы ихадароуп аира акульт. Ус иагьыҟоуп 
нарҭаа репос аҿы (шәахәаԥш: Ардзинба 1985; Джапуа 2003: 
29–47; Джапуа 2016а: 95–109).

1.9.14. Зылха – нарҭаа рашьа, ашәарыцаҩ ҟаза Кәын 
(Хнышь, Хабаџьа, Нарчхьоу, Ҭаӡыӡ, Ҭаҭраз, Базала, Анарҭаа 
Алиас, Ҷаҭанаа Хәыхә, Цәыцә) ԥҳәысс иааигаз аҵан раҳәшьа.

Зылха лхаҿсахьа цәырҵуеит аԥсуа нарҭтә епос афыр-
хаҵа Цәыцә изку аҳәамҭақәа рцикл аҿы (Нарҭаа… атом 4). 
Ацикл злашьақәгылоу асиужеттә цәаҳәақәа ҩба лара ихада-
роу персонажны дрылоуп: 1) Цәыцә иишьеи, ифырхаҵаратә 
еизҳашьеи, ихәыҷреи; 2) Цәыцә абаа шигаз.

Цәыцә иира иазку аҳәамҭақәа рҿы ашәарыцара иазҟазаз 
нарҭаа рашьак (Кәын, ма даҽаӡәы) дшышәарыцоз, иабџьар 
зқәикыз ашәарах иара иаԥхьа аҵан ишьуеит. Анарҭ ари аҵан 
ихәыҷышьеи, иласышьеи, иӷәӷәашьеи џьашьаны, аҩныҟа 
дахьиццаз, аҵан раҳәшьа Зылха дигәаԥханы ԥҳәысс дааи гоит. 
Данааигоз ажәа лиҭоит – «аҵан ччиақәа рҭыԥҳа» ҳәа шлеи-
мҳәо азы, аха ԥыҭрак ашьҭахь, лара лцәалтәымкәа дшыҟаз, 
иажәа анеилеига, Зылха лымгәа аарҟьаны ахәыҷы днаимҵар-
шәны, лашьцәа рахь дцоит.

Цәыцә изку аҳәамҭақәа ирныԥшуеит Зылха лхаҿсахьа 
ахатәы ҷыдарақәа. Уи аҵан драҳәшьоуп, лоура кьаҿуп, аха 
ԥҳәызба ԥшӡоуп. Еиҿшәырԥш лыхьӡ иацу аепитетқәа: Зыл-
ха-ԥшӡа, аҵан раҳәшьа Зылха-ԥшӡа (Нарҭаа… атом 4); амч 
ҷыда лылоуп, дыӷәӷәоуп, хаҭала ахахара, асра дазҟа зоуп 

(дансуа, данхахо, аҵан рбаа хыџхыџуеит, ашьҭыбжь цәгьа-
хоит, нарҭаа рҿы данаарга, лчара ашьҭахь шә-цәык рцәа иалх-
ны нарҭаа ампыл рзыҟалҵеит); лгәыжәла бааԥсуп (лхаҵа да-
нигоз илиҭаз ажәа данеижьа, мышкгьы илмычҳаит, лцәа иалаз 
лхәыҷгьы лхаҵа димҵаршәны дцоит, ддырхынҳәырц илышьҭа-
лан ианнеигьы, дхьаԥшны дрыхәаԥшӡом); лыҷкәын Цәыцә 
иԥсҭазаара мҩақәылҵоит, иаҳҳәап, Саҭанеи-Гәашьа Сасрыҟәа 
дшихылаԥшуеиԥш (нарҭаа аԥшқа иааӡашьа ианақәымшәа, 
лара иралҳәоит аџыр иҿаҵара иалагарц, Цәыцә гашьа змам 
абаа игаразы данцо, лара амҩан диԥылан ихаҵашьа гәалҭоит, 
абаа агашьа амаӡақәа иҵалҳәоит, лара илҭаз анашанатә џьаҟәа-
ла аиааира игоит).

Аепос аҿы аперсонаж лыхьӡ еиуеиԥшым авариантқәеи 
аверсиақәеи аманы ицәырҵуеит: Зылха, Ӡыуха, Зылфа, Асиа 
(Нарҭаа… атом 7). Датәамбакәа лыхцәажәараан, Зылха- ԥшӡа 
аҭыԥан ицәырҵуеит даҽа епитетқәак, иаҳҳәап: аҵан рҭыԥ-
ҳажә, аҵан ччыиақәа раҳәшьа, аҵан цәыиккқәа рҭыԥҳа, аҵа-
наажәқәа рҭыԥҳа, аҵан рыҭԥҳа цәыгь, аҵан рыҭԥҳа, ацәыр-
шәага, ацыиган цәыршәага (Нарҭаа… атом 7). 

Зылха лхаҿсахьа ахылҵшьҭра еиуеиԥшым агәаанагарақәа 
цәырнагоит. Ганкахьала, ари апатриархалтә аамҭазы иаԥҵоу 
хаҿсахьоуп (Салакая 1976: 58), даҽа ганкахьалагьы, лара 
лхаҿсахьа ианубаалоит Кавказ еиуеиԥшым ажәларқәа рми-
фологиаҿы ашәарыцаҩ ашәарах изҭо, ашәарах ирхылаԥшуа 
абна ҳәсақәа рҟазшьақәа (Аншба 1982: 106–112). Нарҭаа 
репос аԥсуеи, абазеи, адыгеи, ауаԥси, аҟарач-балҟартәи 
версиақәа рҿы аҵан раҳәшьа лхаҿсахьа аарԥшышьа акыр 
еишьашәалоуп (Нарты… 1975: 280–306; Нарты… 1974: 268–
272, 275–278; Нарты… 1989: 100–108, 149–156, 190, 221, 234, 
245–248, 252–258, 296–298, 301–314; Нарты… 1994: 311–328, 
332–334, 456–462).

1.9.15. Қьаҭауан – нарҭаа рашьа, аҿарпын / аԥхьарца / ашәа 
аԥызҵаз; аибашьҩы (еибашьрала ауаа рықәхра аанызкылаз).

Аԥсуа нарҭтә епос аҿы Қьаҭауан изку аҳәамҭақәа ҩ-сиу-
жеттә версиак рымоуп. Џьарак афырхаҵа аҿарпын, аԥхьарца, 
ашәа аԥхьаӡа иаԥызҵаз аӡәы иакәны даарԥшуп, даҽаџьара 
– деибашьыҩны (аибашьра аанызкыло иакәны) дцәыргоуп 
(Нарҭаа… атом 6). Афырхаҵа ихьӡгьы (ихаҿсахьа ахаҭагьы) 
еиуеиԥшым авариантқәа амоуп: Қьаҭауан / Қьаҭауана / Қьаҭ-
уан / Қьеҭуан / Қьаҭуана, Рыд / Рыдба Қьаҭуана, Хмышь, Мах-
суҭ, Хабаџьа, Цәыцә, Аԥхьар, Цар, Зарҭыжә, ма ус – анарҭаа 
рыхьча, ауасахьча, хаҵа бзиак (Нарҭаа… атом 7).

Авариантқәа иаҳа иахьырацәоу афырхаҵа аҿарпыни, аԥ-
хьарцеи, ашәеи дахьраԥҵаҩу ауп. Насгьы арҭ авариантқәа 
аверсиақәа рылҵуа аҟынӡа иахьеиҩыгоу рацәоуп, еиҳаракгьы 
аҳәамҭақәа зыдҳәалоу афырхацәа хьӡылагьы хаҭалагьы иа-
неиԥшым. Зегь ирзеиԥшу ҟазшьоуп афырхаҵа ианакәзаалак 
арахә дрыцны, дыхьчаны дахьцәыргоу. Араҟа уи даарԥшуп 
ҿыцаԥшьгаҩны, культуратә фырхаҵаны.

Афырхаҵа еибашьрала ауаа рықәхра шааникылаз иазку 
аҳәамҭаҿгьы Қьаҭауан (иабду ихшыҩ иабзоураны) дцәырҵ-
уеит аԥхьаӡа акәны ауаа реибашьра аанызкылаз, ажәлартә 
дипломатиа аԥшьызгаз аӡәы иаҳасабала.

1.9.16. Сасрыҟәа иаҳәа – Сасрыҟәа афырхаҵа иаҳәа афы-
рхы иалхын. Аԥсуа нарҭтә епос аҿы Сасрыҟәа иаҳәа шиоуз 
иазку асиужет хазы игоу ҳәамҭаны, иара убас, егьырҭ асиу-
жетқәа ирыланы ицәырҵуеит аепос аҿы. Уи аҵакы злаҟоу ала, 
Сасрыҟәа дшыцәаӷәоз, ацәқәа игәы рзыԥжәаны, нышәгәалк 
аашьҭхны иргәыдиҵеит. Изаахаз ацә иақәшәаз анышәгәал 
алҟьаны икаҳаит, иаргьы аԥсы аахыҵит. Ари џьазшьаз Са-
срыҟәа анышәгәал данахәаԥш, ишфырхыз идырит. Уи иалх-
ны Аинар-жьи Сасрыҟәа аҳәа изыҟаиҵеит (Нарҭаа… атом 1). 

Аепос абазеи адыга версиақәеи рҿы Сосруко иаҳәа ҷы-
дала иӷәӷәоу ачаала аҿы иалхуп (Нарты… 1975: 314–317; 
Нарты…1974: 192–194), ауаԥсаа рҿы – ажәҩан аҟынтә илеиз 
аиха (Нарты… 1989: 456–458), аҟарач-балҟар нарҭтә верси-

аҿы акәзар, Иориузмек иаҳәа мацара акәым, иара ихаҭагьы 
аҵыхәа змоу афырхы дахылҵит (Нарты… 1994: 308–309).

Аԥсуа нарҭтә епос аҿгьы Сасрыҟәа иираан ахаҳә иақәшәо 
ахьча «ихҿа» идыды-мацәысха иаауеит, Аинар-жьи ахаҳә иа-
лихуа ауаҩсахьа иахылҵуа аԥшқагьы уаҩы дизымкуа, амца 
аасҭа дцан, Аинар-жьи диӡрыжәаанӡа кышьа имамызт. Аԥ-
суа-адыга нарҭтә епос аҿы, В.Г. Арӡынба ишазгәеиҭоз еиԥш, 
афырхаҵа афырхы далырхуашәа ауп иишьа шыҟоу (Ардзинба 
1988: 270–271). Арҭ амотивқәа ирныԥшуеит афырхы (аиха) 
ажәҩантә лагамҭа шамоу. Уи еиҳагьы еизааигәанатәуеит аԥ-
суа-адыгааи ахатт-хеттааи ржьиратә традициақәа (Ардзинба 
1988: 270–273).

1.9.17. Ханиа – аԥсуа нарҭтә епос аҿы зымҵарсыҩцәа ир-
иааиз аԥҳәызба. Ханиа илызку аҳәамҭа авариантқәа рацәаӡам. 
Лыхьӡ еиуеиԥшым аепитетқәеи авариантқәеи амазар ауеит: 
Ханиа / Ханыиа, Аиргьаа рҭыԥҳа Ханиа, Аиргь-ԥҳа Ханиа, 
Аергь раҳәшьазаҵә, Рашь.

Асиужет аҵакы злаҟоу ала, нарҭаа раҳәшьаԥҳа Ханиа 
дызгәаԥхаз Хәаша захьӡыз арԥыс хаала даницымца, мачыла 
дымҵаирсырц иақәкны, ар иманы длықәлоит. «Сҭыԥ сахи-
мырԥакәа сиццом» лҳәан, лҭыԥ дахирԥарц даналага, бгыӡра 
лабала дисны дкалыжьуеит. Гәында-ԥшӡа длыцырхырааны, 
ар драбашьуеит, дагьыриааиуеит (Нарҭаа… атом 6).

Ханиа лхаҿсахьа типологиала кавказтәи афольклор ибзиа-
ны иадыруа аҳәса еибашьыҩцәа рхаҿсахьа иашьашәалоуп.

1.9.18. Чамаз (Ачаи-иԥа Чамаз) – нарҭаа рҿы заб ишьа 
зуз афырхаҵа. Аперсонаж изку аҳәамҭа хыԥхьаӡарала даара 
имаҷны ианҵоуп (ма еиқәхаз маҷуп) аԥсуа фольклор аҿы. 

Асиужет злаҟоу ала, Чамаз иаб Ачаи нарҭаа рхы дагоит. 
Данԥсуаз, зцәазтәымкәа иҟаз иԥҳәыс илабжьигоит, илауа 
ахшара дԥахозар, Чамаз ихьӡылтәырц, иҽыжәла лмырӡырц, 
дандухалак икәадыри иабџьармаҭәеи иара илҭарц. Лара ус 

иагьыҟалҵоит. Чамаз нарҭаа рахь шьоура ддәықәлоит. Хҩык 
нарҭаа аӡәаӡәала ацҳаҿы драбашьуеит. Рыхҩыкгьы шьны, 
хьыӡла-ԥшала ишьҭахьҟа дхынҳәуеит (Нарҭаа… атом 6). 

Ари аҳәамҭаҿы нарҭаа адауцәа рҭыԥ ааныркылоит. Аепо-
си анашанатә лакәи ирзеиԥшу асиужет (афырхаҵа адауцәа 
рҿы ишьа шиуа) ара даҽакала еиҭарсуп.

Аепос егьырҭ амилаҭтә версиақәа рҿы Чамаз ишьашәалоу 
фырхацәақәоуп, иаҳҳәап: Ацамаз (ауаԥсаа), Ашамаз (ады-
гаа), Ачемез (абалҟарцәеи аҟарачцәеи). Арҭ аверсиақәа рҿы 
афырхаҵеи ихаҿсахьа иадҳәалоу аҳәамҭақәеи иаҳа еицыр-
дыруа иҟоуп, аԥсуаа рҿы аасҭа ирылаҵәоуп (Нарты… 1974: 
130–153, 282–307; Нарты… 1994: 259–274, 546–571; Нар-
ты… 1989: 315–349).

1.9.19. Шьаруан – нарҭаа раншьа иԥа, Алдызаа рцынҵәа-
рах. Аԥсуа нарҭтә епос аҿы афырхаҵа ихьӡ еиуеиԥшым ава-
риантқәеи аверсиақәеи аманы ицәырҵуеит. Иаҳа лассы-лас-
сы – ихьӡ ижәла (ишьҭрахьӡ) ацны (Алдыз / Елдыз Шьаруан), 
ма ижәла ахала (Аелдыз / Елдыз), мамзаргьы егьырҭ аепи-
тетқәа ацны (Аелдыз-ҷкәын, Елдызаа рхәыҷы) иаҳԥылоит. 
Урҭ асинонимқәа рхыԥхьаӡара 60 рҟынӡа инаӡоит (Нарҭаа… 
атом 7). Зны-зынла афырхаҵа ихьӡ иацу аепитетқәа ибзиан 
ирныԥшуеит ихаҿсахьа ахылҵшьҭра, аҭоурых: Ҭхәазаа реи-
базаҵәы, Ҭхәазаа рцынҵәарах, Ҭхәазаа рабиԥазаҵә. 

Афырхаҵа ихьӡ иадҳәалоу асиужетқәа рахьтә ихада-
роуп иабацәа ршьоуреи афырхаҵаратә ԥҳәысаагареи. Шьар-
уан диаанӡа иабацәа, иабшьҭра зегьы адауцәа иқәырххьан. 
Зцәазтәымкәа инхаз ҭацак лҿынтә иара диуеит. Иабацәа ршьа 
шумыз аниаҽԥнырҳәа, иҟалаз иан лҿынтә еилкааны, амҩа 
дықәлоит. Иан (ма иабԥса) ишиабжьылго ала, нарҭаа рҿы даа-
уеит, Сасрыҟәа диманы шьоура дцоит (мамзаргьы ашьоураан 
Сасрыҟәеи иареи еиниоит). Адауцәа быжьҩеишьцәа нырҵәа-
ны, иабацәа рҳәаҭҳа ирхынҳәуеит. Ари асиужеттә хәҭа адау-
цәа рабашьра иазку афырхаҵаратә лакә акыр еиԥшуп. Анаҩс 

афырхаҵа зсахьа ибаз аԥҳәызба фырхаҵарыла дымҵарсны 
дааигоит (Нарҭаа… атом 6).

Шьаруан ихаҿсахьа злашьақәгылоу аепикатәи алакәтәи 
сиужетқәеи амотивқәеи бжеиҳан еицны ицәырҵуеит нарҭаа 
репос аҿы. Шьаруан изку аҳәамҭақәа рцикл акыр еиҵыхуп 
аԥсуа нарҭтә епос аҿы. Ус иҟоуп аепос абаза версиаҿгьы 
(Нарты… 1975: 267–273, 306–313). Ари ацикл еиҳагьы аҿиа-
ра амоуп апатриархалтә епоха неиҵыхны изныԥшуа ауаԥсааи 
адыгааи репикатә версиақәа рҿы, даҽа фырхацәақәак иры-
дҳәаланы (Нарты… 1989: 49–69, 298–301, 315–331, 425–438, 
466–469; Нарты… 1974: 229–233, 240–242, 274–278, 282–307, 
313–318, 319–322, 382–384, 392).

2012–2013



2. АӠЫРГАРАҚӘЕИ АГӘААНАГАРАҚӘЕИ

2.1. АԤСУА ФОЛЬКЛОР АЛАБОРАТОРИА ААРТРА 
ИАЗКНЫ

Зегьы ирдыруеит ҳәа сыҟоуп, аҭҵаарадырра сахьаркыратә 
хаԥшьгарам, хыҭҳәаам. Иамазароуп изықәгылоу ашьаҭа-
гьы, изхылҿиаауа адацқәагьы. Агуманитартә ҭҵаарақәагьы 
иахьатәи ҳдунеи аҿы иаҳа-иаҳа аналитикатә знеишьақәа 
шьҭыркаауеит. Убриазы Д.И. Гәлиа ихьӡ зху Аԥсуаҭҵааратә 
институт аҿгьы ихацҳаркит алабораториатә усура. Иахьа 
иалкаан исҳәар сҭахын аԥсуаа рфольклор аизакырҭатә ҭыԥ 
ҳәа еиҿаҳкааз закәу, хықәкыс иамоу.

Аԥсуа жәлар рдоуҳа ҳәаа амаӡам, иҭбааҭыцәуп, иҵаулоуп. 
Адоуҳа лыман, лҿаҳәатәы ҟалон нарҭаа ран Саҭанеи-Гәашьа-
гьы. «Ажәлар луанытә иқәыԥсычҳар амшын ҭадырбоит» 
рҳәоит аԥсуаа. Аԥсуаа абас рхи-рымчи рыгәра дзыргаз рдоу-
ҳа ибзиаӡан еиқәнархоит рҿаԥыцтә фольклор. Абарҭ ҳдоуҳатә 
рҿиамҭа ссирқәа, наунагӡа реиқәырхаразы, ҭҵаарадыррала 
ииашан, рыԥсабара хаҭа иалымхыкәа ианҵалатәуп, текстоло-
гиала ииашангьы иҵәахлатәуп. Абриоуп ҳфольклортә лабо-
раториа ҳәа сызҿу аԥхьаӡатәи ахықәкы хада.

Аԥсуаа рҿаԥыцтә рҿиамҭақәа реизгареи, рҭыжьреи, 
рыҭҵаареи рзы иҟаҵоугьы маҷӡам, аха ианҵоу аматериалқәа 
рахьтә бжьыла, магнитофонла ишьҭкаау зынӡа имаҷуп. Урҭ 
зегьы џьарак еизакны, ҭыԥк рыҭатәуп, атекстологиатә хәшьа-
ра бзиа рзыҟаҵатәуп. Абригьы анаҩстәи ҳхықәкоуп.

Жәытәнатә аахысгьы, аматериалқәа ранҵара ҳалагаанӡа-
гьы, аԥсуаа иҳаман ажәабжьҳәаҩцәа ҟазацәа, ацәажәаҩцәа. 
Урҭ рҟазара рымдан иаазго маҷыҩӡам иахьагьы. Убарҭ зе-
гьы иахьынӡауа ирдыруа нагӡаны рырҳәашьа аформақәа 
ӡбатәуп. Иҭҵаатәуп аԥсуа жәабжьҳәаҩцәа дуқәа рхаҭара, рҟа-
зара, рцәажәашьа, рхәыцшьа, рыҩныҵҟатәи рдунеи. Маадан 
Сақаниеи Ҟасҭеи Арсҭааи уҳәа реиԥш адуқәа ҳдоуҳатә ԥсҭа-

заараҿы рҭыԥ мҩашьо иҟазароуп. Рҭоурыхқәа ҩны ахәыҷқәа 
идырҵалатәуп. Уимоу, ицәгьаӡамызт «Аԥсны жәлар ражәаб-
жьҳәаҩ» ҳәа аҳаҭыртә хьӡы аԥҵара иазхәыцзаргьы. Абарҭгьы 
ҟаҵатәны ҳаԥхьаҟа ишьҭоуп.

Анаҩс, жәларык рҿахәы рҿыхра ус иаумариаху. Афоль-
клор ҭызҵаауа рнаҩсангьы, ари аус, ахәыҷы инаиркны аду 
иҿынӡа, анҵара зылшо зегьы алархәтәуп. Ус иҟоу ауаа зды-
руеит сара. Урҭ ирыцхраатәуп, еиуеиԥшым азҵаарақәа 
рыла, техникала еиқәыршәатәуп. Аԥсны жәлар рхақәиҭратә 
еибашьра (1992–1993) мацара заҟа нҵамҭа ҳцәалаӡыз зе-
гьы ирдыруеит. Аха аибашьра ахаҭагьы иара ахатәы фоль-
клор арҿиеит – ашәақәа, алафқәа, аҵәыуарақәа, аҿаԥыцтә 
жәабжьқәа уҳәару! Ҿырԥштәы заҵәык аазгоит: Блабы-
рхәа инхо Абыџьба Зосим, иҷкәын дышьны данизаарга, 
аҵәыуара ацынхәрас аҿаҭахьа иқәиҵеит – аиааира ҳгар 
унышәынҭраҿы сықәгыланы сшыкәашо ҳәа. Аиааира 
ашьҭахь иҿаҭахьа наигӡеит аб. Абри ахҭыс, хымԥада, ҿаԥыцтә 
жәабжьуп, ауаа ирылаҵәеит, ибжьажьымкәа ианҵатәуп. Ус 
заҟа хҭыс ыҟоузеи! Абригьы ҳусура иахәҭа хадоуп.

Аматериал аизгара ашьҭахь даҽа зҵааракгьы аацәырҵуеит. 
Системала ииашан еихшатәхоит, рҭыԥ иқәҵатәхоит анҵам-
ҭақәа. Ари зегь реиҳа иуадаҩу зҵааразар ҟалап. Иԥшаатәхоит 
ҳанҵамҭақәа рыԥсабара иашьашәалахаша афор мақәеи азнеи-
шьақәеи. Ари аҩыза атекстологиатә усура иахылҵроуп аԥсуа 
фольклор акаталог. Абарҭқәа зегьы рнаҩс иҟаҳҵо аҭыжьы-
мҭақәагьы аҭҵаамҭақәагьы зынӡаск даҽа аналитикатә ҩаӡарак 
аҿы игылоит. Иара абригьы ҳусура ахәҭа хадақәа иреиуоуп.

Аҵыхәтәаны, ҳлабораториа аусура иалҵшәа хадахап ҳәа 
сгәыӷуеит – аԥсуаа рфольклор амузеи.

Сара иааркьаҿӡан зыӡбахә сҳәаз, уажәы иаасгәалашәаз ҳу-
сура ахәҭа хадақәа роуп. Аха ишьақәыргыланы иҳамоу, ҳзықә-
ныҟәо аплан аҿы арҭ ахәҭақәа зегьы иаҳа иалкаан ирзааҭгылоуп.

Абри сыгәҭакы сыцеиҩызшо сҩызцәа афольклористцәагьы 
саргьы ибзиан еилаҳкаауеит ҳус иацу аџьабааи иаҭаху аамҭеи. 
Аха, Иуа Коӷониа иажәақәа рыла иуҳәозар:

Саҟәыҵыр, исымҩыр,
Ибжьаӡӡоит иара,
Иахаану маҷхар,
Ирхашҭӡоит жәлара.

Ажәытә ажәабжьқәа рзы апоет ииҳәаз арҭ ацәаҳәақәа 
иахьагьы иҿыцӡа иҟоуп ажәлар рҿаԥыцтә ҳәамҭақәа ирызҿ-
лымҳау зегьы рзы.

1994

2.2. АԤСУА-АБАЗА ЖӘЫТӘРАҚӘА РЫҬҴААРА 
АПРОЕКТ ИАЗКНЫ

Аҿыц ианакәзаалак игәаӷьыуацәоуп. Иҟам аҭҵаамҭа шы-
ҟалаша атәы аҳәара, хымԥада, иуадаҩуп. Зыӡбахә сҳәарц сҭа-
ху аусумҭагьы ҿыцуп азы, сгәи-сгәи еилаԥшуеит, алагара ус 
ишымариам здыруеит. Алагара акәым, алацәажәарагьы ус 
унадыххылан иауам, избан акәзар араҟа, ишырҳәо еиԥш, зҵаа-
рашәк рхы еиларсуп. Аха усгьы, жәлар ртрадициатә культу-
реи рмифологиатә дунеидкылашьеи ирызкны атео риатә ли-
тература маҷымкәа санахәаԥш, егьырҭ ажәларқәа рҿы иҟоу 
аналогиақәак ангәасҭа, еиуеиԥшым аетнолингвистикатә, 
ает  нофольклортә жәарқәа реиҿкааҩцәа, равторцәа (иаҳҳәап, 
урыстәылатәи аҵарауаҩ Светлана Толстаиа, польшатәи – Ежи 
Бартмински, уаԥстәылатәи – Лиудвиг Чибиров уҳәа) санрыҿ-
цәажәа, ҳара ҳҿгьы, ҳара ҳатрадициатә жәытәразгьы ас иҟоу 
аусумҭа заҟа иаҭаху, насгьы иахьатәи ҳаԥсуа гуманитартә 
ҭҵаарадыррақәа рыҩаӡара иаҵанакрашәа збо салагеит.

Хықәкыс, жанрс, материалс, шьаҭас, структурас, ме-
тодқәас ишьҭнахуеи ихацҳаркырц исҭаху абри аетнофоль-
клортә, аетнолингвистикатә жәар?

Ари аусумҭа кавказдырраҿы аԥсуааи абазақәеи, ма аԥсуа- 
абазаа ртрадициатә доуҳатә культура иазку раԥхьатәи ен-
циклопедиатә жәархоит. Аиԥш зеиԥшу макьана иҟаҵам 
кавказдырраҿы. Аԥсуааи абазааи ркультура џьарак изеицы-
шьҭыху, изеиццәыргоу убриоуп, акы, хылҵшьҭрала урҭ иаҳа 
еизааигәоуп аԥсуа-адыга етнос аҿы, ҩбагьы, атрадициатә 
культура ашьаҭақәа раарԥшраҿы, ареконструкциа рзураҿы 
арҭ ажәларқәа ракзаарахь, ретнос ашьаҭақәа рахь укыл-
намгар ауӡом. Еиҳагьы еиӷьхон еидаҳкылазҭгьы аԥсуа-ады-
га жәларқәа зегьы, аха уи макьана ашьҭыхра ҳалымшар ҳәа 
сшәоит, уажәтәи аетап аҿы зыӡбахә сымоу ажәар ҟаҵазар, нас 
аҽырҭбаара, аетникатә ҳәаақәа реиҵыхра иаҳа иманшәала-
хоит. Узҿыԥшша, шьаҭас иҟоуҵаша, изхоуҳаша ҟалоит.

Ажәар ажанр атәы уҳәозар, ганкахьала, иагьфоль-
клортәым, иагьетнографиатәым, иагьлингвистикатәым, аха, 
ҽаганкахьала – иагьфольклортәуп, иагьетнографиатәуп, иа-
гьлингвистикатәуп, иаҳа ииашан иуҳәозар, ифольклор-етно-
лингвистикатәуп, афольклорҭҵаареи, аетнографиеи, алинг-
вистикеи рҳәааҿы, рҳарҭасырҭаҿы иҟоуп. Избан акәзар, 
атрадициатә культура асемиотика атерминологиала иуҳәо-
зар, акультура «абызшәа» ахаҭа аилазаашьа ус иҟоуп. Убас 
ԥсахрада ашьҭкаара, азнеира, – аусумҭа агәҭакы хадақәа 
ируа куп. Ажәар ахықәкы аԥсуа- абазаа ржәытәра, рмифоло-
гиатә дунеихәаԥшышьа иаҵанакуа ажәақәа, аилкаарақәа реи-
закра, реилыркаара, рыхцәажәара мацара акәӡам, еиҳагьы 
ихадароуп – ажәытәтәи атрадициатә дунеидкылашьа асахьа 
аиҭаԥҵара, иахьынӡауа аиҭарҿыцра, ареконструкциа азура. 
Ари аҩыза аҭҵаамҭа аметодологиаҿы асемиотикатә, аструк-
туратә знеишьақәа аԥыжәара рымоуп. Аха, сгәанала, шьаҭас 
иҟаҵатәуп акультура ареконструкциа азура зылшо егьырҭ 
атрадициатә методқәа зегьы, иаҳҳәап, аҭоурых-типологиатә, 
аструктура-типологиатә уҳәа азнеишьақәа.

Аҭҵаарадырраҿы ишазгәарҭахьоу еиԥш, алингвистикатә 
жәарқәа ирышьашәаланы, акультуратә жәытәрақәа ржәар-
гьы еиуеиԥшым ахықәкқәа амазар ҟалоит. Иаҳҳәап, иҟазар 
ҟа лоит аетнографиатә жәар иазааигәаны – акультуратә тра-
дициа ахыҵхырҭақәа цәырнаго, ма аилыркаагатә жәар иа-
зааигәаны – акультура ахәҭақәа рсемиотикатә функциақәа, 
рсемантика цәырнаго, мамзаргьы иҟалар ҟалоит жәар-рба-
ганы – иалкаау аилкаарақәа рхархәара аҳәаақәеи ркульту-
ратә контекстқәеи цәырнаго. Ари аҵыхәтәантәи ахкы ҳара 
иаҳа ҳамарахап, иаҳа иҳалшап ҳәа сгәы иаанагоит, ҳаԥсу-
аҭҵаара иахьа иахьынӡааихьоу уаназхәыцлак. Егьырҭ ает-
нокультуратә жәар хкқәа иҵегь аамҭеи азыҟаҵареи рҭахны 
избоит.

Ажәар аҿы ахархәара роуеит афольклортәи, аетнографиа-
тәи, абызшәатәи хыҵхырҭақәа. Афольклортә хыҵхы-

рҭақәа рахьтә шьаҭас иҟаҵахоит еиуеиԥшым (икьыԥхьу, 
икьыԥхьым уҳәа) атекстқәеи аҭҵаамҭақәеи. Урҭ зегьы 
ахархәара рзухоит ақьабзтәи амифологиатәи цәырҵрақәа 
рҵакқәа раарԥшразы, рцәыргаразы. Даҽакала иуҳәозар, еиҳа-
рак ахархәара зауа ақьабз иузадымхуа иадҳәалоу, насгьы ақьа-
бз асемантика ахаҭа згәылоу ақьабзтә фольклор ауп. Иаҳҳәап, 
Ажәеиԥшьаа рашәақәа, аҭәҳәақәа, амифологиатә ҳәамҭақәа, 
амиф-ҵабыргқәа уҳәа, жәлар ртрадициатә дунеихәаԥшышьеи 
ижәытә ӡатәу рмифологиатә дунеидкылашьеи зныԥшуа ажан-
рқәа. Иара убас, ажәаԥҟақәеи, ацуфарақәеи, еиуеиԥшым ажәа-
ҳәахьақәеи, ашәирақәеи, аныҳәарақәеи реиԥш иҟоу ажанр 
маҷқәа, ахәыҷтәы фольклор иаҵанакуа арҿиамҭақәа. Урҭ, 
рҽымԥсахратә, рфоризмтә ҟазшьақәа ирыбзоураны, иаҳа еиқә-
дырхоит акультуратә архаика ахәҭақәа. Араҟа иалкаау аҭыԥ 
рымоуп нарҭааи Абрыскьыли ирызку аепикатә рҿиамҭақәа 
– амифологиатә, ма амифоепикатә хыҵхырҭақәак раҳасаб-
ала. Еиуеиԥшым амифологиатә хаҿсахьақәа рсемантика аар-
ԥшраҿы, ареконструкциа рзураҿы арҭ ажанрқәа ирыҵаркуа 
арҿиамҭақәа аки-аки еицхыраауеит, ихеибарҭәаауеит.

Аетнографиатә хыҵхырҭақәа рахь иаҵанакуеит еиуеиԥ-
шым аҵасқәа, ақьабзқәа, аритуалқәа, жәлар рҟазара, анцәа-
хаҵара ирызку аматериалқәеи, аарԥшрақәеи, иара убас, ает-
нографиатә ҭҵаамҭақәеи.

Абызшәатә хыҵхырҭақәа рахь иԥхьаӡоуп аԥсшәеи абаза 
бызшәеи ирызку еиуеиԥшым ажәарқәа (адиалекттә, афра-
зеологиатә уҳәа), хазы игоу ажәақәеи атематикатә гәыԥқәеи 
ирызку аҭҵаамҭақәа. Адоуҳатә культура ахәҭақәа раарԥшра-
зы зда аҟам хыҵхырҭоуп ақьабзтә терминологиа. Иаҳҳәап, 
амифологиатә ҵакы змоу еилкаарак еиуеиԥшым ахьӡқәа ама-
зар ҟалоит, убарҭ ахьӡқәа рыҭҵаара ашьаҭалагьы уи аилкаара 
ареконструкциа азухар алшоит. Араҟа иузеидымхуа еидҳәа-
лоуп абызшәатә факти аетнологиатә контексти.

Ихадароу хыҵхырҭаны абарҭ ирыцлоит ҿыц имҩаԥгатәу 
аекспедициатә усурақәа. Хықәкыла ишьақәыргылоу апро-



176 З.Џь. Џьапуа. Афольклори даҽа зҵаарақәаки

граммақәеи азҵаарақәеи рыла хаҭалатәи аекспедициақәа 
рымҩаԥгара ианҵоу, иҭҵаау аматериал ханарҭәаауеит, насгьы 
иҳамоу ахыҵхырҭақәа арҿыцуеит, иҟоу аинтерпретациақәа 
еиҭагәаҳҭартә аҭагылазаашьа ҳнаҭоит. Асеиԥш иҟоу аекспе-
дициақәа системала имҩаԥгалатәуп Аԥсны, Абазашҭа, иара 
убас, мшыннырцә инхо ҳашьцәа рҿы. Анцәа иџьшьаны, 
ҳқыҭақәа рҿы макьана атрадициа аԥсы ҭоуп, иҳауша ахыҵхы-
рҭақәагьы маҷӡам. Аха араҟа, хымԥада, аццакра аҭахуп. 

Ицәырҵуеит азҵаара, аԥсуаҭҵаараҿы, ма кавказдырраҿы 
иҳамоума абас зымҽхак ҭбаау аусумҭа аԥҵара шьаҭас иаиуша 
атеориатә литература? Абри аганахьалагьы исҳәо убриоуп, 
аԥсуааи хылҵшьҭрала урҭ ирзааигәоу ажәларқәеи рфолькло-
ри, ретнографиеи, рбызшәеи ирызкны еиуеиԥшым абиԥа-
рақәа ирыҵаркуа аҵарауаа аматериалқәа реизгақәа, ажәарқәа, 
аҭҵаамҭақәа аԥырҵахьеит. Ҵоуп, урҭ рхыԥхьаӡараҿы зынӡа 
имаҷуп аетнолингвистикеи аетнофольклори хаҭала ирызку 
аусумҭақәа. Аха усгьы урҭ зыԥсахуа, зжанртә еилазаара ҭбаау, 
адоуҳатә культура ахәҭақәа зегьы зымҽхазкуа ашәҟәқәа 
маҷымкәа иҟоуп. Иаҳҳәап, Ш.Д. Инал-иԥа иусумҭа «Аԥсуаа», 
Б.А. Калоев иусумҭа «Ауаԥсаа», З.М. Налоеви Б.Х. Бгажно-
кови акультура иазку рыҭҵаамҭақәа, В.И. Абаеви, С.А. Ста-
ростини, А.К. Шагирови ржәарқәа уҳәа ирацәаны.

Насгьы иҟоуп узҿыԥшша аԥышәа, еиуеиԥшым ажәларқәа 
ркультуратә жәытәрақәа ирызку аусумҭақәа, аинциклопеди-
атә жәарқәа. Хымԥада, ҳара ҳжәар иара ахаҭареи ахаҿсахьеи 
аиуеит, аха иҭыҵхьоу ажәарқәа даара ицхыраагӡахоит амате-
риал азнеишьақәеи аинтерпретациа азуреи рҿы.

«Аԥсуа-абаза жәытәрақәа» ҳәа хыс изауа иагәылало 
астатиақәа ртематика, макьана инықәырԥшшәа акәзар-
гьы, сгәанала, абас еихшазар ҟалоит: амаҭәарқәа, аҵиаа-
қәа, ашәаԥыџьаԥ, аԥстәқәа, аперсонажцәеи, амифологиатә 
аамҭеи, аҭыԥи ирыдҳәалоу аилкаарақәа, аритуалқәа уҳәа убас 
егьырҭгьы. Арҭ акатегориақәа зегьы иҵегь иссоу ахәҭақәа 
рыла еихшахоит. Ажәар аҿы иҟалоит астатиақәа ҩ-хкыкны: 

азеиԥш ҟазшьа змоуи хықәкылатәии. Иаҳҳәап, азеиԥш ста-
тиа «Аԥсыжратә қьабз» ианыԥшуеит иааидкыланы аԥсыжра 
иацу аритуалқәа рзы ажәлар рдунеихәаԥшышьа; хықәкы-
латәи астатиа «Аӡы иашьыз» – хаҭала убри аритуал иазкхоит.

Ажәар аус адулара аиҿкаашьа атәы уҳәозар, сара ишызбо 
ала, аханатә ари атема шьҭызхша зҽызымԥсахуа автортә гәыԥ 
еиҿкаатәуп. Анаҩсҟа еиуеиԥшым астатиақәа егьырҭ аҵара уаа 
ирҩыргьы ҟалоит. (Ус ацәажәарақәагьы ҟаҳҵахьеит, уимоу, 
ажәар иалало ажәақәа рыԥшаара хәҭакахьала ихацҳаркхьеит.)

Агәыԥ анаԥҵахалак ашьҭахь ажәанҵа (словник) аиқәыршәа-
рахь, аԥшаарахь ииастәуп. Ари ахәҭаҿы аус еицызуа аҵарауаа 
зықәныҟәаша ихадароу акритериқәа ӡбахоит. Ҵабыргуп, аусу-
ра ԥыҭрак ианынаскьалак акәхоит иҟаҳҵо закәу, ԥсахрақәас 
иаҭаху, ҿыц изхәаԥштәу азҵаарақәа иаҳа иубо уаналаго.

Аусура даҽа етапк аҿы ажәар апроект неиҵыхны, аусу-
шьа иаҳнарбаз аҭагылазаашьақәа ацҵаны, иҭыжьзар ҟалоит. 
Иаҳ ҳәап, «Аԥсуа-абаза жәытәрақәа ретнофольклортә жәар. 
Ажәанҵа апроект. Аԥхьатәи аматериалқәа» ҳәа хьӡыс иаҭа-
ны.

Ари апроект аамҭала иугозар, сгәанала, жәашықәса еи-
ҵам кәа иаҭаххоит, иаҭаху афинансқәа азоужьны, аҵара уаа 
ибжьамыжькәа аус адулара иаҿызар. Абраҟагьы исҳәарц 
исҭаху, ҳара аҭҵааҩцәа ҳхаҭақәа аусура апроект цқьа иаҳзеиҿ-
каар, ианҳзыҟаҵа, арҿиаратә гәыԥ хшыҩла иаҳзаԥҵар, апро-
ект афинанстә цхыраарагьы аиуп ҳәа сгәы иаанагоит.

Аҵыхәтәаны иазгәасҭарц сҭахуп даҽакгьы. Ас зымҽ-
хак ҭбаау аусумҭа анагӡара мариамхар ауеит, еиуеиԥшым 
аамҭақәа рзы еиуеиԥшым аналитикатәи аиҿкааратәи зҵаа-
рақәа цәырҵыр алшоит. Аха ҳара ҳалагап, инаҳагӡар, – абзиа 
(инаҳагӡоит ҳәа агәыӷра сымоуп сара), иаҳзынамыгӡаргьы, 
иҟаҳҵаз ԥхьаҟатәи аԥсуаҭҵааҩцәа рабиԥарақәа рзы ишьаҭа-
ны иҟалоит.

Зегьы ижәдыруеит: аҭҵаарадырра аиҿкаараҿы иахьатәи 
ҳаа мҭазы адунеи аҿы иҿыцу аформақәа алагалахеит (арефор-

мақәа ракәым, аформақәа). Убарҭ аҿыцмҩақәа иреиуоуп еи-
уеиԥшым иҳәынҭқарратәу, иҳәынҭқарратәым агрантқәа рыла 
аҭҵаарадырратә проектқәа рынагӡара. Абарҭ аформақәа рахь 
аԥсуаҭҵаара ииасразы аԥхьатәи ашьаҿақәа иреиуахап ҳәа 
сгәыӷуеит иахьа зыӡбахә сҳәаз аҭҵаарадырратә проектгьы.

2007



179Аӡыргарақәеи агәаанагарақәеи

2.3. А.Н. ГЕНКО ИАБАЗА МАТЕРИАЛҚӘА 
(ашәҟәы аӡыргара аартра)

Хәлыбзиақәа, ҳаҭыр зқәу асасцәа, аԥшәмацәа, аҵарауаа, 
аинтеллигенциа!

Уахатәи ҳаиқәшәара азкуп аԥсуа-абаза ҭҵаараҿы акры-
зҵазкуа, уимоу, хәы змам ахҭыс – кавказдырра ашьаҭаркыҩ-
цәа ируаӡәку Анатоли Нестор-иԥа Генко иҭҵаарадырратә 
ҭынха ахәҭак адунеи абара (Абазинские материалы… 2019).

Ашәҟәы аӡыргара иалахәуп Аԥсны жәлар реизара, апар-
ламент ахантәаҩы, алингвист, аҭоурыхҭҵааҩ, Аԥсны аҭҵаа-
радыр рақәа ракадемиа академик Валери Кәарҷиа, Ҟара чы-
Черқьесктәи апарламент ахантәаҩы ихаҭыԥуаҩ, Адунеизегь-
тәи аԥс уа -абаза конгресс иреиҳаӡоу ахеилак ахантәаҩы, Аԥ-
суа-абаза етнос аҿиара ацхрааразы Адунеижәларбжьаратәи 
аилазаара апрезидент, Аԥсуа академиа академик, амеценат 
Мусса Екзеков, иара убас, акыр иаԥсоу аԥсуа интеллигенциа 
рхаҭарнакцәа.

Бзиала шәаабеит!
Зыӡбахә сымоу ашәҟәы ҵакыла иаҳбац акеиԥш иахәа-

ԥштәым, ари, хымԥада, иуникалтәу, здаҟам цәырҵроуп аԥ-
суа-базаҭҵаараҿы. Уи иагәылоу аматериалқәа уажәраанӡа, 
аӡәык-ҩыџьак аҭҵааҩцәа рыда, аӡәгьы издыруамызт, уаҩытәыҩ-
са ила иамбацызт. Насгьы ари аҭыжьымҭа ԥсҭынхоуп, аӡра, 
ахашҭра ихықәгылаз ахыҵхырҭақәа ҳара ҳахь иархынҳәуеит, 
еиқәнархоит. Убриазы ари ашәҟәы аҭыҵра шьаҭамырӡганы, 
ҭҵаарадырратә баҟаны сахәаԥшуеит. Амала ашәҟәы ҟалашьа 
амамызт Аԥсны Раԥхьатәи Ахада, Аԥсуа академиа академик 
Владислав Арӡынбеи, Анатоли Генко иԥҳа Галина Генкои, 
зыжәлар рԥеиԥш азааԥсаҩ Мусса Екзекови, абаза ҵарауаҩ  
Пиотр Чекалови ракәымзар.

Избан акәзар, Владислав Арӡынба иоуп аизга иагәылоу 
абаза фольклортә нҵамҭақәа аханатә зыла иабаз, рыԥшаа-
разы амҩа сықәызҵаз; Галина Генко лоуп заб инапылаҩырақәа 

рыхәҭак хаԥсыра баны еиқәзырхаз, саргьы Санкт-Петербург 
Амрагыларатә напылаҩырақәа ринститут архив аҿы сымҩа 
аазыртыз, зҿлымҳарыла сыздызкылаз; Пиотр Чекалов иоуп 
атекстқәа атранскрипциатә ҩыра аҟынтә иахьатәи абаза ҩы-
рахь ииаз газ, атекстологиатә усураҿы исыдгылаз. Абарҭ аус 
хкқәа зе  гьы абас еиҿкаахартә алшара ҳазҭаз Мусса Екзеков 
иоуп. Шәышықәса зхыҵырц акгьы згым анапылаҩырақәа 
рыԥхьараҿы, реилыргараҿы акыр мши-ҵхи аџьабаа дсыр-
беит, иара убас, Мусса Такушинов, Наала Барцыц-ԥҳа, Ирина 
Цыгә-ԥҳа, ашәҟәы ацәа ҟазҵаз Баҭал Џьапуа уҳәа аӡәырҩы. 

Исымҩатәны иазгәасҭоит, ус иҟалеит сара сыҭҵаарадыр-
ратә ԥсҭазаараҿы – сусура ахәҭак Анатоли Генко инаукатә 
ҭынха иазкхеит. 2001 шықәсазы, зыԥсаҭа лашаша сашьа, 
Борис Џьонуеи сареи акьыԥхь иазҳархиеит 1928 шықәсазы 
ианҵаз Анатоли Генко иаԥсуа фольклортә материалқәагьы 
(Аԥсуаа рфольклор… 2001). Уи аԥышәагьы, хымԥада, ара  
даара исыхәеит.

Убри инамаданы даҽа маӡакгьы ацәаара шәықәсырԥш уеит. 
Ахыркәшарахь инеиуеит Анатоли Генко инапылаҩырақәа 
рахьтә исԥыхьашәаз, Мусса Екзеков идгыларала иҭыжьхо, 
кавказтәи ашьхарыуа жәларқәа зегьы ретнографиаҿы идаҟьа 
ҿыцхо усумҭак. Ашәҟәы акьыԥхьра азырхиара ҳаҿуп еицыр-
дыруа аетнограф Иури Анчабаӡеи, аҵарауаа ҿарацәа Саида 
Ҳаџьым-ԥҳаи, Наала Барцыц-ԥҳаи, сареи.

2019

2.4. АԤСУА БЫЗШӘА АФРАЗЕОЛОГИАТӘ ЖӘАР 
(ашәҟәы аӡыргараҿтәи агәаанагара) 

Иахьа аԥсуа бызшәа аилазаашьазы, уи апрактикатә хархәа-
разы иаҭаху ажәарқәа зегьы ҭыжьны иҳамам – аорфографиатә 
жәар инаркны аетимологиатә жәар аҟынӡа. Абри аганахьала 
аҵарауаҩ-алингвист В.А. Касланӡиа иусумҭа «Аԥсуа бызшәа 
афразеологиатә жәар» (Касланӡиа 1999) аҭыҵра аԥсшәа аҿ-
иаразы, уи алексикатә маӡақәа раартразы, иааидкылан аԥсуаа 
рдунеихәаԥшышьа аҭҵааразы хәы змам цәырҵроуп. Насгьы, 
зегьы ирыцку, ажәар профессионалла, гьама ҳаракыла, аамҭа 
рацәа ақәҵаны еиқәыршәоуп. Ашәҟәы зегьы ирызкуп – аҵаҩы 
инаиркны аҵарауаҩ иҟынӡа.

Ҩ-ажәак автор ихаҭа изы. Зегьы ижәдыруеит, В.А. Кас-
ланӡиа иҵәҩаншьап ҳхақәиҭратә еибашьра ихы ахҭниҵеит, 
аҵарауаҩ игәы блит, аха иара уи даҵамхакәа, игәы ҟажа-
ны, иара убасҟан ижәлар рахь ихы нарханы: «Уама ҟалама 
ҷкәынак дҭахазар, дҭахарцоуп ахаҵа дзиуа» иҳәеит. Изе-
иҳәазгьы ира ҳаит, ргәаҵаҿ инхеит арҭ ажәақәа.

Сара схы сазҵаауеит: илзыршазеи, абри ауаҩ абас ихы 
дымҩахакәа ессааҭ, есҽны аусура? Схалагьы аҭак ҟасҵоит: 
игәы ӷәӷәоуп азы, изанааҭ ҳаҭыр ақәиҵоит, бзиа ибоит азы, 
иуалԥшьа идыруеит азы. Автор ишәҟә ҿыц Аԥсны зхы ақәы-
зҵаз ргәалашәара иахьазкугьы аумашәырху. Убри азы иҭабуп 
ҳәа шәасҳәоит, шәҿаԥхьа схырхәоит Владимир Арушьан-
иԥа!

Ажәар ҳамҭак иаҩызоуп аԥсшәазы, аԥсышәала ицәажәо, 
аԥсышәала иҩуа зегьы рзы. Азныказ аԥхьаҩ игәы инаҭар  
ауеит: ара иахьеи-уахеи иуаҳауа афразақәа роуп, ҿыцрас иа-
ҵоузеи ҳәа. Аха аԥхьаҩ бзиа игәеимҭарц залшом абарҭ иа-
хьеи -уахеи иуаҳауа ажәеидҳәалақәеи аҳәоуқәеи абас иалԥ-
шааны, асистема рыҭаны рышьақәыргылара аамҭа рацәеи, 
аԥшаареи, аԥышәеи шаҭахыз, уи заҟа мши-ҵхи неиԥшьны 
иақәҵоу. Иазгәаҭатәу, ари аус апрофессионализм амацарагьы 

азхомызт, иаҭахын, аԥхьаӡа иргыланы – ибзиаӡаны абызшәа 
адырра, ҩныҵҟала аԥсшәа аԥсабара анырра. Аԥсшәа зҳәо зе-
гьы аԥсшәа аурдырхуа!..

Ажәар ибзиаӡан ианыԥшит ҳбызшәа абеиара, аԥсабареи 
аԥсҭазаареи рганқәа зегьы метафорала ишаанарԥшуа. Ажәар 
ахархәара зырманшәало асистема азыԥшаауп, иагәылоу аф-
ра зеологизмқәа рзы аҿырԥштәқәа ииашаны иалкаауп. 

Ашәҟәы санаԥхьоз игәасҭаз, арҽеира зҭаху ҳәа исыԥхьаӡаз 
ҭыԥқәак ртәгьы аҳәара аҭахны исыԥхьаӡоит. Урҭ ашәҟәқәа 
аиҭаҭыжьраан автор деиҭазызхәыцша зеиӷьашьарақәак раҳа-
сабалоуп ишалскаауа. Убарҭ иреиуоуп: аредактори акор-
ректори рнапы аԥсыҽра, аҿырԥштәқәа рхыҵхырҭақәа рҿы 
афольклортә еизгақәа рмаҷра; афразеолагизмқәа ақәыӷәӷәа-
ра ахьрымам, ахархәара зызуу алитература ахьаагам; аҿы-
рԥштәқәа ирыцу аилыркаарақәеи аетимологиеи џьара-џьара 
рыԥсыҽра; афразеологизмқәа рархаикатә семантика маҷны 
иахьаарԥшу; аԥсшәа иаднамкылац афразеологизмқәа ахар-
хәара ахьрымоу.

 
1999

2.5. «ЕВГЕНИ ОНЕГИН» АԤСЫШӘАЛА
(ашәҟәы аӡыргара аартра)

Акыр иаԥсоу академикцәа, ҳҵарауаа!
Ишыжәбо, иахьатәи ҳаиқәшәара иалахәуп: Аԥсны Ахада, 

Урыстәыла ацҳаражәҳәаҩ, аминистрцәа, ашәҟәыҩҩцәа, аин-
теллигенциа.

Бзиала шәаабеит ҳәа шәасҳәоит!
Ари аиԥылара зызку ҭҵаарадырраӡам, поезиоуп, аԥшӡара 

иатәу усуп, гәбылроуп. Иӡырҳгоит ааигәа иҭыҵыз ашәҟәы 
ссир, адунеитә литература аклассик Александр Пушкин 
иажәеи нраалоу ироман «Евгени Онегин» Аԥсны жәлар рпоет, 
академик Мушьни Лашәриа иаԥсуа еиҭагамҭа. Аԥсны Аха-
да ибзоурала адунеи збаз ари аҭыжьымҭа Мушьни Лашәриа 
ииубилеитә шықәса иақәшәеит.

Аҵарауаа ҳгәы аладууп, уимоу ҳахыҽхәоит, Шоҭа Арсҭаа, 
Шоҭа Салаҟаиа, Лидиа Ҷкадуа-ԥҳа уҳәа, егьырҭ ҳхатәрақәа 
инарываргыланы, Аԥсуа академиа апрезидиум дахьалоу аԥ-
суа литература ҳаамҭазтәи аклассик, «Ахьӡ-аԥша» аорден 
актәи аҩаӡара занашьоу Мушьни Лашәриа. Уи апрезиди-
ум аҿтәи ҳаицәажәарақәа раан, зыӡбара уадаҩу азҵаарақәа 
«ҳархәаҽуа» ианалаго, иара ажәа исҭоит, егьиԥшаауеит зегьы 
рҭак – сахьажәала, лирикатә хьаҵрала, доуҳатә ҵауларала.

Мушьни Лашәриа илирикатә, ипоезиатә мчхара иахылҵит 
аԥсуа сахьаркыратә литература еихазҳаз арҿиамҭақәа. Ишә-
гәаласыршәоит – амифоепикатә хәыцра иахылҵуа «Ахьтәы 
уасцәа», Ҳџьынџьтәылатә еибашьра гәыцәс, шьаҭас изауз 
иажәеинраалоу ароман «Аџьынџь», апоет ифилософиатә 
дунеидкылашьа иахылҿиааз иуасиаҭ, ауаҩытәыҩса иԥсҭазаа-
ра, ихаҭара, иира, иԥсра рымаӡақәа аазыртуа апоема, Анцәа 
иажәа, Анцәа иашәа «Ашаеҵәа».

Аԥсуа литература амчхара дырӷәӷәеит, аԥсуа бызшәа апо-
тенциал, алшарақәа еиҵырхит Мушьни Лашәриа, ирҿиа-
мҭақәа реиԥш, иеиҭагамҭақәагьы. Урҭ иреиуоуп адунеитә ли-

тература ашедеврқәа: «Евгени Онегин», «Абжьас-цәа зшәу», 
«Мцыри», «Демон», «Шилонтәи атҟәа», «Гаиавата изы 
ашәа», Абиблиа аҩбатәи ахәҭа «Ауасиаҭ Ҿыц».

Даҽакы иузадкылом Мушьни Лашәриа аԥсуа поезиа анто-
логиа аиқәыршәараҿы, агазеҭ «Еҵәаџьаа», ажурнал «Аҟәа» 
рҭыжьраҿы иибо аџьабаа, икаиҭәо аԥхӡы.

Аиҭагара атәы ҳҳәозар, сара сгәы ишаанаго ала, апоет 
иеиҭагамҭақәа зегь рахьтә, «ауаса акьамашәышә аҷыдоуп» 
ҳәа, гәыла-ԥсыла еицалкаауп апоезиа асимвол ҳаракӡа иатәу 
Пушкин ду иаԥҵамҭа «Евгени Онегин». Ари аиҭага, хымԥада, 
даара ашьҭамҭа ҟанаҵеит Мушьни Лашәриа анаҩстәи ирҿиа-
раҿы, ҳаԥсуа поезиа, ҳсахьажәа аӡыргараҿы. Ԥсра зқәым 
ари ароман ас аԥсышәала арцәажәаразы Пушкин итәык ула-
зар акәын, ибаҩхатәра ааигәаны аҳара, анырра аҭахын, аге-
ни ипоетика ухатәны иҟалар акәын. Уи илшеит, уи далаҟоуп 
ҳара ҳпоет, ҳакадемик Мушьни Таииа-иԥа Лашәриа.

2018

2.6. УАГЬЗЫРЧЧО, УАГЬЗЫРХӘЫЦУА

Ҳаамҭазтәи ауаҩы иҩныҵҟатәи адунеи аарԥшра зҽазызшәо 
аԥсуа сахьаркыратә проза доуҳатә мчык еиԥшны иацуп асати-
реи аиумори. Аԥсуа литератураҿы аҵыхәтәантәи ашықәсқәа 
рыла даҽаамҭанык еиԥшымкәа аҽарҭбааит ари ажанр. Ацәы-
рҵра иаҿуп асатиреи аиумори уаҵәтәи рԥеиԥш знапы иану 
ашәҟәыҩҩцәа ҿарацәагьы.

Иналаршә-ааларшәны иикьыԥхьлоз иажәабжьқәак рыла 
акәызҭгьы дызлаҳдыруаз Заур Быҭәба, абар уажәы иахьаҳку 
уи исатиратә жәабжьқәа еидызкыло ишәҟәы «Сыԥсны сшыб-
захаз» (Аҟәа, 1979). 

Автор иажәабжьқәа рфырхацәа злацәажәо актәи ахаҿа-
лоуп. Ус иахьыҟоу аҩымҭа афырхаҵеи аԥхьаҩи еиҳа еизааи-
гәанатәуеит. Ажәабжьқәа рҿы иџьоушьаша хҭыск мҩаԥысӡом. 
Урҭ зегьы ҳаԥсҭазаараҿы аҭыԥ змоу, иахьеи-уахеи ҳазлагы-
лоу, иаабо-иҳаҳауа роуп. Автор амаҷ аҿы хра злоу иԥшаа уеит. 
Ажәабжь «Исеилиҭ заибзиур» афырхаҵа хада усбарҭа хәыҷык 
еиҳабыс дарҭоит. Аха уи напхгара зиҭо ауаа ԥасатәи реиҳабы 
икәал иҭаршәны ауп аус шыруа. Урҭ аусура агьама дырктәуп, 
иалагалатәуп. «Изакәызеи, уара, арҭ ауаа нсеилиҭ-мсеилиҭ 
ҳәа изҿқәоу?! Иаҟәыхтәуп, аха ишԥа?» (ад. 12). Абри ауп 
афырхаҵа хада ӡбатәыс имоу ажәабжь аҿы. Уаҩыла шәаҟәыҵ 
ҳәа реиҳәар иаҟәыҵуам, иашьцылахьеит урҭ ԥасатәи реиҳа-
бы ибызшәа. Иамсхып уҳәаргьы, шаҟаҩы амухуада? Аҩымҭа 
афырхаҵа аччара-ахәмарра аҵаҵаны ари ссиршәа иӡбоит. Уи 
даалаган ирҳәоз, изеилымкаауаз ажәа «исеилиҭ заибзиур», 
еицәаз реиҳәеит. Абриалагьы идеилиркаауеит изҿқәоу иаа-
рҟәамҵыр аус шеицырзымуа.

Ишаабо еиԥш, ара хырзаманк ҟамлаӡеит. Аха ари ажәабжь 
злаҟазшьарбагоу, асатира амчхара аныԥшуеит. Сатиралоуп 
аҩымҭа афырхаҵа иҿаԥхьа иқәгылаз азҵаара иаармариан из-
лаиӡбаз.

Тематикала хыхьтәи иазааигәоуп уҳәаратәы иҟоуп ажәаб-
жьқәа «Аӡы шаазгаз», «Ахы змам ажәабжь». Аҩымҭақәа 

иактуалтәу азҵаарақәа ықәдыргылоит. Автор дырхыччоит 
зхы-зыԥсы мацара иашьҭоу аегоистцәа, афара-ажәра мацара 
иашьцылахьоу ауаа.

Аԥсҭазаараҿ иаамҩаԥысуа зегьы асатира, аиумор ргәылыжж 
иҟаӡам. Асатирик инапы ианыҵижьлак ауп урҭ ахҭысқәа ан-
сатирахо. Ажәабжь «Сыԥсны сшыбзахаз» аҿы ашәҟәыҩҩы са-
тирала ицәыригоит шьоукы-шьоукы аҳақьымцәа ауаҩы иеи-
қәырхаразы ирыхәҭоу шыҟарымҵо. Асиужет аҩныҵҟа им-
ҩаԥысуа ахҭыс ҳазхәыцуазар, узхыччара, иҵәылухра ҳәа ак-
гьы ыҟам. Ԥҳәызбак афымца даҿашәан, ламхразы инеиз, лара 
деиқәирхеит, аха иара исит. Иԥсы мцо-имаауа ахәшәтәыр-
ҭаҿы дахьнаргаз, дыԥсит рҳәан, наҟ аԥсцәа дрыларыжьит. 
Ашьжьымҭан аԥсԥха илалан дааԥшит. Аччара акәым, угәы 
унархьуеит ари, аха автор асеиԥш иҟоу ахҭысқәа удырччартә, 
удырхәыцыртә иҟаиҵоит, асатиратә цәа рхеиҵоит.

Заур Быҭәба иажәабжьқәа рҿы ҳаамҭаз иҟоу агхаԥхақәа 
роуп дзыхцәажәо. Иажәабжьқәак темас ирымоуп аԥсуаа рҿы 
макьанагьы аҭыԥ змоу аҵас бааԥсқәа раарԥшра. Урҭ аҵас баа-
ԥсқәеи дара ныҟәызго ауааи иркарикатуратәны иаазырԥшуа 
ажәабжьқәоуп: «Сареи, Алҭыс-иԥеи, изофинини, аҵас бааԥс-
қәеи», «Сара сшыԥсылманхаз», «Аԥшҩы сшихәышәтәыз». 
Автор арҭ ажәабжьқәа рҿы аҵасқәа иахырҟьаны рымҩаԥгара 
дахыччоит, аха, сгәанала, ахҭысқәа рҵыхәтәахьы маҷк иқәир-
ҵәиаацәоит.

Иажәабжь «Сареи Алҭыс-иԥеи, изофинини, аҵас бааԥс-
қәеи» аҿы Алҭыс-иԥа чарак аҿы амцхә иамхажәын, ахьымӡӷ 
игеит. Мышқәак аабжьысуан, аҵәца дуқәа рыла ада аҩы 
зымжәуаз дҟасахеит, аҵәца хәыҷқәа рыла ажәра далагеит. 
«Убас егьырҭгьы аҩыжәга ҵәыцақәа рышҟа аиасра ргәаԥхауа 
Анцәа ишәирбааит!» – иҳәеит ажәабжь афырхаҵа (ад. 23).

Ас иаармарианы аҵас бааԥсқәа узкажьуазҭгьы, авторгьы 
уи ажәабжь ахҳәаатәыс иқәшәаӡомызт. Аҵас бааԥсқәа рдац 
ӷәӷәаны ишыҵоу аныԥшуеит ажәабжь «Сара сшыԥсылман-
хаз». Аҩымҭа афырхаҵа иҭахӡам ахәыҷы дсызӡаах ҳәа иазҳәаз 

иахь ацара, аха уи дымцар игәы иалсыр ҳәа дшәоит. «Апап-
цәа срышьҭоума, аха мап скыр, уи ауаҩ сыуара иаҭәеимшьеит 
ҳәа дгәаауеит» – иҳәоит аперсонаж хада (ад. 45–46).

Ркомпозициа аиҿкаашьала, ахҭысқәа ирласны рымҩа ԥыс-
шьала, зыӡбахә ҳамоу ажәабжьқәа рпоетика афольклортә 
пое тика иаҳа иазааигәоуп. Даҽакакәым, ажәабжьқәа рыхқәа-
гьы алакә хы иазааигәоуп: «Сыԥсны сшыбзахаз», «Аӡы шааз-
газ», «Акаԥа шысфаз», «Аԥшҩы сшихәышәтәыз» уҳәа.

Абасеиԥш зстиль аку алакә хьыӡқәа ажәлар рҿаԥыцтә 
ҳәамҭақәа рҿы иаҳа итрадициатәуп. Авторгьы абри атра-
дициа дықәныҟәозшәа дҟарҵеит иажәабжьқәа рыхқәа. 
Ашәҟәыҩҩы ифырхаҵа, алакә аҟнеиԥш, ахҭыс еиҭеиҳәоит, 
автортә хьаҵрак ҟаҵаны, ифырхаҵак зны дзықәшәахьаз акы 
иҳәаӡом, асиужет иҭымгакәа ауп ахҭысқәа шымҩаԥысуа. 
Убри иахҟьаны имариацәахоит ажәабжьқәа рформа. Еиӷьын 
ахҭысқәа иҵегьы исахьаркны ицәыргазҭгьы.

Егьырҭ ирҿырԥшны ҳахәаԥшуазар, иаҳа ахатә ҷыдарақәа 
амоуп ажәабжь «Ахәшәҭиҩы аиҳабыра шлысҭаз». Аҩымҭа 
афырхаҵа ахҭыс аиҭаҳәарахь диасаанӡа иабду дигәалаир-
шәоит. Уи агәабзиара шимаз, иахьа ҳаҩуа ҳзышьҭоу ахәшәқәа 
шиҭахымыз, 120 шықәса шниҵыз ҳаиҳәоит. Уи асиужет уа-
маӡак иацымхраауазаргьы, ацәа-ажьы ақәнаҵоит, иарҵау-
лоит. Ажәабжь афырхаҵа ахәшәҭиҩы афелетон лзыҩны лу-
сура дамырхыртә иҟаиҵеит. Аха ԥыҭрак анҵы уи днаган 
иахьеиҳазгьы дарҭеит. Абас ажәабжь аҿы иҵоурам афырхаҵа 
аԥыжәара лгоит. Араҟагьы автор ииҳәарц ииҭаху цқьа еил-
каам. Ус аԥсҭазаараҿ иҟалозаргьы, алитератураҿы уи даҽа-
кала иаарԥштәын, сгәанала, асахьаркыратә рҿиамҭа уаҿыԥ-
шыртә иҟазароуп.

Маҷк еиԥшцәахеит автор иажәабжьқәа рҿы ахҭысқәа 
рыр кьаҿразы, ихы иаирхәо ажәалагалақәагьы: «Ажәамыцхә 
шәзасыршьрызеи…» («Акаԥа шысфаз»), «Ажәакала, иаазы-
ркьаҿны иуҳәозар…» («Ахы змам ажәабжь»), «Ажәакала, 
ҳаҭыр бзианы ирықәсҵеит» («Аӡы шаазгаз»), «Ажәакала, 

ажәа мыцхәы шәзасыршьрызеи…» («Сыԥ сны сшыбзахаз»). 
Абасеиԥш иҟоу ажәеиҭаҳәарақәа егьырҭ аҩы мҭақәа рҟынгьы 
иуԥылоит.

Заур Быҭәба, аамҭа иақәшәо атемақәа шышьҭихуагьы, иса-
тиратә фырхацәа иаҳа илахҿыхзар ауан. Сара исҭахын асати-
ра иамоу алшарақәа иҵегь ирныԥшуазарц уи иажәабжьқәа.

1981

2.7. «АХЬЫШЬҬРАХЬ» АЗЫ ГӘААНАГАРАҚӘАК

Аамҭа кьаҿла акыр зыҽзырҭбааз аԥсуа литература аԥеиԥш 
бзиа шамоу агәра унаргоит сахьаркырала ахәыцшьа иа-
қәшәо аҿар алитератураҿы рцәырҵра. Убарҭ дыруаӡәкуп 
апоет Владимир Занҭариагьы. Иара апоезиа адагьы акрити-
ка дазҿлымҳауп, икьыԥхьхьеит акымкәа-ҩбамкәа алитерату-
ра-критикатә статиақәа.

С.Л. Зыхәба истатиак аҿы, ишазгәаҭоу еиԥш, поетцәақәак, 
ма прозаикцәақәак раԥҵамҭақәа зхатә гәаанагарақәа рзы-
зҳәо, ицәырганы ирылацәажәо даҽа поетцәақәак, ма проза-
икцәақәак рацәаҩым аԥсуа литератураҿы. Уи аганахьала апо-
ет В. Занҭариа аԥсуа сахьаркыратә литература арҿиарамҩа, 
апроцесс агәыхәтәы назыгӡо иакәны даалагылеит. Апоет 
аҩбатәи иажәеинраалақәа реизга «Ахьышьҭрахь» (Аҟәа, 
1980) аҿы мҽхакы ҭбаала дхәыцуеит. Аизга аҩныҵҟа атема 
рацәа рхы еиларсуп. Иазгәаҭатәу, В. Занҭариа иажәеинраа-
лақәа ахырҭәага икылхуп. Ишдыру еиԥш, иуҳәо иага иссир-
заргьы, аҳәашьа уанақәымшәа, ахшыҩҵак иамоу ассирра-
гьы ацәнарӡуеит. В. Занҭариа ихшыҩҵак апоезиатә культура 
аҟынӡа ишьҭыхны аҳәашьа дақәшәоит.

Ажәеинраала «Хәылбыҽхала, хәылбыҽхала…» аҿы ҳна-
зыдгыланы напыла ҳазкьымсыц, аха зшәахәа ссир ҳцәа-ҳжьы 
иҭаԥсоу амра лбааган, ԥсабаратәла дахцәажәоит апоет:

Абар, амра ахцәы ԥаны,
Жәҩанаҿ маҷк иааҽырбаны,
Амшын саркьа инаныԥшылан,
Ацамҭаз сылахь инаншылан…

                                                          (ад. 19)

Апоет В. Занҭариа аԥшӡара рҿиаратә хыҵхырҭак изаҩы-
зоуп. Апоетикатә рҿиамҭақәа, рфырхацәа адәахьтәи рыԥшӡа-
ра адагьы, рыҩныҵҟатәи рыԥшӡара нарҵаулан иаадырԥш уеит. 

Иаагозар, Иуа Коӷониа иепикатә поема «Абаҭаа Беслан» аҿы 
Беслан, адәахьтәи иԥшӡара инаваргыланы, уи иҟазшьала, иаа- 
мсҭашәарала, илшарала, ифырхаҵарала иҩныҵҟатәи иԥшӡа-
рагь аарԥшуп. 

Убри аепикатә рҿиамҭақәа рҟынтәи иаауа атрадициа, 
адәа хьтәи аԥшӡара мацара акәымкәа, аҩныҵҟатәи аԥшӡара 
ауп дхызхуа апоет В. Занҭариагьы. Аҩныҵҟатәи аҟазшьа, 
аҩныҵҟатәи аԥшӡара аныԥшуеит ажәеинраала «Ҭагалантәи 
амшқәа». Ажәеинраалаҿы апоет ҭагалантәи амшқәа адәахь-
тәи рсахьа аарԥшра дашьҭамлакәа, урҭ ирыԥсахуа аԥсабара 
ахаҿрала иара ҭагалантәи амшқәа рыҩныҵҟатәи рыԥшӡара 
ааирԥшуеит:

Ҭагалантәи амшқәа удырҵәыуоит аҳәҳәыҳәа…

Урҭ сдыргәыбзыӷын, сдәылыргеит суада…

Сарлаҳәит, сапҟеит ҭагалантәи аԥшалас…
                                                              (ад. 21)

Иара убас, ажәеинраала «Зыԥсадгьыл зхы ақәызҵаз асол-
даҭ» аҿы, апоет асолдаҭ, иабџьар, иҟанҭаруаз, ибамбакьаҿ 
уҳәа, ифырхаҵаратә ҽеибыҭашьақәа рыла иҩныҵҟатәи иԥш-
ӡара ааирԥшуеит:

Иҟоуп иабџьар, иҟанҭаруаз,
Ибамбакьаҿ – уи дзырԥхауаз…
                                          (ад. 24)

Ажәеинраалаҿы, аепикатә рҿиамҭақәа рҿеиԥш, апоет обие-
к тивлоуп ифырхаҵа ихаҿсахьа дшазнеиуа.

Ажәеинраала, иага маҭәахәы лыԥшаахла иҩызаргьы, иа-
гәылоу ахшыҩҵак автор игәы аҟынтәи имаауазар, аԥхьаҩ 
дгәыкыҵәыкуа дзаԥхьом. В. Занҭариа иажәеинраалақәа иара 
игәаҵа аҟынтә иаауеит, ихәыцрақәа ргәылоуп:

Сбыҳәоит, сан, рацәак сыбмыргәамҵын,
Сиарҭа сзыҟаҵа ҳамжәаҵла ду амҵан,
Абраҟа инасхызгап сара аҵх уаха,
Хәышҭаароушәа ажәҩан еибакуп имцаха…
Мцабызк нацрасызшәа машәыршәа цахак,
Аеҵә жжаӡа инҭалоит уахак…
                                 («Августтәи аҵх», ад. 22)

Арҭ ацәаҳәақәа, ирыҵоу агәбылра, агәаҳәара бзиа адагьы, 
автор иҟазара иаџьушьаша ируакуп, августтәи аҵх цәаҳәак 
ала ссиршәа асахьа ахьҭихуа: «Хәышҭаароушәа ажәҩан еиба-
куп имцаха…».

Аԥсра зышәхымс илагылоу, ахәшәтәырҭаҿ ишьҭоу абырг 
иҩны-игәара шхьааиго, макьана аԥсҭазаара игәы шаху ааирԥ-
шуеит апоет иажәеинраала «Ахәшәтәырҭаҿ» аҟны:

Дбарџьеигәышьоит аҵлаҳәысҭа,
Уи иҽаниршәарц иҭахым,
Асҟаамҭа, усда-ҳәысда,
Иҩны-игәара дахьахым.
                                  (ад. 34)

Ишдыру еиԥш, абзиабара ицқьоу, иԥшьоу, еснагь аԥшӡа-
ра иаҿҳәароу акоуп. Апоет абри абзиабара аԥшӡара зҭашәҭуа 
абаҳчара ааирԥшуеит иажәеинраала «Абаҳча» аҿы. Абзиа-
бара зымч ԥнашәазгы ари абаҳчаҿы ргәы рыжьжьоит, даҽа 
џьоу кы рыбзиабара, рҿыц ԥсҭазаара абра ахы ыҵнах уеит:

Адақәа рҿы
иццакуаз ашьа 

шьацәхныслон,
Лабжышқәак

цаҳә-цаҳәуа 
аӡамҩақәа ирхьыслон…
                                (ад. 40)

Изныкымкәа аԥсуа критикаҿы ишазгәарҭахьоу еиԥш, аҭоу-
рых атәы зҳәо, аҭоурых иазхьаԥшуа асахьаркыратә ԥҵамҭақәа 
аԥсуа литератураҿы ирацәам. Исҳәарц сҭахым уи аиҵаха-
ра иҟоу В. Занҭариа абри ашәҟәаҿы ихаирҭәаауеит ҳәа. Аха 
аҭоурых иазхьаԥшуа аизга иагәылоу ажәеинраалақәа («Аԥ-
садгьыл азхәыцра», «Ԥсҳәытәи ацикл», «Аибашьра», «Ахы 
цаҳә-цаҳә, ахызаҵә…», «Икаҭәахьоу ашьа», «Зыԥсадгьыл 
зхы ақәызҵаз асолдаҭ»), ухаҭа убри аҭоурых уалагылоушәа, 
узгәылазхало ажәеинраалақәоуп. Аҭоурых хҭысқәа автор, 
ихаҭа дрылахәушәа, ихы-иԥсы ргәылаҵаны ицәыригоит:

Ахы цаҳә-цаҳә, ахызаҵә,
Са исызҳаит сымҽыӷны,
Маха-маха сааиҿыхны –
Агәыԥҳәыхш насҿыхны,
Исыхәлоуҭәон ашьа…
                  («Ахы цаҳә-цаҳә, ахызаҵә», ад. 15)

Адунеи абжа зыхәлазгалаз Аџьынџьтәылатә еибашьра ду 
(1941–1945) дазхәыцуеит, иагьхьааигоит апоет рҩашҵас ика-
шыз ашьа:

Ирхыҵәеит, ихнаҩеит ашьац,
Аибашьра ахәра зну адәқәа,
Аха знык икаҭәахьоу ашьа –
Ирзыхынҳәышам шьҭа адақәа.
                    («Икаҭәахьоу ашьа», ад. 17)

Ажәа мыцхәы ақәмырӡыкәа, аибашьраантәи аҭагылазаа-
шьа цәгьа ааирԥшуеит апоет иажәеинраала «Аибашьра» аҿы:

Ахҭыԥ – аорден ацымхәрас,
Ахцәышла – ақәыԥшра ацымхәрас,
Аԥсра – аԥсҭазаара ацымхәрас…
                                                    (ад. 14)

Аҭоурых иазку ажәеинраалақәа рахьтә автор зегь реиҳа 
импыҵаманшәалахеит уҳәаратәы иҟоуп «Ԥсҳәытәи ацикл». 
Апоет игәнигоит ԥсҳәытәи аԥсуаа ирыԥсҭазаашьахаз, ихьааи-
гоит, ибла изрыҟәгом иҭацәыз ацуҭақәа. Апоет хәыцрала 
дыҭәны абна зхиааз, иҭацәыз аҭыԥқәа рахь амҩа дықәуп:

Сабацәа еиҭамҳәақәа,
Анкьа еиҿажьуа рҭамҳақәа,
Иахьаҿаз аҭыԥқәа рахь
Ԥшьаала схы сырхоит.
                                  (ад. 8)

Амала абраҟагьы иазгәаҭатәу, автор, дзыхцәажәо иабацәа 
ртрагедиа еиԥш, иара ихшыҩҵакгьы трагедиахама уҳәо иа-
ныҟало ыҟоуп. Атрагедиатә ҭоурых аԥсы ахаҵаны арцәажәа-
ра иаԥырхагамзар иазеиӷьым абарҭ ацәаҳәақәа:

Сабацәа еиҭамҳәақәа…
                                    (ад. 8)
Снышәнап – аамҭа асаба зқәымтәац…
                                                          (ад. 11)

Ҵоуп, аԥхьаҟагьы ишҳәоу еиԥш, автор аҭоурых хҭысқәа 
иара ихы-иԥсы ргәылоуп, аха иара убри ихы-иԥсы атрагедиа 
штрагедиаҵәҟьоу иааннамыжьуазароуп, аԥсыԥха аланаҵоза-
роуп.

Ажәеинраала ԥсҳәаа рыхҵәареи, насгьы автор убри атра-
гедиа иара ицәа-ижьы ишанырзи рыдагьы, аԥсуаа рҭоурых 
иузалымхуа иалоу, ржәытә дунеихәаԥшышьақәагьы аԥхьаҩ 
ианибаалоит:

Нас иҟалазеи, шәҿы еилгар,
Агәырҩа иархәашаз ахаҳәқәа?
                                              (ад. 10)
Ашыцламшә зқәиааз абри ахаҳә еиԥш?
                                                          (ад. 11)

Еиуеиԥшым аҵарауаа иазгәарҭахьеит аԥсуаа доусы дара 
рхылҵшьҭра ирыдкыланы изхәаԥшуаз, тотемс ирыԥхьаӡоз 
аԥстәқәеи, аԥсаатәқәеи, аҵиаақәеи (амшә, ақәыџьма, ацгәы, 
ажьа, аԥсыӡ, аҳәынҵәраԥшь, аҳәыҳә, аџь, ахьаца), иара убас, 
ахаҳәи (абахә, ацаҟьа) шыҟаз. Апоет В. Занҭариагьы ажәлар 
рҭоурых иазааигәоу, иахаану ахаҳәқәа ахьзымцәажәо игәы 
иалоуп. Автор ахаҳә аҭыԥан даҽа маҭәарк аӡбахә имҳәаӡеит, 
уи агәра ҳнаргоит анырра шинаҭаз ажәытә аԥсуаа рыхдыр-
раҿы ахаҳә иамаз амагиатә мчы. Иара убас, ажәеинраала иа-
ныԥшуеит аџь акульт:

Аџьҵла снаҵагылоит ҿымҭ,
Ԥсҳәытәи аԥсуаа зымҵахырхәоз,
Абри аџьҵла ашьапаҿы,
Абракәын рааԥсара ахьырхыргоз.
                                                 (ад.10)

Аџь акульт ажәытә аԥсуаа ишрымаз азгәарҭахьеит аӡәым-
кәа-ҩыџьамкәа аҵарауаа (Г.Ф. Чурсин, Ш.Д. Инал-иԥа,  
Е.М. Малиа-ԥҳа уҳәа). Апоет В. Занҭариа аԥсуаа зкульт ры-
маз маҭәарқәак (ахаҳә, аџь) рыӡбахә аҳәарала, урҭ ажәытәтәи 
рдунеихәаԥшышьак зыӡбахә ҳамоу ԥсҳәытәи аԥсуаа ртраге-
диатә ҭоурых хҵәахак (амҳаџьырра) аазырԥшуа иажәеинраа-
ла «Ԥсҳәытәи ацикл» ианирԥшит. 

Аизга иагәылоу ажәеинраала «Аԥсреиқәаҵәа, асабрада 
шкәакәа аҿаҵаны…» афилософиатә ҵакы амоуп уҳәаратәы 
иҟоуп. Ажәеинраала алирикатә фырхаҵа иахьагьы-уахагьы 
аԥсцәаҳа ишәхымс дылагылоуп, иҳаҭгәынгьы ирхиахьеит. 
Аха апоет даҽакалоуп уи дышихәаԥшуа:

Аха дыԥсуеит уи
Иԥсҭазаара аԥаҭхь ҭарцәы,
Иаҳагьы даӡрыжәуеит
Уи аԥсра азхәыцра…
                                     (ад. 33)

Ажәеинраала «Аамҭеи ауаатәыҩсеи» аҿы инарҵауланы 
дхәыцуеит апоет. Игәы иалоуп ауаатәыҩса адәы иқәнаҵ ҷан- 
ҷаны иахьеибафо, нас раамҭа анааилак, изгаз рзымдырӡо 
аду  неи инахыӡаа ишцо ахьырзымдыруа:

Ауаатәыҩса еимаркуа даргьы ирыздырӡом,
Рхала, рнапала идырцәгьоит руахҭа…
                                                           (ад. 28)

Ҳәаа рымаӡам апоет илирикатә фырхаҵа иҭахрақәа иа-
жәеинраала «Аӡәы изын аӡәы» аҿы:

Са исҭахуп еснагь
Ауаа ргәы разызарц…
                               (ад. 37)

Ауаҩи ауаҩи ламысла еиҿцааларц, аԥсҭазаараҿы абзиа ҟа-
ларц – абриоуп ажәеинраалаҿы апоет ииҳәо. 

Ирацәоуп апоетцәа зхәыҷра ацәаҳәа ссирқәа азызк-
хьоу. В. Занҭариагьы даӡәыкны, иниасны, уаҳа ихнымҳәӡо 
ицаз ихәыҷра дазхәыцуеит иажәеинраала «Ахәыҷра аҿыҭ-
быжьқәа» аҿы. Ажәеинраалаҿы апоет, ахәыҷқәа ррепертуар 
иалоу ахәмарра хкы «Џьит» сахьаркыратә хархәагак аҳасаба-
ла иганы, ссиршәа ихшыҩҵак цәыригоит:

Исымбеитеи снаԥшааԥшын, сықәлацәа абаҟоу?
Аӡә аҩны ахыбраҿ, аӡә ауаџьаҟаҿ…

Издыруада ҳахәмарра «Џьит» иалашыҩкӡан,
Зегьы-зегь неимбӷьыжәаа ицазар рҽырӡарц?
                                                                    (ад. 38)

Аԥсуа сахьаркыратә литература, ахәыҷқәа рзы иалшахьоу 
шмаҷымгьы, иҟанаҵаша рацәоуп еиҳарак апоезиаҿы. Апоет 
В. Занҭариа «Аиҵбацәа хәыҷқәа рзын» ҳәа ишәҟәы хазхәҭак-
ны ажәеинраалақәа агәылеиҵеит. Урҭ («Адәҳәыԥш», «Ақа-
руа еимхәыцқәа», «Ҭагалан», «Зны акәаԥ хәыҷ, зны акьар-
да» уҳәа) рҿы ахәыҷқәа иаҳа излазхәыцшала, имарианы 
ихшыҩҵак ааигоит:

Ҳара ҳқыҭаҿ иҟоуп бнак,
Акәа иҭаршәны иамоуп шҭак,
Ашҭа иахьӡуп «Ахәыҷра»,
Иаатуеит, иакуеит аҷара…
                   («Ажьеи абгеи шеишьцәахаз», ад. 58)

Ашкол ахь зшьаҿа еихызгаз ахәыҷы длеилаҳан, длеиҷаҳан 
длыхцәажәоит апоет:

Азҵаара дырга хәахәаӡа,
Илыргылт аҳәоуқәа рханӡа,
Макьана Арда цқьа илызҳап,
Маҷк дҩеидасыр – аҭак лаҳап. 
                  («Зны акәаԥ хәыҷ, зны акьарда», ад. 55)

Аҵыхәтәан иазгәасҭарц исҭаху, аҩымҭа иамоу аихьӡарақәа 
замоу агхақәа аҵәахырц азы акәым. Урҭ гха ссақәоуп ҳәа уна-
пы ҟьаны рԥырҵра обиективтә знеирам. Ихәыҷы-иду агха 
анумыриаша, аҩымҭа амырцыркьыр залшом.

Зыӡбахә ҳамоу аизгаҿы, апоет ихшыҩҵак лаԥш-ҿаԥшы 
аԥхьаҩ ибла ахыргыларазы, ихы иаирхәоит, шамахамзар, 
иҿыцу аиҿырԥшрақәеи аметафорақәеи. Аха, зеиӷьашьарак 

аҳасабала исҳәарц исҭаху: илыԥшааху ажәақәа, ацәаҳәақәа 
маҷуп ашәҟәаҿы. Ҵоуп, апоет ажәа иалымшаша алир шоит, 
иажәақәа ираӡоит. Аха аизга иагәылоу ажәеинраалақәак 
(«Аԥсра закәыхзеи – лацәааихьшьымҭак…», «Бара аҩнаҭа 
банахым…» уҳәа) абызшәа амариацәара аарныԥшуа иҟоуп. 

Аус злоу, апоет Владимир Занҭариа аҩбатәи ипоезиатә 
шәҟәы «Ахьышьҭрахь» зыжәлар рҭоурых здыруа, зцәа-зжьы 
ианыруа, збызшәа ҵауланы изырцәажәарц иҟоу, асахьаркы-
ратә ажәа азҟаза ҳлитератураҿы дышцәырҵыз аԥхьаҩ агәра 
ахьинаргаз ауп.

1981

2.8. АԤСУА ФОЛЬКЛОРҬҴААРА 
АԤСУАА РХАҚӘИҬРАТӘ ЕИБАШЬРА АШЬҬАХЬ 

(Анатоли Лагәлаа изҵаарақәа рҭак)

1. Аԥсуаа рфольклор аизгара Аԥсуаҭҵааратә институт 
аҿы изеиԥшроу.

Аԥсуаа рдоуҳатә дунеи ахааназ аиқәырхаразы, абиԥарақәа 
рзааныжьразы даҽакы еиԥшым ажәлар рфольклортә тради-
циа анҵара аус. Аԥсуа институт ари аус хацнаркижьҭеи, 
иаҿуижьҭеи акрааҵуеит. Иахьагьы Аԥсуаҭҵааратә институт 
ахырхарҭа хадақәа ируакуп афольклортә материалқәа реиз-
гара азҵаара. Уи иазкуп афольклор аҟәша. Аҟәша иамоуп 
ахатәы лабораториа. Афольклористцәа рекспедициақәа раан 
ианырҵо аматериалқәа алабораториаҿы ишьҭарҵоит, аԥхьаҟа 
асистема рыҭаны рҭыԥ рықәҵаразы.

Аха ари имариоу усӡам, даара ауадаҩрақәа ацуп. Ԥаса, 
атехникатә хархәагақәа аныҟамыз, афольклорист иаҳауаз 
ажәабжь напыла иҩуан. Иахьа уи аҩыза анҵашьа форма азхо 
ҳәа иҟам. Наукала ииашан ианҵоу атекст ауп анарха зауа. 
Атекст наукала ииашан ианҵахарц азы – аудио- авидеокассе-
тақәа, амагнитофон, авидеокамера уҳәа – афольклорист зыда 
дхәарҭам техникала деиқәшәазароуп. Избан акәзар, афоль-
клортә рҿиамҭа аԥсы ахьҭоу, аԥсабара хаҭа еиқәҳархарц азы, 
ажәабжьҳәаҩ ицәажәашьҭыбжьи уиаамҭазтәи иҭеиҭыԥши 
(ими мика, ижест уҳәа) анҵаны инҳажьуазароуп.

Иахьазы бжьыла ианҵоу аматериалқәа даарак ирацәаны 
иҳамаӡам. Афольклортә лабораториаҿы афонотека аиҿкаа-
ра хацҳаркит. Аха, аха зысҳәо – афонотека аиҿкаара ахарџь 
ду аҭахуп. Ацхыраара ҳҭахуп, иҳазҭода ҳәа ҳхы ҳазҵаауеит. 
Аха усгьы, Аҳәынҭқарра иаҳнаҭо ахәыҷы ҳхы иархәаны, 
есышықәса изныкымкәа афольклортә експедициақәа мҩаԥаа-
гоит. Убас, зынӡа ааигәаӡа Ӷәада ақыҭа ҳаҭан. Уатәи ҳусура 
еиҭахгьы агәра ҳнаргеит аԥсуаа рҿаԥыцтә традициа макьа-
нагьы ибзианы ишыҟоу, аԥсы шҭоу, ианҵатәугьы шырацәоу. 

Аха, техникала ишахәҭоу ҳаиқәымшәара иахҟьаны, шаҟа 
доу ҳатә хьырҵәаҵәа ҳзышьҭымкаакәа инхозеи?..

2. Аԥсны жәлар рхақәиҭратә еибашьра (1992–1993) иа-
лаблыз афольклортә материалқәа реиҭашьақәыргылара 
азҵаара.

Аибашьра иаҳзыннажьыз ахьаақәа рахьтә зегьы иреицәоуп 
рӷьашьа змам ахәрақәа. Убарҭ иреиуоуп иӡыз, ирблыз аԥс уаа 
рфольклор аматериалқәагьы. Иаҳҳәап, шьақәыргылашьас 
ирымои – Ҟасҭеи Арсҭаа, Абас Қәачахьиа, Ҳалиҭ Ҟалӷьы, 
Пла тон Дбар уҳәа – аԥсуа ажәа азҟазаҩцәа рҳәамҭақәа, рха-
ҭақәа рыԥсҭазаара ианалҵхьоу аамҭазы? Ажәабжьҳәаҩ иԥсы 
ҭаны дыҟазаргьы, афольклортә рҿиамҭа аԥсабара зеиԥшроу 
ала, знык ииҳәахьоу ажәабжь даҽазнык ианиурҳәо уи уаанӡа 
ииҳәахьоу акәхаӡом, даҽа рҿиамҭахоит, даҽа рҿиаратә ԥсҭа-
заарахоит иаиуа. Ус иҟоуп афольклор аспецифика.

Аԥсуаа рфольклор аматериалқәа рыԥсырҭа-рыӡырҭа 
еиҳарак иахьыҟоу Аԥсуа институти, Аԥсуа архиви, Аԥсуа 
шәҟәҭыжьырҭеи иблыз рхыбрақәа рҿоуп.

Акрааҵуеит афольклористцәа 12 томкны иҟало аԥсуаа рҿа-
ԥыцтә рҿиамҭақәа аҭыжьра разырхиара иаҿуижьҭеи. Урҭ 
рахьтә аҭыҵра иахьӡеит Валентин Кәаӷәаниа еиқәиршәаз «Аԥ-
суа жәлар рашәақәа» ртом. Иблит: Шоҭа Салаҟаиа еиқәир-
шәаз «Нарҭаа репос» актәи атом, Сергеи Зыхәба еиқәиршәаз 
«Аԥсуа лакәқәа» актәи атом, Римма Ҳаш-ԥҳа еиқәлыршәаз 
«Абзазаратә лакәқәа» ртом, Цира Габниа-ԥҳа еиқәлыршәаз 
«Аԥсуа жәаԥҟақәа» ртом, сара еиқәсыршәаз «Афырхаҵа-
ра-ҭоурыхтә епос» актәи атом. Анаҩс, Аинститут ахыбра иа-
лаблит аҭыжьра иазырхианы ишьҭақәаз Шалуа Инал-иԥеи 
Артур Аншбеи ранҵамҭақәа. Иӡит, иара убас, алакәҭҵааҩ 
Џьулетта Адлеи-ԥҳа ланҵамҭақәа. Афольклористцәа рыда-
гьы – Владимир Агрба, Роман Ҷанба, Владимир Аҵнариа, 
Анатоли Хьациа, Руслан Гәажәба уҳәа – афольклортә рҿиа-
мҭақәа ранҵара иазҿлымҳау аҵарауаа реизгамҭақәа акыр 

аибашьра иалаблит. Сара схаҭа акьыԥхь иазырхианы исы-
ман архив аҿы исымԥыхьашәаз Гьаргь Ӡиӡариа ифольклортә 
нҵамҭақәа рыхәҭак. Урҭгьы рхабар ыҟамкәа ибжьаӡит. 

Абарҭ зыӡбахә сҳәазгьы исымҳәазгьы рахьтә зтекстқәа 
рыхҩылаақәа, ма абжьынҵамҭақәа зманы зматериалқәак ры-
шьақәыргылара зылшаз, иахьагьы иаҿу ыҟоуп. Хаҭала сара 
сугозар, насыԥны еиқәхаз сыбжьынҵамҭақәа реиҭахҩы  лаа-
ра, рҭыԥқәҵара саҿуп. Аибашьра ашьҭахь аҭыжьра сахь-
ӡеит еиҭарҿыцны еиқәсыршәаз Артур Аншба ианҵамҭақәа 
рышәҟәы – «Аԥсуаа рфольклор». Аҭыжьра иазырхиоуп уҳәар 
ауеит Шоҭа Салаҟаиеи Сергеи Зыхәбеи ртомқәа. Маҷ-маҷ 
афольклортә лабораториаҿ рышьҭаҵара иаҿуп абызшәады-
рҩы Анатоли Хьациеи, аҭоурыхҭҵааҩ Руслан Гәажәбеи, ан-
трополог Пиотр Кәыҵниеи зеиҭашьақәыргылара иаҿу, нас 
ҿыц еиҭанырҵо рфольклортә материалқәа…

Аха хнырҳәышьа змам акырӡа еиҳахеит. Иаҳҳәап, Шалуа 
Инал-иԥа аҭыжьра иазырхианы имаз ианҵамҭақәа реизга 
аҿынтә сара исзаанхаз, агәырԥшаараз исҳәом, «Аинститут 
ахыбра салаблит» ҳәа ансеиҳәоз, ибла цәаакқәа ирхызбаауаз 
амчыдароуп…

Аԥсуаа рфольклор аизгараҿы иаҳцәыӡыз, ибжьахаз убыс-
ҟак ирацәоуп, иҟоу афольклорҭҵааҩцәа рымч зегьы ирықәым-
хо аҟынӡа. Иаҳхысыз аибашьра хлымӡаах иахылҵуа афоль-
клор амацара ҳгозаргьы, заҟа ҟаҵатәу шәазхәыц. Аибашь раан, 
нас аибашьра ашьҭахь иаҳдыруа атрадициатә рҿиамҭақәа 
(«Ахәрашәа», «Ар рашәа» уҳәа) дара зхылҵыз аамҭеи аҭа-
гылазаашьеи ҳаиҭанырзааигәаха, ҿыц еиҭацәырҵит, абыжь 
ҿыц рхалеит, афырхацәа ҿыцқәа ирыдҳәалахеит. Мамзар-
гьы – аҿаԥыцтә жәабжьқәа, аҵәыуарақәа, автортә импрови-
зациатә ашәақәа, алафқәа уҳәа – арҿиамҭа ҿыцқәа ҟалеит. 
Аригьы ҳара ҳаԥсҭазаара иатәу фольклортә цәырҵроуп. Аха 
уи агәаҭаразы, аналитикала аҭҵааразы абарҭ арҿиамҭақәа 
зегьы анҵалатәуп. Убриазы, Анатоли, уара удырраҭара схы 
иархәаны, афольклор анҵарахьы ихьасырԥшыр сҭахуп ҳдоу-

ҳа иазҿлымҳау зегьы. Занааҭс имазаалак, ахәыҷы инаиркны 
аду иҿынӡа, анҵара зылшо зегьы агәцаракра ҟарымҵар, иаҳ-
цәыбжьахо даара ирацәахоит. Ифольклористугьы ифолькло-
ристымгьы рзы атекстқәа шанырҵашазы амҩақәҵага афоль-
клор аҟәшаҿы аиқәыршәара, аҩра ҳаҿуп. Хара имгакәа уи 
изҭаху зегьы ироуртә иҟалап ҳәа агәыӷра сымоуп. Аха уанӡа-
гьы абри аус зҽазызкуа ауаҩы Аԥсуаҭҵааратә институт аҿы 
ииҭаху амҩақәҵара иауеит.

3. Узҿу, угәы иҭоу уусумҭақәа. 
Сара сфольклориступ. Иалкаан иҭысҵаауеит ҳажәлар 

рфы рхаҵаратә епос – нарҭааи, Абрыскьыли, афырхаҵара- 
ҭоурыхтә ашәақәеи аҳәамҭақәеи уҳәа. Аматериал азеизгара 
саҿуп наҟ-наҟ аусумҭа ду злыҵша атема – «Аԥсуаа репикатә 
традициа» ҳәа хыс изауа. Астудентцәа рзы изҩырц саҿуп 
«Нарҭаа репос апоетикеи астили» зыхьӡхо арҵагатә цхыраа-
гӡа. Ахәыҷқәа рзы «Нарҭаа рҳәамҭақәа» реиқәыршәара сгәы 
иҭоуп.

Аԥсуаа рфольклор аҭҵаараҿы иҟаҵам, изкьысым азҵаа-
рақәа даара ирацәоуп. Урҭ рахьтә – афольклор атекстоло-
гиа, афольклортә жәар, амагиатә хыԥхьаӡарақәа, аибашьра 
иахылҵыз афольклор уҳәа – саргьы сзызҿлымҳау ыҟоуп. 
Анаҩс алитературатә критикаҿгьы гәҭакқәак сымоуп. Сзы-
хьӡо збап.

Абарҭ хыхь еиқәысыԥхьаӡаз атемақәа рынагӡаразы иаҭаху 
аматериал адгалатәуп, атеориатә литература ԥшаатәуп. Мо-
скватәи абиблиотекақәа рҿы сцаны аус зуртә афинанстә ҭагы-
лазаашьа сымам. Арахь ада ԥсыхәа ыҟаӡам. Иахьа Аԥсны ус 
иҟоу сара мацара аусакәху.

1997

2.9. АԤСШӘА АҬАГЫЛАЗААШЬА ИАЗКНЫ
(Аԥсны Ахада имҩаԥигаз еизарак аҿы ақәгылара)

Сажәа хыстуеит академик, алингвист Шоҭа Арсҭаа игәаа-
нагарала: «Саԥсыуоуп ҳәа зхы зыԥхьаӡо зегьы еилыркаароуп 
аҳәынҭқарратә усқәа зегьы рымҩаԥгара иаарласны аԥсшәахь 
ианиагамха, ҳбызшәагьы, ҳҳәынҭқаррагьы хара ишзымнеи-
уа» (Арсҭаа 2019).

Даара иҵарны исныруеит, сеилнашьаауеит сара ари ах-
шыҩҵак. Уажәшьҭа ҳацәымҩашьо иаҳбоит (уи арҵабыргуеит 
Аԥсны Ахада иҩаӡараҿы иахьатәи ҳаиқәшәарагьы) аԥсшәа 
ашәарҭа ӷәӷәа ишҭагылоу. Ара апроблема ахҩара, арԥшӡара 
иаҭыԥым. Азҩа зӡаз ихьыз ҳахьыр ҟалоит. Ҳзаиааиуама ҳара 
ари аҭагылазаашьа? Сызҵаара аҭак схаҭа иҟасҵоит: ҳаиааи-
уеит, иага иуадаҩзаргьы, ҳаиааиуеит. Ара зегьы ирыцку уи-
оуп, Аԥсуа ҳәынҭқарра ҳамоуп, уи иахьчоит, иарҿиоит ҳбыз-
шәагьы. Амала уиазы тәамҩахә ҟамҵакәа, уахи-ҽни амамкәа 
аус улатәуп.

Абри амҩаҿы ихымԥадатәиу аусқәа ҳәа исыԥхьаӡо рыхәҭак 
иааркьаҿӡаны рыӡбахә сҳәоит: 

1. Аԥсшәеи, аԥсуареи, ахдырреи рыҩаӡара еицышьҭы хла-
тәуп. Даҽакала иамуашәа збоит.

2. Аҳәынҭқарратә бызшәазы Аҳәынҭқарратә хеилак даара 
еиҿкаарала, системала акоординациа ҟанаҵароуп. Насгьы ари 
аус ахылаԥшра ҷыда Аԥсны Ахада ихаҭа инапаҵаҟа иҟала-
роуп. Егьыс, ишаҳбац еиԥш, инеиқәҵа-ааиқәҵо ҳҿынаҳхоит.

3. Хымԥада, еиҿкаахароуп апрофессионалцәа рыла ишьақә-
гылоу атерминологиатә гәыԥ. Ари ус дууп, саҭашәымҵан, 
аделитантцәа рыла акәымкәа, адырреи аԥышәеи змоу ауаа 
рыла иҟаҵатәуп, насгьы ентузиазмла акәымкәа, ауалафахәы 
рыҭатәуп арҭ ауаа.

4. Аԥсышәала ацәажәара, аҩра модахароуп аҿарацәа 
рыҩ ныҵҟа. Аԥсшәа ахәыҷқәа, аҿар ирбызшәахароуп. Урҭ 
роуп ҳбызшәагьы ҳҳәынҭқаррагьы знапы ианыло уаҵәы, 

уаҵәашьҭахь. Ара иаҭахуп астимул. Исымҩатәны исҳәоит, 
Аԥсны аҭҵаарадыррақәа ракадемиа апрезидиум иаԥнаҵеит 
есышықәсатәи апремиа аҵарауаа ҿарацәа аԥсышәала ирҩыз 
русумҭақәа рахьтә иреиӷьхаз азы. Апремиа 50 нызқь мааҭ 
ыҟоуп, хҩык иранашьахар ҟалоит, насгьы абиуџьет иатәым 
ԥарақәоуп дара. Сынтәа Аԥсны аҭҵаарадырра амш азы 
аԥхьатәи апремиа лоуит аетнограф ҿа Елисо Сангәлиа-ԥҳа. 

5. Аҿарацәа ирызкны журналк аҭыжьра иалагатәуп ҳәа 
исыԥхьаӡоит, аԥсышәа цқьала, насгьы уазҿлымҳахартә 
еиқәыр шәоу, хымԥада, аелектронтә версиа ацҵаны.

6. Аԥсуа ашәақәа еиҿкааны, аудио- видеонҵамҭақәа рацәа-
ны, рыҩаӡара бзианы иҟаҵатәуп. Насгьы ауаа ныҟәызго авто-
бусқәа, атаксиқәа рҿы абарҭ аԥсуа ашәақәа адырҳәалароуп. 
Аԥсуа диск аҿазкырц зҭахым, сара шәсазҵаауазар, идҵатәуп. 
Уи адҵаратә методгьы аус арутәуп, ҳбызшәа мԥсырц, иҿиарц 
ҳҭахызар. Иара убас, аԥсшьаҩцәа зҭаауа аҭыԥқәа рҿы аԥсуа 
музыка ықәыҩуа иҟалароуп. Ара абызшәа ахыбаара, уимоу, 
афанатра аарԥштәуп аԥсуа ҿарацәа рҟынтәи.

Аԥсуа ашәақәа анысҳәа, аԥсшәа арҿиараҿы иҷыдоу аҵакы 
аман ҳестрадатә шәаҳәаҩы Хьыбла Мықә-ԥҳа аԥсуа ашәақәа 
рзы ателехәаԥшраҿы еиҿылкааз апроект. Уи иашьашәалоу 
апроектқәа ирыцҵатәуп, хымԥада. Шәазхәыц, аибашьра ан-
цоз аԥсуа импровизациатә ашәақәа закәытә магиатә мчхараз 
ирымаз. Убас, аԥсуа ашәа ахархәара даара иаҭахны избоит.

7. Акыр ихадароуп аԥсшәеи иахьатәи атехнологиа ҿыц-
қәеи реинаалара, аԥсшәа амультимедиатә аудиовизуалтә тех-
нологиақәа рҿы аус ауа аҟаҵара. Акомпиутертә хәмаррақәа, 
амультипликациа аԥсышәала раԥҵара даара хшыҩзышьҭра 
аҭатәуп. Насгьы, акьыԥхь аус аҿы аԥсуа шрифтқәа шьақә-
гылашьа рмоуит макьана. Иахьа амультимедиа аҳәаақәа рҿы 
аԥсшәа хызҩо рацәахеит. Убри иаиааитәуп, аԥсҭҳәеиԥш иц-
ҟьаны, аԥсшәа аҭыԥ аҭатәуп уаҟа.

8. Аԥсшәа аҵаразы алшарақәа аԥҵатәуп, ауаҩы днеины 
иахьиҵаша аҭыԥ, иаҭаху аметодика еиқәыршәатәуп. Иахьа 

ҳара аԥсуа бызшәа арҵаҩцәа бзиақәа ҳамоуп. Ҳашколқәа 
 рҿгьы ҳуниверситет аҿгьы. Уаҵәы урҭ еиҵахар ауеит. Сгәана-
ла, аԥсшәа дзырҵо ауаҩы иуалафахәы иалкааны ишьҭыхтәуп. 
Аԥсшәа ахә, аҩаӡара, акапан ҳаракхароуп. Амала убриаамҭа-
зы, аԥсшәа ԥара рҳагамхароуп. Насгьы, Аԥсуа университет 
аҿтәи аԥсуа бызшәа арҵаҩцәа асааҭқәа ҳазхом ҳәа  хьаас иры-
моуп. Аԥсшәа асааҭқәа аҳамҭар Аԥсны, уаҳа иабарҭо, иазҭо-
да? Аудио- видеоцҵа аҭаны, аԥсшәа ахалаҵагақәа ҩтәуп.

9. Аԥсуа телехәаԥшра аԥсышәала акраамҭа ицо иҟаҵатәуп. 
Телехәаԥшрала имҩаԥысуаз аԥсуа бызшәа аурокқәа рҿыц-
тәуп. Изаҟәыҵыз еилкаам.

10. Даара ихадароуп адунеитә литератураҿы арҿиамҭа 
лыԥ шаахқәа, иалкаау аҩымҭақәа аԥсшәахь реиҭагара.

11. Амҩан, ма ҽаџьара гха мацараха икыду аԥсуа ҩыра-
қәа, аӡыргара ҿаасҭақәа рҽеитәуп, ԥхашьароуп, аиашаз. Уа-
жәакәым, ақырҭқәа рхаан абри азҵаара шьҭаҳхуан, исгәа-
лашәоит, ҳанстудентцәаз.

12. Сгәанала, аԥсшәеи аԥсуа жәлақәа рҳәашьеи рҩышьеи 
акыр еидҳәалоуп. Ҳажәлақәа, иуҳәар ҟалоит, урысшәала иҳа-
ҩуеит ԥсыуа нбанла. Даҽакакәым, хара ҳамцап, абра итәоу 
ишԥаҳҳәо Дырмит Гәлиа ижәла, Гулиа ҳҳәоит, Гулиа урыс-
шәоуп, аԥсышәала Гәлиа ҳәоуп ишыҟоу. Абри азҵаараҿгьы 
аԥсшәа шьҭыбжьи аҩышьеи шьақәыргылатәуп.

13. Аԥсны аҳәынҭқарратә усбарҭақәа зегь рҿы аиза-
рақәа аԥсышәала имҩаԥгалатәуп. Аԥсыӡ хыла иркуеит ҳәа, 
ари хыхьынтәи иалагатәуп. Абра исымҳәар сгәы иауам, 
Аԥсны Ахада ааигәатәи иалхрақәа раан Алхратә комиссиа 
пресс-конференциак аԥсышәала имҩаԥырымгеит, алхрақәа 
аԥсуаа ирзырхамызшәа. Ари, хымԥада, ҳәынҭқарратә знеи-
шьаӡам. Ҳҳәынҭқарраҿы ҳбызшәа аԥсы ҭазарц, иҿиарц 
азы, аԥсшәа ззымдыруа аԥсуа амаҵура ҳарак ааигәарагьы 
дзымнеиуза роуп. Аԥсны Ахада ихала избан, амаҵура зҭаху 
зегьы аԥсшәазы рдыррақәа гәаҭалатәуп. Аԥсуа бызшәа иаз-
ку аԥышәара Аԥсны аҵара зҵо, занааҭк зауа зегьы, формалла 

акәымкәа, уаҩҵас ирҭиуазароуп. Аԥсуа идагьы, аԥсуа тәыла-
уаҩ аԥсышәада ԥсыхәа имамкәа дҟалароуп Аԥсны. 

14. Аҳәынҭқарратә усураҿы, адипломатиаҿы аԥсуа еиҭа-
гаҩцәа ааӡатәуп. Иџьашьатәуп, аиашаз, иахьанӡа урҭ ахьыҟам.

15. Абызшәа социалтә цәырҵроуп, зегьы ирхьысуеит, уи 
зусу афилологцәа, аԥсуа бызшәеи алитературеи ирҿу маца-
ра роуп ҳәа иахәаԥшуа, саҭашәымҵан, рыхдырра лаҟәуп. 
Аԥсшәа асоциалтә функциақәа рырҭбаара, рырҵаулара амҩа 
иқәлатәуп. «Абызшәа зегь раԥхьа игылоуп, уи зегь аҵанак-
уеит» иҳәеит Дырмит Гәлиа.

16. Ибзиаӡан иацклаԥштәуп аԥсшәа ацқьара. Ҳажәаҳәа 
шышьақәгылоу уахәаԥшыр, аԥсшәеи аурысшәеи еилаԥсоуп, 
еилаӡҩоуп.

17. Азакәан инақәыршәаны, ҳҳәынҭқарраҿы аусмҩаԥгара 
аԥсшәахь ианиагамха, абызшәа аидара аиуӡом, ахархәара 
ԥсыҽхоит, иҭшәахоит.

18. Аԥсышәала аҩышьаԥҟарақәа џьара акахьы икылҳгар 
ҟалап шьҭа. Аҵыхәтәантәи аредакциазы Аԥсны аҭҵаарадыр-
рақәа ракадемиа апрезидиум ашәҟәы аус адызулаз рџьабаа-
ԥса ахьтә маҷк рзыршәеит. Уи инашьҭарххны иҟалап ҳәа 
сыҟоуп аорфографиатә жәаргьы. Ажәар анысҳәа, дара иҳа-
моу ажәарқәа иагьмаҷым, аха иаҳа еиҿкааны, релектронтә 
база ҟаҵатәуп, рхархәара маншәалахарц азы, атерминоло-
гиатә гәыԥ аусуразы уиада ԥсыхәа ыҟаӡам.

19. Иахьазы Аԥсны инагӡа-аагӡоу аԥсуа школ ҳамаӡам. Ус 
иҟоуп Аԥсуа университет аҿы аԥсуа секторгьы. Уи апробле-
магьы ҵарны иаанхоит.

20. Аԥсшәа аиқәырхареи арҿиареи рҿы даара иаҭахуп 
мшыннырцә инхо ҳашьцәеи ҳареи, насгьы абазақәеи ҳареи, 
уимоу адыгақәеи ҳареи ҳахшыҩеилаҵара, ҳҽеиԥшьра.

21. Аԥсшәеи аԥсуареи хаха еимадоуп. Даара иаҭахны иҟоуп 
аԥсуара иазку ацхыраагӡа аԥҵара, амультимедиатә ацҵа аҭа-
ны. Аха ҳара ус Анцәа ҳаишеит, аҟазаареи аҟамзаареи ирыҵа-
накуа азҵаара дуқәа еимаҳкуеит, шәҟәыла аԥсуара узҵом ҳәа 

иаақәгылоит шьоукы. Иаҳҳәап, Аԥсны аԥсшәеи аурысшәеи 
рҭыԥ, реизыҟазаашьазы ихадароу ҩ-гәаанагарак цәырҵуеит. 
Акы, алингвист Шоҭа Арсҭаа ишазгәеиҭо еиԥш, «аурыс бы-
зшәа, хымԥада, идыртәу бызшәоуп, <…> амилаҭтә бжьаратә 
бызшәаны иҟалахьеит, ус иагьаанхоит» (Арсҭаа 2019). Амала 
Аԥсуа ҳәынҭқарраҿы аҳәынҭқарратә бызшәа аԥыжәара аиу-
роуп, ахархәара амҽхак еиҳахароуп. Иҩбахаз, афилософ Олег 
Дамениа ишазгәеиҭо ала, «аԥсуа милаҭ культура иамоуп иахьа 
ҩ-бызшәак: аԥсуа бызшәеи аурыс бызшәеи. <…> Адунеитә 
цивилизациа аԥсуаа ҳалахәра алшо иҟазҵо аурыс бызшәоуп. 
Аԥсуа милаҭ культуратә ԥсҭазаара ԥсышәала мацара аиҿка-
ара аҽазкра ҳаианагоит акультуратә изолиационизм ахь» 
(Дамениа 19901: 61–62). Аҵыхәтәантәи агәаанагара хаҭала 
сара сзадгылом. Ҳбызшәа иалшо рацәоуп, иаҭаху ииашаны 
ахархәароуп, алшарақәа зегьы рцәыргашьа иақәшәатәуп.

22. Аԥсшәа иахнагахьоу зегьы уазхәыцыр, уажәшьҭа 
иӡхьазар ауан – ажәытә қәыларақәа, ахҵәара, ақырҭуатәра, 
арӡра, аибашьра уҳәа. Аха уи еиқәхоит, иагьҿиоит, ҳхаҭақәа 
ҳбызшәа алшарақәа рыгәра ҳгар, уиазы хықәкыла, насгьы си-
стемала аусура ҳалагар.

2019

1 Ахыҵхырҭа Абиблиографиа актәи ахәҭаҿы иануп.

2.10. АԤСУА-АБАЗА ДИАСПОРЕИ АХДЫРРЕИ

Аԥсни аԥсуааи адунеи иахаануп, аха ӷәӷәала ихәуп, ахьаа 
бааԥс рымоуп. Иарбан уи ахьаа ҳәа шәҵаауазар, сара сы-
зҿу ҳажәлар, ҳетнос, ҳхылҵшьҭрақәа реиҩшароуп – нхыҵи- 
аахыҵи ҳәа, амшын нырцәи амшын аарцәи ҳәа.

Абжьаратәи ашәышықәсақәа рзы аԥсуаа ҳахәҭак (ашә-
уаа рхылҵшьҭрақәа) Аԥснынтә нхара Нхыҵҟа ииасыр акә-
хеит. XIX ашәышықәсазы аԥсуаа ҳӷьырак (ҳашьцәа кавказаа 
ҳнарылакны) ҳахҵәаны Ҭырқәтәылаҟеи егьырҭ Амрагылара  
Ааигәатәи атәылақәеи рахь ҳхы ҳмырхар амуит.

Абри атрагедиа, жәларык рхьаа ааизыркәкәаны, строфак 
аҿы иҳәеит аԥсуаа ҳдоуҳатә ԥыза Дырмит ду:

Нхыҵҟа ицаз угәырҩома,
Мшыннырцә иҟоу уџьабома?
Сылашара, сыԥсадгьыл,
Абас улахь зеиқәузеи?

«Амҳаџьыраа ргарашәа» автор, ҳаклассик ду Баграт ари 
ахьаа агәаларшәараҿ даанымгылакәа, ахәшәтәрахь, ҳхьы-
шьҭрахь ҳхьаирԥшуеит:

Уандухалак, Амшын еиқәа
Ур, уҩныжәқәа имыӡӡахьоу,
Аҟарма рыҟәных архнышьнақәа,
Амца еиқәуҵап ицәахьоу!

Абарҭ ҳархнышьнақәа аҟарма рыҟәныхра, ҳамцахә аибар-
кра, жәларык ҳхьаа ахәшәтәра рыԥсҭазаара азыркит, уимоу, 
рхы-рыԥсы ахҭнырҵеит ҳажәлар рҵеицәа иашақәа аӡәырҩы, 
Ефрем Ешбеи, Нестор Лакобеи, Владислав Арӡынбеи аԥхьа 
инаргыланы.

Инагӡаны иаҳдыруазарц сҭахуп ҭагылазаашьак, хырԥашьа 
змам аксиомак: ҳара аԥсуаа абри адунеиеибаркыраҿы хеи-

қәырхашьа ҳамам, ҿиашьагьы ҳамам ҳдиаспора рыжәҩахыр 
ҳанаҵамгыла. Зыԥсадгьыл иану аԥсуаа урҭ рыда, урҭ рыдлаԥ-
са ԥсыхәа ҳамам. Даргьы бжатоуп, рыхәра ӷьашьа амам ҳара 
ҳада. Џьарак ҳаныҟоу ҳамчқәа даҽакуп, аиҭеира ҳалшоит. 
Уанӡа, ҳахьцалак мҵәыжәҩак ада змам аԥсаатә ҳаҩызоуп.

Абри ахьышьҭра ҳахьирԥшит Аԥсуа ҳәынҭқарра ҿыц 
аԥҵаҩы Владислав Арӡынба ҳхақәиҭратә еибашьра аламҭа-
лаз ҳашьцәа ҭырқәтәылаа рҭаарала, аибашьра анцоз Лыхны 
Аԥсуа-абаза жәлар рконгресс амҩаԥгарала.

Аха, аха гәынамӡароуп рҳәоит, иахьа агәынамӡарақәа ра-
цәахо иалагеит абри ҳшьамҩаҿы. Ус ҳанцагьы, уара идыр 
разҟыс иҳауша… Сара излазбо ала, иахьа зегьы ирыцкуп 
ахдырра. Ҳара хыла иаҳдырроуп, гәыла иаҳнырроуп мшын-
нырцә иҟоу ҳашьцәа рнысымҩа, ргәаҟҵәаҟра. Сара ицәажәо 
арҭ ҳашьцәа здыруеит уҳәан-сҳәанла акәымкәа, ҩныҵҟала, 
лаԥш-ҿаԥшы, жәашықәса рыҩныҵҟа сҩызцәеи сареи имҩаԥаҳ-
го аҭҵаарадырратә ԥшаарақәа ирыбзоураны. 

Шәазхәыц, ҳаԥсадгьыл наџьнатә Аԥсны ҟьаҟьа-ду ианыз 
шьаҭанкыла ианыҵит, ҳажәлар рхылҵшьҭрақәа реиҳараҩык: 
далаа, ҵабалаа, ԥсҳәаа, аибгаа, аҳ ҷыԥсаа, абжьаҟәаа, гәмаа, 
аҟәаа, асаӡқәа – ахалҵысаа, цәџьаа. Абарҭ ҳашьцәа еицам-
кқәа зегьы рыԥсадгьыл ахь рхы ҳархар, ҳажәла, ҳгәаӷь Аԥс-
ны еиҭалаҳҵар, сыгәра жәга, ииуеит аԥс уаа иашақәа. Аԥсны 
Афырхаҵа Мушьни Хәарцкиа ишиҳәаз еиԥш, убысҟан ауп 
ҳара ҿыц ҳаниуа. 

Еиҭахгьы исҳәоит, ҳара ҳажәлар рыҿиара, реиҭеира шьаҭас 
иаҭатәу акоуп – ахдырра. Аԥхьа ицоит ахдырра, нас егьырҭ 
зегьы.

Аԥсны ииз аԥсуа дарбанзаалак идырыр сҭахын – зыԥсадгьыл 
иахылаз ҳашьа, ҳаҳәшьа ҳабла аҷыцеиԥш дшыхьчатәу, урҭ иш-
дырдыртәу ҳшырзыԥшыз, хаҭала иҳамбацзаргьы ишыгәхьааҳ-
гоз, дара рыда ԥсыхәа шҳамам, ашьа ахала ахы шадыруа.

Аԥсны Аҳәынҭқарра ҳаамҭазтәи аҿиараҿы иҵарӡаны иқә-
гылоуп аԥсуаа ҳхыԥхьаӡара амаҷра, адемографиа азҵаара. Уи 

зыхҟьазгьы аумаӡаху, XIX ашәышықәсазы аҭыԥ змаз аҭоу-
рыхтә рыцҳара-гәыҭшьаага дуӡӡа ауп. Убысҟан жәытәнатә 
аахыс зыԥсадгьыл ианыз, бызшәак еицызҳәоз ҳажәлар наҟ- 
ааҟ еиҩшахеит, Амшын еиқәа рыбжьалеит. 

Аҳәара мариам зыбжеиҳараҩык зҟәыргаз, изҟәыԥсааз, иб-
жаҩа-бжаӡаханы зыԥсадгьыл ианхалаз аԥсуаа ирылдыршаз: 
аҭоурыхтә мҟәыл анаҩс ирзауз асымҟәыл, Асду иамгакәа, 
ареволиуциатә ӡеибафареи атоталитартә аамҭеи иргәылсны 
рхаҭара еиқәдырхеит, 1992 шықәсазы бџьарла еиқәных иры-
қәлаз ақырҭцәа ириааит, рыԥсадгьыл ахьыԥшымра азаар-
геит. Еиҳагьы иџьашьатәуп атәым дгьыл иқәнагалаз ҳажәлар 
ирылшаз! Аԥсреи абзареи ишрыбжьагылазгьы, еиқәырханы 
иахьанӡа иааргеит рбызшәеи, ртрадициатә культуреи, рхаҭа-
реи, рхаҵареи, ргәаӷьи, рлеишәеи уҳәа, рабдуцәа Аԥсны 
иқәыргаз раԥсуара шеибгаз. Иазгәаҭатәу, ихырҵәаз аԥсуаа 
изаҟаразаалак зинк рымаӡамызт. Османтәи аиҳабыра атәы-
муаа ассимилиациа рзура, ҭырқәцәаны рыҟаҵара хықәкыс 
ирыман, амилаҭтә школқәа ыҟамызт, ахҵәацәа рмилаҭ аӡбахә 
аҳәара, рыжәлақәа рныҟәгара гәаӷьыуацәан.

Зыԥсадгьыл иаху аԥсуаа иҳацхрааит ҳаԥсадгьыл ҳшьапы 
ӷәӷәаны иахьықәгылоу, уи ҳнапхыцқәа аларԥсны иахьаҳку. 
Зыԥсадгьыл иахыгоу аԥсуаа ракәзар, ирыцхрааит ихәу рыԥ-
садгьыл ахьаа, агәхьаагара амч, насгьы урҭ реиҳараҩык ры-
ԥсадгьыл аҿы рынхашьа иашьашәаланы, етникатә гәыԥла 
рҽеи дкылара. 

40 шықәса ҵуеит ихырҵәаз аԥсуаа рхылҵшьҭрақәа рхаҭар-
накцәа Аԥсны иаҭааижьҭеи. Убри инаркны ҳашьцәеи ҳареи 
ҳаимадарақәа иаҳа еиҵыххеит, урҭ рымшьҭа бзиазаарын, 
шьапымшла имҩахыҵит рыԥсадгьыл ахь. 

Иахьа Аԥсны иану аԥсуаа еилыкка иаҳбо ҳалагеит зхыԥ-
хьаӡара 500 нызқьҩык еиҵам, мшыннырцә иҟоу ҳашьцәа 
рыда ԥсыхәа шҳамам, ҳамч шаҳзеибымҭо, ҳхыԥхьаӡара шма-
ҷу. Дара мшыннырцә инхо, амрагылареи Европеи ирылаԥсоу 
аԥсуаагьы ирбоит рҭоурыхтә ԥсадгьыл иамадамкәа уажәшьҭа 
рбызшәа, рхаҿра аиқәырхара заҟа иуадаҩхаз.

Иахьа аԥсуа диаспора рыԥсадгьыли рыжәлари наунагӡа 
рымадаразы иҳамоугьы маҷӡам: зых иақәиҭу, Урыстәыла ду 
зхьыԥшымра азханаҵаз Аԥсуа ҳәынҭқарра ҳамоуп, аԥсадгьыл 
ахь архынҳәразы Аҳәынҭқарратә еилакы аус ауеит. Аха макьа-
назы иҳамаӡам аус аиҿкаара иазку, ҭҵаарадыррала ииашаны 
еиқәыршәоу апрограмма. Уи аӡбахә ҳҳәоижьҭеи акраа ҵуеит 
шьҭа, иара адагьы ԥсыхәа ыҟам. Адиаспора ирызку аҳәынҭқар-
ратә программа еихшәа-еизшәа, асоциал-економикатә уҳәа, 
зыда ԥсыхәа ыҟам азҵаарақәа арбаны, имҩақәҵаганы иҟалар 
ауп. Сгәанала, араҟа аԥхьаӡа иргылатәуп, апрограмма шьаҭас 
иаиуроуп адиаспора рҭоурыхи, ркультуреи, рыхдырреи, рми-
лаҭтә гәалашәареи иртәу азҵаарақәа. Избан акәзар, еилкаауп, 
акультура шьаҭас измам акгьы ԥымкрада изыҿиаӡом.

Адиаспора дара рыда рыԥсадгьыл ԥсыхәа шамам деилы-
ркааразы даара иаҭахны иҟоуп урҭ знысыз ашьамҩа, ирхыр-
газ агәаҟра, еиқәдырхаз атрадициатә культура уҳәа рыҭҵаара. 
Ара, хымԥада, иҟаҵоугьы ҟәнушьартә иҟам. 

Абасала, иҟаҵоу, хымԥада, ишьаҭоуп, аха ҳаамҭазы урҭ 
акыр ирҿыцтәуп, реиҿкаашьа, рызнеишьақәа ԥсахтәуп, асис-
тема ҟазшьа рыҭатәуп. 

Ишыжәбо, ҳажәлар рыбжеиҳараҩык рыԥсадгьыл иаҟәы-
гоуп. Убри азгәаҭаны, ҳҳәынҭқарраҿы ихацырку ахырхар-
ҭақәа зегьы рҿы адиаспора рҭыԥ, рроль азгәаҭаны, иалкааны 
иҟазароуп. Убри апрограмма ианырԥштәуп.

Иаҳҳәап, аҭҵаарадырраҿы аԥсуаҭҵаара иабжазароуп, иахә-
ҭакзароуп аԥсуа диаспора рбызшәа аҷыдарақәеи, рҭоуры хи, 
ркультуреи рыҭҵаара. Ҭҵаашьас иамои аԥсшәа, аԥсуа куль-
тура, ишҳәыԥкыз ихдырҵәаз аԥсуа хылҵшьҭрақәа, аетногра-
фиатә гәыԥқәа иахьанӡа еиқәдырхаз рҷыдарақәа азгәамҭакәа. 
Избан акәзар, иҟоуп ҷыдарақәак, адиаспора рҿы ада даҽаџьа-
ра ԥшаашьа змам, иуникалтәқәоу. Ари аганахьала иҟарҵо 
маҷӡам Аԥсуаҭҵааратә институти, Аԥсуа университети, 
Нарҭ дырреи адәынтәи афольклорҭҵаареи рцентри русзуҩцәа. 
Абри ахырхарҭа ҷыдала адгылара, ахылаԥшра, насгьы аил-
каара аҭаххоит аҳәынҭқарра ахадара, ҳауаажәлар рҟынтәи. 

Апрограмма ианырԥштәуп, иара убас, адиаспора рыҩны-
ҵҟа аԥсшәа аиқәырхаразы арҵаҩцәа рроль, урҭ рус аиҿкаа-
ра. Избан акәзар, апрограмма ахықәкы хада аԥсуа ихдырра 
ар ҿыхара, изызҳауа ахәыҷқәа, аҿар рылааӡара акәзароуп. Уи 
ҟаҵашьа амаӡам бызшәада. «Аԥсуа иҭоурых ибзаҿ иҟоуп» 
ҳәа, ҳбызшәоуп ҳаԥсы злоу здыруа. Иаҳзеиқәырхар – ҳаиқә-
нархоит.

Апрограммаҿы иарбахо аусмҩаԥгатәқәа ирхадаразароуп 
ҳажәлар, ҳдиаспора ахьынхозаалак рыԥсадгьыл шрыԥхьо ар-
дырра, убри агәрагара.

Баграт ду ироман «Ацынҵәарах» епиграфс иамоуп аԥсуа 
жәаԥҟа «Зыԥсадгьыл зцәыӡыз зегьы ицәыӡит». Издыруада, 
иара ажәаԥҟа ахаҭагьы аԥсуаа мшыннырцәҟа рахыгара, рхы-
рҵәара иахылҵзаргьы?.. Сгәанала, абри ажәаԥҟа асемантика, 
аҵакы ҳныруанаҵы, иацу ашәарҭара ҳбонаҵы, ҳдиаспореи 
ҳареи аперспектива ҳамоуп, ҳразҟы ҳахьыԥшуеит. Убриазы, 
ҳҳәынҭқарра аиҭашьақәыргылараҿгьы аԥсуа диаспора Аԥсны 
рамадара иазку апрограммаҿгьы ахдырра шьаҭас иҟаҵатәуп, 
ахдырра…

Иахьатәи ҳаамҭа даара иҵарны иқәнаргыло азҵаарақәа, 
урҭ ҳхылҵшьҭрақәа, ҳажәлар зҭадыргыло ашәарҭара азгәаҭа-
ны, ҳара зегьы инарҵауланы ҳазымхәыцыр амуа иҟоуп ҳхеи-
қәырхара, зегь раԥхьаӡа иргыланы – ҳхаҭара шьақәзыргыло, 
дацс иҳамоу ҳбызшәеи ҳкультуреи рырҿиара амҩа иқәлатәуп. 

Убас, 2015 шықәсазы Аԥсны аҭҵаарадыррақәа ракаде-
миа ахадареи Абаза-аԥсуа етнос арҿиаразы жәларбжьаратәи 
ахеидкыла апрезидент, аҭҵаарадыррақәа рдоктор, апрофес-
сор, академик Мусса Екзекови аусеицуразы Аиқәшаҳаҭра 
ҳнапы аҵаҳҩит. Убри инақәыршәаны, иара убри ашықәс азы 
абаза-аԥсуа етнос арҿиаразы Аҭҵаарадырратә программеи 
Аконцепциеи рыҩра аԥшьаҳгеит. Иаԥаҳҵаз Апрограммагьы 
Аконцепциагьы 2015 шықәсазы абра Аԥсны аҳҭнықалақь 
Аҟәа ишьақәҳарӷәӷәеит.

Апрограммеи Аконцепциеи хьӡыс ирымоуп «Аԥсуааи 
абазақәеи: абызшәақәеи аҭоурых-культуратә ҭынхеи реи-



212 З.Џь. Џьапуа. Афольклори даҽа зҵаарақәаки

қәырхареи рырҿиареи». Насгьы х-махәҭак, х-хырхарҭак 
рыла ишьақәгылоуп: актәи – абызшәақәа рыҭҵаара, аҩбатәи 
– аекспедициатә ԥшаарақәа, ахԥатәи – архивтә материалқәа. 
Апрограмма аҭҵаарадырратә хәҭа аиҿкааратә усқәа анапы 
иануп Аԥсны аҭҵаарадыррақәа ракадемиа, афинанстә усқәа 
мҩақәиҵоит Мусса Екзеков. Сара хаҭала дсымбац, иӡбахәгьы 
смаҳац абаза-аԥсуа етнос аиқәырхаразы, аизырҳаразы Мусса 
Екзеков иҟаиҵо ҟазҵо, ирҿио зырҿио даҽаӡәы. Амала дҟалар 
сҭахын, хымԥада. Иуҳәар ҟалоит, ари ауаҩ ари аус ԥшьа иази-
кит ҳәа иԥсҭазаара зегьы, имч-илшара, имал-ишьал.

Ҳапрограмма акәшамыкәша еидаҳкылоит аԥсуааи абаза-
қәеи рбызшәеи ркультуреи рыҭҵаара знапы алаку Аԥснытәи, 
Ҟарачы-Черкессктәи, Урыстәылатәи, Ҭырқәтәылатәи, Евро-
патәи аҵарауаа. Ара ҳара ҳхы иаҳархәоит, игәаҳҭоит арҭ 
азҵаарақәа рзы ҳаԥхьаҟа иҟаҵатәу, иҟаҵам, насгьы шьаҭас 
иҳамоуп, ҳақәныҟәоит адунеитә ԥышәа.

Иҳәатәуп, аханатә аус ахацыркра шымариамыз. Уимоу, 
иахьагьы аиҿкааратә усқәа рҿы акырџьара аимак-аиҿак ҳа-
уеит. Аха ихадароу, Черкесск иаарту ахеидкыла «Алашареи» 
Аԥсуа академиеи ҳамч еилаҵаны, иҳалшеит иахьеи-уахеи 
зус иаз хәыцуа арҿиаратә, аҭҵааратә гәыԥ аиҿкаара. Иалкаан 
иазгәаҭатәуп: Апрограмма аҩра, аиҿкааратә, анагӡаратә усқәа 
зегьы ирылахәуп ҳдиаспора рхаҭарнакцәа. Ҳагәгьы иҭоуп уи 
ахырхарҭа арҵаулара. 

Избан акәзар, сара абар, шьҭа шықәсы рацәала ҭырқәтәы-
латәи ҳдиаспора рҿы аԥшаарақәа мҩаԥызго аӡәы иаҳасаба-
ла, агәра ганы сыҟоуп, зыԥсадгьыл иахыгоу ҳажәлар реиҳа-
раҩык рыда ухаҿы аагашьа амаӡам убызшәагьы, уҭоурыхгьы, 
уԥеиԥ шгьы рыҭҵаара!

2018

2.11. АЖӘЛАР РАКЗААРА ЗЕГЬЫ ИРЫЦКУП

Аҵыхәтәантәи аамҭақәа рзы ажәларгьы урҭ рымаҵ зуа 
Аԥсны ахадарагьы еилыкка ирбо иалагеит ҳҳәынҭқарра аргы-
лареи арҿиареи дара ишырусу, рнапы ишаку. Абри азҵаа раҿы 
ирыгу-ирыбзоу аартны ирҳәо иахьалагаз уи уаҩ дзеигәырӷьа-
ша, насгьы уаҩ дзыргәыӷша цәырҵроуп. Иахьа, сара сыз-
лахәаԥшуала, ҳҳәынҭқарра аҿиашьазы, ажәлар рыԥсҭазаа ра 
ацашьазы, ҳауаажәларраҿы (еиҳаракгьы – аинтеллигенциа 
рыҩныҵҟа) агәынамӡара аасҭа агәынаӡара еиҳауп, анегатив 
акәымкәа, апозитив аԥыжәара амоуп. Уигьы ҳреалтә ԥсҭа-
заара иатәу, иадыргоу цәырҵроуп.

Ԥхьаҟа ацаразы даара ихадараны избоит ажәлари ҳҳәын-
ҭқарра анапхгареи реимадара. Ажәалагалақәа аинтеллиген-
циа рҿынтә ицозар иаҳа ииашоуп. Ҳтәыла ахадара ирыдаҳ-
галароуп аус зыдулатәу, рымчи рылшареи ззыркша амилаҭтә 
проектқәа. Убысҟан аимадарагьы ҟалоит, алҵшәагьы ҳауеит. 
Аимадара анысҳәа, ауаҩы (ҳтәылауаҩы) аԥхьаӡа иргылан иус 
хаҭа даҿызароуп, ламысла, ԥсыцқьала инеигӡозароуп. Убри-
алоуп иҳәынҭқаррагьы дызлацхрааша, дызлаҵагылаша. Абра 
макьана даара ҳаԥсыҽушәа збоит. 

Аус злоу, ҳажәлар рхатәы идеиа рымоуп. Араҟа ихада-
роуп – ҳхьыԥшымра арӷәӷәара, ҳбызшәа арҿиара, ҳдемогра-
фиа азырҳара. Даҽакала иуҳәозар, ҳҳәынҭқарра аԥсуа хаҿра 
аманы, иаԥсыуа ҳәынҭқарран аҟаҵара ҳуаажәларратә дунеи-
хәаԥшышьаҿы илеитмотив хадазароуп. Убриазы ҳара ҳмен-
талитет, ҳаԥсуара, ҳахдырра рныԥшуазароуп ҳхырхарҭақәа 
зегьы. 

Ажәакала, амҩа ҳақәуп, аха убри амҩа ҳазқәу хара ҳагарц 
азы, акзаареи аизыразреи ҳҭахуп. Сара исҳәо ахатә гәаанага-
ра ҟамлааит ҳәа акәым, уиада ԥсыхәас иҟоузеи? Аха ауаҩы, 
иаҳҳәап, ауаажәларра-политикатә усқәа рҿы иара игәаана-
гара анаҩс даҽакы имаҳауа, ма иимырҳауа даналага, аԥштәы 
рацәа рахьтә ԥштәык ада изгәамҭо дҟалазар, уи рыцҳароуп. 

Абри аганахьала, уомашәа избо дҟаларгьы, сара сахьахәаԥ-
шуа, ауаажәларра-политикатә хеидкылақәа, апартиақәа ҳара 
ҳреспублика маҷ аҿы рыррацәара аҭахым. Уи ҳаихнаша-
цәоушәа, ҳхәыцрақәа аԥсаҟьоушәа, ҳакзаара иаԥырхагоушәа 
збоит. Иаҳҳәап, Аԥсны Ахада иалхрақәа раан быжьба-ааба 
кандидатура рықәыргылара уи ҳполитикатә культура аҳара-
кра иатәӡам, алхыҩцәа иҟарҵо иақәнаршәом. Издыруеит, аде-
мократиатә принципқәа ҳрыцәхьаҵуама зҳәо дҟалоит. Ииа-
шоуп, аха ҳхаҭа ҳмаҷны, ҳәынҭқарра дук иалаӡо ҳалаҳагӡоит 
ҳәа ҳалагар, лассы ҳааԥсоит, ҳкарахоит, ҳус хадақәа аганахь 
иаанхоит, ҳашнеи-шнеиуа ҳахәжәаргьы ҟалоит. «Уқәҵа ды-
рны, ушьапы еиҵых» иҳәоит аԥсуа. Адемократиа уҭахызар, 
иаҳҳәап, еиуеиԥшым ҳалхрақәа раан, зыбжьы азҭо атәыла-
уаҩы, ҳполитикатә гәаанагарақәа еилаԥсаны, ишьара дықә-
мырҟьакәа, иара ииҭаху ибжьы ииҭартә еиԥш аҭагыла заашьа 
изаԥҵара еиҳау адемократиа арбану?

Аԥсуаа ҳхеиқәырхара азҵаараҿы иҳаланхо амилаҭқәагьы 
ҳаргьы ҳаӡәыкны ҳаҟазароуп. Ҳаӡәыкны анысҳәа, урҭ ирдыр-
уазароуп, ҳаргьы ииашан идеилҳаркаароуп, аԥсуаа ҳбыз-
шәеи ҳкультуреи ахьҳарҿио даҽа ԥсадгьылк шҳамам, ҳагь-
шашьҭам. Ижәдыруеит, аԥсуаа ҳгәы аартуп, акалашәа иҟоу 
уаауп. Баграт ду иажәақәа рыла иуҳәозар: 

Аԥсуаа ҳаугозар – ҳара ҳтәы хазуп,
Ҳара ҳхазы аҵкыс аӡәы изы ҳразуп.

Сгәанала, ҳара ҳдунеихәаԥшышьа иатәу абри аформу-
лагьы, ҳазҭагылоу аглобализациа аамҭазы, ҿыц иазхәыцзар 
еиӷьуп. Аӡәы изы адагьы, ҳхазгьы ҳразхароуп, аԥхьа иргы-
лан ҳхы ҳазхәыцроуп. Ҳара ҳмилаҭтә интерес, ҳидеиа иха-
дароу хырхарҭазароуп ҳара ҳзы. Ҳаԥсадгьыл аҳәаақәа шаҳ-
дыруа еиԥш, ҳмилаҭтә идеиа аҳәаақәагьы ҳдыруазароуп, 
иаҳныруазароуп, уи, амацәаз еиԥш иҳакәыршоуп, «иаҳми-
лаҭтәу ма ӡоуп», наунагӡагьы иҳазхоит, ииашан азхәыцшьа, 

ацныҟәашьа, арҿиашьа ҳақәшәар. Убрахь – ҳдоуҳа аиқәыр-
харахь, ҳакзаарахь сшәыԥхьоит ҳауаажәларра зегьы. Избан 
акәзар, ҳҭоурых шаҳаҭуп, аҳәоуеиқәымшәара, аиҿагылара 
умҩа аркьаҿуеит, уҭанархаргьы ҟалоит, аҳәоуеиқәшәара, ак-
заара умҩа арха роит, уагьеиқәнархоит. 

2009

2.12. АԤСНЫ АХАДА ИМҨАԤИГАЗ ЕИԤЫЛАРАК 
АҾЫ АҚӘГЫЛАРА

1. Ачымазара ҿкы иазкны
Иуҳәар ҟалоит, ҳажәларгьы ҳаиҳабырагьы ари аганахьала 

уаҩы иимбац ҳаниеит ҳәа. Иааџьоушьартә иҟоуп аҳақьымцәеи 
амедперсонали ирылдыршаз, ҳтәыла анапхгара реиҿкааратә 
усура. Аҭагылазаашьа иҵегь еиӷьхон ҳауаажәлар рыҩныҵҟа 
азакәан ақәныҟәареи, алеишәеи, аилибакаареи ыҟазҭгьы. 

Даара иҽеиӡам ҳазҭашәаз абри арыцҳара аполитикатә 
гәҭак қәа рзы ахархәара, ара иаҭаху акзаареи аидгылареи 
роуп. Насгьы, Аԥсны аҭҵаарадырра аиҿкаара иахагылоу аӡә 
иаҳа сабала исҳәоит, амедицинатә наука, хымԥада, арӷәӷәара 
аҭахуп. Ҳара иҳамоуп ҳакадемиа аҩныҵҟа аексперименталтә 
медицинатә дыррақәа рзы шьаҭас иҟоуҵаша. Иаҳҳәап, Аекс-
перименталтә паталогиеи атерапиеи ринститут. Ижәдыруеит, 
ари аинститут аҵарауаа аковид алҵразы активла аус шыруа, 
сгәанала, уи алшарақәа иҵегьы еиҵыхтәуп. Аинститут аду-
неи еицадыруеит, иаҳҳәап, авакцинақәа руак аԥызҵаз Гама-
леи ихьӡ зху Аинститути иареи аус еицыруеижьҭеи акраа-
ҵуеит. 

2. Аԥсны афымцалашара аҭагылазаашьа иазкны
Ҳҳәынҭқарраҿы ари апроблема уажәшьҭа иӡбазар акәын, 

иаҳҳәап, Урыстәылантәи аинвестициақәа ԥымкрада ианаауаз 
иглобалтәу ари азҵаара ишаҭахыз иахаҵгылазҭгьы, иахьатәи 
апроблемақәа ҟаломызт. Амаинингқәа рзыҳәа, еиуеиԥшым-
кәа еилукаауа акәымкәа, иҭышәынтәалоу ԥҟарак ҟаҵатәуп, 
насгьы, ари азҵаара аекономика адагьы ауаҩышәатә гангьы 
амоуп. Иахьазы убри еиҳагьы ихадароуп – асабицәеи абыр-
гцәеи аԥхарра рымкәкәааны аԥара зырҳауа сара дысзеилкаа-
уам. Азинхьчаҩцәеи аелектрикцәеи имтәа-имгыла амаининг 
фермақәа рырцәара иаҿуп, урҭ шаадҵыз изтәу неины иаҿар-
куеит. Сгәанала, убри амаининг ферма дуқәа зтәу рыхьыӡқәа-

гьы ҳдыруазар бзиан. Сара даара исгәаԥхеит Аԥсны Ахада 
абри апроблемазы имҩаԥигаз аизара, иҟаиҵаз адҵақәа. Усҟан 
хәашан, иахьа мчыбжьык ҵит, сгәы иаанагоит ауаа ԥшуп, 
алҵшәақәа зеиԥшрахо, зус назыгӡаз, иззынамыгӡаз, зҭыԥ аҿы 
инхаз, инымхаз. Иаахҵәаны иуҳәозар, иахьатәи аамҭала ари 
аус аанкылатәуп, хымԥада. Иара усгьы, иарбан ҳәынҭқарра-
заалак аҿы азакәани ауаҩышәатә ҟазшьеи еицызароуп, ихеи-
барҭәаауазароуп.

Иара абраҟагьы, сгәанала, алашара аҟаҵаразы даҽа вар-
иантқәакгьы рыԥшаара ҟалоит. Иаҳҳәап, ҳакадемиа иатәу 
Аҟәатәи афизика-техникатә институт аҿы абри аенергети-
ка иазку алабораториа аартны иҳамоуп. Адгылара амазар, 
хымԥада, аперспектива змоу апроектқәа ҳарҿуп. 

Ажәакала, аҳәынҭқарра аҿиараҿы аҵарауаа иаԥырҵо ады-
рра ҿыцқәа шьаҭас иҟаҵазар иаҳа ииашоуп. Абарҭ азҵаарақәа 
еиҭахгьы ауаҩы даздырхәыцуеит адырра ҿыцқәа аԥызҵо ана-
укеи аҳәынҭқарра аекономикеи прогматикала еидҳәалазар 
шакәу; иҳамоу аҵарауаа рпотенциал ҳаҭыр шақәҵатәу, ииа-
шан ахархәара шаҭаху, насгьы, зегь ирыцку – акадр ҿыцқәа 
шааӡатәу. 

3. Ауаажәларра-политикатә ҭагылазаашьазы
Ҳҳәынҭқарра иахьатәи аполитикатә ҭагылазаашьа, саҭа-

шәымҵан, аха, ашьапылампыл асра угәаланаршәоит. Уи зы-
с  ҳәо, ажәлар иалырхыз Ахада, ампыл зку иеиԥш, егьырҭ зе-
гьы имаҳхырц ҳишьҭалоит, иааимаҳхаанӡагьы тәамҩахә ҳа-
маӡам. Ампыл зку иараӡатәуп, шьап ҿаршә иҭатәӡам, мамзар, 
ҳара ҳазҿу аманиоврқәа ҳҳәынҭқарра ҭадырхар ҳәа сшәоит. 
Аҳәынҭқарреи ажәлари рныҟәгара ари мпыласраӡам. Адунеи-
еибаркыра шәарҭахеит иахьа, ҳааҭгылан ҳхы ҳазхәыцроуп, 
ҳхы ҳахьчароуп, насгьы ихадароу – ҳахдырра ҳарҿыхароуп. 
Ишәҭахызар исҳәо уамашәа ижәба, идемократиам шәҳәа, аха 
сгәы ишаанаго ала, ҳара ҳҩыза аҳәынҭқарра маҷ азы зегьы 
ирыцкуп акзаареи, аҭышәынтәалареи, азакәан ақәныҟәареи. 

Аҭышәынтәалара анысҳәа, иаҳгозар, Ареспублика Ҭаҭарс-
ҭан раԥхьатәи апрезидент – Минтимер Шаимиев – иахьагьы 
иара иажәа иацныҟәоит ажәлари аҳәынҭқарреи, апрезидент 
ҳәынҭқарратә абжьгаҩыс димоуп. Ҳара ҳҿы асеиԥш ҟәыӷа-
рала амчратә абиԥарақәа реимадара залыршамхеит, аполити-
катә культура ԥсыҽхеит. 

Иахьа Аԥсны иахагылоу Аслан Бжьаниа иҟазшьагьы иҟа-
и ҵо ашьаҿақәагьы ирныԥшуеит иажәеи иуси шеимадоу, 
ацәа жәара акәымкәа, аус аԥхьа иширгыло, ижәлар реиқәыр-
хареи рырҿиареи иахьеи-уахеи дышрызхәыцуа. Есҩышықә-
са, уимоу, есхәышықәса Аԥсны Ахадара аԥсахра, аиҭаԥсахра, 
ҳара иҳамҩахар сҭахымызт, ҳара ҳаиқәзырхо, еиҭасҳәахуеит, 
аҭышәынтәалароуп, аҭагәҭасра акәӡам. Аибашьцәа инадыр-
кны аинтеллигенциа рҟынӡа аҽеиҩшара, хазы-хазы агылара 
аанкылашьак аҭатәуп, ахатәы интересқәа ракәымкәа, ҳаԥсад-
гьыл аразҟы аԥхьа иргылатәуп.

Ҳҳәынҭқарра аекономика шьаҭас иамазароуп аҵарауаа 
иаԥырҵо адырра ҿыцқәа. Убриазы иприоритеттәу азҵаарақәа 
рахь иргылатәуп анаукеи, аҵареи, иаҳа-иаҳа иҿыцхо аеконо-
мика иаҵагылаша акадрқәа рааӡареи. 

2021

2.13. КЫР ҲАИҚӘНАРХОЗАР…

Аԥсадгьыл ҳамоуп – амра ашәахәақәа зхьыршоу, шәа ԥы-
џьаԥла иҭалаҳау, насгьы шьала икәабоу. Иҳамоуп ажә лар – их-
дырҵәахьоу, еиҭахдырҵәахьоу, зеиҳараҩык XIX ашәышықә-
сазы амшын ихырҵаз. 

Ҳҳәынҭқарра анапхгара ракәзааит, аҵарауаа ҳакәзааит, 
ҳазегьы ҳус, ҳусура хықәкыс иамоу ҳаԥсадгьыли ҳажәла-
ри реиқәырхара, рырҿиара акәзароуп. Убриазы, акыр иҵар-
ны иқәгылоуп иахьа: Аԥсны аԥсшәа азҵаара, Аԥсны аԥсуаа 
ҳхыԥхьаӡара, Аԥсны ҳашьха, ҳага, ҳамшын, ҳаԥсабара, Аԥс-
ны аекономика, афымцалашара азҵаара, аковид ацәцашьа… 
Ус заҟа зҵаара!.. Убарҭ зегьы рыӡбара анаука, аҭҵаарадыр-
ратә ԥшаарақәа, иҿыцу адыррақәа шьаҭас ирымазароуп. 

Аха, иазууазеи, аҳәынҭқарреи анаукеи знымзар зны изы-
меицәажәеит, апрогматикатә еизыҟазаашьақәа рызрыбжьам-
ҵеит ҳҳәынҭқарра аразҟы иадҳәалоу абарҭ азҵаарақәа рышь-
ҭыхраҿы. Избан акәзар, Аԥсны жәлар рхақәиҭратә еибашьра 
ааилгазар аахыс, ҳгәы каршәны аус ҳзымуит, аҽеиҩшара, 
амааибра, аполитикатә еибарххарақәа ҳзырцәымцеит, аполи-
тикатә ӡыблара ҳахәаҽырц агьҳагым.

Сшәазҵаарц сҭахуп… Уара, нас ҳгәы иҭоои ҳара, ҳхы 
абахоу? Ҳхы ҳҭахӡами? «Аполитика мыцхәы ихҭазкыз ауаа 
русқәа ҽеиӡам» иҳәон Фазиль Искандер. Иара усгьы, иахьа-
тәи адунеиеибаркыра даара ашәарҭа иҭагылоуп, аҳра еимар-
куеит аҳәынҭқарра дуқәа. Ҳара ҳаиԥш аҳәынҭқарра маҷқәа 
рҭагылазаашьа еиҳагьы ихьанҭоуп. 

Ари аганахьала, ҳаԥсы ахац иакуп уҳәар ауеит. Арахь ҳара 
ҳааҟәымҵӡакәа убри ахац арххара ҳаҿуп, ҳфымца ацәаҳәақәа 
реиԥш, аԥсы ҭаҳхырц ҳгәы иҭоушәа.

Ҩ-кьанҿаак амшын ихибамӡалеит ҳәа, хаха ҳаиҿагылоуп, 
есҩышықәса ҳдәылеибацоит, ҳаҩнеибацалоит. Сара излазбо 
ала, абарҭ аиҿагыларақәа ҳҳәынҭқарра ҵыршәааит, ашәарҭа 
ду иҭадыргылеит, ҳдыркареит, насгьы ушьҭа ҳааины атыша 

ҳаахықәгылеит. «Аӡы иаго ҳәҳәабжьы иаҳауам» ҳәа, аҳә-
ҳәабжь шгац игоит, аха ҳара ҳҟынӡа иааӡаӡом. 

Аԥсуаа, шәхаҵкы (аԥсуаа ҳауп усгьы, егьырҭ амилаҭ қәа 
амитингқәа раха рымаӡам, анхара, аҿиара иаҿуп), шәааи, 
зынӡа ихьшәахаанӡа, ҳхы ҳнапаҿы иааҳгап, уаҵәтәи ҳԥеиԥш 
ҳазхәыцып. Ҳҳәынҭқарра ҭышәынтәаларц азы, аҽы н кы-
лара аҭахуп, раԥхьа иргыланы ажәыларақәа, амитингқәа 
ир ҟәаҵтәуп, аибачҳара амҩа иқәлатәуп. Шамахамзар, даҽа 
ҳәынҭқаррак узыԥшаауам, ҳара ҳҿеиԥш ҭаӷьӡаа реиԥш иа-
хьеилоу, ҳара ҳҿеиԥш азакәан иахьықәымныҟәо, ҳара  
ҳҿеиԥш аԥсыцәгьара аԥыжәара ахьамоу… 

Ҳаҭыр зқәу Аԥсны ахадара, абас мацара ицалоит азакәан 
аус ауаанӡа… Ҳаҭыр зқәу ауаажәлар, абас мацара ицалоит 
ҳаҩныҵҟа аԥсыуала ахымҩаԥгашьа, алеишәа аус ауаанӡа… 

Мап, баак рбганы баак аргылара ҳара ҳзадгылаӡом. Ҳа-
хьынӡааихьоу иацҵалатәуп, еихаҳалатәуп. Кыр ҳаиқәнар-
хозар, ҳаиқәзырхо ажәлари аҳәынҭқарра анапхгареи ракзаа-
роуп, азакәан ақәныҟәароуп. 

2021



3. АИУБИЛЕИТӘҚӘА

3.1. ҲДОУҲА АХЫҴХЫРҬАҾЫ ИГЫЛАЗ

Аԥсны аҭҵаарадыррақәа ракадемиа аилазаареи иара иаҵа-
накуа аинститутқәеи рыхьӡала Аԥсны жәлар зегьы ирыдыс-
ныҳәалоит иахьатәи амш – аԥсуа сахьажәа ахацыркҩы Дыр-
мит ду диижьҭеи 140 шықәса аҵра.

Аԥсуаа ҳдоуҳатә культуреи ҳҳәынҭқарреи рыҿиараҿы 
ажәала ҳәашьас иамоузеи ари ауаҩ ихьӡ аҵакы! Убриазы, 
даа раӡа ииашоуп Аԥсны Ахада Иусԥҟала сынтәатәи ашықәс 
Дырмит Гәлиа ишықәсны иахьрылаҳәоу. Аха, сыгәра жәга, 
ашықәс зтәыхаҭоу ҳара ҳауп – аԥсуа школи, аԥсуа культуреи, 
алитературеи, аҭҵаарадырреи ирҿу зегьы.

Ақәаршҩышьҭахьтәи амреиԥш, икаххаа, ианаамҭаз аԥсуаа 
ирзылԥхаз ауаҩы, сгәанала, дрыдукылар ҟалоит амифологи-
еи аепоси рҿы «акультуратә фырхацәа», адемиургцәа. Урҭ 
ауаатәыҩса рыбла хызтыз, иуааны иҟазҵаз аҭагылазаашьақәа 
рзаԥырҵеит – аӡы, амца, ажәла, ашәыр уҳәа рзааргеит. Дыр-
митгьы, убарҭ дреиԥшны, ижәлар ажәа еинаала рзаԥиҵеит, 
аҵаралашарахь амҩа дирбеит, адырреи ахдырреи рымаӡақәа 
рзааиртит.

Аԥсуаҭҵаараҿы иахьанӡа Дырмит Гәлиа ихаҭареи ирҿиара 
амҽхаки рҵараҿы аԥсуа ҵарауаа иҟарҵахьоу маҷӡам. Акым-
кәа-ҩбамкәа амонографиатә усумҭақәеи, астатиақәеи, аочерк-
қәеи ҭыҵхьеит. Аха уеизгьы араҟа макьаназы иҟаҵатәу еиҳа-
ны сахәаԥшуеит. Насгьы, зегьы ирыцку, ҳдоуҳатә ԥыза иԥсҭа-
заареи ирҿиаратә дунеии алаԥшҳәаа ҿыци азнеишьа ҿыци 
рҭахны иҟоуп. «Ахьаԥарч зхылҵыз иахәлаџьаџьон» ҳәа, хара 
амхәыцра иахылҵуа аҵәылхрақәа ракәымкәа (ирыцҳарахаз, 
урҭгьы аҭыԥ рымоуп), абаҩхатәра змоу аҭҵааҩы ибла ҵар рҭа-
хуп Дырмит Гәлиа иԥсҭазааратә мҩагьы, ирҿиаратә ҭынхагьы. 
Урҭ ҳдоуҳатә хьыршәыгәқәа лассы-лассы ҳрызхьамԥшлар, 
ҳахьынтәаауа, насгьы ҳахьцо ахашҭра мариа хоит. Ахашҭра, 
ишыжәдыруа, ианакәызаалак ишәарҭоуп. 



222 З.Џь. Џьапуа. Афольклори даҽа зҵаарақәаки

Аԥсуа жәлар рдоуҳатә рккаҩы Дырмит Гәлиа иӡыргаразы 
акыр аусмҩаԥгатәқәа азԥхьагәаҭоуп сынтәа ҳҳәынҭқарра аҩ-
ныҵҟа. Убарҭ рахьтә ихадараны избоит еиқәханы иҳамоу 
ирҿиаратә ҭынха, инапылаҩырақәа зегьы (иӡыз усгьы иӡ-
гәышьеит) еидкыланы, текстологиатә ҩаӡара ҳаракыла, ҭҵаа-
радыррала академиатә ҟазшьа аманы рҭыжьра. Уи акрызҭаху, 
ихьанҭоу проектуп, аха шьаҭамырӡгахоит аԥсуаа рдоуҳатә 
культуреи Аԥсуа ҳәынҭқарреи рзы.

Ҳдоуҳа ахыҵхырҭаҿ игылаз ауаҩы ишьҭа ҳхылар, хымԥада, 
акахьы ҳкылсуеит. Ҳажәлар акзаарахь, аизыразрахь, ахеиқәы-
рхарахь ирыԥхьоит Дырмит иажәа ҟәыш. Уи, мшаҽнеиԥш, 
ишаҳҭахыц иаҳҭахуп иахьагьы. Зхьышьҭра азыхынҳәшьа, аз-
хьаԥшшьа иақәшәаз ажәлар, жәаҳәарада, еиқәхоит, рбызшәа 
шырҳәо, рыԥсадгьыл ишану наунагӡа иаанхоит.

2014

3.2. АШӘЫШЫҚӘСАТӘ ЦӘЫРҴРА
(Ш.Д. Инал-иԥа 105 шықәса ихыҵразы)

Шалуа Денис-иԥа Инал-иԥа ихьӡ заҳаз ауаҩы ибла иаах-
гылоит – аԥсуаа ретнологиа, рҭоурых, рфольклор, рлитера-
тура уҳәа – ҳажәлар иааидкылан рдац-ԥашә, рхаҭара, рдоу-
ҳатә дунеи, рразҟы. Иџьашьатәуп, аиашаз, аӡәы, аӡәы ихала 
дзыхьӡаз, ишьҭихыз, аамҭа хьанҭа иагәылганы абиԥарақәа 
ирзынижьыз… Ш.Д. Инал-иԥа XX ашәышықәсазы ҳгума-
нитартә дыррақәа рҳәаа акырӡа изырҭбааз, изырҵаулаз ҵара-
уаҩ дуӡӡоуп, кавказдырҩуп. Уи ирҿиаратә аамҭа иаҵанакуеит 
аԥсуаҭҵаара аԥхьатәи ашьаҿақәа, аинылара, ашьақәгылара. 
Инапы злакыз аԥсуаҭҵаара аганқәа зегьы рҿы еихишьалеит, 
ахәшьара аиҭеит иаԥхьаҟа иҟаҵаз, игәаҭаз, анаҩс уи шьаҭас 
иҟаҵаны азҵаара ҿыцқәа цәыригеит, аҭак ҿыцқәа риҭеит. Уи-
алагьы аԥсуаҭҵаара аҩаӡара ҳареикит.

400 инареиҳауп иахьазы иаадыруа аҵарауаҩ иҭҵаамҭақәа, 
икьыԥхьымҭақәа рхыԥхьаӡара. Имаҷӡам Ш.Д. Инал-иԥа дыз-
лахәны инагӡоу аусумҭақәагьы. Убарҭ иреиуоуп, иаҳҳәап: 
Д.И. Гәлиеи иареи еицырҩыз аԥсуа бызшәазы арҵага шәҟәы 
(Аҟәа, 1956), ахатәы бызшәа аԥхьаразы еицеиқәдыршәаз 
ашәҟәқәа ҩба (Аҟәа, 1956, 1960); Гь.А. Ӡиӡариеи иареи еи-
цырҩыз аҭоурых-тәылаҭҵааратә очерк «Аҟәа» (Аҟәа, 1955), 
аԥсуа литературазы еицеиқәдыршәаз ахрестоматиа (Аҟәа, 
1962), еицеиҭаргаз аҭоурых азы арҵага шәҟәы (Аҟәа, 1954), 
еицызлахәыз Аԥсны аҭоурых иазку аочеркқәа (Аҟәа, 1964); 
К.С. Шьаҟрыли, Б.У. Шьынқәбеи, иареи еицеиқәдыршәаз 
нарҭаа репос еизаку атекст (Аҟәа, 1962, Москва, 1962); 
С.Д. Адлеибеи иареи еидыркылаз аԥсуа жәаԥҟақәа реизга 
(Аҟәа 1967); Ш.Хь. Салаҟаиеи, А.Н. Гогәуеи, иареи еицеиқә-
дыршәаз аԥсуа литературазы ахрестоматиа (Аҟәа, 1978); К.С. 
Шьаҟрыли иареи еицеиҭаргаз агеографиазы арҵага шәҟәы 
(Аҟәа, 1936).

Ш.Д. Инал-иԥа иҭҵаарадырра тематикак иҭаӡом, уи аҳәаа-
қәа акырӡа еилоуп, еиҵыхуп, иагьаҵанакуеит аетнографиеи, 

аҭоурыхи, афольклорҭҵаареи, алитературадырреи, алитера-
туратә критикеи рызҵаарақәа. Абарҭ ахырхарҭақәа зегьы рзы 
аԥсуаҭҵаареи кавказдырреи зыда ухаҿы иузаамго, абасҟак 
аусумҭа хатәрақәа аԥызҵаз даҽаӡәы иӡбахә аҳәара уадаҩуп. 
Иара иҩит хыԥхьаӡара рацәала аенциклопедиатә ҟазшьа 
змоу, ифундаменталтәу аҭҵаамҭақәа. Убарҭ иреиуоуп: «Аԥ-
суаа» (Аҟәа, 1961), «Аԥсуаа рҭоурыхтә етнологиа адаҟьақәа» 
(Аҟәа, 1971), «Аԥсуаа ретно-культуратә ҭоурых азҵаарақәа» 
(Аҟәа, 1976), «Аԥсуа етикет аочеркқәа» (Аҟәа, 1984), «Аԥ-
суа фольклор адаҟьақәа» (Аҟәа, 1977), «Аԥсуа литература 
аҭоурых ахьтә» (Аҟәа, 1961), «Аҳәаанырцәтәи аԥсуаа» (Аҟәа, 
1990), «Аԥсуаа рантропонимиа» (Маикоп, 2002), «Асаӡқәа» 
(Аҟәа, 2014), «Аубыхцәа» (Аҟәа, 2015) уҳәа убас егьырҭгьы.

Арҭ ашәҟәқәа рҿы рхы еилакуп, еилагӡоуп, еицышьҭы-
хуп аԥсуаҭҵаара, кавказҭҵаара иаҵанакуа ахырхарҭақәа зе-
гьы: аԥсабара, абызшәа, аҭоурых, археологиа, аетнологиа, 
адоуҳатә культура, афольклор, алитература… Абас ихаҭәаау 
акомплекстә знеишьа рҟазшьоуп аҵарауаҩ иҭҵаамҭақәа. 
Абри аганахьала, иуҳәар ҟалоит, Ш.Д. Инал-иԥа дагьетно-
логуп, дагьҭоурыхҭҵааҩуп, дагьархеологуп, дагьфольклорҭ-
ҵааҩуп, дагьлитератураҭҵааҩуп, дагьбызшәадырҩуп ҳәа. Аха 
усгьы, иазгәаҭатәу, аҵарауаҩ иара ихаҭа ихазы иҳәоит еиԥш, 
Ш.Д. Инал-иԥа – аетнолог иаҳа даԥхьатәиуп, иаҳа дхада роуп. 
Избан акәзар, аԥсуаҭҵаара егьырҭ аганқәа дышрызнеиуа, еи-
ҳараӡак етнологк иаҳасабалоуп. Иаҳҳәап, ифольклорҭҵааратә 
усумҭақәа угозар, атекстқәа рҿы аҵарауаҩ иалкаан дрызнеи-
уан урҭ рҭоурых-етнологиатә шьаҭақәа. Абри аспект зегь реи-
ҳа иӷәӷәоу ҭыԥуп аҵарауаҩ ифилологиатә ҭҵаамҭақәа рҿы.

Ш.Д. Инал-иԥа – дфольклорҭҵааҩ дууп. Уи илаԥшҳәаа 
иҵижьит аԥсуаа рфольклор ажанрқәа акыр ирыҵаркуа арҿиа-
мҭақәа: нарҭаа репос, Абрыскьыл изку аҳәамҭақәа, аҵанаа 
рмиф, Аԥсҳа изку аҳәамҭақәа, аҭоурыхтәи афырхаҵаратәи 
ҳәамҭақәа, ажәаԥҟақәа. Абарҭ зегьы рзы аҵарауаҩ адәынтәи 
аҭҵаарақәа рацәаны имҩаԥигеит. Ш.Д. Инал-иԥа аекспеди-

циатә усурақәа ԥсабарала дрызшан уҳәар ҟалоит. 1930-тәи 
ашықәсқәа рынҵәамҭа инаркны есышықәса Аԥсны еиуеи-
ԥ шым араионқәеи ақыҭақәеи дрылан, еизигеит хыԥхьаӡара 
рацәала аетнографиатә, афольклортә, аҭоурыхтә, алексикатә 
материалқәа. Сыбла ихгылоуп, аԥсуа жәлар рхақәиҭратә еи-
башьра (1992–1993) ашьҭахь, шәекспедициатә нҵамҭақәа 
еиқәхама ҳәа саниазҵаа, урҭ зегьы аҭыжьра иазырхианы Аԥс-
уа институт иблыз ахыбраҿы ишьҭан ҳәа ансеиҳәоз, илаӷыр-
ӡ қәа шизнымкылаз.

Ш.Д. Инал-иԥа – аԥсуа нарҭтә епос аҭҵаара ашьаҭа икит, 
1949 шықәсазы ииҩыз истатиа неиҵых («Аԥсуа нарҭтә 
ҳәамҭақәа ирызкны») ала. Ари астатиеи егьырҭ иҭҵаам-
ҭақәеи аԥсуа нарҭтә епос аҭоурых-етнографиатә зхәыцшьа 
акыр идырҵаулеит, аԥсуа епос ахатәы хаҿра шамоу, насгьы 
ишжәытәӡатәиу шьақәдырӷәӷәеит. Аҵарауаҩ арҭ иусумҭақәа 
иара ишьҭанеиуаз аԥсуа нарҭҭҵааҩцәа рзы итеориатә шьаҭа-
хеит, маакырахеит. 

Ш.Д. Инал-иԥа аԥсуа нарҭтә епос еизаку атекст («Нарҭ 
Сасрыҟәеи ԥшьынҩажәи зежәҩык иара иашьцәеи») аиқәыр-
шәаҩцәа дыруаӡәкуп, «Ажәа нарҭаа рзы» захьӡу аԥхьажәа ха-
зынахә ациҵеит. Иара убас, аҵарауаҩ аҵан, Аԥсҳа уҳәа ирызк-
ны анҵамҭақәа ҟаиҵеит, аҭҵаамҭақәа аԥиҵеит; С.Д. Адлеиба 
дилархәны, аԥсуа жәаԥҟақәа аԥхьатәи реизгақәа руак (Аԥсуа 
жәаԥҟақәа 1967) ҭижьит. 

Ш.Д. Инал-иԥа – длитератураҭҵааҩ дууп, дыкритикуп. 
Аԥсуа литература иазкны 10 рҟынӡа ашәҟәқәа иҩит, урҭ 
рхы ԥ хьаӡараҿы иҟоуп дарбанзаалак аԥсуа литератураҭ-
ҵааҩ «иаԥхьа иқәу» аԥҵамҭа – «Аԥсуа литература аҭоурых 
аҟынтә» (Аҟәа, 1961). Алитератураҭҵааҩ аԥсуа шәҟәыҩҩцәа 
нагақәа рырҿиамҭақәа аԥхьаӡа акәны аочерк неиҵыхқәа 
рзикит, аԥсуа литературеи акритикеи ихадароу рызҵаарақәа 
шьаҭанкыла иҭиҵааит. 

Ш.Д. Инал-иԥа икапиталтә усумҭақәа шааҭыҵыз аԥхьаҩ-
цәа рылаԥш иҵашәон, ирзыԥшын. Еиҳараӡак ақырҭуа ҭоу-

рыхҭҵааҩцәа ианырбалак, арҵәааҳәа иҳәҳәон, урҭ рхы рых-
нахуан, иаҳҳәап, аԥсуаа рхылҵшьҭра азҵаарақәа ирызкны, 
авторитет ду змаз аҵарауаҩ ҭҵаарадыррала ирҵабыргыз иал-
каақәа анырбалак. 

Ш.Д. Инал-иԥа ииубилеитә рыцхә – ари, хымԥада, иаабац 
биографиатә фактк еиԥшым, аԥсуаҭҵааразы, агуманитартә 
дыррақәа рзы, ҳакадемиатә еилазааразы зҵакы дуу акоуп. 
Избан акәзар, Ш.Д. Инал-иԥа – ашәышықәса дадыргоуп, 
шәы шықәсатә цәырҵроуп. Уи, жәаҳәарада, аԥсуааи Аԥсуа 
ҳәынҭқарреи дырмилаҭтә беиароуп, дырмилаҭтә хаҿроуп.

Даарак имариаӡамызт Ш.Д. Инал-иԥа иԥсҭазаареи ирҿ-
иареи раамҭа. Актәи адунеитә еибашьра далиааит, 1937-тәи 
аамҭеи аибашьра дуи рышьҭа мӷьаӡо игәаҿы иаанхеит, да-
хаанхеит 1993 шықәсазтәи аԥсуаа ҳхақәиҭра амшгьы. Аха, 
иазууазеи, уи ахақәиҭра ихы ақәиҵеит иара иҷкәынзаҵә Ад-
гәыргьы. 

Аҵарауаҩ ирҿиаратә усура акыр иақәыӷәӷәон атоталитартә 
система амчра. Еимгеимцарак ааҟалан, ишәҟәык шааҭыҵлак-
гьы хаха инеиҿагылон. Аха, иџьоушьаша, абарҭ агәыԥжәа-
рақәа иара еиҳагьы ддырӷәӷәозшәа, иуаҩышәатә ҟазшьа 
шимац иман, амаалықь иеиԥш, дшыцқьаз дыцқьан. Амаҷ-
гьы игәы ҟанаҵон уи. Исгәалашәоит, 1984 шықәсазы, Аԥсуа 
институт санааҩнала, Адунеитә литература аинститут аспи-
рантура сышҭалаз Ш.Хь. Салаҟаиа ианиеиҳәа, даара дсеи-
гәырӷьеит, ақәҿиарақәа сзеиӷьишьеит. Аҵарауаҩ иуаҩышьа, 
ибаҩхатәра бзиан ицәыргоуп В.И. Абаев 1945 шықәсазы Аԥс-
ныҟа иаара иазку иазгәаҭарак аҿы: «В Сухуме же к нам при-
соединился молодой абхазский этнограф, в то время аспирант 
Грузинской академии наук, Шалва Денисович Инал-ипа. До 
этого мы были с ним в переписке, и он любезным образом 
согласился сопровождать нас в нашем путешествии по Абха-
зии. Его помощь оказалась для нас неоценимой. Трудно было 
бы пожелать более приятного спутника и более деятельного 
и ценного товарища в работе. Все трудности и помехи, с ко-

торыми неизбежно приходится встречаться человеку, не зна-
ющему местных условий и невладеющему практически язы-
ком, были сведены до минимума благодаря нашему славному 
спутнику. Он умел, как никто, разыскать и привлечь нужных 
людей, заинтересовать их нашей работой. Мы с ним крепко 
подружились» (Абаев 1949: 311). 

1946 шықәса раахыс Ш.Д. Инал-иԥа аус иуан иара ила 
ишабоз зхыбра ақырҭуа вандалцәа ирблыз Аԥсуаҭҵааратә 
институт аҿы. Иуҳәар ҟалоит, иԥсҭазаара зегьы аинститут 
иадҳәалан ҳәа. Аха амца инахәлаӡ ицеит, егьырҭ иуникал-
тәыз аматериалқәа реиԥш, аҵарауаҩ иԥсҭазаара зыхҭниҵаз 
иусумҭақәа рацәаны. Амала, насыԥны, аҵарауаҩ иҩны еиқә-
хаз аматериалқәагьы маҷым. Иаҳҳәап, аублаа ирызку аҭоу-
рых-етнологиатә очерк, аԥсуаа рыхьӡқәеи рыжәлақәеи иры-
зку аусумҭа, Очамчыра араион аҭыԥхьыӡқәа ирызку уҳәа 
ирацәаны. 

Ақәра ду Анцәа илиҭааит, урҭ зегьы рҭыԥ рықәҵара иаҿу 
аҵарауаҩ иԥшәмаԥҳәыс, аҭоурыхҭҵааҩ М.К. Хотелашвили- 
Инал-иԥа!

Исҳәахьеит, еиҭасҳәоит: зыԥсҭазаареи зуси зыжәлар ирзы-
зкыз Ш.Д. Инал-иԥа ибаҟа Аҟәа ақалақь аҿы аргылара даа-
раӡа иахәҭаны исыԥхьаӡоит. 

2021

3.3. БАЏЬГӘЫР САӶАРИА 
(аҵарауаҩ изкыз аконференциа аартра)

Иаҳхысыз ашықәс азы 80 шықәса ахыҵит Аԥсны агума-
нитартә ҭҵаарадыррақәа рхәышҭаара хада – Аԥсны аҭҵаара-
дыррақәа ракадемиа Д.И. Гәлиа ихьӡ зху Аԥсуаҭҵааратә ин-
ститут.

Сынтәа 80 шықәса ихыҵит ҳинститут ақәла Баџьгәыр 
Еснаҭ-иԥа Саӷариа. Аха, рыцҳарас иҟалаз, аҵарауаҩ ари ақәра 
изхмыркәшакәа, ааигәа инарцәымҩа дықәлеит.

Аԥсуа ҵарауаҩ, аҭоурыхҭҵааҩ, ААР академик, Д.И. Гәлиа  
ихьӡ зху Аҳәынҭқарратә премиа алауреат, «Ахьӡ-аԥша» 
аор ден занашьоу Баџьгәыр Саӷариа дреиуан, иара ирҵаҩы 
Гь.А. Ӡиӡариа аԥхьа днаргылан, аԥсуаҭҵаара еиҵызхыз, изы-
рҵаулаз, кавказдырраҿы иаарылҳәҳәо аҩаӡарахь ихазгалаз 
ҳҵарауаа нагақәа.

Аԥсабара ссиршәа зсахьа ҭнахыз ақыҭа ԥшӡа далиаа-
ны, нас быжь-ӡык дрырсны, быжь-шьхак дырхысны, Аԥс-
ны аҭоу рых аӡыблара далсны, иуаҩра шәытара анымкәа, 
дахьынӡааз ааџьоушьартә иҟоуп ари ауаҩ. Иара даԥсыуан да-
цла-ԥашәла, ԥсабарала. Убри иаԥсуара шьаҭас ироуит, ԥсыс 
ирхалеит хыԥхьаӡара рацәала аҵарауаҩ иҩны иҭижьыз иу-
сумҭақәа. Абас ужәлари уԥсадгьыли рҭоурых аҭҵаара, аӡы-
ргара уԥсҭазаара зегьы ахҭынҵара, сгәанала, даара агәаӷьра 
злоу насыԥуп.

Иахьатәи ҳиубилеи алахьеиқәҵарахь, аџьабарахьы мацара 
исырԥшыр сҭахым сара. Ҳиубилеитә ҭҵаарадырратә конфе-
ренциа азкуп ҳиубилиар иҭҵаарадырратә ҭынха азхәыцра, 
убри инаԥшьны, атоталитартә система иалҵыз аԥсуа гума-
нитартә ҭҵаарадыррақәа ироуз аметодологиатә хақәиҭра 
ииашаны ахархәашьа азхәыцра, аԥсуаҭҵаара атрадициақәа 
рԥымҵәара, реихаҳара. Абри амҩаҿы Баџьгәыр Еснаҭ-иԥа 
иеиԥш иҟоу аԥсуа ҵарауаа рыҭҵаарадырратә ҭынха ҳаҭыр 

ақәҵара, рархивқәа аус рыдулара, рҭыжьра даара акрызҵаз-
куа хырхарҭаны иҟоуп аԥсуаҭҵаараҿы.

Иахьатәи ҳаиқәшәара аҭоурыхҭҵааҩ изкуп, Аԥсны аҭоу-
рых иазкуп. Ари даара хшыҩзышьҭра зҭаху акоуп, иахьатәи 
ҳаамҭазы иаҳагьы иактуалтәуп, избан акәзар, зыԥсадгьыли 
зышьҭамҭеи рҭоурых бзиа избаз ажәлар, хымԥада, анарха ро-
уеит, насыԥгьы рымоуп. 

2005

3.4. СЫРҴАҨЫ ИШЬХАЦАМҨА
(Ш.Ҟ. Арсҭаа ииубилеи иахҳәааны)

Ҳаҭыр зқәу ҳасасцәа, ажәлар!
Шоҭа Ҟасҭеи-иԥа Арсҭаа хьӡи-ԥшеи змоу ашьхацамҩа 

дшаныц дануп 90 шықәса раахыс. Разҟысгьы иоуит иреиҳа-
ӡоу аҩаӡарахь ахалара.

Аԥсны аҭҵаарадыррақәа ракадемиа раԥхьатәи апрезидент 
дызнылаз амҩа хараҿы иҟан имаҷымкәа зҿысра мариамыз 
ахра-ҿҟьарсҭақәеи абахәаԥшьқәеи. Аха урҭ дызлариааишаз 
амчи агәаӷьреи ирҭеит, иларааӡеит ихылҵшьҭреи иҩнаҭеи. 

Ҳиубилиар иаб Ҟасҭеи Сабаҟеи-иԥа жәлар рашәаҳәараҿы, 
ражәабжьҳәараҿы, ԥхьарцеи ҿарпыни рарҳәараҿы ицназ-
гоз дмаҷын. Уи илакҭа иҭаԥшхьаз, иҿцәажәахьаз аҵарауааи 
ашәҟәыҩҩцәеи: Баграт Шьынқәба, Васо Абаев, Семион Лип-
кин, Иван Кортуа, Шалуа Инал-иԥа, Шоҭа Салаҟаиа, Сергеи 
Зыхәба уҳәа – рахьтә еицырдыруа апоет Семион Липкин 
нарҭаа репос иазкны Аҟәа 1963 шықәсазы имҩаԥысуаз акон-
ференциаҿы иҳәон: «Мне запомнился сказитель Арстаа Ка-
стей – еще не старый, в низкой папахе, синей черкеске с бе-
лыми газырями. Он исполнял сказание нартов в сопровожде-
нии музыки. Первую стопу, обычно двухсложную, он сильно 
растягивал, затем переходил на речитатив, на быстрый темп. 
Зачин всегда у него был важный, но в песне о Сасрыкве, как 
я заметил, речитатив сильно убыстрился. Начинал он спо-
койно, не повышая голоса. Мне запомнилось вот что: всегда 
звук у него был открытым – вот это «уаанан» – в повторе-
нии очень упорном, звуки были очень открытыми, и я тогда 
себе записал мысль, что казалось, что он хочет передать нар-
тский эпос через горы всему миру, такими открытыми были 
эти звуки. Затем он переходил на очень быстрый речитатив» 
(Аншба 1970: 102).

Аҟаза ду ирепертуар иаҳа инеиҵыхны ианызҵаз Баграт 
Шьынқәба Ҟасҭеи Арсҭаа иԥсы ахьынӡаҭаз дихамшҭуа игәа-  

ҿы даанхеит: «Ҟасҭеи Арсҭаа, ҟазак иаҳасабала аӡәгьы ди-
лаҩашьомызт. Аҽыбӷаҟаза данҽыжәлалак аҽы шизыӡырҩуа 
еиԥш, иаашьҭихыз аԥхьарца, иара ишиҭахыз еиԥш, инапи иб-
жьи ирыцныҟәон… Ашәа анациҳәоз ибжьы рацәак идумзар-
гьы, ихаакәакәаран, илакьҭалакьҭон, икоукоууан, агәалашәа-
ра азынгьы дхәыдамызт: ахәылԥаз итәаз иҟьаҟьаӡа иаашаа-
н ӡа ииҳәашаз иман… Игәасҭахьан Ҟасҭеи Арсҭаа иҟазшьак: 
аԥхьарца аникуаз аҩни тәымџьареи деиԥшы мызт. Сценак 
аҿы данаақәгылалак, абжьааԥны еиԥш, иԥхьарца хиомызт, 
игәалашәарагьы иаҳа имаҷхон. Ус дшыҟалоз гәеи ҭахьан иа-
ргьы, уиакәын асценақәа рахь ацәырҵрақәа зицәымӷыз… 
Иҩны, иԥхьарца кны аҽҳәа данааҽҳәатәалак, зынӡа даҽаӡә-
хон. Иԥхьарца ацәа иалҵызшәа иҿыхон, ибжьы гәылшәан, 
уаанӡа игәаламшәозгьы игәаларшәо иҿынеихон, иаразнак-
гьы игәаҳәара шьҭыҵуан… Аӡырҩцәагьы рлымҳа иҭаны иаа-
мтәар ԥсыхәа рымамкәа иаақәирхон. Аепикатә ҳәамҭақәа 
ракәын Ҟасҭеи Арсҭаа еиҳарак иҽыздицалоз, лаф ашәак ныб-
жьаиршәуазаргьы, иара инымаалозшәа акәын ишубоз…» 
(Шьынқәба 1990: 5).

Шоҭа Ҟасҭеи-иԥа иԥсҭазаара жәлар рашәаҳәара, ражәаб-
жьҳәара ишазкымхазгьы, даара иԥсабаратәны иаб иепикатә 
традициақәа шьҭикааит. Иахьатәи ҳаамҭазы иара ишьашәала-
ны традициала аԥхьарцеи аҿарпыни азырҳәо даҽаӡәы дыҟа-
ны сыздырам. Ари аҟазара уи иахьеи-уахеи илымҳа иҭаҩ уан, 
дшыхәыҷӡаз идикылеит. Иаб иепикатә дыррақәа рӷьырак 
гәынкыланы, ҳара ҳҿынӡа иааигеит.

Иашәақәа аԥхьарца иациҳәоит, акыр дрызгәдуны, игәа-
ҟынӡа инаганы, лассы-лассы илаӷырӡқәа аарла иаанкыло. 
Иа  жәабжьқәа, иашәақәа уеилзыркаауа ркомментариқәак ра-
ҳасабала иҳәоит; иашәақәа рҿы иаҳа хадара зиҭо амелоди-
оуп; иаб иашәаҳәаратә традициа амырӡра дашьҭоуп, нкы-
лашьа шамамгьы; заа ашәаҳәара иҽшазыҟаиҵо, ишигәала-
ир шәо убарҭоуп. «Аԥхьарца амш анбзиоу ибзиан иаҳәоит. 
Уаҵәы амш цәгьахараны ианыҟоу иарала издыруеит. Аԥхьар-

ца цәажәот» иҳәеит аԥхьарца анирхиоз. 1998 шықәсазы Ад-
гәыр Какобеи сареи ҳаниҿцәажәоз, ашәақәа рыхәҭак акәын 
аԥхьарцаҿы ииҳәоз, ажәақәа зегьы игәаламшәозар ҟаларын. 
Иԥхьарца аԥхьарцарҳәаҩы Џьота Хьациа ҳамҭас ииҭеит. 
Ацәа жәара ахтра маҷк ицәыхьанҭоуп, ажәақәа заа игәалаир-
шәоит. 

Шоҭа Арсҭааи иаб Ҟасҭеи Арсҭааи рҳәамҭақәа ртради-
циатә хыҵхырҭеи, рпоетикеи, рбызшәеи ракзаара убарҭоуп. 
Ирымоу аиԥшымзаарақәа зыхҟьо афакторқәа ируакуп, сгәа-
нала, абшьҭралатәи ашәаҳәаҩ-аԥхьарцарҳәаҩы Шоҭа Арсҭаа 
дахьҵарауаҩу, афольклортә традициа дахьалагылам. 

Академик иԥсҭазаара абри афольклортә лагамҭа сыҽзалас-
халаз схаҭа сахьфольклорҭҵааҩу мацараз акәым. Излазбо ала, 
аҵарауаҩ ирҿиара аганқәа, ахырхарҭақәа зегьы дшыхәыҷыз 
дызҿыхәаз абри атрадициатә культура цқьа шьаҭас ироуит, 
ԥсыс ирхалеит.

Шоҭа Ҟасҭеи-иԥа диижьҭеи 90 шықәса ҵуеит, аус иуеи-
жьҭеи – 60 шықәса! Ҳара 60 зхымҵыцгьы акҟаҳҵахьеит ҳәа 
ҳаԥхьаӡоит, иара ҳара ҳақәра еиҳаны аусура мацара – аԥсуа 
бызшәа аԥсы ахьҭоу, аструктура аҭҵаара, арҵара, анаука анап-
хгараҭара – иазикхьеит. Иахьагьы аԥсуа бызшәа академиатә 
грамматика аҩра напхгара аиҭоит, кавказтәи абызшәақәа реи-
ҿырԥшратә грамматикагьы аԥҵара, аиҿкаара игәы иҭоуп. 

Аҭҵаареи арҵареи Шоҭа Ҟасҭеи-иԥа иусураӡам, иуала-
фахәы иазкӡам, иара иԥсҭазаароуп. Абас, аҭҵаарадырра уԥсы 
ҭыхны азыҟазаара, абзиабара ахаҭа аҵкарк илазароуп ауаҩы 
дҵарауаҩхарц азыҳәа. 60 шықәса аусура абас хьыӡла-ԥшала 
анысра иаҳагьы иџьашьатәуп уи закәытә аамҭаз ҳаназхәы-
цлак – ақырҭуара, ашьҭаԥшра, аиашаҳәара анамуаз!..

Ҳхақәиҭратә еибашьра ашьҭахь Шоҭа Ҟасҭеи-иԥа иусу-
ра аҽарҿыцит, акыр еиҳахеит. Владислав Арӡынба Аԥсуа 
ҳәынҭқарра аргылараҿы аԥсшәа аҭыԥ аԥшаара, аус арура 
даналага, аԥышәеи абаҩхәатәреи змаз алингвистцәа данры-
зхьаԥш, зегь раԥхьа дгылеит, дыӷәӷәаӡа Аԥсны Ахада ди-

вагылеит Шоҭа Арсҭаа. Иара инапы иҵигеит Аԥсны Акон-
ституциа аԥсшәахь аиҭагара, аԥсышәала амзақәа рыхьӡқәа, 
Аԥсны аҭыԥхьыӡқәа, Аԥсны ахсаала, ашьҭыбжьқәа ииашан 
рыҩра уҳәа, Аԥсуа ҳәынҭқарра аԥсуа хаҿсахьа азҭаша, аԥ-
сышәала аҿы зырцәажәаша акырӡа аус дуқәа! 

Шоҭа Ҟасҭеи-иԥа аԥсшәа дапатриот дууп, иԥсадгьыл 
ихаҿы изаагом ԥсышәада. «Абызшәа ананыӡаа амилаҭгьы 
аныӡаауеит, аԥсшәа аԥеиԥш, абааԥсы, аԥсшәа!» – шиҳәац 
иҳәоит иахьагьы. Абас дшыҳәҳәац дыҳәҳәоит. Дшыҳәҳәоз, 
саҭашәымҵан, маҷк ихьанҭазаргьы, иҿы ҭхааит! Ҳара аԥс-
уаа ҳизмырҿыхеит акәымзар! «Аӡ иаго ҳәҳәабжь иаҳауам» 
рымҳәои. Аԥсышәала аԥхьашьа макьана издыруа зегьы Ан-
цәеи ауааи сыман сшәыҳәоит, ҳаԥхьап, изамыԥхьогьы ҳар-
заԥхьап, иаҳҳәап талехәаԥшрала, радиола, интернетла, агазеҭ 
«Аԥсны» аҵыхәтәантәи аномер иану аԥсшәа аԥеиԥш иазку 
ҳиубилиар истатиа (Арсҭаа 2019). Нас, издыруада даҽакала 
ҳхы ҳазхәыцыр?

Шоҭа Ҟасҭеи-иԥа инапы злакыз, излаку аусхкқәа зегь рҿы 
Аԥсны ахьыӡ ҭызгаз фырхаҵоуп. Аԥсуа бызшәа ашьҭыб-
жьқәа рышьақәгыларҭа, рартикулиациа инаркны аҳәоу ма-
риа аҟынӡа, уи аԥсшәа аиҿартәышьа дагәылалан дагәылсит. 
Макьанагьы иҭҵаам шмаҷым ибоит. Усоуп дшыҟоу авторитет 
змоу аҵарауаҩ ду, ахатәра, аҭҵаарадырра амаестро.

Шоҭа Арсҭаа шьхауаҩуп, шәарыцаҩуп, ахра агәы имоуп, иаб 
Ҟасҭеи иеиԥш алирика акәымкәа, аепос дазҟазоуп. Ашәа ры цаҩ 
аԥсуаа рҿы дфырхаҵан, ижәлар бла ҵарыла, напышьашәала 
ихьчон. Шоҭа Ҟасҭеи-иԥа шәарыцаҩык, ҵара уа ҩык иаҳасаба-
ла аԥсшәа ахьчара, ажәлар рыхьчара иҽазикит, илшазгьы ҿык-
бзык иазҳәарым. Ашәарыцаҩ лыԥшаах иҭ  ӡ еиԥш, аҵара уаҩ иҭ-
ҵаарадырратә ҭӡы икыдиҵеит хыԥхьаӡара рацәала – афонети-
ка, аморфологиа, асинтаксис уҳәа ирызкны – ашәҟәқәа, арҵа-
гақәа, апрограммақәа, амҩақәҵагақәа.

Шоҭа Ҟасҭеи-иԥа аԥсабаратә баҩхатәра злоу рҵаҩ дуӡ-
ӡоуп, жәларык иааӡахьеит. Сара (абра итәоугьы итәамгьы 

егьырҭ ҵҩа змам иҵаҩцәа реиԥш) насыԥс исоуит Аԥснытәи 
аҳәынҭқарратә университет аҿы хәышықәса иааиԥмырҟьа-
ӡакәа иара илекциақәа рзыӡырҩрра. Уиаахыс акырџьара алек-
циақәа срылахәхахьеит, аха ҳиубилиар илекциақәа здыскы-
лаша даҽакы сыздырам. Усҟак имариам аԥсуа бызшәа аграм-
матика Шоҭа Ҟасҭеи-иԥа иҿынтә иаб иԥхьарца иаҿыҩ уашәа 
иуаҳауан, игәнукылон. Иара изнагашьа иаҵоу амаӡақәа  
рахьтә ихадараны избоит ҟазшьак – уи иҿуҵааз адырра қәа 
ԥхьаҟа хашҭшьа умаӡам. Избан акәзар, аҵарауаҩ иус ҭак-
ԥхықәра дула, леишәа џьбарала дазнеиуан. Сара исгәалашәом 
ҳара ҳкурс аҿы хәышықәса рыҩныҵҟа ҳарҵаҩы знымзар-зны 
алекциа дагханы дыҩнало.

Сгәы иаанагоит, аҵарауаҩ-ааӡаҩ иҭҵаарадырратәи иԥсҭа-
зааратәи мҩа цәаҳәа хаданы, доминантаны иагәылсуеит ҳәа 
иара ицәаҩа змоу, идырра ҵаулақәа ирхылҿиаауа абарҭ илек-
циақәа. 

Сара исынасыԥхеит даҽакгьы. Аамҭак азы, Владислав 
Арӡынба излеиӡбаз ала, Аԥсны аҭҵаарадыррақәа ракаде-
миа Д.И. Гәлиа ихьӡ зху Аԥсуаҭҵааратә институт аҿы Шоҭа 
Ҟасҭеи-иԥа дҟалеит адиректор ихаҭыԥуаҩыс, сара – Аинсти-
тут аҵарауаҩ-маӡаныҟәгаҩыс. Абри аусурагьы иарҿыцит ау-
ниверситет аҿтәи иара ирҵаҩреи сара сҵаҩреи, еиҭах исгәа-
ланаршәеит сырҵаҩы ихатә стиль, ихатә знеишьа. Анаҩсҟа, 
ишыжәбо, акыршықәса имҩақәиҵоз Аԥсуа академиа амаҵ 
аураҿы сара сыгәра игеит. Ус иҟалеит ари аԥсҭазаараҿы сы-
рҵаҩи сареи ҳаимадара, ҳусеицура.

Шоҭа Ҟасҭеи-иԥа длингвиступ, аха ботаникк диеиҵамкәа 
аԥсабара амаӡақәа идыруеит, иныруеит. Ашьха иаҿоу, абна 
илоу ашәарах, ажәҩан иалоу аԥсаатә, аӡы иҭоу аԥсыӡ, ҵиаас 
иҟоу зегьы зызку, иззыхәшәу идыруеит. Изныкымкәа шәа-
рахжьыла ҳирчахьеит ашьха, ага. 

90 шықәса зхыҵуа ҳарҵаҩы, ҳааӡаҩ иахьагьы, ишырҳәо 
еиԥш, аџьыкац даҩызоуп, ашьаб еиԥш дыҟоуп, Ҭырқәтәы-

латәи ҳашьцәа ишырҳәо еиԥш, иуандыр дақәтәаны ақалақь 
далоуп. 

Шоҭа Ҟасҭеи-иԥа! Шәҭаацәара ду, Аԥсуа академиа, Аԥ-
сынра, шәыжәлар, шәҵаҩцәа шәрыгымзааит! Аԥсуа иқәра 
наӡа Анцәа ишәанеишьааит!

2019

3.5. ИАЦЫ – ИАХЬА – УАҴӘЫ
(Алықьса Гогәуа 85 шықәса ихыҵразы)

Амифологиатә дунеихәаԥшышьа иарҿиеит Аԥсҭазаара 
аҵла ахаҿсахьа, адунеиеибаркыра иасимвол хаданы. Уи ашьа-
пы адгьыл иаларсуп, ҵаҟатәи адунеи, иаҳхысхьоу аамҭа – 
иацы – иадыргоуп, агәыцә ҳазқәу адгьыл, абжьаратәи адунеи, 
ҳазну аамҭа – иахьа – иадыргоуп, ахыцәқәа ҵәҩанҵәыҟатәи, 
хыхьтәи адунеи, иҟалаша аамҭа – уаҵәы – иадыргоуп, ама-
хәҭақәа акосмос наҟ-ааҟтәи, акәшамыкәшатәи ахәҭақәа ир-
дыргоуп. Абри Аԥсҭазаара аҵла асемиотика аҟазшьа хадақәа 
ахукаауеит Алықьса Гогәуа имифологиагьы, исахьаркыратә 
дунеихәаԥшышьа иахылҿиаауа Ирҿиара аҵла.

Сара излазбо ала, ашәҟәыҩҩы дцәырҵит (Ирҿиара аҵла 
иазҳаит) ҳлитература данаҭахыз, данаҭахыз акәым, ида 
ԥсыхәа анамамыз аамҭазы, аԥсуа проза ахаҭа ахәыцшьа ҿыц, 
апоетика ҿыц, ажәартәашьа ҿыц анаҭахыз. Иара иҟынӡа, 
иуҳәар ҟалоит, аԥсуа проза аҿиашьа зынӡа даҽакын. Аԥсҭа-
заара аҵла ахәҭак (дунеик ахала) аарԥшра иадхалацәан иҟан. 
Апоетика ахаҭагьы афольклортә, ажәабжьеиҭаҳәаратә фор-
ма аҳәаақәа инагӡаны ирхымсыцызт, аԥсуа бызшәа асахьар-
кыратә лшарақәа аартымызт. Иара данаацәырҵнахыс аԥсуа 
проза асахьаркыратә проза ахаҭа аҟазшьақәа шьҭнакааит. Уи 
ирҿиараҿы Аԥсҭазаара аҵла ахышәара-ҵышәаратә қәыԥшы-
ларагьы (вертикальная проекция) наҟ-ааҟтәи ақәыԥшылара-
гьы (горизонтальная проекция) рсимволика еиццәыригеит. 
Исахьаркыратә лаԥшҳәааҿы еимадахеит ҳҭоу рыхи (аҵла 
ашьа пы), ҳаамҭеи (аҵла агәыцәи амахәҭақәеи), уаҵәтәи 
ҳамши (аҵла ахыцәқәа). Даҽакала иуҳәозар, акосмос иаҵа-
накуа адунеиқәа зегьы еимадазар шакәу еиԥш, ашәҟәыҩҩы 
ирҿиараҿы иаци, иахьеи, уаҵәи раамҭеибаркыра исахьаркы-
ратә ажәа арҵабыргуа, иажәа амагиатә мчхара агәра унарго 
иҟоуп, «иацы – иахьатәи гәалашәароуп, уаҵәы – иахьатәи 
гәыӷроуп». Ари апрозаик ирҿиаратә формулақәа ируакуп. 

Иара иҟынӡа иҟаз адәахьтәи аемоциатә знеишьа аҩныҵҟатәи 
аԥсихологиатә знеишьала иԥсахит. Ари афилософиатә, аԥ-
сихологиатә хырхарҭа ицәырнагеит ахатәы поетика, ахатәы 
лексика, ахатәы жәеидҳәалашьа, аҳәоуртәашьа. Апроза 
асахьаркыратә бызшәа ахаҭа афольклортә поетика аҳәаақәа 
ирҭигеит. 

Иара иааира, аԥсуа литература шазыԥшыз еиԥш, аԥхьаҩ-
гьы дазыԥшын. Дазыԥшын, аха цқьа дазхиамызт уи. Аду-
неитә литератураҿы иибахьаз апроза ахаҭа аҟазшьақәа аԥ-
суа литератураҿгьы ибо даналаганахыс аԥхьаҩгьы иҽиԥса-
хит. Аԥхьаҩ исахьаркыратә дунеидкылашьазы, ихшыҩ азы 
ашәҟәыҩҩы ирҿиамҭақәа ԥышәарак, експериментк иаҩызан. 
Уи аԥсуа ԥхьаҩ ихы-игәаҿы уаанӡа иаартымыз абӷьыцқәа 
ааиртит, ихшыҩи, игәалашәареи, игәынкылареи уаанӡа из-
кьысмыз рыхәҭақәа аус дируит, иҵәахны ирымаз алшарақәа 
цәыригеит, ирҿыхеит.

Иара иааира, аԥсуа прозеи аԥсуа ԥхьаҩи шазыԥшыз еиԥш, 
иазыԥшын аԥсуа бызшәагьы. Аԥсшәа иамаз асахьаркыратә 
лшарақәа цәыригеит, иара ихәыцра, иара ифилософиатә ду-
неидкылашьа ианаалеит абызшәа ахаҭа. Аԥсшәа асахьаркы-
ратә проза ҵаулеи аҩныҵҟатәи амонологи ирбызшәеитәит. 
Апрозаик ихәыцрақәеи ибызшәеи убысҟак еилысны иҟоуп, 
аԥсышәамзар даҽа бызшәак уи ирҿиара ианааларымызт, 
исахьаркыратә дунеи азцәыргарымызт уҳәаратәы. 

Апрозаик ирҿиараҿы агәи ахшыҩи хеибарҭәаауа ишеицу-
гьы, иаҳа аԥыжәара аманы избоит ахшыҩ. Абри ахшыҩеибар-
кыра, ахәыцра шьаҭас ирымоуп, ԥсыс ирхоуп уи ирҿиамҭақәа 
зегьы. Убри аганахьала, сгәанала, Алықьса Гогәуа, иаҳҳәап, 
аҭҵаарадырра даҿызҭгьы, заҟа дышәҟәыҩҩ дуу аҟара дҵара-
уаҩ духон. Избан акәзар, уи ирҿиамҭақәа, рсахьаркыра иага-
гьы ухнахуазаргьы, ирыҵоу аналитикатә хәыцроуп аӷбеиԥш 
изырӡсо, аԥхьаҩгьы дызтәызтәуа урҭ рсиужетқәа ракәымкәа, 
рмонологқәеи, рретроспективтә хьаҵрақәеи, рремаркақәеи, 
рперсонажцәа ргәеисыбжьи, ажәа амагиеи уҳәа роуп. Уи ие-



238 З.Џь. Џьапуа. Афольклори даҽа зҵаарақәаки

пика еишьҭагылан, хронологиала еицааиуа ахҭысқәа рыла 
ишьақәгылаӡам, аԥхьаҩ иҟаларызеи ҳәа дыԥшӡам, асиужет 
аҿиашьа, ажәабжь дашьҭаӡам. Ахҭыс акәымкәа, уи ахҭыс 
аҩныҵҟатәи аԥштәы, аԥсыԥ лагаҩагара, ақәыԥсычҳара, апер-
сонаж иҟаиҵаз акәымкәа, изырҟаҵаз амч ацәыргара, азхәыц-
ра иазырхоуп апрозаик итекстқәа рструктура. Ахҭысқәа ра-
кәымкәа ахәыцрақәа, агәҭахәыцрақәа… 1911 шықәсазы иауз 
Асду аԥсуаа мшыннырцәҟа рахгара ашьҭахь рыԥсҭазаараҿы 
аамҭеиҩшаран ишыҟалаз еиԥш, Алықьса Гогәуа ипроза, ипое-
тика, итекст асемантика аԥсуа сахьаркыратә литература аԥсы 
аханаҵеит, иарҿыцит.

Ашәҟәыҩҩы ирҿиамҭақәа ирныԥшуеит «ифольклортә дыр-
ра» ҵаула. Афольклор уи ихы идыруа даныҟала инаркны ибон, 
иаҳауан, иаб Ноча абаҩхатәра ҷыда злаз жәабжьҳәаҩын. Иаби 
уи ихьыԥшыз ацәажәаҩцәеи рҿынтә инырыз афольклортә 
ажәеи афольклортә поетикеи рмагиатә мчхара, мшаҽнеиԥш, 
иахьанӡагьы иааигоит. Аха аҿаԥыцтә ҳәамҭа атрадициатә 
культура иахәҭакуп, исахьаркыратә литературам, уи даҽа 
рҿиаратә субстанциак иатәуп. Апрозаик «ифольклортә дыр-
ра» иацлеит, игәи ихшыҩи ирылсит «илитературатә дырра» 
ҵаулагьы. Абарҭ даара иҵарны ишьҭикааз «афольклортә дыр-
реи» «алитературатә дырреи» еицылеит, еилысит ашәҟәыҩҩы 
Анцәа изишаз ибаҩхатәра ацәырҵраҿы, ашьақәгылараҿы, 
аҿиараҿы. 

Алықьса Гогәуа Ирҿиара аҵла, иара ихаҭа иеиԥшны, ма-
хәҭала, маха-шьахала иӷәӷәоуп, иԥшӡоуп. Уи абыӷьқәа уры-
лԥшны уанԥшуа, улаԥш рыдхалоит дала ирысу агәыцәи 
амахәҭақәеи. Амифологиатә дунеихәаԥшышьаҿы Аԥсҭазаа ра 
аҵла иԥшьоу акеиԥш иԥхьаӡаны ишамҵаныҳәоз еиԥш, аҵ ла 
иԥшьоу ажәа шҿоу уныруеит, уарыцқьоит, уагьахьчоит уи ажәа 
адоуҳатә, асахьаркыратә мчы, ажәа, «иара ахаҵкы, ажәа…».

Алықьса Гогәуа иреиӷьӡоу иажәабжьқәа руак иагәылоу 
абарҭ ацәаҳәақәа ауаҩытәыҩса иԥсҭазаара аформулак еиԥш 
урызхәыцуеит:

Уцалароуп, уаалароуп,
Уаалароуп, уцалароуп,
Уцалароуп, уаалароуп…

Дара аԥсҭазаара иагәылхуп, аԥсҭазаара иашьаҭоуп, иады-
ргоуп. Насгьы ҳазхәыцыр сҭахын, ҿыц ацәмаа зкыз аҷкәын 
ицәаӷәаратә гәҭахәыцрақәа ирхылҿиаауа ари аформула ҳара 
аԥсуаа иахьатәи ҳаԥсҭазаараҿы, ҳҳәынҭқарра арӷәӷәараҿы 
заҟа иактуалтәу: ацара – аара – аара – ацара, ацәаӷәара, ау-
сура… Схаҿы иааиуеит аибашьра ашьҭахь Фазиль Искандер 
иҳабжьигоз – уаҵәы аибашьра шыҟало удыруазаргьы, иахьа 
уцәаӷәа ҳәа. Абас аԥсҭазаара арҿиароуп, аҳатәеиԥш аҳароуп 
Алықьса Гогәуа Шьха-ԥшӡаҟа дхазгалаз… 

2017

3.6. АБАҨХАТӘРЕИ АДЫРРЕИ АНЕИЦУ
(Мушьни Лашәриа ииубилеитә конференциаҿы 

ақәгылара)

Ҳаҭыр зқәу асасцәа, аԥшәмацәа, ҳколлегацәа!
Лашәриаа аишьцәа ԥшьҩык (Алықьса, Илиа, Мушьни, Ра-

уль) назлоу, қыҭак иалиааз апоетцәа идырҿиаз, Владимир 
Аҵнариа иажәақәа рыла иуҳәозар, Кәтолтәи апоезиатә школа 
ахаҭарнак Мушьни Таииа-иԥа Лашәриа диит ажьырныҳәа 16, 
1938 шықәсазы. 12–13 шықәса анихыҵуаз ажәеинраалақәа 
рыҩра далагеит.

Иахьа Мушьни Лашәриа ихьӡ адунеи иадыруеит – Аԥсны 
жәлар дырпоетуп, Аԥсны аҭҵаарадыррақәа ракадемиа дака-
демикуп, ианашьоуп «Аҳаҭыр дырга» аорден, «Ахьӡ-Аԥша» 
аорден актәи аҩаӡара, Дырмит Гәлиа ихьӡ зху аҳәынҭқарратә 
премиа, Александр Пушкин имедаль, Антон Дельвиг ихьӡ 
зху Урыстәылазегьтәи апремиа, Шоҭа Русҭавели ихьӡ зху 
аҳәынҭқарратә премиа, Аԥсны зҽаԥсазтәыз ҭҵаарадырратә 
усзуҩуп.

Уи аԥхьа – иацы, жәацы, ԥыжәац – апоет, аиҭагаҩ, алите-
ратураҭҵааҩ, акритик, аԥсуа поезиа антологиа аиқәыршәаҩ, 
Аԥсуаҭҵааратә институт алитература аҟәша аиҳабы, Аԥс-
ны ашәҟәыҩҩцәа рассоциациа ахантәаҩы, ажурнал «Аҟәеи» 
агазеҭ «Еҵәаџьааи» рредактор хада Мушьни Лашәриа аҵара 
иҵон: Аԥсны – Кәтолтәи ашкол аҿы, Аҟәатәи арҵаҩратә ҵа-
раиурҭаҿы, Аҟәатәи аҳәынҭқарратә рҵаҩратә институт аҿы; 
Москва – Алитературатә институт аҿы, Адунеитә литература 
аинститут аспирантураҿы. Иара убра адиссертациа ихьчеит 
Иуа Коӷониа ирҿиамҭақәа рыҭҵаарала.

Аус иуан агазеҭ «Аԥсни» ажурнал «Алашареи» рредак-
циақәа рҿы, аҭыжьырҭа «Алашара» аредактор хадас, Аԥсны 
Ашәҟәыҩҩцәа реидгыла ахантәаҩыс. Абри амҩа дшаныз – 
Кәтоли, Аҟәеи, Москвеи – апоет изҳаит, амҩахәасҭақәа дыр-
ныҵны амҩаду данылеит. Москватәи ашәҟәыҩҩцәеи акритик-

цәеи рыбжьара ициз абаҩхатәра агәра игеит, апоезиатә куль-
тура агьама ҳарак икит, аҵара ду иҵеит, аԥышәа ду иоуит. 
Иԥсҭазаараҿы абаҩхатәреи адырреи еицылеит.

Апоет ирҿиамҭақәа ажәа рхырҳәаахьеит еицырдыруа аҵа-
рауааи, ашәҟәыҩҩцәеи, акритикцәеи – Баграт Шьынқәба, Ша-
луа Инал-иԥа, Хәыхәыт Бӷажәба, Шоҭа Салаҟаиа, Фазиль 
Искандер, Вадим Кожинов, Владимир Аҵнариа, Артур Анш-
ба, Сергеи Зыхәба, Руслан Қапба, Михаил Синельников, Лео-
нид Ленч, Наталиа Орлова, Шоҭа Арсҭаа, Мушьни Миқаиа, 
Гьаргь Гәлиа, Борис Гәыргәлиа, Владимир Занҭариа, Наталиа 
Ванханен, Адам Гутов, Арда Ашәба, Алина Жьи-ԥҳа уҳәа 
аӡәырҩы. Урҭ зегь рахьтә аҭыԥ ҷыда имоуп академик Шоҭа 
Хьыҷ-иԥа Салаҟаиа. Иара иоуп апоети уи ирҿиареи аусумҭа 
неиҵыхқәа рзызкыз. Абарҭ амшқәа рзы аҵарауаҩ-акритик 
урҭ истатиақәа зегьы еидкылан хаз шәҟәны иҭижьит. «Жәлар 
рпоет» (Аҟәа, 2018) захьӡу ари аизга шьаҭоуп, мҩақәҵагоуп 
Мушьни Лашәриа ирҿиара иазхьаԥшырц иақәызкуа зегьы 
рзы.

Апоет-аҵарауаҩ ирҿиара, абас згьама ҳараку алитература 
ахәшьаҩцәа, акорифеицәа шахцәажәахьоугьы, уи амаӡақәа 
нагӡаны макьанагьы иаартӡам. Саргьы ари сцәажәараҿы урҭ 
амаӡақәа аасыртуеит ҳәа сауалагахуа. Уи сара иагьсылшом, 
сҽагьазыскуам. Акызаҵәык исҭаху, апоет ирҿиаратә дунеи 
ацәаҳәа хадақәа ҳәа избо ралкаароуп.

Мушьни Лашәриа ирҿиара ду, ихьацаҵла (ижәдыруеит, 
ижәбахьеит, ашәшьыраҿ шәтәахьеит) махәҭа рацәала еибар-
куп. Урҭ рахьтә ихадараны избоит: апоет иҵла ду – алири-
катә махәҭа, аепикатә махәҭа, аиҭагара амахәҭа, аҭҵаареи 
акритикеи рымахәҭа. Дара амахәҭа-хырхарҭақәа рахьтә иар-
бан ихадароу ҳәа уазҵаауазар, аҭак Шоҭа Салаҟаиа ибзиан 
иҟаиҵахьеит – уи поезиоуп, уаҳа акгьы. Избан акәзар, Мушь-
ни Лашәриа, «иуҳәар ауеит, ихы инаркны ишьапаҟынӡа дпое-
туп, идоу ҳатә дунеи зегь поезиала еибаркуп, поезиала иҳәаа-
қәҵоуп» (Салаҟаиа 2018: 72). Илирикаҿы, иепос аҿы, иеиҭа-

гақәа рҿы, икритикаҿы – зехьынџьара аԥыжәара амоуп апое-
зиа. Арҿ иаҩы иҵла амахәҭа хадақәа ирзеиԥшу даҽа ҟазшьак-
гьы рымоуп. Уи аҿыцроуп. Иалскааз аԥшьхырхарҭакгьы рҿы 
Мушьни Лашәриа даабоит дҿыцаԥшьгаҩны, зехьынџьара, 
иаԥхьа иҟаҵаз аиҭаҳәара даламгакәа, еихеиҳаит, иациҵеит, 
аӡыхь ҿыцқәа хитит, иҳәамыз иҳәеит, иумыз иуит. Уи ага-
нахьала, Мушьни Лашәриа, хымԥада, аԥсуа сахьаркыратә 
литература акыр ирҵаулеит, ирҭбааит, ашьа ҿыц алеиҵеит, 
ажәытә ҳаԥшьа аҩ ҿыц ҭеиҭәеит, аужәрақәа хитит, ицәаӷәеит, 
илеи ҵеит, ажәла иҟьеит.

Даҽакалагьы изыҟаломызт, абаҩхатәреи адырреи анеи-
цыла. Уи Мушьни Лашәриа далнакааит, даҽа ԥсыуа поетк  
диеиԥшымкәа, адырра ҵаулақәа шьаҭас измоу, еицакра зқәым 
ихаҿсахьа иманы.

Даҽакгьы: Мушьни Лашәриа абарҭ ирҿиаратә ганқәа зе-
гьы, иуҳәар ҟалоит, еицхациркит, еицышьҭихит, иахьанӡа-
гьы еицааигоит. Амала, ус иага иҟазаргьы, сгәанала, алирика 
аԥхьатәиуп. Уиоуп апоет ирҿиаратә ҟырҟы зырхәыхәыз, ибла 
хызтыз.

Мушьни Лашәриа дрызҟазоуп аграждантә, афилосо фиатә, 
абзиабаратә, апеизажтә, асатиратә лирика иаҵанакуа арҿ-
иамҭақәа. Уи убарҭахеит аԥхьатәи иажәеинраалақәа ина-
дыркны: «Игарҵыз ажәа», «Агәыӷрақәа», «Абырфын ҩны», 
«Аӡы аҳра», «Арҩашқәа рышьыжь», «Ажәлаҟьаҩ» уҳәа – 
еиуеиԥшым ипоезиатә еизгақәа рҿы. Шоҭа Салаҟаиа ииашан 
ишиҳәаз еиԥш, «Лашәриа илирика, ипоезиа – ари инарҭ баау 
метафороуп, – уиала автор еиҳа дазҟазоуп игәҭакы аҳәара, 
асахьаркра, арҵаулара» (Салаҟаиа 2018: 80). Метафорала 
адунеитә поезиа атема хадақәа – аԥсадгьыли, ажәлари, ани, 
ахатәы бызшәеи рхьаа, ахҵәара, аибашьра, аԥсра, аԥсҭазаара, 
абзиабара ҳаракы – цәыригоит апоет.

Арҿиаҩы, ибаҩхатәреи идырреи ирыбзоураны, адунеитә 
поезиа лыԥшаах аҩаӡара аҿыԥшра, абжьы, амузыка аҳара 
инасыԥхеит. Убриалагьы илшеит даҽа цәаҩак змоу, даҽа хкык 
еиуоу иара ихатәы рҿиаратә жәҩан аартра:

Дырмит ду сакәым, ма Баграт,
Убас хьыӡ камшәа Иуагь иакәзааит!..
Асаара среихырхәахьеит урҭ,
Аха са схазуп, схазызааит!..

Ихазхеит Мушьни Лашәриа иепикатә мҩагьы. Ажәла-
ри, Дырмити, Иуеи, Баграти репикатә традициақәа ирхаҳа-
ны, апоет иаԥиҵеит ихатәы епикатә хан-хьыҵәцара. Иаҳа 
исахьаркны иуҳәозар, араҟа апоет рашьла фырхаҵа дызҿым-
сыцыз абахә даҿысит, ажәҩан иаҵасуаз ахра дхалеит, аԥсаатә 
баҩ иалхыз ахан-хьыҵәцара дыҩналеит, Ажәеиԥшьаа рҭыԥҳа 
ԥшӡа дымҵаирсит, жәҩантәи адунеигьы иара итәитәит, даԥ-
шәмахеит. Апоет аепикатә жанр игәы шазыбылуаз убар-
ҭахахьан иқәыԥшра шықәсқәа раангьы, абалладақәа, але-
гендақәа, амифқәа ирылху иепикатә рҿиамҭа кьаҿқәа рыла. 
Анаҩсҟа илиро-епикатә мҩаҿы, абаҩхатәреи адырреи анеицы-
ла, Мушьни Лашәриа аԥсуа литература, иара адунеитә лите-
ратура ахаҭагьы иалеигалеит ԥсра-ӡра зқәым аепос ҿыцқәа 
– «Ахьтәы уасцәа», «Аџьынџь», «Ашаеҵәа». 

Арҭ арҿиамҭа дуқәа еилыхха иаҳдырбеит апоет ажәлар 
рҭоурыхи рразҟымҩеи рҿы аепохатә хҭыс дуқәа поезиатә 
ашәала, поезиатә ажәала рсахьа аҭыхра, раарԥшра дшазҟа-
зоу, наунагӡа абиԥарақәа ргәалашәара, рдунеихәаԥшышьа 
ишазынижьыз. Абас еихых-еиҵыху, амонументалтә сахьа 
ҭбааҭыцәқәа ҳазҭихит арҿиаҩы.

Адунеитә мифологиеи афольклори еицырдыруа ахьтәы 
уасцәа амҵарсра иазку ажәытә мифологиатә сиужет ашьаҭа-
ла Мушьни Лашәриа, иуҳәар ауазар, иара ихатә миф аԥи-
ҵеит. Апоема ахҭысқәа амифологиатә ҵабырги аҭоурыхтә 
ҵабырги рҳәааҿы игыланы избоит. Шоҭа Салаҟаиа излеиҳәаз 
ала, «Ахьтәы уасцәаҿы» «автор иҿаԥхьа иқәгылаз азҵаара 
уадаҩқәа рыӡбараҿ ҳасабс иҟаиҵеит асиурреалисттә ҩышьа 
аҽамадара, убриалагьы илшоит <…> исахьаркыратә ҵабырг 
ахьчара, иҭәы-иԥха идацыркны, еиҳагьы исахьаркны ацәы-

ргара» (Салаҟаиа 2018: 164). Хымԥада, диашоуп аҵарауаҩ. 
Убри инацҵаны исҳәоит: Мушьни Лашәриа араҟагьы егьырҭ 
иепикатә ԥҵамҭақәа рҿгьы еиҳагьы иубарҭоуп, ашәҟәыҩҩ ду 
Гарсиа Маркес ирҿиараҿеиԥш, амагиатә реализм ахархәара 
шамоу.

Мушьни Лашәриа ипоезиатә лаԥшҳәаа зынӡа амҵәыжәҩа 
еиҵнахит иажәеинраалоу ироман «Аџьынџь» аҿы. Аԥсуаа 
ҳхақәиҭратә еибашьра иазку арҿиамҭақәа рахьтә ари ароман 
«ҳепикатә поезиаҿ макьаназы иҳәамыз ажәоуп, алирикеи 
аепоси иреиласырҭоуп, епос ҿыцуп» (Салаҟаиа 2018: 17). 
Автор ихаҭа «жәабжьҳәаҩыс» дызмоу арҿиамҭа аибашьра 
алакҭа уҭанарԥшуеит, апанорама уаланарԥшуеит. Насгьы, 
иазгәаҭатәу, ароман гәылырҭәаауп автор илитературатә гьа-
ма ҳараки илитературатә дырреи рыла. Абри атәы гәалҭеит, 
арҿиамҭа аурысшәахь еиҭазгаз Наталиа Ванханен: «Как и в 
пушкинском “Евгений Онегине”, литература – полноправ-
ный герой “Отчизны”, ее органическая составляющая» (Ван-
ханен 2018: 5).

Ашәымҭак сазхьаԥшуеит «Ашаеҵәа». Мушьни Лашәриа 
ари ирҿиамҭа ҿыц, «иуасиаҭ» сгәи сыхшыҩи еимнадеит, 
ҩны ҵҟала исыцралеит, сарыцқьеит, адоуҳатә мчхара сыл-
сит… Аҩымҭа, хымԥада, епикатә ԥҵамҭоуп, поемоуп, аха 
«автортә сара» ахы инаркны аҵыхәанӡа иагәылсуеит. Уи 
аганахьала, апоема аепоси алирикеи еимаркуаны, рҳәааҿы 
игыланы сахәаԥшуеит. Уиоуп ииҳәо Фазиль Искандергьы 
«Ахьтәы уасцәазы»: «Я чувствую, что и в эпической вещи 
не утрачены свойства его столь своеобразной лирики» (Ис-
кандер 2014: 6). 

Апоет игәы, ихы, иԥсы ирҭиҳәааит Анцәа рашәа, Аԥсы 
ашәа, аԥсреи абзареи реихылҿиаашьа, еҵәак акыдшәара, 
даҽа еҵәак акыдлара, ауаҩ иира, иԥсҭазаара, иԥсра рашәа 
иҳәеит. Абри ақәкы иадҳәалахоит ҵаҟеи хыхьи, аҳаԥи, адгьы-
ли, еиҳаракгьы ажәҩани рсимволика акырџьара ацәырҵра:

Ауаҩԥсы изыԥҵәоуп аԥсра,
Еиҳа-еиҳа иҽазыҟаиҵоит иара…
Ицәеижь азхиазаргь адамра
Деигәыӷуеит жәҩантәи Аԥсҳара,
Убриоуп наӡаӡатәи иҩнра.
                            (Лашәриа 2018: 66)

Автор ифилософиатә дунеидкылашьа иахылҿиааз ар-
ҿ иамҭаҿы ауаҩытәыҩса иԥсҭазаара, ихаҭара, иира, иԥсра 
рза  кәанеиуаршәарақәа ааиртит. Ҳәарада, аламала иузмыр-
ҵысуаз, ихьанҭаз усын, ихадароу азҵаара – ауаҩы иԥсҭазаа-
ра аҵакы ари адунеи аҿы, даҽа дунеик аҿы, адгьыл аҿы, 
ажәҩан аҿы – поезиала инагӡа-аагӡан аҳәара, ашьҭыхра, уи 
иазыԥшаа тәын ахатәы бызшәа, ахатәы поетика. 

Ас иҟоу арҿиамҭа, сгәы ишаанаго ала, ауаҩ ҿа изыҩуамызт, 
илаӡомызт, уиазы ԥсҭазаарак ианыстәын, дунеик аԥҵатәын. 
Апоет иқәра хатәреи, иԥышәеи, иҟазара дуи, инцәахаҵара на-
гӡеи ирыбзоуроуп ари аҩыза ауасиаҭ-поема азнеира, азаатра. 
Ааи, «Инапы ҳануп изырхәло, изыршо» ҳәа агәра ганы из-
зымҳәаз изаԥҵомызт ари арҿиамҭа.

Мушьни Лашәриа, иара иашҭаҿ изызҳауа ахьацаҵлеиԥш, 
амчхара ду змоу иԥсабаратә баҩхатәра илнаршеит Анцәа 
иажәа ԥсышәала, поезиатә цәаҳәеиқәшәала аҳәара, аԥҵара. 
Ара, ари ажанр аҿы, Анцәа иашәа аҳәараҿы, апроза алша-
рақәа иаҳа имаҷхон, Анцәа иажәа амагиатә мчхара азышьҭы-
хуамызт. Уи зылшоз апоезиа акәын. Анцәа ибызшәа, Анцәа 
иуасиаҭ аԥсышәала ацәыргаразы апоет аԥсшәа алексикаҿы, 
апоетикаҿы, апластикаҿы ииҭахыз зегь иԥшааит. Уиалагьы 
аԥсшәа алшарақәа хитит, апотенциал агәра ҳиргеит, Анцәа 
ибызшәеитәит. Апоет хаҭа инапаҿы Анцәа иашәеи аԥсшәеи 
цәгьашәа еинаалеит, Аԥшьаҩыра атерминологиа инапаҿы  
иааигеит, аханатә иаԥсышәазшәа, аԥсышәала иҩызшәа иҟаи-
ҵеит, алексика ҿыц аԥиҵеит, акосмос иахьатәи абызшәа аԥ-
сышәала ирцәажәеит. Араҟа, хымԥада, апоет адунеитә клас-

сикатә рҿиамҭақәа (иара Аԥшьаҩыра назлоу) реиҭагаразы 
имоу аԥышәа ду иныԥшит, маакырас иоуит, ицҳахеит. Анцәа 
иажәа аԥсуа динхаҵара, аԥсуа идунеихәаԥшышьа, имагиа, 
аԥсуа лаԥшҳәаа иҵижьит. Урҭ заҟа еиқәшәоу, еишьашәалоу 
ааирԥшит, ишеизааигәоу агәра ҳиргеит.

Апоемаҿы асиужеттә хҭысқәеи автор ихәыцрақәеи хеи-
барҭәаауа, иҭибаго еивагылоуп, акгьы мыцхәымкәа еилоуп, 
иааузгәамҭо еиласоуп. Арҿиамҭа зегьы леитмотивны, цәаҳәа 
ҟаԥшьны иагәылсуеит Ани Аԥеи ртема – Анцәа иан, апоет 
иан ргәы-рыԥсы, рылабжыш, рыԥсеимадара, рыԥсеимдара… 
Зегь реиҳа илыԥшааху ацәаҳәақәагьы уи иазыԥшаауп.

Аԥҵамҭа агеографиа, адунеиеибаркыра ҭбааҭыцәуп, амҽ-
хак ҳәаа амам. Уатәнатәуеит автор исахьаркыратә, ифилосо-
фиатә лаԥшҳәаа ахарара: Аԥснынтә – Анцәа идунеи ашҟа, 
уантә еиҭа Аԥсныҟа, ҳаԥшьа-ҭыԥқәа рахь. «Зыԥсадгьыл 
зцәыӡыз – ҽа ԥсадгьылк даниаӡом!..»; «Атәым тәылатәи амра 
уарԥхаӡом…». Арҭ ацәаҳәақәа зыхҳәаау Аԥсны аныҳәара, 
ҳаԥсадгьыл анцәахаҵаратә ҭоурых аартра даара дақә шәеит, 
иаҳа изгәакьаны, иҷыдоу бзиабарала иҵауланы ирҿиеит. 
Апоема абри ахәҭаҿы апоет «Анцәа дызмоу, Анцәа иитәу 
Аԥсынра» аныхақәа рашәа аԥиҵеит, рҭоурых ашәала иҳәеит 
(«Анцәа иажәеи аԥсадгьыли еицуп»).

«Ашаеҵәа» аиԥш зеиԥшу арҿиамҭа аԥҵара ҳара ҳазлоу 
ҳдунеи аҿы ԥшаашьа змам ҭагылазаашьак, ҭыԥк аҭахын. Уи 
аҭыԥ ҽа дунеик, ҽа ԥсҭазаарак акәхон... Иара аԥхьара ахаҭа-
гьы даҽа доуҳатә субстанциак аҭахны избоит…

Мушьни Лашәриа абаҩхатәра ҷыда злоу, здаҟам поет- 
еиҭагаҩуп. Аԥсышәала ирцәажәахьеит «Ауасиаҭ ҿыц», аду-
неитә литератураҿы иалкаау арҿиамҭақәа жәпакы, Пушкин, 
Лермонтов, Руставели, Баирон, Лонгфелло, Петефи уҳәа 
ԥсра зқәым рҩымҭақәа. Апоет ари аус иазикит дахьын-
ӡааихьоу иԥсҭазаара аӷьырак. Ибаҩхатәреи идырреи анеицы-
ла, Мушьни Лашәриа исахьаркыратә еиҭагақәа аԥсуа лите-
ратура иатәышьҭрахеит, иара ирҿиарагьы ӷәӷәала ианырит, 
рыҩаӡара шьҭырхит.

Мушьни Таииа-иԥа Лашәриа аԥсуа жәлари Аԥсынреи рзы 
дыхьӡырҳәагоуп, Кремль ахан иашәа, иажәа ҩныҩуеит. Иара 
ихаҭагьы хьыӡла-ԥшала дҩычоуп, дныҳәоуп-дныԥ хьоуп, Ан-
цәа иашәа, Анцәа иажәа иҿоуп. Макьанагьы иимҳәац ашәақәа 
рацәоуп…

2018

3.7. ВЛАДИМИР АҴНАРИА ИСТАТИА 
«ЖӘЛАР РЕПОС» 

(акьыԥхьра иахҳәааны)

Сынтәа 80 шықәса ихыҵуеит аԥсуа филолог нага, абаҩ-
хатәра ҷыда злаз алитератураҭҵааҩ, акритик, апоет, аиҭагаҩ, 
афилологиатә ҭҵаарадыррақәа рдоктор, апрофессор, Аԥсны 
аҭҵаарадыррақәа ракадемиа алахәыла-корреспондент, ауаа-
жәларра-политикатә усзуҩы Владимир Леуан-иԥа Аҵнариа. 
12 шықәса ҵуеит аԥсуа ҭҵаарадырреи, акультуреи, алитера-
туреи дрылагыламижьҭеи.

Хкы рацәала еилоу Владимир Аҵнариа ирҿиараҿы аҭыԥ 
рацәа ааннакылоит аепикатә лагамҭа, аепикатә жанрқәа ры-
ҭҵаара. Иара иажәеинраалақәа рхаҭақәа рҿгьы акырџьара 
композициала, ҭбааҭыцәрала аепикатә пафос, аепикатә пла-
стика убарҭоуп.

Дырмит Гәлиа, Иуа Коӷониа, Баграт Шьынқәба, Алықьса 
Гогәуа уҳәа репикатә рҿиамҭақәа акымкәа-ҩбамкәа аҭҵаа-
мҭақәа рзикит. Насгьы аҵарауаҩ иалкаау хшыҩзышьҭра аи-
ҭоит алитературатә епоси ҿырҳәалатәи аепикатә традициеи 
реихылҿиаашьа, реизыҟазаашьа. Уиазы агәра ганы исҳәоит: 
Владимир Аҵнариа адунеитә литературатә епос шидыруаз 
еиԥш, идыруан адунеитә ҿаԥыцтә епосгьы. 

68 шықәса дшырҭагылаз зыԥсҭазаара ҿахҵәаз иналукааша 
ҳҵарауаҩ Владимир Аҵнариа инапылаҩыратә ҭынха акрыҟоуп, 
аха ари афонд иахьанӡагьы, ишҳахьлац еиԥш, аҭыԥ иқәҵамкәа 
иаанхоит, еиуеиԥшым аҭагылазаашьақәа ирыхҟьаны. 

Аҵарауаҩ ииубилеи инамаданы, инапылаҩырақәа ирылԥ-
шааны, акьыԥхь иазҳархиеит «Жәлар репос» захьӡу иу-
сумҭак. Уи ацәыргара ибзоуроуп Адгәыр Какоба. Атексто-
логиатә усура иалахәын афольклорҭҵааҩцәа ҿарацәа Наала 
Барцыц-ԥҳаи Саида Ҳаџьым-ԥҳаи. 

Сгәы излаанаго ала, аҭҵаамҭа усумҭа дук иахәҭакуп, хаҭа-
лагьы – алитература атеориазы дызҿыз, ихиркәшахьаз(?) 

иреиҳау аҵараиурҭазы арҵага шәҟәы, ма арҵагатә цхыраа-
гӡа. Владимир Аҵнариа алитература атеориазы адырра ҵау-
лаӡақәа змаз ҭҵааҩын, аԥсуа жәеинраалеиҿартәышьа иазкыз 
идоктортә диссертациагьы алитература атеориазы ихьчеит. 
Аԥснытәи аҳәынҭқарратә университет афилологиатә факуль-
тет аҿы ари амаҭәар астудентцәа дырзаԥхьон. Аилкаара 
злаҟоу ала, алитература атеориазы ииҩыз ашәҟәы нагӡаны 
дал гахьан, аха, ирыцҳарахаз, анапылаҩыра ицәыӡит.

Аԥхьаҩцәа ирызнааго ари аҭҵаамҭагьы иӡыз аусумҭа ана-
пылаҩыра ишахәҭаку ҩашьаӡом. Аха, иазгәаҭатәу, инагӡаз 
авариант акәымкәа, аусумҭа аԥхьаӡатәиқәа, алагамҭатә вар-
иантқәа иреиуоуп.

Ус шакәугьы, аҭҵаамҭа атеориатә ҩаӡареи аҵакы ҭбааҭы-
цәреи ҳасаб рзуны, аҭыжьра ахәҭаны исыԥхьаӡоит. Иара 
«жанрла» алитературатә епосдырреи афольклортә епосды-
рреи еимаркуа ишыҟоугьы, аԥхьатәи иаҳа аԥыжәара амоуп. 
Уи ус закәугьы еилкаауп, автор изанааҭи аҭҵаамҭа ахықәки 
азгәоуҭозар.

Владимир Аҵнариа ари иусумҭаҿы Ҳегьели Елиазар Меле-
тинскии репосдырратә теориақәа акыр дырзааигәоуп, рны р  ра 
имоуп, дрықәныҟәоит. Даара дақәшәан, ирҵабыргны ицәы-
ригоит афольклортә (аҿаԥыцтә) епоси алитературатә (аҩы-
ратә) епоси реизыҟазаашьа, реихылҿиаашьа, аҩыратә епос, 
иаҳҳәап, Иуа Коӷониа ипоемақәа, ирымоу «афырхаҵаратә 
хыҵхырҭақәа». 

Ҷыдала дацклаԥшуеит аҿаԥыцтә культуреи аҩыратә куль-
туреи рҳәааимадара, реиԥшьышьа. Убриазы, иҭҵаамҭаҿы ак-
лассикатә епос иаҳа шьаҭас иҟаиҵоит, иаҳа дазааҭгылоит, 
дазҿлымҳауп, иаҳа аҭыԥ рацәа аиҭоит. Уимоу, џьара-џьара 
нарҭаа рҳәамҭақәа архаикатә епосгьы аклассикатә епосгьы 
рымҽхаркуа дрыхәаԥшуеит, епопеиак еиԥш ишьақәгыла-
ны ибоит. Уиадагьы, аҵарауаҩ иалкааны хшыҩзышьҭра зиҭо 
азҵаа рақәа иреиуоуп: аепос ахылҵшьҭра, амифи иареи реи-
зыҟазаашьа, аепос аԥҵаҩцәа, анагӡаҩцәа рҟазара, аепос аетика.

Аҭҵаамҭа, хыхь ишысҳәаз еиԥш, инагӡоу авариант акә-
ӡам, ма, издыруада, зынӡа инагӡамызҭгьы, уи ахы инар-
кны аҵыхәанӡа ианыԥшуеит автор ахарҭәаара игәы ишҭаз, 
ихшыҩҵакқәа мыӡырц, ԥхьаҟа раартразы ианиҵаз аҳәоуқәа 
маҷӡам. Убриазы, аусумҭа акьыԥхь азырхиараан, инагӡам 
аҳәоуқәа, ахшыҩҵакқәа, ацитатақәа, насгьы иахьынтәаагоу 
еилкаамкәа, бызшәеилаԥсала иҟаз маҷымхеит. Урҭ зегьы, 
иахьынӡауаз, аамҭа рацәа ақәҵаны, ҵакыла акәымкәа, ҩышьа-
ла ишьақәҳаргылеит, ихаҳарҭәааит, еиуеиԥшым адыргақәа 
(ахыцқәа назлоу) ҳхы иархәаны, ахыҵхырҭақәа ԥшааны. 
Убриаан, жәаҳәарада, автор истиль ҳамԥсахит, еилаҳамгеит. 
Аусумҭа анапылаҩыра Нарҭдырреи адәынтәи афольклорҭ-
ҵаареи рцентр аҿы ишьҭоуп.

Сгәы иаанагоит, аԥсуа ҭҵаарадырразы акырӡа зылшаз, аԥ-
суа культуреи алитературеи хара иӡырзгаз ақәранамӡа Влади-
мир Аҵнариа абри иҭҵаамҭа аҭыжьра афилолог изы акраҵа-
накуеит ҳәа.

2018

3.8. ИУРА АРГӘЫН
(аҵарауаҩ ииубилеи аҿы ақәгыларақәа) 

Ҳаҭыр зқәу аԥсуа интеллигенциа, ҳауаажәлар!
Иахьа Аԥсны аҭҵаарадыррақәа ракадемиа Д.И. Гәлиа ихьӡ 

зху Аԥсуаҭҵааратә институт аҵарауаа рхеилак инеиҵыху аи-
латәара азаҳкит аинститут аетнологиа аҟәша аиҳабы, Аԥс-
нытәи аҳәынҭқарратә университет апрофессор Иура Гәди-
са-иԥа Аргәын ииубилеитә шықәсхыҵра идныҳәалара.

Ари аҵарауаҩ дызнысхьоу амҩа, дахьынӡааихьоу уазхәы-
цуа уҿааухар, убла иаахгылоит аамҭа изцәырнагаз акыр гәы-
ԥжәарақәа ириааины иаауа, аха гәаӷ згәыҵакны изкым ауаҩы 
цқьа, ауаҩы лаша ихаҿсахьа.

Аԥсуа жәлар рмилаҭ-хақәиҭратә қәԥара миссиа хадас 
ишьҭызхыз, ахынҩажәатәи ашықәсқәа рзы иааиҵагылаз аԥ-
суа интеллигенциа дреиуоуп иара.

Уи 70 рҟынӡа ҭҵаарадырратә усумҭақәа дравторуп. Аха 
иаз гәаҭатәу, Иура Аргәын ианакәзаалак кабинет-ҵарауаҩ-
ны мацара дыҟамызт. Ибаҩхатәра амчхара иаҳа иахьааԥ шыз 
апрактикаҿы, аԥсҭазаара ахаҭаҿоуп. Уи атәы рҳәоит хыԥ-
хьаӡара рацәала ипублицистикатә қәгыларақәа, истатиақәа. 
Ишәгәаласыршәарц сҭахуп 1978-тәи ашықәс. Ҳҭоурых иа-
нымҵуа ианхалаз «Аԥсуа шәҟәы». Уи знапы аҵазҩыз ҳаԥсуа 
интеллигенциа иреиӷьыз рхаҭарнакцәа рыгәҭа дгылан Иура 
Аргәын. Акоммунисттә партиа иалцара (усҟан уи закә аахаз 
шәазхәыц!), Аԥсуа ҳәынҭқарратә музеи анапхгара аҟынтә 
иамхра. «Ар ирнымиац дхаҵа ӷәӷәоуп» ҳәа, арҭ аамҭа еибарх-
харақәа зымбаз ибаргәузеи!

Ауаажәларратә еиҿкаара «Аидгылара» анхацыркха нахыс 
дшалаз далан. Мшыннырцәтәи ҳашьцәеи ҳареи ҳаимадара 
аныхты инаркны, ҳдиаспора рыԥсадгьыл ахь рырхынҳәра 
апроблема дшашьҭац дашьҭоуп. Аԥсуа-абаза жәлар адунеи-
зегьтәи рассоциациа анагӡком далахәуп. Иахьа Ҭырқәтәы-
лан иара иаҟара ирдыруа Аԥснытәык иӡбахә аҳәара уадаҩуп. 

Ҳҭоурых-традициатә ныҳәақәа «Лыхнашҭеи» «Абжьыуаа 
реи зареи» хаҭала еиҿызкаауа дреиуоуп, асценариқәагьы иара 
иҩит. Акырынтә ҳаҳҭнықалақьи ҳҳәынҭқарреи рҿы жәлар 
рдепутатс далырххьеит. Иаахҵәаны иуҳәозар, Иура Аргәын 
иԥсҭазаара зегьы шьала-дала ижәлар рхақәиҭратә қәԥара, 
рразҟымҩа иузадымхуа иадҳәалоуп.

Иахьа, сгәы иаанагоит, уи насыԥ змоу уаҩуп ҳәа. Избан 
акә зар, данқәыԥшыз аахыс ихы-иԥсы зқәиҵоз ҳаԥсадгьыл 
ахақәиҭра аиуит, иазхаҵахеит ҳхьыԥшымра. Иҭаацәаратә 
ԥсҭазаара атәы ҳҳәозар, иԥшәмаԥҳәыс еицырдыруа ажурна-
лист Ҭина Қәарсиа-ԥҳаи иареи, абаҩхатәра змоу рыхшара Ал-
хаси Радеи, рмоҭацәа уҳәа, Анцәа ишиҳәара дыҟоуп. 

Иура Гәдиса-иԥа, Шәара шәетнологуп, ибзиан ижәдыр-
уеит, 70 – шықәс дуӡам аԥсуа инҵыраҿы. Апоет иажәақәа 
рыла иаҳҳәозар, «шәаршлаӡаргьы, уаҳа акгьы амчым». 1978 
шықәса раахыс аус ахьыжәуа Аԥсуаҭҵааратә институт акол-
лектив зегьы рыхьӡала ишәыдысныҳәалоит шәиубилеи. Убри 
ишәзацысҵоит нарҭаа рықәреи рдоуҳаи!

2008

* * *
Зегьы ижәдыруеит – Иура Гәдиса-иԥа Аргәын дуаҩы 

цқьан, дуаҩы лашан. Аԥсуаа рмилаҭ-хақәиҭратә қәԥара иара 
ихәыцран, иара иԥсҭазааран. Убриазы, иуҳәар ҟалоит, Иура 
Аргәын – милаҭтә еибашьҩын ҳәа! Иура Аргәын ҵара уаҩ-
практикын, деиҿкааҩын, ибаҩхатәра амчхара еиҳа иҵарны 
иахьаа ԥшыз аԥсҭазаара ахаҭаҿоуп. Иара цәгьашәа дрызҟазан, 
дрымаран амилаҭтә проект дуқәа. 

Агәра згоит, Иура Аргәын абас заа инарцәымҩа дықәым-
лазҭгьы, ҳара ари адунеи иану аԥсуаа, ҳаԥсҭазаара, ҳусқәа 
иаҳа еиҿкаахон ҳҳәынҭқарра аҵкарқәа зегьы рҿы – захьынџьа-
ра. Ҵабыргы хаҭаны, ари ауаҩ ижәлари иԥсадгьыли дрыгуп. 

Исхашҭӡом: аибашьра ашьҭахь шықәсык Гәылрыԥшь-
тәи араион аҿтәи ҳекспедициак аан заҟа деигәырӷьаны ауаа 
иреи ҳәоз аеропорт акәшамыкәша уажәшьҭа инхо аԥсуаа 
ахьҳакәхаз закә ҵаку иамоу; иара ихаҭа ибзоураны Кәыд-
рытәи аиҩ хаахь ҳанхала, абра ҿыц дааизшәа, далааи ҵаба-
лааи рқьаԥҭақәа заҟа гәыҭшьаагала рыӡбахә иҳәоз, агәыӷра-
гьы шимаз ҭырқәтәылатәи аԥсуаа рабдуцәа рыдгьылқәа ас 
иҭацәны инрыжьрым, ихынҳәып ҳәа. 

Уажәшьҭа исҳәоит зегь ирыцку ҳәа исыԥхьаӡо. Сара дсы-
здырам, ҳаамҭазтәи аҭоурых аҿы, шәҟәыла акәыз, хаҭала 
акәыз, даҽаӡәы, Иура Аргәын иаҟара ҳажәлар, ҳдиаспора 
рыԥсадгьыл ахь рырхынҳәра аԥхӡы азказҭәахьоу, иара иаҟа-
рагьы Ҭырқәтәыла ҳауаажәлар гәыла-ԥсыла ирзааигәоу, ир-
дыруа. Сгәанала, ари аксиомоуп, лаԥш-ҿаԥшы иубарҭоуп. 
Ари аус ԥшьа уи «даҿӡамызт», иара иԥсҭазааран ауп. Уи иа-
леигалон, иадиԥхьалон зыгәра игоз ауаа. Хашҭшьа сымам, 
иаҳҳәап, «Аԥсуаа Ҭырқәтәылан» ҳәа аекспедициатә проект 
анхац сырк, иара заҟа деигәырӷьаз, заҟагьы сирманшәалаз.

Аԥсуаа аиаша аарԥшразы «аԥсаҭеи – аџьыкаци» рҳәоит. 
Сгәы ишаанаго ала, аиаша хаҭа иадырганы иҟалон, Адиаспо-
ра аминистрра ашҭа ԥшӡаҿы, Беигәаа Омар ду ибаҟа ааигәа-
ра, агәра ганы исҳәоит, зыԥсҭазаара зегьы аԥсуаа рырхынҳәра 
иазызкыз ауаҩԥсы ибаҟа ргылазҭгьы… Абри ажәалагала из-
хаҵгылатәу идеианы сахәаԥшуеит.

Даҽакгьы. Иура Аргәын, иекспедициатә ԥшаарақәа, иҭҵаа-
рақәа ирылҵшәаны, анҵамҭақәа, аҭҵаарадырратә ҭынха  
аанижьит. Урҭ зегьы ԥхасҭамтәкәа анапы рыдкылатәуп, аҭҵаа-
радырра иазныжьтәуп.

2018

3.9. БАГАԤШЬ ИХААН
(аиубилеитә еизараҿы ақәгылара)

Ҳаҭыр зқәу Аԥсны Ахада, ҳауаажәлар!
Аханатә исҳәоит: Аԥсны аҭҵаарадыррақәа ракадемиа на-

пхгара шасҭогьы, ари сықәгылара аналитикатәым, гәалашәа-
ратә ажәоуп.

Зегьы ижәдыруеит – ахаҭаратә культ цәырҵра бзиам аԥсҭа-
заараҿы. Амала, ахаҭара иаӡбо азҵаарақәа рацәоуп аҭоурых 
аҿы. Ус иҟан иацгьы, жәацгьы, ус иҟоуп иахьагьы. Уи дырҵа-
быргуеит Аԥсны иҿыцӡоу аҭоурых азы 25 шықәса рыла ҳаԥ-
садгьыли ҳажәлари ирыхҭысыз шьаҭанкылатәи аԥсахрақәа. 

Ҳҳәынҭқарра ҿыц ашьаҭаркҩы Владислав Арӡынба иажәа-
қәа рыла иуҳәозар, аибашьра ашьҭахь зегь реиҳа ашәарҭара 
ҳашьҭахьҟа инхеит, зегь реиҳа ауадаҩра – ҳаԥхьаҟа. Абраҟа 
даҽакы иалаҩашьом ҩыџьа ауаа дуқәа, ҩ-хаҭарак рлагала 
– Владислав Арӡынбеи Сергеи Багаԥшьи, зыԥсҭазаара аԥ-
суа жәлар ҳҭоурыхеикәшараҿы епохатә цәырҵраны иҟалаз. 
Актәи 25 шықәса раԥхьа иаҳзыҟалаз аибашьра – зегь реиҳа 
ишәарҭаз – даҿагылеит, ахақәиҭрагьы ҳзааигеит. Аҩбатәи 
иакәзар, зегь иреицәоу ауадаҩра – аибашьра ашьҭахьтәи 
Аԥ сны аиҭашьақәыргылара, ахьыԥшымра азхаҵара азыр-
хиара далагеит, дагьаҵагылеит. Иџьашьатәуп аиашаз абри 
ҳшьамҩаҿы арҭ ауаа ирылшаз, рцәа иҭаӡаз, ргәы иачҳаз, рхи-
рыхшыҩи иргәылыргаз! Насгьы еиҳагьы игәыҿкаагахеит 
рыԥсышьа, рыԥсҭазаара аҿахҵәашьа. Сара сахьынӡааихьоу 
сыла иамбац абас жәларык еицҿакны изырқәыԥсычҳахьоу, 
изырџьабахьоу даҽа ԥсҭбарак.

Агәра згоит џьара мчык, мистикак шаҵоу хәажәкыра – 
март ԥшьбагьы: аӡәы иԥсра, даҽаӡәы иира, насгьы аԥсуаа 
ҳҭоурых аҿы ари амш аҵакы… Имашәырӡам, хымԥада, усҟан 
ҳажәҩан икыдлаз аҽыкәаҳагьы.

Сергеи Уасил-иԥа Багаԥшь дахьымӡагәышьеит иаԥшьи-
газ аус дуқәа зегьы рынагӡара. Аха ҳацәымҩашьо иаҳирбеит 

Владислав Арӡынба ихациркыз зегьы ишрыциҵаз, ишеихеи-
ҳаз. Дагьынаӡеит ихадароу аполитикатә хҭысқәа ркульми-
нациаҿы – Аԥсны ахы-аҵыхәа ҳаӷацәа рҟынтә аҭарцәреи 
Урыстәыла ду аганахьала Аԥсны ахьыԥшымра азхаҵареи 
рҿы  н  ӡа.

Аԥсны ахадараҿы Сергеи Багаԥшь иааира ԥсҭаҵаганы 
ирылсит ауаа, игәарҭеит ари ахаҵа ауаа рзы дышшаз, ауаа 
ирызку аусқәа шхациркыз, насгьы Урыстәыла аиҳабыра ина-
гӡаны игәра шыргаз, финансла, жәҩахырла ишидгылаз. Уи зы-
ршаҳаҭуа цәырҵрақәахеит – ҳхьыԥшымра азхаҵареи, еиуеи-
ԥшым аҩаӡарақәа змоу аиқәшәарақәеи, аиқәшаҳаҭрақәеи 
рымҩаԥгара уҳәа, иахьатәи Аԥсны Ахада Рауль Ҳаџьым им-
ҩақәиҵо азҵаарақәа зегьы.

Сергеи Багаԥшь ари адгьыл данылеит ихатәы миссиа 
иманы – ижәлар рус иусны, ижәлар рхьаа ихьааны, мышьҭа 
бзиала, ижәлари иԥсадгьыли рыҿиара, реиҭашьақәыргылара 
дырсимволны. Абри амиссиа атәы аҳәо џьысшьоит ари ауаҩ 
ижәла иаҵаҵәаху амагиатә маӡагьы. «Аҽгьы жәлала иҩуеит» 
рҳәоит аԥсуаа. Сгәы ишаанаго ала, ҩ-хәҭак рыла ишьақә-
гылоу ажәла Багаԥшь актәи ахәҭа абга ахылҵшьҭра атотем 
иахьԥшуп. Абга аԥсуаа рмифологиатә дунеихәаԥшышьаҿы 
ахаҵара, аԥхьагылара, агәымшәара, амшьҭа бзиара ирсимво-
луп. Иманшәалахаз ауаҩ изы «бга уԥылеит» рҳәоит аԥсуаа; 
абга амшьҭа бзиоуп, ауаҩы иԥсы ҿызхуа ԥстәуп. Иаҳҳәап, 
Нарҭ Сасрыҟәа иашьцәа данҭадырхоз иԥсы еиқәзырхаз, ид-
гылаз ашәарахқәа раԥхьа игылоуп абга. Ажәла аҩбатәи ахәҭа 
– аԥшь еиҳагьы магиала иҭаҳәҳәоу ажәоуп, аӷәӷәара, амчра 
иадыргоуп, аҿиара иазку ажәытәӡатәи амифологиатә хаҿ-
сахьақәа рыхьӡқәа ирыцуп, иаҳҳәап амаҭаԥшь, адауаԥшь. 
Арҭ ахаҿсахьақәа аԥсуаа рмифологиатә дунеихәаԥшышьаҿы 
аԥсҭазаара аҳара, арҿиара ирсимволқәоуп. Ҭеиҭыԥшлагьы ус 
дыҟан Сергеи Багаԥшь, адауаԥшь ҳәа ишьҭан. 

Насгьы, амифологиа адагьы, Сергеи Багаԥшь ижәла, 
игәаӷь ахыҵхырҭаҿы игылан Аԥсны зхы ахҭнызҵаз ауаа: 



256 З.Џь. Џьапуа. Афольклори даҽа зҵаарақәаки

иабду Саид иашьцәа хҩык – усҟан Аԥсны ҵәатәы шьаҟаны 
иаҵагылаз, ԥхьаҟа изызҳауаз Мџьыҭи, Нурии, Қьаазыми – 
30-тәи ашықәсқәа рзы иахыргеит, идырӡит. Исгәалашәоит, 
абжьы уаа рҿы ибзиан ирдыруаз абырг Кьамшьышь Гәарамиа 
саниҿцәажәоз зны, Ефрем Ешбеи Нестор Лакобеи ирыдгы-
лаз аԥсуа ҷкәынцәа, аинтеллигенциа рыӡбахә шиҳәоз, абарҭ 
аишьцәа ахҩык рҿы даннеи, дҩаҵҟьан, «Ааи, анаџьалбеит, закә 
ҷкәынцәозеи Аԥсны иаԥдырхаз!» ҳәа илаӷырӡқәа рҿаархеит. 

Абарҭ иабду иашьцәа зҿыз ажәлар рус дазшахеит Сер-
геи Багаԥшьгьы. Багаԥшьаа ишыргәалашәо ала, Џьгьарда 
ақыҭа иазназ Багаԥшьаа рацәаҩӡаны мшыннырцәҟа иахыр-
геит. Машәырны акәӡам иахьа Багаԥшьаа маҷҩымкәа изын-
хо Ҭырқәтәылатәи Џьгьарда ақыҭан. Ишәгәалашәоит, Аԥс-
ны Ахада Сергеи Багаԥшь ижәлар рбаразы, реидкыларазы, 
Владислав Арӡынба ишьҭа дхыланы, Ҭырқәтәыла ицара заҟа 
емоциеи, гәбылреи, гәышьҭыхреи ацыз. Ишыжәдыруа, XIX 
ашәышықәсазы ихдырҵәаз ҳажәлар реиҳараҩык иахьа Ҭы-
рқәтәыла инхоит. Аха харшҭшьа амам аксиомак: ҳара аԥс-
уаа абри адунеиеибаркыраҿы хеиқәырхашьа ҳамам ҳдиас-
пора рыжәҩахыр ҳанаҵамгыла. Зыԥсадгьыл иаху урҭ рыда, 
урҭ рыдлаԥса ԥсыхәа ҳамам. Абри ахьышьҭра ҳахьирԥшит 
Владислав Арӡынба, ҳхақәиҭратә еибашьра аламҭалаз ҳашь-
цәа ҭырқәтәылаа рҭаарала. Убри амҩа данылеит Сергеи Ба-
гаԥшьгьы. Ҵабыргуп, Ҭырқәтәылаҟа ицан-иаара ашьҭахь 
хара дзымнеит, иԥсҭазаара ҿахҵәеит, аха Ҭырқәтәыла иану 
ҳажәлар иԥхарра рнырит, ргәаҿгьы длашаӡа даанхеит.

Сергеи Багаԥшь ауаҩ ибзиабара ԥсабарала Анцәа илеи-
ҵеит. Ихаҭагьы ажәлар рыбзиабара шицыз ицын. Баграт ду 
иҳәан еиԥш, «Ажәлар рыбзиабара ҟьалан иааӡом, иалнахыз 
далнахит, иаԥсам дабаӡом!». Абжьыуаа ргәалашәараҿы  
зеиԥш ажәаны иаанхеит «Багаԥшь ихаан» ҳәа, Очамчыра 
данахагылаз аахыс. Ус акәын дшыҟаз ауаҩ ду – дахьнеилак 
ишьҭа анымҵуа ианылон. Жәлары зегь ирзеиԥшыз аусқәа, 
апонораматә хҭыс дуқәа дравторын, дрызҟазан, аепохатә 

ԥсахрақәа, аиҭакратә аамҭақәа дырфырхаҵан Сергеи Ба-
гаԥшь – дахьгылаз, инап ианыз аусқәа зегьы рҿы.

Сергеи Багаԥшь Аԥсны данахагыла нахыс ихациркит 
аҳәынҭқарратә проект дуқәа. Дара зегьы ҳаԥсадгьыли ҳажәла-
ри аибашьра ашьҭахьтәи рышьақәгылара, реиҭашьақәгылара 
иазырхан. Урҭ зегьы ирыцкын аԥсуа қыҭа ашьҭыхра. Ижәды-
руеит, ақыҭеи иареи реизыҟазаашьа зынӡа даҽакын, уи хазы 
иҭҵаатәу темоуп. Аԥсуа қыҭа заҟа ҩныҵҟала идыруаз бзианы 
ианыԥшуеит, «Аибашьра иаиааиз ақыҭа ҷкәын, анхаҩы иԥа 
иоуп» ҳәа иаанижьыз аҳәамҭагьы. Ас зҳәарц зылшоз ақыҭа 
шьала-дала изныруаз ауаҩ иоуп. Ус дыҟан Сергеи Багаԥшь, 
ибзианы идыруан аԥсуа қыҭа анҿиа – ҳбызшәа шыҿио, ҳаԥ-
суара шмыӡуа, ҳҳәынҭқарра шаԥсыуа ҳәынҭқаррахо.

Сергеи Уасил-иԥа ихаан Аԥсны аҭҵаарадырра аиҿкаара 
акыр имҩақәиҵеит, дадгылеит. Аҳәынҭқарра аргылараҿы ады-
рра ҿыцқәа шьаҭас ишыҟаҵатәыз агәра игон. Уи ипрезиден-
тра аамҭазы ихацыркхаз, изхаҵгылахаз азҵаарақәа иреиуоуп, 
иаҳҳәап, аҭҵаарадырразы азакәан адкылара; Аԥсны аҭҵаара-
дыррақәа ракадемиа Д.И. Гәлиа ихьӡ зху Аԥсуаҭҵааратә ин-
ститут аҵарауаа руалафатәы 100 процентк рыла ашьҭыхра; 
Аԥсны академиатә ҭоурых аҩразы апроект адгылара; «Аԥсуаа 
Ҭырқәтәылан» захьӡу аекспедициатә проект аус арура. 

Убас, шьыжьык саршанхеит Сергеи Уасил-иԥа ителе-
фон абжьы. «Нарҭаа репос том рацәала аҭыжьра азырхиара 
ушаҿу Владислав Арӡынба исеиҳәеит, хықәкыла ацхыраара 
абоуҭаху?» ҳәа дсазҵааит. Анаҩс, изныкымкәа ҳаиқәшәеит 
ари аус хьанҭа, ари аус ду азы, ҳаиқәшәацыԥхьаӡагьы иаҳа- 
иаҳа агәра згон уи иуаҩытәыҩсатәи идоуҳатәи ҳаракра, аԥс-
уаа ҳкультураҿы нарҭаа репос ԥшьаҩырак еиԥшны, хәы змам 
малны, аԥсуаа зхылҿиаауа, изықәгылоу шьаҭаны ишыҟоу 
бзиаӡаны ишеиликаауаз, ишиныруаз гәасҭеит. Исгәалашәоит, 
иара убас, Аԥснытәи аҳәынҭқарратә университет аҿы нарҭаа 
репос аҭҵаа ра иазку Ацентр аиҿкаара апроект анидызгала, 
заҟа иҵарны дазхәыцыз, жәаҳәарада дшадгылаз. Ацентр 

ахатәы биуџьет азԥиҵәеит, аштатқәа азааиртит, мышьҭа бзи-
ала амҩа иқәиҵеит. Абар шьҭа аа-шықәса ҵуеит Аԥсны аҩ-
батәи ахада хаҭала еиҿикааз, дзыхныҳәаз Ацентр қәҿиарала 
аус ауеи жьҭеи, Ҭырқәтәылан, Аԥсны аԥсуаа ҳҿаԥыцтә куль-
тура аматериалқәа еизнагоижьҭеи, аҭҵаара иаҿуижьҭеи. 

Сергеи Багаԥшь иоуп, аибашьра ашьҭахь Аԥыза-министрс 
аус аниуаз, акгьы аныҟаӡамыз аамҭазы, аԥсуа ҵарауаа аҳәаа 
ҳахысыртә, Урыстәылатәи аҭҵаарадырратә форумқәа ҳры-
лахәхартә афинанстә ҭагылазаашьа ҳазҭаз.

Сергеи Багаԥшь ауаҩреи ақьиареи рыгәра игон. Избан 
акәзар, иара ихаҭа дуаҩын, дагьқьиан. Насгьы ауааи иареи 
ҩныҵҟала еимадан. Абри ицииз иҟазшьа дханарҭәааит поли-
тикк иаҳасабалагьы. Иара иуаҩреи идипломатиеи аполитик-
цәа дуқәа ргәы изаанартит, ирласны игәра днаргеит. Урҭ лас-
сы-лассы дрықәшәон хаҭала, лакҭала, Аԥсни аԥсуа жәлари 
рҭоурыхтә хьаақәа реилиркаауан. Убриазы Кавказтәи ареспу-
бликақәа рҿы иҷыдоу авторитет змоу политикны, дипломат 
ҟазаны дрыԥхьаӡон, изныкымкәа ицхыраара иазхьаԥшхьан.

Сергеи Багаԥшь ихьӡ ҳаԥсадгьыл аҭоурых адаҟьа ҿыцқәа 
рҿы еицакра ақәӡам. Ҵабыргуп, иԥсҭазаара ахыҭҟьареиԥш 
ирласны, ирласцәан иблит. Уи Аԥсны иахагылара, ипрези-
дентра, иуҳәар ҟалоит, хьыӡрацарак иаҩызан ҳәа. «Хьӡы ига-
рцоуп ахаҵа дзиуа!» – абри ажәаԥҟа аҳәаақәа ирҭаӡоит ҳәа 
сыҟоуп иара иԥсҭазаара ахи аҵыхәеи. Сергеи Багаԥшь иԥсҭа-
заара азхәыцра схаҿы иаанагоит ҳашәҟәыҩҩы ду Алықьса Го-
гәуа ироманк ахьӡ «Асҟак дузааигәан, аха дузгәамҭеит». Ааи, 
ҳара дҳазгәамҭеит, аиашаз. Аха ихадароу… Иара ҳгәеиҭеит, 
ихгьы-иԥсгьы ҳақәиҵеит.

Уԥсаҭа лашааит ауаҩы лаша – Сергеи Уасил-иԥа Багаԥшь! 
Изаҳауа зегьы имшра шәзынхааит! 

2019

3.10. ИУРИ ВОРОНОВ
(аҵарауаҩ ииубилеитә еизараҿы ақәгылара)

Адунеи шылашьцаз иаанхон, ишаӡомызт, амра каххаа 
иқәы мԥхар. Ус ауп ишыҟоу иара аҭҵаарадырраҿгьы, адырра-
қәа рдунеи зырлашо аҵарауаҩ иоуп. Ижәдыруеит, аҵарауаагьы 
еиԥшым – баҩхатәрала, ҵакыла, мҽхакыла, насгьы раз ҟыла.

XX ашәышықәса аҩбатәи азбжазы Аԥснытәи археологи-
атә наука ажәҩан зырлашаз дыруаӡәкуп Иури Николаи-иԥа 
Воронов. Анцәа ииҭаз абаҩхатәреи, аҟыбаҩ ҷыдеи, ианалити-
катә усуреи, иекспедициатә ԥшаарақәеи ирыбзоураны, Иури 
Воронов дхалеит аҭҵаарадырра ашьхарахь, Ерцахәҟа… Уа 
днаӡарц азы заҟа ӡы дрырыз, заҟа дәы дырхысыз, заҟа еҵәа 
дрылсыз, заҟа жәытә ҭыԥ, заҟа баажә ижыз, заҟа иԥшааз ҿык-
бзык иазҳәашам. Иара иԥшаахқәа, адгьыл иҵихыз артефак-
тқәа иахьа Кавказ зегьы аҭоурыхтә, археологиатә дыррақәа 
рзы ишьаҭоуп, баҟақәак реиԥш ҳҭоурых азы ишаҳаҭуп. 

Иури Воронов дыццакуан… Дыццакуан данныҟәоз, аус 
аниуаз, аԥшаарақәа, аҭҵаарақәа анымҩаԥигоз. Дыццакуан 
данцәажәоз, арахь ԥықәсларада ихи-ихшыҩи иажәеи еиба-
ган, еимадан. Аҽыҩ ихьымӡо дыццакуан, иқәра дшахьымӡоз 
идыруазшәа.

Ԥсраҽнынӡа исхамшҭуа хҭысхеит Иури Николаи-иԥа 
идок тортә диссертациа ахьчара. Москва аспирантура санҭаз 
акәын. Уи аҽны сара сыла иабаз, слымҳа иаҳаз уи аԥхьа 
изымбацызт, уи ашьҭахьгьы. Москва Аҭоурыхтә институт 
аҿы академик Борис Рыбаков имҩаԥигон адиссертациатә хеи-
лак аизара. Жәаҩыла ақырҭуа ҵарауаа, ақәылаҩцәа реиԥш 
ижәлеит Иури Воронов. Иара, ақәԥаҩ бзиа иеиԥш, аҭак џьба-
рақәа апыҟҟақәа ианриҭалак, идууааан икаҳауан. Ҳара аԥсуаа 
ҳгәы ҭыԥрааны ицон, ҳҭоурых ҵабырг аурыс ҵарауаҩ еиҿамс 
абас дырра ҵаулала, хьыӡла-ԥшала иахьихьчоз. Иара итәы 
иаиргеит аҵарауаҩ уи аҽны: ихьчеит идоктортә диссертациа, 
ихьчеит Аԥсны аҭоурых.

Аԥсуа жәлар рхақәиҭратә қәԥара ианашыкьымҭаха, Иури 
Воронов, ишырҳәо еиԥш, абырсааҭк дполитикхеит, ддипло-
матхеит. Аԥсуа ҳәынҭқарра ҿыц ашьаҭаркҩы Владислав Ар-
ӡынба дарӷьажәҩаны дааивагылеит, иаҳҳәап, Тарас Шамба, 
Константин Озган, Зураб Ачба уҳәа реиԥш. Уи аганахьала, 
археолог ду иполитикхара даара иашьашәалоуп ахеттолог 
Владислав Арӡынба иаарласны иполитикхара. 

Сара ишызбо ала, Иури Воронов анаукаҿгьы аполитика-
ҿгьы қәԥаран дызҿыз, ақырҭуа национализм дшаҿагылаз 
даҿагылан. Аҵарауаҩ-аполитик арҭ иипостасиақәа рыҩба-
гьы рҿы еицакра змамыз ихаҭара, иабацәа, иабдуцәа ргәаӷь, 
рфырхаҵара убарҭан; деиҿамсын, деиламгылан, аанкылашьа 
имамызт. Дипломатк, ораторк иаҳасабала ицназгоз дмаҷын, 
илогикеи, ибжьи, иинтонациеи, иҿаԥыци, аклассикатә музы-
кеиԥш, еиқәшәон, еинаалон. Ианакәзаалак аиаша цәхьаҵшьа 
има мызт, амц дшаҿагылац даҿагылан. 

Иури Воронов Аԥсны ақырҭуа ԥша бааԥс, афырҭын аны-
қәла, Владислав Арӡынба далихит, аԥсуа жәлар ргәы дална-
хит аурыс интеллигент, аинтеллектуал, аԥсуаа ринтересқәа 
ихьчарц, адунеи зегьы иаҳауа рҿахәы иҳәарц. Уи дшаҿызгьы 
даҿын иԥсы ааҭырхаанӡа… Избан акәзар, Иури Николаи-иԥа 
шьала-дала Кавказ деиуаны, даԥсилны ихы иԥхьаӡон, шьха-
уаҩын, дфырхаҵан. Дфырхаҵан Аԥсны аҭоурых аҭҵаараҿы, 
дфырхаҵан Аԥсуа ҳәынҭқарра ҿыц ашьақәыргылараҿы. Хаҿ-
сахьала, хаҭашьала, ҭахашьала ажәлар ашәа ззырҳәаз, ринте-
ресқәа зыхьчаз афырхацәа дреиԥшуп. Наԥҳа Кьагәа иеиԥш, 
ақәылаҩцәа ирҿагылан зыԥсадгьыл, зқыҭа зыхьчаз жәлар 
рфырхацәагьы аҵыхәтәаны ачарҳәаҩцәа иршьуан. 

Ԥсышьа имаӡам, наунагӡа даанхоит, мрашәа дыԥхалоит 
жәлар рфырхаҵа!

2021

3.11. ВЛАДИМИР АГРБА
(75 шықәса ихыҵра инадҳәаланы) 

Владимир Бабахь-иԥа Агрба 1960-тәи ашықәсқәа рзы  
иааиҵагылаз аԥсуа интеллигенциа дыруаӡәкуп. 1957 шықә-
са раахыс аԥсуаа руаажәларра-политикатә усура дшалахәыц 
далахәуп. Амилаҭтә қәԥараҿы ароль ду назыгӡаз «Аидгыла-
ра» аиҿкааҩцәа дыруаӡәкуп. Ианашьоуп «Ахьӡ-аԥша» аорден 
ахԥатәи аҩаӡара.

Владимир Агрба диит ԥхынгәымза 10, 1935 шықәсазы 
Очамчыра араион, Кәтол ақыҭан. Тамшьтәи абжьаратә школ 
даналга, 1954 шықәсазы дҭалоит Аҟәатәи арҵаҩратә инс-
титут, афилологиатә факультет. Уи даналга, 1959 шықәса-
зы Кәтолтәи абжьаратә школ аҿы рҵаҩыс аусура далагоит. 
1961–1965 шықәсқәа рзы Москва СССР Аҭҵаарадыррақәа 
рака демиа А.М. Горки ихьӡ зху Адунеитә литература аинсти-
тут аҿы аспирантура дахысуан, иара уа ихьчеит акандидаттә 
диссертациагьы. 1968 шықәса раахыс аус иуеит Аԥсны аҭ-
ҵаарадыррақәа ракадемиа Д.И. Гәлиа ихьӡ зху Аԥсуаҭҵаа-
ратә институт аҿы.

Владимир Агрба занааҭла дфилологуп, литератураҭҵаа-
ҩуп, критикуп, дагьфольклорҭҵааҩуп. 70 рҟынӡа усумҭа ина-
пы иҵиххьеит, урҭ рхыԥхьаӡараҿы иҟоуп ԥшьы-шәҟәык. Аԥ-
суаҭҵааҩцәа рахьтә иара иеиԥш теориала иҵауланы аӡәгьы 
дазымнеиц афольклори асахьаркыратә литературеи реихыл-
ҿ иаара азҵаара. Убри иагьазкуп аԥхьатәи имонографиатә 
усу мҭа «Аԥсуа поезиеи жәлар рҿаԥыцтә рҿиамҭақәеи» (Қарҭ, 
1970). Илитератураҭҵааратә усумҭақәеи икритикатә статиа-
қәеи рыҟны дырзааҭгылахьеит – Жана Ачба, Гьаргь Чачба, 
Дырмит Гәлиа, Иуа Коӷониа, Самсон Ҷанба, Миха Лакрба, 
Баграт Шьынқәба, Анатоли Аџьынџьал, Мушьни Миқаиа, 
Рауль Лашәриа уҳәа – аӡәырҩы арҿиаҩцәа раԥҵамҭақәа. Иара 
убас, аԥсуа жәабжьҳәаҩцәа рҿынтә имаҷымкәа афольклортә 
нҵамҭақәа ҟаиҵахьеит.

Аҵарауаҩ, алитератураҭҵааҩ, афольклорҭҵааҩ, акритик 
Вла димир Бабахь-иԥа 75 шықәсазтәи ииубилеи даԥылоит 
агәалаҟара бзиеи арҿиаратә гәҭакқәеи иманы. Убарҭ иреи-
уоуп, иаҳҳәап, Баграт Шьынқәба ипоезиеи ажәлар рҿаԥы-
цтә ҳәамҭақәеи реизыҟазаашьа иазкны дызҿу иусумҭа, аԥсуа 
поетессацәа (Лиолиа Тәан-ԥҳа, Инна Аҳаш-ԥҳа, Саида Дел-
ԥҳа, Гәында Сақаниа-ԥҳа, Гәында Кәыҵниа-ԥҳа, Заира Ҭҳаи-
ҵыкә-ԥҳа уҳәа) рырҿиаратә портреҭқәа раарԥшра хықәкыс 
измоу ишәҟәы.

Владимир Бабахь-иԥа Агрба изеиӷьасшьоит агәабзиареи 
ақәра наӡеи. Иҩызцәа иаҳҭахуп ицрымшәо ицу илаф ҳгәы 
шарҿыцыц иарҿыцларц.

2010

3.12. СЕРГЕИ БЕБИА
(ииубилеитә еизараҿы ақәгылара) 

Ҳаҭыр зқәу ҳиубилиар! Ҳаҭыр зқәу ҳасасцәа, ҳколлегацәа!
Аԥсны, ҳара ҳаԥсадгьыл ԥсыс иахоу, ахаҿра шьақәзыргы-

ло доминантақәаны иҟоуп: ҳаԥсабареи, ҳбызшәеи, ҳкульту-
реи. Арҭ асубстанциақәа рыхԥагьы иузеидымхуа еидҳәалоуп, 
аки-аки еихылҿиаауеит, хылҵшьҭрала, шьала-дала еибаркуп: 
ҳаԥсабара иашьашәалоуп ҳбызшәагьы ҳкультурагьы, иара 
ҳаԥсабарагьы ҳбызшәеи ҳкультуреи ирымадоуп, иракзаа-
роуп. Уиадагьы аԥсабара ахаҭа, абна – иара ахатәы бызшәа, 
ахатәы культура амоуп, ахатәы бызшәала ицәажәоит, ахатәы 
магиа арҿиоит. Убриазы, аԥсуаа шьхатәылан абнараҿы узла-
цәажәаша абызшәа – абна бызшәа – аԥыр ҵеит, абна, абназа-
ра ирхылаԥшхәу анцәахәқәа рымоуп – Ажәеи ԥшьаа, Аиргь, 
Анана-Гәында уҳәа. Аҵла ԥырҟарц абна ианылалоз, аиха аҿы 
ҿарҳәон, аԥсабара дмыршәарц азы. Аха иҟалаз уиоуп, аԥса-
бара абри абызшәа, амагиатә культура абара, аҳара, анырра 
ус имариам. Уи насыԥс изауа Анцәа инапы зқәикыз, иалка-
ау ауаа роуп. Убри анасыԥ иқәашьхеит, Анцәа илаԥшҳәаа 
дыҵашәеит, далнахит иахьатәи ҳиубилиар, аҵла ԥшӡеиԥш 
иԥшӡоу ауаҩы, аҵла еинаалеиԥш еинаалоу ауаҩы, зыхьӡ хара 
инагоу аҵарауаҩ-абнаҭҵааҩ Сергеи Бебиа.

Адунеи иадыруа аԥсуааи егьырҭ Кавказ ашьхарыуа жәлар-
қәеи рҿаԥыцтә культура зықәгылоу, шьаҭас иамоу нарҭаа ре-
пос апоетикатә бызшәаҿы иаҳԥылоит абна, аҵла аазырԥшуа 
абарҭ аепитетқәа: бна дук, бна дуӡӡак, бнаршәырак, бна тоу-
рак, шәрабнак, абна бааԥс, абна еиқәара, аккара ду, аҵла ду, 
ҵла дуӡӡак, ажәҩан иаҵасуа ҵла дуӡӡак, ҵла заҵәык, ахьтәы 
ҵла, ашәҵла ду, ашәҵла дуӡӡа, шә-ҟьантазк, шә-ҟьантаз-дук, 
уаҩ игәыдымӡало игылаз ашә, аџь ду, ԥса дук уҳәа ирацәаны. 
Нарҭаа репос аҿы абна, амч лашьцақәа – адауцәа, агәылшьа-
пқәа – рдунеи иадыргоуп. Аха иара, абна, нарҭаа рдунеи аԥсы 
злаҭоу, амца, ашәырҵлақәа, афатә-ажәтә зегьы ахьынтәаарго 

акәны иҟоуп. Даҽакала иуҳәозар, абна, аԥсабара ауп жәын-
гьы-ҿангьы аԥсҭазаара ԥсыс иахаз, иагьахоу. 

Убри аҟынтә, абна ҭызҵаауа аҵарауаҩ Сергеи Бебиа аԥсҭазаа-
раҿгьы, иҭҵаарадырраҿгьы иҭыԥ, ироль хазуп, аԥсабара ама ӡа-
қәа идыруеит, абжьы иаҳауеит, абызшәа еиликаауеит. Насгьы, 
сара излазбаз ала, абна ацәаҩа, ашәаԥыџьаԥ рмагиа уара уа-
ныԥшқаз аахыс иунырит, нас убнаҭҵааҩымхаргьы амуит. Уи 
агәра ргоит Кәтол ақыҭан ибзарыбзаруа, абна иҭалаҳау, ҭаацәа-
ра дук шәзааӡаз уҩны ԥшӡа знык иадамзаргьы избахьоу зегьы. 
Лафынгьы иуҳәалоит, «абна илиааз ауаҩы сыбнаҭҵааҩымхар 
ауазма» ҳәа. 

Аԥсны аҭҵаарадыррақәа ракадемиа иахьа даараӡа има-
риам аҭоурыхтә аамҭа иҭагылоуп. Акы, Аԥсны аҭҵаарадырра 
ҳара ҳҟынӡа иаанагаз аихьӡарақәа еиқәырхатәуп, иҩбахаз (уи 
еиҳагьы ицәгьоуп), адунеи аҭҵаарадырраҿы иҟоу атенден-
циақәа ҳрышьашәаланы, ҳҳәынҭқарра иаҵагылаша, ԥхьаҟа 
изгаша амҩа ҿыцқәа, азнеишьа ҿыцқәа азыԥшаатәуп. Аԥсны 
аҭҵаарадырра аконцепциа шьақәыргылатәуп, апрограмма 
ҩтәуп.

Абри апрограмматә знеишьаҿы сара, Аԥсны аҭҵаарадыррақәа 
ракадемиа апрезидентк иаҳасабала, разҟыс исоуит Сер геи Бебиа 
иеиԥш зыхьӡ нагоу, адунеи абнақәа хәыц-хәыц еимыздахьоу, 
аҭҵаарадырра ашьха ихалахьоу ауаҩы иааигәара аҟазаара.

Сергеи Михаил-иԥа, Аԥсны аҭҵаарадыррақәа ракадемиа ап-
резидиуми уи аусзуҩцәеи рыхьӡала, хаҭала, гәык-ԥсыкала иу-
дысныҳәалоит иахьатәи уиубилеи. Иузеиӷьасшьоит аԥсуа иқәра 
наӡа, абна, ашәаԥыџьаԥ рынцәахәы илԥха! Иагьугәаласыршәарц 
сҭахуп, хьӡы-ԥшала узну уҭҵаарадырра амҩаҿы макьанагьы 
узхьымӡац, еиҭоумҳац аҵлақәа шмаҷым – аҭҵаарадырра аиҿкаа-
раҿы, аҵаҩцәа рааӡараҿы уҳәа. Убарҭ зегьы урыхьӡарц азы на-
сыԥс иусҭоит, Баграт ду ицәаҳәақәа неиҭарсны иуҳәозар, есым-
шааира ашьха укыдыз, аҩадара уалны иудыз!

2015

3.13. ВАЛЕРИ КӘАРҶИА
(ииубилеитә еизара аартра) 

Владислав Арӡынба Аԥсныҟа даныхынҳә инаркны иха-
циркыз аусқәа унарыхәаԥшыр, еилыкка иубарҭахоит аԥ-
суа жәлари Аԥсуа ҳәынҭқарреи рхьышьҭрахь рырхынҳәра 
ишақәикыз. Ишәгәаласыршәоит заҟа агәаӷьра аҭахыз иара 
инапхгарала иҩыз, иҭыҵыз арҵагатә цхыраагӡа Аԥсны аҭо-
урых (Аҟәа, 1991), иара убас, иара напхгара зиҭоз Жәлар 
реи зара иаднакылаз Аԥсны абираҟи, Агерби, Аԥсны ажәытә 
Конституциа азыхынҳәра, аибашьра, аиааира, аҳәынҭқарра 
ҿыц ашьақәыргылара, ус заҟа лагамҭа!..

Амала ҳаԥсҭазаара мҩақәызҵаз абарҭ аҭагылазаашьақәа 
ҟаҵашьа рымамызт ҳаԥсуа интеллигенциа рхаҭарнакцәа 
нахьхьынтә аахыс рхы-рыԥсы иамеигӡа имҩаԥыргоз ами-
лаҭ-хақәиҭратә қәԥара ыҟамызҭгьы. Уи уасхырхеит, шьаҭа-
хеит ҳажәлар «Ахьтәы парламент» ҳәа зыхьӡырҵаз Жәлар 
реизара алхразы, аибашьра алҵразы, аиааиразы, уинахыстәи 
ҳԥеиԥш азы. Еицакра зқәым, агәаӷь змаз абарҭ Аԥсны аҵеи-
цәа, ахьтәы парламент алахәылаҩцәа рыгәҭа дышгылац дгы-
лоуп иахьа Аԥсуа академиеи Аԥсуаҭҵааратә институти зиу-
билеи, зышәҟәҭыҵра азгәаҳҭо Валери Ермеи-иԥа Кәарҷиа.

Валери Кәарҷиа аханатә аахыс ҩ-хырхарҭак, ҩ-лагамҭак 
рҳәааҿ дгылан, ус дыҟоуп иахьагьы. Акы – аҭҵаарадырра 
ауп, аҩбатәи – ауаажәларра-политикатә усура. Иԥсҭазаараҿы 
урҭ рыҩбагьы еицны, еидҳәаланы, аки-аки хеибарҭәаауа 
ишьақәгылеит. Даҽакала иуҳәозар, аҵарауаҩ Валери Кәарҷиа 
имҩаԥигоз аҭҵаарақәа аполитик Валери Кәарҷиа аԥсҭазаара 
иалаирҵәон. Аха уи, «ар ирнымиац дхаҵа ӷәӷәоуп» ҳәа, аҳәа-
ра мариоуп. Иаҭахын адырра ҵаулақәа, абаҩхатәра, ачҳара, 
агәаӷьра, ахамеигӡара. Абарҭ аҟазшьақәа зегьы ишьақәдыр-
гылеит Валери Кәарҷиа ихаҿсахьа, ихаҭара. 

Уи иҭҵаарадырратә усура цәаҳәа хаданы иагәылсуеит Аԥ-
суа ҳәынҭқарра зыда ҟалашьа амам – Аԥсны атопонимика 

аизгара, аҭҵаара, аиҭашьақәыргылара, Аԥсны аҳәааеибаркы-
ра, аԥсуа бызшәеи аԥсуаа ҳҭоурыхи рҿы зегь реиҳа иҵару 
азҵаарақәа. Убарҭ рылагьы 1980 шықәсазы Махачкала ихь-
чеит акандидаттә диссертациа (исымҩатәны исҳәоит: Вале-
ри Кәарҷиа ари иусумҭа иара аҭҵаарадырратә хеилак аусура 
излалагаз диссертациахеит), 2003 шықәсазы Москва ихьчеит 
адоктортә диссертациа.

Имилаҭ-хақәиҭратә қәԥареи иполитикатә усуреи рҿы акә-
зар, урҭ ҳәаақәас ироуит: истудентра шықәсқәа инадыркны аԥ-
суаа рмилаҭтә зинқәа рыхьчара, жәлар рфорум «Аидгылара» 
аиҿкаара, аус адулара, ахьтәы парламент инаркны иахьанӡа 
Жәлар реизараҿы аусура, аԥсуа бызшәазы азакәан адкылара, 
Аԥсны атопонимика азакәан адкылара, Аԥсны аҳәаақәа рыхь-
чара уҳәа, иахьеи-уахеи тәамҩахә изымҭоз азҵаарақәа.

Иџьашьатәуп, аиашаз, аӡәы ихала заҟа илшаз аҭҵаарады-
рраҿгьы аполитикаҿгьы. Уи инацҵаны, ҳиубилиар иуа-
ҩышәатә ҟазшьа еицакрада иаанхеит, насгьы аҭаацәа ԥшӡа 
аԥиҵеит. Ари амҩа, иага иуадаҩзаргьы, шьхацамҩоуп, иара 
иразҟхаз, Анцәа изалихыз, хьӡи-ԥшеи зцу мҩоуп.

Аҵарауаҩ-аполитик Валери Кәарҷиа иҟазшьагьы иусушьа-
гьы леитмотивс ирымоуп уҳәар ауеит – иназқәикыз анагӡа-
ра, ахьамҵра. Ҳиубилиар абри иҟазшьа еицамк исгәаланар-
шәоит, даара иақәшәонгьы избоит, Платон Бебиа иреиӷьӡоу 
иажәеинраалак ацәаҳәақәа:

Аҩадара – бӷацамкыроуп, шьанҵароуп…
Ианақәук, ухаҵазар, ухьамҵроуп.
Иуԥыло амыҟәмабарақәа урцәымшәароуп,
Урҭ зышьҭоу уара угәымшәара умжәароуп,
Аха агәымшәара аҵыхәтәанынӡа игәымшәароуп!

2015

3.14. АШӘАҬҴААҨ-АПОЕТ
(Валентин Кәаӷәаниа 60 шықәса ихыҵра иазкны)

Зырҿиамҭақәагьы зхаҭагьы еицырдыруа, афольклорҭ ҵааҩ, 
апоет, алитератураҭҵааҩ, акритик Валентин Асҭамыр-иԥа 
Кәа  ӷәаниа 60 шықәса ихыҵит. 

В.А. Кәаӷәаниа диит жәабранмза 13, 1959 шықәсазы Оча-
мчыра араион, Кәтол ақыҭан. Быжь-шықәса анихыҵ иани 
иаби К.Ф. Ӡиӡариа ихьӡ зху Аҟәатәи аԥсуа школ-интернат 
№ 1 (1995 шықәса раахыс – К.Ф. Ӡиӡариа ихьӡ зху Аԥсуа 
ҳәынҭқарратә лицеи-интернат) дарҭоит. Уатәи ирҵаҩцәа 
Л.Н. Ач-ԥҳа, Р.А. Ҳаш-ԥҳа, Ц.С. Пап-ԥҳа уҳәа ирыбзоура-
ны, асахьаркыратә литература агьама икит. Ашкол аҿы еиҿ-
кааз (апоет-қәрахьымӡа В. Ҷыҭанаа напхгара зиҭоз) алите-
ратуратә гәыԥ далахәын. Уи агәыԥи апоет-алитератураҭҵааҩ 
В.П. Анқәаб дызхагылаз астудентцәа рлитературатә гәыԥи 
акыр еиҿцаауан, еимадан, ахәылԥазқәа еицымҩаԥыргон. Аам-
ҭаказ абра иара ашкол аушьҭымҭа апоет, аҭоурыхҭҵааҩ Денис 
Чачхалиагьы аҩра згәы ацԥыҳәоз ахәыҷқәа акласснҭыҵтәи 
асеминарқәа рзымҩаԥигон, ажәеинраала аҩра амаӡақәа рзаа-
иртуан, апоезиатә рҿиамҭа аиҭагара аус иагәылеихалон. 

Абарҭ алитературатә еиқәшәарақәа акыр идырцыхцы-
хит Валентин хәыҷы ициз ибаҩхатәра. Ашкол дышҭаз иҽа-
лаирхәит Аԥсны Ашәҟәыҩҩцәа реидгыла имҩаԥнагаз арҿ-
иаратә семинар. Убри ашьҭахь, 1976 шықәсазы, аԥхьаӡа акә-
ны, ажурнал «Алашареи» агазеҭ «Аԥсны ҟаԥшьи» рдаҟьақәа 
рҿы икьыԥхьуеит иажәеинраалақәа. Даныхәыҷыз инаркны 
иҩымҭақәа иирбон, апоезиатә баҩхатәра илаиааӡон, ихы агәра 
ииргон абаҩхатәра ссир зызшаз, еицырдыруа аԥсуа поет Таиф 
Аџьба (Валентин иаҳәшьа лыԥшәма). Иара убас, Валентин 
ашкол дышҭаз дрызхьаԥшит ажәлар рҿаԥыцтә ҳәамҭақәа, 
ирҵаҩы З.Е. Зыхәбаиа-ԥҳа (Аншба) (А.А. Аншба еиқәиршәаз 
анкетақәа рыла) ашколхәыҷқәа атекстқәа ахьранлырҵоз иаб-
зоураны. Ажәакала, ашкол-интернат аҿы ихацыркхеит уҳәар 

ауеит аҵарауаҩ-апоет В.А. Кәаӷәаниа ирҿиаратә ҵла ихада-
роу амахәҭақәа.

Ашкол даналга, В.А. Кәаӷәаниа 1976 шықәсазы дҭалоит 
Аҟәатәи аҳәынҭқарратә рҵаҩратә институт (1979 шықәса  
раахыс – Аԥснытәи аҳәынҭқарратә университет) афило-
логиатә факультет (аурыс-аԥсуа сектор). Абра аҵара изы-
рҵоз дреиуан еицырдыруа афольклорҭҵааҩ, алитература-
дырҩы С.Л. Зыхәба. Убри инаркны ари аҵарауаҩ заԥхьаҟа 
ифольклорҭҵааҩ нагахашаз астудент дирҵаҩны даанхоит, 
изанааҭ алхраҿгьы иара ибзоуроу рацәахеит. Ара астудент 
В.А. Кәаӷәаниа ибаҩхатәра еиҳагьы иҿыхеит, ԥхьаҟа ихы ззи-
кран дыҟаз ахырхарҭақәа зегьы хацыркхеит. Активла дры-
лахәын алитература-сахьаркыратә, аҭҵаарадырратә хеидкы-
лақәа, лассы-лассы иҩызцәа, ирҵаҩцәа идирҳауан иажәеин-
раалақәеи иҭҵаарадырратә жәахәқәеи. Убысҟан акьыԥхь 
абеит Аԥсны жәлар рпоет Рушьбеи Смыр иажәеинраалақәа 
реизга «Ахҿа» иазкыз ирецензиа «Абаҩхатәра алҵшәақәа» 
(«Аԥсны ҟаԥшь». 1979, ԥхынгәы 14). 

Аԥсуа ҵарауааи ашәҟәыҩҩцәеи аӡәырҩы реиԥш, В.А. Кәа-
ӷәаниа изгьы ихәыцрақәа ақьаадахь аиагаразы ԥышәарҭа бзи-
ахеит агазеҭ «Аԥсны ҟаԥшь». Уаҟа лассы-лассы ианиҵалон 
жанрла еиуеиԥшымыз, еиҳарак ажурналистикатә хырхарҭа 
змаз астатиа хәыҷқәа. Ауниверситет иалгамҭаз икьыԥхьхеит 
аԥхьатәи иҭҵаарадырратә статиа «Ажәлар рыхьчаҩ ихаҿсахьа 
аҭоурыхтә-фырхаҵаратә рҿиамҭақәа рҟны» (ажурнал «Ала-
шара». 1981, № 4). 

1981 шықәсазы, Ауниверситет аҵарауаа рхеилак иҟанаҵаз 
азыҳәарала, В.А. Кәаӷәаниа дцоит Москваҟа, дҭалоит Асо-
вет Еидгыла аҭҵаарадыррақәа ракадемиа А.М. Горки ихьӡ 
зху Адунеитә литература аинститут хықәкылатәи (целевая) 
аспирантура, афольклорҭҵаара азанааҭ ала. Уи иалагӡаны 
ихи гоит аррамаҵура (1981–1983 шықәсқәа рзы). Аспиранту-
раҿы, адунеи зыхьӡ адыруа аҵарауаҩ В.М. Гацак инапхгарала, 
иубарҭахеит В.А. Кәаӷәаниа ҵарауаҩ-фольклорҭҵааҩык иаҳа-



269Аиубилеитәқәа

сабала иҿиара, итеориатә дыррақәа рызҳара, ишьақәгылара. 
1986 шықәсазы иара абри Аинститут аҿы қәҿиарала ихьчеит 
акандидаттә диссертациа, «Аԥсуа жәлар рашәа: ажанрқәеи 
урҭ рпоетикеи» атемала. Иазгәаҭатәу, идиссертациатә усумҭа 
хиркәшеит иҵара иазыԥҵәаз аамҭа хәымз шагыз. Уи атәы 
иаҵшьны иазгәеиҭоит иҭҵаарадырратә напхгаҩы В.М. Гацак 
адиссертациа иазку иақәҿыҭраҿы: «Достойно внимания, что 
диссертация завершена аспирантом В.А. Когониа досрочно 
– она представлена за 5 месяцев до истечения третьего года. 
Это притом, что в обучении в аспирантуре у В.А. Когониа 
был перерыв, когда он, выполняя свой гражданский долг, на-
ходился на действительной службе в Советской Армии». 

2009 шықәсазы Аԥсны аҭҵаарадыррақәа ракадемиа Д.И. 
Гәлиа ихьӡ зху Аԥсуаҭҵааратә институт аҿы В.А. Кәаӷәаниа 
аԥсышәала адоктортә диссертациа ихьчеит, «Аԥсуаа рҿа-
ԥыцтә поезиа аиҿартәышьа» иазку иусумҭала. 

1986 шықәса раахыс В.А. Кәаӷәаниа аус иуеит Д.И. Гәлиа 
ихьӡ зху абызшәеи алитературеи, аҭоурыхи Аԥснытәи рин-
ститут (1994 шықәса раахыс – Аԥсны аҭҵаарадыррақәа рака-
демиа Д.И. Гәлиа ихьӡ зху Аԥсуаҭҵааратә институт) афоль-
клор аҟәшаҿы, аханатә аҭҵаарадырратә усзуҩ еиҵбыс дыҟан, 
2018 шықәса инаркны – аҭҵаарадырратә усзуҩ хадас. 2015 
шықәсанахыс аус иуеит Аԥсны аҭҵаарадыррақәа ракадемиа 
академик-маӡаныҟәгаҩыс. Аԥсны аҭҵаарадыррақәа ракаде-
миа ажурнал хада – Адырраҭара – аредакциатә хеилак да-
лоуп. 

Иҭҵаарадырратә усура иалагӡаны, акраамҭа аԥсуа лите-
ратура аҭоурых азы алекциақәа дрыԥхьон (1989–1992 шы-
қәсқәа рзы) Аԥснытәи аҳәынҭқарратә университет аҿы. 1995 
шықәса инаркны 1999 шықәсанӡа аус иуан Н.Ҳ. Аӡын-ԥҳа 
лыхьӡ зху Апедагогика аинститут адиректор аҭҵаарадырразы 
ихаҭыԥуаҩыс. 1999 шықәса инаркны 2014 шықәсанӡа дирек-
торс даман (аамҭала иара абжьаратә ҵара ахьиоуз) К.Ф. Ӡиӡа-
риа ихьӡ зху Аԥснытәи аҳәынҭқарратә лицеи-интернат. 2005–

2007 шықәсқәа рзы аус иуан ахәыҷтәы журнал «Ам цабз» 
аредактор хадас. 2016 шықәса инаркны иахьа уажәраанӡа 
ажурнал «Алашара» аредактор хада ихаҭыԥуаҩыс дыҟоуп. 
Ажурнал аредакциатә хеилак далоуп. Аԥсны ашәҟәыҩҩцәеи 
ажурналистцәеи реидгылақәа дрылахәуп. 2014 шықәса инар-
кны иахьанӡа еилагӡарала аус иуеит Аԥснытәи аҳәынҭқар-
ратә университет афилологиатә факультет аҟны. Аԥсуа 
лирика аиҿартәышьазы, аԥсуа жәеинраалеиҿартәышьазы, 
аԥсуа жәлар рашәақәа рзы иҷыдоу амаҭәарқәа дрыԥхьоит. 
Аурыс сектор аҿы аԥсуа литература аҭоурых азы алекциақәа 
дрыԥхьон. 2018 шықәсазы Аԥснытәи аҳәынҭқарратә универ-
ситет апрофесор ихьӡ ихҵан. 2011 шықәсазы иҭҵаарадырратә 
усумҭа «Аԥс уаа рҿаԥыцтә поезиа аиҿартәышьазы» ианашьан 
Гь.А. Ӡиӡариа ихьӡ зху Аҳәынҭқарратә премиа. 2014 шықәсазы 
Аԥсны аҭҵаарадыррақәа ракадемиа алахәыла-корреспондентс 
далхын, 2019 шықәсазы – академикс. 2017 шықәсазы ихҵан 
Аԥсны аҭҵаарадырра зҽаԥсазтәыз аусзуҩы иаҳаҭыртә хьӡы. 

Аԥсны аҭҵаарадыррақәа ракадемиа академик, Аԥснытәи 
аҳәынҭқарратә университет апрофессор В.А. Кәаӷәаниа 
ир  ҿиара амҽхак зеиԥшроу ала, ихадароу х-хәҭак рыла еи-
лоуп уҳәар ауеит: аҭҵаарадырра, асахьаркыратә литература, 
арҵаҩра-ааӡара. Арҭ рыхԥагьы еивагылоуп, еицааиуеит, еи-
цышьҭихуеит, деицхадырҭәаауеит. Аха уеизгьы, уи ирҿиа-
раҿы аԥыжәара шамац иамоуп афольклорҭҵаара. Уи ус шакәу 
дырҵабыргуеит ииҩхьоу, иҭижьхьоу аусумҭақәа. 

Аҵарауаҩ авторс дрымоуп афольклори, алитературеи, 
аҟа зареи ирызку ашәҟәқәа быжьба: «Аԥсуа жәлар рашәа: 
Ажанрқәеи урҭ рпоетикеи» (1995), «Аԥсуаа рдоуҳатә культу-
ра адаҟьақәа: Аҭҵаамҭақәеи, алитература-критикатә статиа-
қәеи, аҿцәажәарақәеи» (1999), «Хьӡи-ԥшеи змоу амҩа: Аста-
тиақәеи афольклортә нҵамҭақәеи» (2008); «Аԥсуаа рҿаԥыцтә 
поезиа аиҿартәышьа» (2010), «Хәы змам адоуҳатә ҭынха: 
Аҭҵаамҭақәа. Алитература-критикатә статиақәа. Афольклор 
аматериалқәа» (2013), «Аԥсуа фольклори алитературеи иры-



271Аиубилеитәқәа

зку аетиудқәа» (2014), «Аамҭеи асахьарыкратә ажәеи» (2017), 
«Акәицқәа хәышҭаарамцаны иҟаларц: Алитература-крити-
катә статиақәа» (2017); асахьаркыратә ҩымҭақәа реизгақәа 
фба: «Аамҭа аҳамҭа» (1983), «Ажәҩан ԥсҭазаара» (1986), «Ииа- 
схьоу амшқәа рашәа» (1990), «Абна лакә» (2003), «Ақьиа-
реи аҳарамреи» (2008), «Анацәкьарақәа рҭыӡшәа» (2011); 
ақырҭуа-аԥсуа еибашьра иазку шәҟәык – «Ахаҳә ахьышьҭоу 
ихьанҭоуп: Иаҳхысыз аибашьра адаҟьақәа» (1997). Иара убас, 
уи еиқәиршәеит, акьыԥхь иазирхиеит, аилыркааратә ста тиеи 
азгәаҭақәеи иҩит 12 томкны иҟало «Аԥсуа жәлар рҿа ԥыцтә 
рҿиа мҭа» актәи атом. 1992 шықәсазы иҭыҵыз ари аизга 
ихарҭәаан еиҭаҭижьит 2008 шықәсазы. Акьыԥхь иазирх иеит, 
еиҭеигеит (алитератураҭҵааҩ Е.В. Кобахьиа-ԥҳа далархә-
ны), аԥхьажәеи азгәаҭақәеи иҩит Таиф Аџьба аибашьраантәи 
имшынҵақәа «Бзиала иаҳзырша!.. Дожить до рассвета!..» 
(1994). Еиқәиршәеит, акьыԥхь иазирхиеит, аԥхьажәеи аз-
гәаҭақәеи иҩит Таиф Аџьба «Иҩымҭақәа. Ҩ-томкны» (1999, 
2000), апоет иреиӷьу илирикатә рҿиамҭақәа еидызкыло 
ашәҟәы «Иалкаау» (2011). Ҿыц еиқәиршәеит Таиф Аџьба 
ирҿиамҭақәа зегьы еидызкыло (апоезиа, апроза, акритика, 
асалам шәҟәқәа, амшынҵа, аурысшәахь еиҭагоу иҩымҭақәа, 
апоет изкны иаԥҵоу астатиақәеи агәалашәарақәеи налаҵа-
ны), ҩ-томкны иҟоу аҭыжьымҭа. Насгьы аԥсуа литература 
ахрестоматиақәа хԥа (V, VI, VII аклассқәа рзы) реиқәыршәаҩ-
цәа (М.Т. Лашәриеи Р.Ҭ. Амҷ-ԥҳаи) дыруаӡәкуп. Иааидкылан 
В.А. Кәаӷәаниа 150 рҟынӡа кьыԥхьымҭа имоуп. 

В.А. Кәаӷәаниа иҭҵаарадырра леитмотивс иамоуп аԥсуа 
жәлар рашәақәа. Ишдыру еиԥш, ашәақәа афольклор еиуеи-
ԥшым ажанрқәа рҿы ицәырҵуеит, насгьы захьынџьара дара 
рхатәы ҷыдарақәа рымоуп. Афольклорҭҵааҩ икандидаттә 
диссертациа шьаҭас изауз имонографиа «Аԥсуа жәлар рашәа» 
аҿы иаарԥшуп аԥсуа ашәақәа ржанрқәеи ржанртә хкқәеи, 
ицәыргоуп урҭ ридеиа-сахьаркыратә ҷыдарақәа. Ашәҟәаҿы 
аԥсуа ашәақәа ихадароу х-хкык рыла еихшаны ирзааҭгылоуп: 

1) аџьашәақәеи ақьабзтә ашәақәеи, 2) иқьабзтәым ашәақәа, 
3) афырхаҵаратә ашәақәа. Аҭҵаамҭаҿы иалкаау аҭыԥ амоуп 
аԥсуа ашәақәа ражәеинраалеиҿартәышьа иазку ахәҭа. Аԥс-
уаҭҵаараҿы уаанӡа ас инеиҵыхны, инарҵауланы ари азҵаара 
хшыҩзышьҭра амоуцызт. Адиссертациа ахьчараани шәҟәны 
аҭыжьраани иахцәажәаз афольклорҭҵааҩцәа (А.В. Кулагина, 
Т.Д. Курдованиӡе, Р.А. Ҳаш-ԥҳа) ишазгәарҭаз еиԥш, ари ау-
сумҭа аԥсуа фольклорҭҵаара еихазҳауа, еиҵызхуа акоуп. 

Аҵарауаҩ идоктортә диссертациа ашьаҭала 2010 шықә-
сазы амонографиа ҭижьит, «Аԥсуаа рҿаԥыцтә поезиа аи-
ҿартәышьа» ҳәа хьӡыс иаманы. Ари ашәҟәаҿы еизакуп, еи-
зыркәкәоуп аҵарауаҩ фольклорҭҵааҩык иаҳасабала иусура 
ихадароу алҵшәақәа. Убри азы иаҳа иалкаангьы сазааҭгы-
лоит. 

Иазгәаҭатәу, В.А. Кәаӷәаниа икандидаттә диссертаци-
еи идоктортә диссертациеи еихылҿиаауеит, ихеибарҭәаа-
уеит, аҵыхәтәантәи аусумҭа аԥхьатәи аҭҵаамҭа ахәҭа ха-
дақәа арҭ баауеит, иарҵаулоит. Ҩашьарада, иара ианаамҭаз 
ззанааҭ ишахәҭаз ишьҭызкааз фольклорҭҵааҩуп, иҭҵааратә 
тематикагьы мԥсахӡакәа иааигоит. Иааиԥмырҟьаӡакәа аԥсуа 
жәлар рашәақәа ранҵареи, ркьыԥхьреи, рыҭҵаареи дшыр-
ҿыц дырҿуп. Хаҭалагьы аҵарауаҩ инапы рылакуп, ашәақәа 
рмелодиатә, рмузыкатә хәҭа акәымкәа, ражәаҳәатә шьақәгы-
лашьа, рфилологиатә аспект. Абасала, аҵарауаҩ имоногра-
фиа неиҵых шьаҭас иамоуп 20 шықәса иреиҳаны имҩаԥи-
гахьоу иҭҵаарадырратә ԥшаарақәа. Урҭ рахьтә ихадароуп 
еиқәыршәаны, аԥхьажәеи азгәаҭақәеи рыцҵаны иҭижьыз 
аџьашәақәеи, ақьабзтә поезиеи, аҭәҳәақәеи, абзазаратә пое-
зиеи еидызкыло атоми   иҭҵаарадырратә шәҟәқәеи.

В.А. Кәаӷәаниа ари иусумҭа азкуп аԥсуа ҿаԥыцтә поезиа 
аиҿартәышьа нарҵаулан аҭҵаара: ажанртә еилазаашьеи, апо-
етикатә ҷыдарақәеи, ажәеинраалеиҿартәышьеи, ашәаҳәа-
ратә ҟазареи хаҭа-хаҭала рзааҭгылара. Ииашоуп, аҭҵааҩы 
иҭҵааратә обиект иаҵанакуам аԥсуа фольклор афористикатә 

жанрқәеи, аепикатәи, афырхаҵара-ҭоурыхтә ашәақәеи, аха 
урҭ имаҷымкәа ахархәара рызуп аҭҵаамҭа ажәеинраалеи-
ҿартәышьеи ашәаҳәаҩцәа рҟазареи ирызку ахәҭақәа рҿы.

Ашәҟәы алагалажәаҿы автор аусумҭа актуалра, ахықәкы, 
аҳасабтәқәа, аметодологиатә принципқәа, аҿыцра, апракти-
катә ҵакы ртәы иҳәоит. Анаҩс иаликаауеит аԥсуаа рҿаԥыцтә 
поезиа аҟынтә иара ҭҵааратә обиектс ишьҭихуа ажанрқәа. 
Текстлагьы жанр-тематикатә еилазаашьалагьы зымҽхак даа- 
ра иҭбаау арҭ арҿиамҭақәа ҭҵаамҭак аҿы еизакуа, автор урҭ 
ииашан еихишоит ҩ-хкыкны – иқьабзтәуи иқьабзтәыми ҳәа. 
Абри алагалажәа аҳәаақәа ирҭагӡаны автор дазааҭгылоит иа-
ликааз ажанр хкқәа ирыҵаркуа арҿиамҭақәа ранҵареи, ркьы-
ԥхьреи, рыҭҵаареи рҭоурых. 

Аусумҭа актәи ахы – «Ақьабзтә поезиа» – иаҵанак уеит 
апараграфқәа хԥа: амифологиа-қьабзтә поезиа, аҭаацәара-
бзазаратә поезиа, аҭәҳәақәа. Амифологиа-қьабзтә ашәақәа 
рҿы хаҭа-хаҭала ирзааҭгылоуп еиуеиԥшым анцәахәқәа иры-
зку атекстқәа, иалкааны хшыҩзышьҭра азууп урҭ ретногра-
фиатә шьаҭа, еиҿырԥшратә материалк аҳасабала имаҷымкәа 
иаа гоуп, адыгааи ауаԥсааи уҳәа, егьырҭ ажәларқәа рқьабзтә 
культура аҿынтә аҿырԥштәқәа.

Аҭаацәара-бзазаратә қьабзтә поезиа ахәҭаҿы автор иҭиҵаа-
уеит ауаҩытәыҩса иира инаркны ԥсраҽнынӡа иԥсҭазааратә 
цикл зегьы иацу, иаццәыргоу, ма иациуа ашәақәа: ауаргьала 
ашәақәа, аҭацаагарашәақәа, аныҳәаԥхьыӡқәа, аныҳәаҿақәа, 
аҵәыуарақәа. Арҭ ажанрқәа ирыҵаркуа арҿиамҭақәа аҭҵаа-
ҩы анализ рзиуеит егьырҭ кавказтәи ажәларқәа раԥҵамҭақәа 
ирҿырԥшны, насгьы изырҵабыргуа, изхылҿиаауа арит уалтә 
контекст ашьаҭала. Арҿиамҭақәа рпоетикатә ҷыдарақәа аз-
гәаҭо, аҵарауаҩ иалкааны хшыҩзышьҭра рзиуеит ашәақәа 
ррефренқәа аԥсуааи адыгааи ртрадициақәа рҿы реишьашәа-
лара, аныҳәаԥхьыӡқәеи аныҳәаҿақәеи рҿы атрадициеи аим-
провизациеи реизыҟазаашьа. Аҵәыуарақәа рыҭҵаараҿы ина-
рҭбаан ирзааҭгылоуп аԥсыжратә ритуалқәа, урҭ ирхылҿ иаауа 

атекстқәа рпоетикатә ҷыдарақәа – амонолог, ахазырха уҳәа. 
Аусумҭа ари ахәҭаҿы автор илаԥшҳәаа иҵижьит 1992–1993 
шықәсқәа рызтәи Аџьынџьтәылатә еибашьра иахыл ҿ иааз 
аҵәыуарақәагьы. Уи аҭҵаамҭа актуалра азҭо, аналитикатә 
шьаҭа хазырҭәаауа ҭагылазаашьоуп.

Аусумҭа актәи ахаҿы аҭыԥ рацәа рзалхуп аҭәҳәақәа. Ав-
тор иаликаауеит абарҭ аҭәҳәа хкқәа: ахәшәтәыгақәа, анха-
мҩатәқәа, аҿаҳәагақәа. Хшыҩзышьҭра риҭоит урҭ атекстқәа 
ретнографиатә шьаҭа, ркомпозициа, иргәылоу аҿаԥыцтә 
формулақәа, ахыԥхьаӡарақәа. Даара ибзиан иалԥшаауп аԥсуа 
текстқәа ирзааигәоу аҿырԥштәқәа. Иаҳҳәап, ииашан иԥ шаауп 
аԥшьраҭәҳәа иашьашәалоу аҟарачқәа рфольклор аҿынтә иаа-
гоу аиқәшәарақәа. Аҭәҳәақәа рпоетикатә ҷыдарақәа рахьтә 
автор иаликаауеит агипербола, агротеск, аепитет.

Аусумҭа аҩбатәи ахы – «Иқьабзтәым апоезиа» – ԥшь-па-
раграфк рыла ишьақәгылоуп. Урҭ рҿы ирзааҭгылоуп: аџьа-
шәақәа, абзиабаратә лирика, аибаркыра ашәақәа, ахьӡы-
ртәрақәа, ахәыҷтәы поезиа. Захьынџьара аҭҵааҩы иали-
кааз атемақәа инарҭбаан дрыхцәажәоит. Убарҭ рахьтә ав-
тор иаҳа иқәҿиақәаз рахь исыԥхьаӡоит абзиабаратә лирика 
иазку ахәҭа. Ара иубарҭоуп афилологиатә знеишьа иаша, 
аиҿырԥшратә материал ахархәараҿгьы анализ азураҿгьы. 
Уазҿлымҳахартә иҟоуп, иаҳҳәап, аԥсуа ашәақәа злашьақә-
гылоу аконстантақәа рверсиақәеи рвариантқәеи еиуеиԥшым 
ажәларқәа (хылҵшьҭрала аԥсуаа ирзааигәоугьы ирзааигәам-
гьы) ртекстқәа рҿы ишуԥыло ахьазгәеиҭо. Автор иҵабыргны 
иазгәеиҭоит арҭ абзиабаратә ашәақәа рҿы асахьаркыратә ли-
тература анырра атәы. Абзиабаратә лирика аструктура аиҿ-
каашьаҿы аҭҵааҩы ихадароу аформула хкқәа хԥа аликаа уеит: 
агәаҳәара шьаҭас измоуи, ҟалашьа змами, насгьы «ашәа ԥы-
џьаԥ писарцәаны» ҳәа ихацыркхоуи. 

Ибзиан ирызхәыцуп, иара убас, ахәыҷтәы фольклор иаҵа-
накуа арҿиамҭақәа: агарашәақәа, ажәархәмаррақәа, ахәыҷы-
жьжьагақәа уҳәа убас егьырҭгьы. Ари ахәҭаҿы, аԥсуа хәыҷтәы 

фольклор нарҵаулан иҭызҵаахьоу Р.А. Ҳаш-ԥҳа лгәаанага-
рақәа азгәаҭо, аҭҵааҩы иалеигалоит анҵамҭа ҿыцқәа.

Аусумҭа ахԥатәи ахаҿы – «Ашәаҳәаратә традициеи аҿа-
ԥыцтә жәеинраалеиҿартәышьеи» – иалкаауп: зышәагаа маҷу 
аҿаԥыцтә рҿиамҭақәа ражәеинраалеиҿартәышьа, жәлар ра-
шәа қәа ражәеинраалеиҿартәышьа, арефренқәа рҵакы жәлар 
рашәақәа рҿы, жәлар рашәаҳәаҩцәа рҟазара. Ари ахы ашә ҟәа-
ҿы зегь реиҳа изызхәыцу ахәҭақәа ируакуп. Ара еиҳагьы иу-
барҭахеит аҵарауаҩ аԥхьатәи иҭҵаамҭақәеи уажәтәи иусумҭеи 
шеихылҿиаауа. Автор игәаанагарақәа теориала ирҵабыргуп, 
аԥсуа жәеинраалеиҿартәышьа аҭҵааҩцәа Б.У. Шьынқәбеи 
В.Л. Аҵнариеи русумҭақәа ирыцырҵоит, ихадырҭәаауеит. 
Иа з гәаҭатәу, аҭҵааҩы аԥсуа фольклортә ашәа ажәеинраалеи-
ҿартәышьа агәаҭаразы шьаҭас иҟаиҵеит бжьыла ианҵоу 
атекстқәа, хаҭала иара ианиҵаз, зыԥсабара хаҭа инырхьоу 
ашәақәа. Еиҩидыраауеит жәеинраалала иҳәоу атексти ашәа-
ла иҳәоу атексти. Ари аҩыза азнеишьа аҭҵаарадырразы даара 
ииашоуп, иҵабыргыхаҭоу алҵшәақәагьы унаҭоит.

Иалкаан иазааҭгылоуп ари ахаҿы жәлар рашәаҳәаҩцәа рҟа-
зара. Аригьы даара иактуалтәу, узызҿлымҳахаша зҵаа роуп. 
Аҵарауаҩ дазхәыцуеит, дацклаԥшуеит иара хаҭала дзыҿцәа-
жәаз ашәаҳәаҩцәа рырҿиара, иаликаауеит еиуеиԥшым ашәа-  
ҳәаҩцәа рхаҭаратә ҟазшьақәа, ррепертуар аҷыдарақәа. Иаҳ-
ҳәап, автор излазгәеиҭо ала, ашәаҳәаҩ Машьика Арсҭаа-ԥҳа 
лырҿиара иаҳа ахаҭаратә, аимпровизациатә ҟазшьа амоуп, 
атрадициа иаҳа иқәныҟәо Хьымца Хынҭәба ирҿиара аасҭа.

Афольклорҭҵааҩ имонографиақәа ҭыҵаанӡагьы, ианҭижь 
ашьҭахьгьы уа ишьҭыху азҵаарақәа рзы имаҷымкәа аста-
тиақәа икьыԥхьхьеит еиуеиԥшым агазеҭқәеи ажурналқәеи, 
иара убас, аизгақәеи рҿы. Урҭ ирызкны ажәахәқәа ҟаиҵахьеит 
Аԥсны еиԥш, уи анҭыҵгьы (Москва, Нальчик, Рига, Маиҟәаԥ 
уҳәа) дызлахәыз аҭҵаарадырратә конференциақәа рҿы. Аԥ-
сышәала иҩу иусумҭақәа рӷьырак ишәҟәқәа ԥшьба («Аԥс-
уаа рдоуҳатә культура адаҟьақәа», «Хьӡи-ԥшеи змоу амҩа», 

«Хәы змам адоуҳатә ҭынха», «Акәицқәа хәышҭаарамцаны 
иҟаларц») иргәылоуп. Арҭ астатиақәа рҿы ирзааҭгылоуп аԥ-
суа жәлар рашәақәа еиуеиԥшым рызҵаарақәа (жанрла реих-
шара, аџьашәақәа, ақьабзтә поезиа, нарҭаа рашәақәа, ақьабз 
иадҳәалам абзазаратә ашәақәа рҷыдарақәа, ахаҿсахьақәеи 
асиужетқәеи реилазаашьа, атекстологиа, ашәаҳәаҩцәа рҟаза-
ра, ажәеинраалеиҿартәышьа), Б.У. Шьынқәба ифольклортә 
нҵамҭақәа реизга «Ахьырҵәаҵәа» (1990), иара убас, афоль-
клорҭҵааҩцәа (Ш.Хь. Салаҟаиа, С.Л. Зыхәба, Р.Ҳ. Ҳаш-ԥҳа, 
арҭ ацәаҳәақәа равтор) рыԥсҭазаареи рырҿиареи. 

В.А. Кәаӷәаниа иҭҵаарадырратә усумҭақәа ирыхәҭакуп, 
шьаҭас ирымоуп иара хаҭала еизигаз афольклортә мате-
риалқәа. Аԥсны акыр араионқәеи ақыҭақәеи рҿы ашәаҳәаҩ-
цәа, ажәабжьҳәаҩцәа ҟазацәа дырҭааны, хыԥхьаӡара рацәа-
ла анҵамҭақәа ҟаиҵахьеит. Иазгәаҭатәу, аҵарауаҩ иҭҵаам-
ҭақәа рҿы еиԥш, ианҵамҭақәа рҿгьы аԥыжәара рымоуп 
жәлар рашәақәа, насгьы дара зегьы, шамахаӡак акәымзар, 
бжьынҵамҭақәоуп. Иеизгамҭақәа рахьтә хәҭак (120 текст 
иреи ҳаны) хаҭала иара еиқәиршәаз «Аԥсуа жәлар рҿа ԥыцтә 
рҿиамҭа. I атом» иагәылоуп. Иара убас, уи ифольклортә 
нҵамҭақәа кьыԥхьуп хыхь зыӡбахә ҳҳәахьоу ишәҟәқәеи 
(«Аԥсуаа рдоу ҳатә культура адаҟьақәа», «Хьӡи-ԥшеи змоу 
амҩа», «Хәы змам адоуҳатә ҭынха»), ажурналқәа «Алаша-
реи» «Амцабзи», агазеҭ «Аԥсни» рдаҟьақәа рҿы. Афолькло-
реизгараҿтәи иааԥсарақәа иаҳа инарҭбааны ицәыргоуп 2013 
шықәсазы иҭижьыз аизгақәа ҩба рҿы: «Аԥсуа фольклор. 
Актәи ашәҟәы. Жәлар рпоезиа», «Аԥсуа фольклор. Аҩбатәи 
ашәҟәы. Жәлар рыпроза». Ибжьынҵамҭақәа реиҳарак Аԥсны 
аҭҵаарадыррақәа ракадемиа Д.И. Гәлиа ихьӡ зху Аԥсуаҭҵаа-
ратә институт афольклортә лабораториаҿы иҵәахуп.

В.А. Кәаӷәаниа аџьабаа ибахьеит аԥсуаа рҿаԥыцтә рҿиа-
мҭақәа аурыс ԥхьаҩ изнагараҿгьы. Убас, хаҭала ианиҵаз аԥ-
суа жәлар рпоезиатә (аҭәҳәақәа, ашәарыцара ашәақәа, аҵәы-
уарақәа, аныҳәаҿақәа уҳәа), рыпрозатә рҿиамҭақәеи ретно-

графиатә материалқәеи (алакәқәа, ашәарыцара иадҳәалоу 
аҵасқәа, ашьхааӡара иазку анҵамҭақәа уҳәа) жәпакы рны леит 
урысшәала иҭыҵыз иеизгақәа «Аԥсуа фольклори алитерату-
реи ирызку аетиудқәа», «Аамҭеи асахьаркыратә ажәеи» рҟны. 

Афольклорҭҵаара инаваргыланы В.А. Кәаӷәаниа ибаҩха-
тәра ааирԥшхьеит ажәеинраалақәеи, апоемақәеи, алакәқәеи, 
апиесақәеи, алитературатә критикеи ржанрқәа рҿы. Ашә-
ҟәы ҩҩцәа реидгыла иалалара мҩақәызҵоз (Хә.С. Бӷажәба, 
И.К. Ҭар ба, М.Т. Лашәриа) ишазгәарҭаз еиԥш, апоет иажәеи-
нраалақәа акьыԥхь аҿы ианцәырҵ инаркны аԥхьаҩ дизхьаԥ-
шит, игәоуҭартә иҟалеит алитературатә рҿиаразы алшарақәа 
шимаз, илирикатә жәеинраалақәа иара игәы ишҭиҳәаауа, 
иԥсы шырхоу, имариоу, еилыхха иҟоу бызшәала ишеиҿартәу. 
Иажәеинраалақәа аԥхьатәи реизга ҭыҵаанӡа, иҩымҭақәа рны-
лахьан аԥсуа газеҭқәеи, ажурналқәеи, аизга «Еҵәаџьааи» 
(1981), иара убас, аурысшәахь еиҭаган икьыԥхьыз алитера-
туратә еизга «Ерцахә» (1981), апоезиатә еизга «Однажды в 
апреле» (1982) рдаҟьақәа рҿы. 

Иажәеинраалақәа еидызкыло ишәҟәқәа рахьтә иаԥхьатәиу 
«Аамҭа аҳамҭа» (1983) иагәылалеит ашкол данҭаз, дансту-
дентыз аамҭақәа рзы ииҩыз иажәеинраалақәа. Апоет аҩ-
батәи ишәҟәы «Ажәҩан ԥсҭазаара» (1986) шьақәгылоуп Мо-
сква аспирантура данҭазтәи, аурыс шәҟәыҩҩцәеи аҵара-
уаа нагақәеи рааигәара даныҟаз, ианиныруаз аамҭақәа рзы 
иаԥиҵаз иажәеинраалақәа рыла. Урҭ ибзианы ирныԥшуеит 
харантә ахәышҭаара, аԥсадгьыл агәхьаагара иахылҵуа агәҭа-
хәыцрақәа, агәҭыхақәа. 1990 шықәсазы иҭыҵит апоет иа-
жәеинраалақәа ахԥатәи реизга «Ииасхьоу амшқәа рашәа». 
Аб ри ашәҟәаҿы иаҳа иубарҭахеит апоет илирикатә темати-
ка ахаҭәаашьа. Ашәҟәы арецензиа азызҩыз, алитературатә 
баҩхатәра злаз абызшәадырҩы В.Ҳ. Конџьариа-ԥҳа лажәақәа 
рыла иуҳәозар, «аизга иану арҿиамҭақәа урызхәыцыр – иум-
бар зыҟалом дыӷзыӷызуа зыӡбахә иҳәо реиҳарак ишырхыҩуа 
лахьеиқәҵарак, гәҭаԥсычҳарак, автор еснагь акы дшазхьуа, 
акы игәы ишыҵхо» («Аԥсны». 16. 07. 1991. № 119). 

Ари аизга хаз хәҭаны иагәылоуп ахәыҷқәа ирызку ажәеи-
нраалақәагьы. Урҭ еиҳагьы иқәҿиазшәа збоит апоет ԥхьа-
ҟатәи ирҿиараҿы. Ашәҟәы ҭыҵзар аахыс ахәыҷқәа рзы уи 
иаԥиҵахьеит имаҷымкәа арҿиамҭақәа – ажәеинраалақәа, 
апиесақәа, апоема, алакәқәа: «Абна лакә. Ажәеинраалақәеи 
апиесеи ахәыҷқәа рзы» (2003), «Сыкәты шкәакәа»1 (2018), 
«Лагәи Тагәи рлакә» (2007), «Ақьиареи аҳарамреи. Ахәыҷқәа 
рзы алакәқәа» (2008). Аҵыхәтәантәи ашықәсқәа рзы иҭыҵит 
ахәыҷқәа ирызку апоет ишәҟәқәа ҩба: ажәеинраалақәа реизга 
«Анацәкьарақәа рҭыӡшәа», аԥсшәахь еиҭеигаз еиуеиԥшым 
ажәларқәа рлакәқәа еидызкыло – «Лакә-лакә сышнеиуаз».

Ишаабо еиԥш, В.А. Кәаӷәаниа илитературатә рҿиара иа-
ныԥшуеит еиуеиԥшым ажанрқәа рҿы аҽԥышәара. Убас асце-
натә ԥсҭазаарагьы аиухьеит жәлар рашәақәа зцу ипиеса-гро-
теск «Аӡбаҩцәа шәҿыха» (1991), шықәсқәак раԥхьа икьыԥ-
хьын Аԥсны Аџьынџьтәылатә еибашьра атемала иаԥҵоу ие-
пикатә ҩымҭақәа «Аԥсынра зыԥсы ахоу» (2009), «Ҩ-гәырҩак» 
(2014). Аԥсуа ҳәынҭқарратә драматә театр аҿы 2015 шықә-
сазы ипиеса иалхны иқәыргылан ахәыҷқәа ирызкны аспек-
такль «Абна лакә» (ақәыргылаҩ Алхас Шамба).

Апоет исахьаркыратә рҿиамҭақәа зегьы рзааҭгылара ара 
сзалагом (урҭ ҷыдала ирызхьаԥштәуп, хымԥада), аха исымҩа-
тәны исҳәап зыгәра зго, инагӡаны издыруа акы. В.А. Кәаӷәа-
ниа, иажәеинраалақәа инадыркны ипиесақәа рҿы нӡа, исахьар-
кыратә ҩымҭақәа зегьы, иагагьы автор илите ратуратә дырреи 
ибаҩхатәреи рныԥшуазаргьы, аԥхьаӡа иргылан ирнубаалоит 
урҭ равтор дышфольклорҭҵааҩ ҟазоу, иргәылоу ахаҿсахьақәеи, 
рсиужетқәеи, рпоетикеи афольклортә дунеи ишагәылгоу  
убоит. Даҽакала иуҳәозар, афольклортә культуроуп ԥсыс ир-
хоу ашәаҭҵааҩ-апоет ирҿиаратә лагамҭақәа зегьы. 

В.А. Кәаӷәаниа илагала ыҟоуп алитературатә критикаҿгьы. 
Ҵакылагьы шәагаалагьы еиуеиԥшым истатиақәеи ирецен-
зиақәеи рҿы хықәкыла дырзааҭгылахьеит, ихатә гәаанагара 

1 Ари апиеса Таиф Аџьба ихьӡ зху Аҳәынҭқарратә премиа анашьаразы 
иқәыргылоуп.

рзиҳәахьеит, ихатә ажәа рзикхьеит, гәыблыла дрыхцәажәа-
хьеит аӡәымкәа-ҩыџьамкәа аԥсуа шәҟәыҩҩцәеи акритикцәеи 
(Владимир Маан, Баграт Шьынқәба, Мушьни Миқаиа, Борис 
Гәыргәлиа, Владимир Аҵнариа, Руслан Қапба, Владимир Агр-
ба, Артур Аншба, Шоҭа Салаҟаиа, Мушьни Лашәриа, Виаче-
слав Бигәаа, Владимир Занҭариа, Уасил Аҩӡба, Таиф Аџьба, 
Радион Ҵәыџьба, Валери Касланӡиа, Геннади Аламиа, Лио-
лиа Тәан-ԥҳа, Инна Аҳаш-ԥҳа, Виачеслав Ҷыҭанаа, Анатоли 
Лагәлаа, Гәында Кәыҵниа-ԥҳа, Иван Миқаиа) рырҿиамҭақәа. 
Аурыс-аԥсуа литературатә еимадарақәа, ҷыдала Константин 
Симонови Аԥсни аԥсуа рҿиаратә интеллигенциеи реизыҟазаа-
шьақәа, рдоуҳатә еимадарақәа ирызкуп истатиа «К.М. Симо-
нови Аԥсни» (2015). «Акәицқәа рҿиаратә хәышҭаарамцаны 
иҟаларц» (2015) ахьӡуп ҳаамҭазтәи апоетцәа ҿарацәа – Алхас 
Чхамалиа, Абзагә Аҟалӷьба, Адгәыр Гәынба, Дмитри Габе-
лиа, Бадраҟ Аҩӡба, Џьамбул Инџьгиа, Альбина Анқәаб-ԥҳа – 
раԥҵамҭақәа ирызкны ииҩыз астатиа неиҵых.

Афольклорҭҵааҩ аԥсуаа рдоуҳатә культура, рҟазара дыш-
рызҿлымҳау рныԥшуеит аԥсуа театр иазикыз истатиеи, еицыр-
дыруа арежиссиор ҟаза Н.Р. Еш-ԥҳаи, Аԥсны жәлар рартист  
Е.У. Бебиеи рыҿцәажәарақәеи. Уахь иаҵанак уеит, иара убас, 
афилософ О.Н. Дамениа ишәҟәы «Афилософиатә очеркқәа» 
(Аҟәа, 1986), Р.Ҳ. Гәажәбеи сареи еиқәҳаршәаз Мирод Гәажәба 
ишә ҟәы «Хәырбыц иӡыхь» (Гәажәба 2006) ирзикыз арецензи-
ақәагьы.

В.А. Кәаӷәаниа ицааиуеит апублицистикатә рҿиамҭақәагьы. 
Убарҭ иреиуоуп, иаҳҳәап, 1992–1993 шықәсақәа рызтәи Аԥс-
ны жәлар рхақәиҭратә еибашьра иазку идокументалтә очеркқәа 
рышәҟәы «Ахаҳә ахьышьҭоу ихьанҭоуп» (1997), Аԥсны афыр-
хаҵа Оганес Барцикиан изикыз аочерк (2007), истатиа «Шәнеи-
бац, аԥсуаа рыҷкәынцәа!» (1995). Аибашьра иазку иажәеинраа-
лақәа анылеит аизга «…Памятник нам сыновей не заменит…» 
(1994). 

Аҵарауаҩ В.А. Кәаӷәаниа ифольклорҭҵаареи илитературатә 
рҿиареи ирылеигӡоит арҵаҩра-ааӡара аусгьы. Ирылеиг ӡоит 

акәым, уашьҭа уи иара иитәу акакәны ишыҟало убарҭа-
хо иалагеит. Ус шакәу дырҵабыргуеит зхыԥхьаӡара маҷым 
ахәыҷқәа ирызку ирҿиамҭақәеи еиқәиршәо ахрестоматиа-
қәеи. Ара иубарҭахеит ааӡаратә традициа бзиақәа змоу Аԥсуа 
ҳәынҭқарратә лицеи-интернат аҿы иусуреи ирҿиамҭақәеи 
наҟ-ааҟ ишеиныруа, ишхеибарҭәаауа. Машәырны иҟам-
леи т аҵыхәтәантәи ашықәсқәа рзы иаҳа аус ахьадиуло, иа-
гьахьицааиуа ахәыҷтәы литература. Ахәыҷқәеи ақәыԥшцәеи 
рыԥсҭазаара, рыԥсихологиа адырра иалҵшәазар ҳәа сыҟоуп 
дара ирызку асахьаркыратә ҩымҭақәа (еиуеиԥшым ажанрқәа 
рҿы – апоезиа, апроза, адраматургиа) раԥҵара ахьыгәцаре-
икуа. Шықәсык-ҩышықәса рыҩныҵҟала ахәыҷқәа ирызк-
ны иаԥиҵаз алитературатә лакә хәыҷқәа иреиуоуп ажурнал 
«Амцабз» ианылаз: «Ҵис аԥа», «Анхара зхагылоу рҭыӡшәа», 
«Зина лҟыз».

Иахьа Аԥсны аҭҵаарадыррақәа ракадемиа академик В.А. Кәа-
ӷәаниа Аԥсны аҭҵаарадырра аиҿкаара даҵагылоуп, аџьа баа 
рацәа адиҵоит. Аԥсны аҭҵаарадыррақәа ракадемиа анапхга-
раҿы, Академиа академик-маӡаныҟәгаҩк, аспирантуреи ака-
дрқәа рааӡареи рыҟәша анапхгаҩык иаҳасабала, инап иану 
азҵаарақәа Аԥсны аҭҵаарадырра аиҿкаара амҩақәҵараҿы 
зе гьы ирыцку аусқәа раԥхьа игылоуп. Акгьы иалаҩашьом 
ԥсышәа цқьала иҩу есышықәсатәи иаҳасабрбатә жәахәқәа. 
Абри аҭҵаарадырра-еиҿкааратә усқәагьы уажәшьҭа аҵарауаҩ 
иара ихатәу жанрхеит.

Абас инапынҵақәа шырацәоугьы, В.А. Кәаӷәаниа иԥшәма-
ԥҳәыс Ада Багаԥшь-ԥҳаи иареи аԥсуа ҭаацәара ԥшӡа аԥыр-
ҵеит – рыҷкәынцәа ҩыџьа арԥарцәахеит, рыӡӷаб дҭыԥҳахеит. 
Саргьы сҩыза бзиа Валентин, 60 шықәсатәи ииубилеи ид-
ныҳәало, агәабзиареи аԥсуа қәра нагӡеи изеиӷьашьо, игәала-
сыршәар сҭахуп инапкымҭа ҿыцқәа ҳшырзыԥшу – аҭҵаара-
дырраҿгьы асахьаркыратә литератураҿгьы.

2019

3.15. АЛИ ШОГЕНЦУКОВ ИИУБИЛЕИ ИАЗКНЫ
(Вахтанг Аԥҳазоу ианиҵаз аинтервиу)

Ишдыру еиԥш, Ҟабарда-Балҟартәыла аҳҭнықалақь Наль-
чик аҭҵаареи, аҟазареи, акультуреи рганахьала атрадициа бзиа-
қәа ахьышьақәгылахьоу ҳәа иршьоит. Ақалақь ахаҭа ԥшӡоуп, 
нападкылоуп, абаҳчақәа, апаркқәа уҳәа рҟны захьынџьара 
игылоуп ажәлар рҵеицәа хьӡырҳәагақәа рбаҟақәа. 

Аиубилеи аҽалархәразы инеиз асасцәа ҳҽеибаркны Али 
Шогенцуков ибаҟа амҵан ашәҭ шьыҵәрақәа шьҭаҳҵеит. 
Анаҩсан ақалақь аҩныҵҟа аекскурсиа еиҿыркааит, иаҳдыр-
беит аҭоурыхтәи акультуратәи ҵакы змоу аҭыԥқәа.

Ԥхынҷкәын 15 рзы Аҳәынҭқарратә концерттә зал хада 
аҟны имҩаԥысуан аҟабарда литература ахаҭарнакцәа иреиуоу, 
аҟабарда литература ҿыц ашьаҭаркҩы, Ҟабарда-Балҟартәыла 
Ашәҟәыҩҩцәа реидгыла раԥхьатәи анапхгаҩцәа ируаӡәку Али 
Шогенцуков диижьҭеи 110 шықәса аҵра иазкыз аилатәара. 
Аиубилеи рҽаладырхәит Нхыҵ-Кавказтәи ареспубликақәа 
жәпакы рхаҭарнакцәа реиԥш, Москва, Беларусиа, Ставро-
польтәи, Краснодартәи атәылаҿацәқәа уҳәа рышәҟәыҩҩцәеи 
рҵарауааи.

Аизара ааиртит, иагьымҩаԥигон Ҟабарда-Балҟартәыла аку-
ль тура аминистр Р. Фиров. Али Шогенцуков иԥсҭазаареи ир-
ҿиаратә мҩеи ирызкны ажәахә ҟаиҵеит Ҟабарда-Балҟартәыла 
Ахада Арсен Каноков. Ари аҿырԥшы мацарагьы иаҳнарбоит 
ашәҟәыҩҩы ихьӡ шаҟа ҳаҭыр ақәу. Аԥсуа жәлари аҟабарда 
жәлари риашьара иадырганы, москватәи асас ишьҭахьҵәҟьа 
ақәгыларазы сыӡбахә рҳәеит. Аԥсны Ашәҟәыҩҩцәа реидгы-
леи аԥсуа интеллигенциеи рҟынтә Ашәҟәыҩҩцәа реидгыла 
ахантәаҩы Терент Ҷаниа инапы зҵаҩыз адныҳәалара саԥхьеит. 
Инацҵаны исҳәеит, аҟабарда поет ду, ашәҟәыҩҩы, апубли-
цист, арккаҩы, арҵаҩы, ауаажәларратә усзуҩы Али Шоген-
цуков илшамҭақәа шырацәоу, Аԥсны ишырдыруа, рыхәгьы 
ҳаракны ишыршьо иҩымҭақәа. Ҿырԥшыс иаазгеит Аԥсни 

Ҟабарда-Балҟартәылеи жәлар рпоет, рышәҟәыҩҩы Баграт 
Шьынқәба аԥсышәала еиҭеигахьаз Али Шогенцуков ԥсра 
зқәым иажәеинраала «Нана», уи аԥсышәала сагьаԥхьеит. Иа-
зыӡырҩыз иргәаԥханы ирыдыркылеит.

Али Шогенцуков ихьӡ кашәара шақәым азгәарҭон иқәгылоз 
зегьы, избанзар, амилаҭтә литература иазынижьит абаҩхатәра 
иаша зныԥшуа арҿиамҭа хатәрақәа. Ажәеинраалақәа рнаҩсан-
гьы, еицырдыруеит ипоемақәа «Аӡын ҵхы», «Мадина», «Аи-
башьҩы қәыԥш», иара убас, иажәабжьқәа, ажәеинраалала иҩу 
ироман «Камботи Лиацеи»… Арҿиара аус инаваргыланы Али 
Шогенцуков иааԥсара адуп амилаҭтә театр, жәлар рансамбль, 
еиуеиԥшым амузыкатә коллективқәа реиҿкаара. Дахьыҟазаа-
лакгьы аԥхьа иргылон амилаҭтә интересқәеи акультура арҿ-
иареи. Амала, ашәҟәыҩҩы ԥсҭазаара дук изнымҵит, иразҟы 
кьаҿхеит. 1941 шықәсазы Аџьынџьтәылатә еибашьра ду аан 
афронт ахь дцоит. Убри ашықәс азы иҩызцәагьы иаргьы злаз 
архәҭа абџьар роуаанӡа анемец фашистцәа ирытҟәоит. Али 
Шогенцуков ичымазара имчқәа ҵнашәааит, амлакреи ахьҭа-
креи изхымгакәа Бобруиск аконцлагер аҟны 1941 шықәса, 
абҵарамзазы иԥсҭазаара далҵуеит. Аха Али Шогенцуков 
ишьҭа мҩашьо иаанижьит. Иҩымҭақәа акыр абызшәақәа ры-
лагьы еиҭагоуп. Иԥсҭазаара ижәлар ирызкын. 41 шықәса роуп 
зынӡа иниҵыз, аха илиршаз шьардоуп. Иҩымҭақәа мҽхакы 
ҭбаала еиларсуп, иҵаулоуп. Ирҿиамҭақәа, мшаҽнеиԥш, аш-
колқәеи иреиҳау аҵараиурҭақәеи рҟны мацара акәымкәа, аҟа-
зара иахьахысуа аҵараиурҭақәа рпрограммақәа ирылоуп. Али 
Шогенцуков ииубилеи азгәаҭара ҵакыс иаман ихьӡ ԥсра-ӡра 
шақәым, насгьы аҟабарда жәлар доуҳала ишхәыдам, аизҳара 
амҩа ишану азгәаҭара. Убасҟак иахӡыӡоит рдоуҳатә культура 
шьаҭас иамоу. Даараӡа узҿыԥшыша акоуп аиубилеи амҩаԥга-
ра иамаз аиҿкаара бзиа. Иалахәыз зегьы рхы-ргәы иҭымҵәо 
еиқәыршәан апрограмма, амҩаԥгашьагьы џьашьахәын.

Асасцәа ахшыҩзышьҭра рыгдырхомызт. Хаҭала сара абарҭ 
амшқәа рзы ишсыцыз исыцын сҩыза гәакьа, афольклорҭ-

ҵааҩ, афилологиатә ҭҵаарадыррақәа рдоктор, Адыгатәи аду-
неижәларбжьаратә академиа академик Аслан Ципинов, иара 
убас, Али Шогенцуков имоҭа, афилологиатә ҭҵаарадыррақәа 
рдоктор, ашәҟәыҩҩы Мадина Хакуашева. Урыстәылатәи, 
иара убас, аҭыԥантәи еиуеиԥшым ателеканалқәа адырраҭара-
қәа реи ҿкааразы иҭырхуаз рацәан, асасцәа ирыҿцәажәон, 
схаҭагьы акымкәа-ҩбамкәа аинтервиуқәа рысҭеит.

Ақәгыларақәа рышьҭахь асасцәеи аԥшәмацәеи идырбан 
оумашәа еиҿкааз аконцерт. Иқәгылеит еиуеиԥшым арҿиаратә 
коллективқәа. Али Шогенцуков ирҿиамҭақәа ирылху ашәақәа 
нарыгӡон, иҩымҭа ала иқәыргылоу аопера налаҵаны.

Адырҩаҽны, ԥхынҷкәын 16 рзы, асасцәа ҳнарыԥхьеит 
Али Шогенцуков Иҩны-музеи ахь. Амузеи аиҳабы аҵара-
уаҩ-алитератураҭҵааҩ Мариана Шакова лнапхгарала ари 
акультуратә хәышҭаара даара напы адкылоуп. Ашәҟәыҩҩы 
изкны уи ашәҟәқәа ҭлыжьхьеит. Амузеи аҟны иқәыргылоуп 
Али Шогенцуков ибаҟа, араҟа иубоит арҿиаҩы иҩымҭақәа, 
иԥсҭазаара аазырԥшуа ахҭысқәа угәалазыршәо еиуеиԥшым 
амаҭәарқәа. Аекспонатқәа ирныԥшуеит ишыгәцараку. Иу-
боит, иара убас, ашколхәыҷқәагьы ашәҟәыҩҩы иҭынха шры-
дыркыло, аҿыханҵа, иара ус ақьаадаҿ иҭырхуа асахьақәа 
рыла иаадырԥшуеит аҟаза ду ирҿиаратә дунеи ишагәылаԥ-
шуа, рхаҿы ишаарго. Амузеи иаҭааз асасцәа иаҳзеиҭарҳәеит 
уи аҭоурыхи ахықәки. Угәалашәараҿы иаанхартә аинтерес 
зҵаз ақәгыларақәа ыҟан.

Ари аҽны ҳнарԥхьеит, иара убас, Али Шогенцуков дахьиз 
Баксан ақалақь ашҟа. Дахьиҵәҟьаз ақыҭа Кучмазукино усҟан 
хазы иҟан, уажәы Баксан ақалақь иаҵанакуеит. Баксан ақа-
лақь анапхгара зыҩноу ахыбра аҿаԥхьа игылоу Али Шо-
генцуков ибаҟа амҵан ашәҭқәа шьҭаҳҵеит. Уинахыс аҵара 
дахьҭаз ашкол ахь ҳцеит. Ашкол аҟны иаҳдырбеит Али Шо-
генцуков иԥсҭазаареи ирҿиаратә мҩеи ирызку ацәыргақәҵа. 
Аклуб иазымкуа ауаа еизеит. Аиубилеи алахәхаразы инеиз 
рхаҭарнакцәа зегьы цәажәеит, саргьы ажәа сҳәеит. Аԥшәма-

цәа аконцерт бзиа еиҿыркааит. Иҩымҭақәа ирылху аоперақәа 
рцыԥҵәахақәа ҳдырбеит.

Аҟабардақәа еицырдыруа ашәҟәыҩҩцәа рылиаахьеит, аха 
Али Шогенцуков ҷыдала изыҟоуп, избанзар, ирҿиара амҽхак 
акыр иҭбаауп.

Ԥхынҷкәын 17 рзы акәзар, Ҟабарда-Балҟартәыла Акульту-
ра аминистрреи, Аҵареи аҭҵаарадырреи рминистрреи, Агу-
манитартә ҭҵаарадыррақәа ринститути, Аҭҵаарадыррақәа 
рцентри имҩаԥыргеит «Али Шогенцуков ирҿиаратә ҭынха: 
аҭҵаара атеориатә аспектқәа» захьӡыз арегионтә ҭҵаарады-
рратә конференциа. Еиуеиԥшым ажәахәқәа рыла иқәгылеит 
Ҟабарда-Балҟартәыла аҵарауаа реиԥш, Адыгатәыла, Ҟарачы- 
Черқьестәыла рҟынтәи зҽалазырхәыз, зынӡа 30-ҩык инареи-
ҳаны.

Хаҭала сара сахьахәаԥшуа, Аԥсны, Дырмит Гәлиа, Иуа 
Коӷониа, Самсон Ҷанба, Баграт Шьынқәба реиԥш иҟоу арҿ-
иаҩцәа дуқәа рыхьӡ инадҳәаланы, ицәыргалатәуп, иӡырга-
латәуп ҳмилаҭ рдоуҳатә культура. Агәаларшәара ахәылԥазқәа, 
рышәҟәқәа рҭыжьра, рыларҵәара уҳәа ирацәоуп иазыԥшаа-
хаша амҩақәа. Иахьа ҳара даара иаҳҭахуп адоуҳа аиқәырха-
ра, арҿиара, еиҵагыло абиԥарақәагьы рылааӡара. Аԥсны аҩ-
ныҵҟа еиԥш, анҭыҵ, еиҳарак нхыҵтәи ҳашьцәеи ҳареи ҳаб-
жьара акультуратә еимадарақәа рырҿиара, хымԥада, ишаҭаху 
даҽазныкгьы агәра згеит. Абри агәрагара зегьы ирыцзааит. 

2011

3.16. СҴАҨЦӘА НААЛА БАРЦЫЦ-ԤҲАИ САИДА 
ҲАЏЬЫМ-ԤҲАИ РЫЗҴААРАҚӘА РҬАК

1. Зураб Џьота-иԥа, шәара ҵарауаҩык иаҳасабала шәы-
шьа қәгылара иацхрааз аҟазшьақәа шәхәыҷаахыс ишәылаз-
ма? Ишԥаҟаз шәхәыҷрашықәсқәа? Хәмаррақәак алкааны 
бзиа ижәбозма? 

Саныхәыҷыз хәмаррақәак алкааны бзиа избо сыҟамызт: 
ԥсы ӡ кра ҳцон ахәыҷқәа зегьы ҳаиманы, ампыл ҳасуан… Са-
ны хәыҷыз ацәара бзиа избаӡомызт. Саб иаҳәшьцәа исдыр-
ҵеит аԥандур арҳәашьа, ибзиангьы иасырҳәон, аха шьҭа ис-
хашҭхьеит. Саб ацәажәара дазҟазаны дыҟаӡамызт, дынхаҩын, 
дусуҩын, исгәалашәоит, ԥсыуа ашәақәак алкааны бзиа ибон. 
Саб иаҳәшьцәа – урҭ ҟазацәан, рыхҩыкгьы еиԥшны аԥандур 
адырҳәон, ашәа ацырҳәон. Убарҭ сырҿыԥшуан сара. Рзыӡы-
рҩра бзиа избон. Дара рҟынтәи ауп саныхәыҷыз афольклортә 
ашәақәа ахьсаҳауаз. Аха уи аганахь раԥхьаӡа дгылоуп санду, 
сан лан. Убри лҟынтәи ашкол санҭаз раԥхьатәи анҵамҭақәа 
ҟасҵеит. Заҟа рҿы стәаз аҳәара сцәыуадаҩуп. Нашанатә лакәк 
анысҵеит ла лҿынтә, даараӡа лакә ԥшӡан, ахәԥҳа иааӡара, 
ихаҳәхара иазкын, адунеи еицадыруа сиужетуп иара. Сан-
ду цәгьала ажәабжьқәа лдыруан – Гәаԥханашь Кархалаа-ԥҳа 
(Қәҭалиа).  Гәыԥ ақыҭа, Аранаа аҳабла деиуан.

2. Шәара ҟазшьала шәзеиԥшыда? 
Саб илеишәа цәгьан. Аус аҿы акы салаган саҟәымҵуа 

сҟазҵаз – саб рыцҳа иусушьоуп, иҟазшьоуп ҳәа сыҟоуп. Сар-
гьы слеишәа бзиаӡам. Сан илҳәалоит, ҟазшьала уаб иоуп 
узеи ԥшу ҳәа.

Саб дансацәҳауаз, сахьеиҵбыз акәу сыздыруам, аха «ҳаҭы-
рла» акәын дышсацәҳауаз, иаҳа срыцҳашьашәа акәын. Саб 
аҵара уҵароуп ҳәа дҵас исиҭеит. Аҵара, аҵара, аҵара… Су-
рокқәа шыҟасҵоз дахылаԥшуан, убраҟа цәгьала сицәшәон. 
Иара адәы дшықәыз дықәын, аусура дшаҿыз даҿын, аха аҵа-

ра умҵар шыҟамло ҳәа дҵаны исиҭеит. Уи схаҿы-сгәаҿы ин-
хеит. Ауниверситет санҭазгьы, аспирантура санҭазгьы (усҟан 
аамҭа даҽакын, асовет аамҭазы, иаҳҳәап, даҽа мҩак уанылар 
ҟалон, уԥхасҭахар ҟалон, ақалақь аҿы уеизгьы- уеизгьы исхы-
лаԥшуаз уаҩ дсымаӡамызт), аха иара ииҳәахьаз, иара исылеи-
ҵаз амч уамашәа сааннакылон. Москва аспирантура санҭаз-
гьы дсыцызшәа «ибжьы саҳауан». Уи хымԥада сааӡон. Аҵа-
ра шҵатәу, ишуаҩхатәу «сырҟьаны» исылеиҵазшәа акәын 
сшыҟаз. Сан еиҳагьы срыцҳалшьон. Анацәа усоуп еиҳарак 
ишыҟоу. Лара ибзианы ашәа лҳәон, саб иаҳәшьцәа реиԥш, 
ирыцылҳәон-егьиуан. Сан иаҳа дхаан. Саб иаҳа «дашан», 
Аибашьра ду (1941–1945) дахьаӡрыжәхьаз акәхап... Сан, 
хымԥада, аҵара сҵар мап аулҳәахуаз, еиҳагьы деигәырӷьон, 
аха аҵара дҵаны исызҭаз саб иоуп. Иара аликбезгьы да-
лымгаӡеит, аха анапаҵаҩышьа идыруан. Иаб данԥсы, ашкол 
дҭыҵит, арахә-ашәахә батәын. Ԥсабарала цәгьала дҟәышын, 
аха дааҟәымҵӡо дызҿыз усуран. Ауаҩы бзиа дибон. Ҳаҩны 
ауаа рацәа ааиуан, ичеиџьыка бзиан, ссиршәа аҩы ҭеиҭәон, 
саб иҩы агьама иахьагьы игәхьаазгоит.

Сара саныхәыҷыз ацәаӷәара бзиа избон. Акәаҭан сыркы 
ҳәа сиҳәон саб. Сабгьы, сыцәаӷәашьа аниба, нас исиркуан, 
исымихӡомызт ацәмаа. Ҳара ҳҿы адгьылгьы ҟәаԥаҿаԥароуп, 
ацәқәа рыла акәын ҳшыцәаӷәоз. Амардара саҿалан сцәаӷәон. 
Уаныцәаӷәо, Алықьса Гогәуа ишиҳәаз еиԥш, «уцалароуп- 
уаалароуп, уцалароуп-уаалароуп…».

 
3. Ажәла шәҟьозма?
Мап, мап, уи сара салеимыргеит саб. Иара цәгьала ибзи-

ан ажәла иҟьон. Радла илаҳҵаӡомызт ҳара, иақәыԥсан акәын. 
Агәылацәа рҿы еивҵиаан ахырзаман аауан, ҳара ҳҿы иаӷаны, 
ишаҭахыз иҟалон. Сара ибзиангьы срашәон. Уажә аҽага сым-
кижьҭеи аума ҵуеит. Саб аҽага аниԥсахуаз узгәаҭаӡо мызт. 
Сара аԥсахра сылшаӡомызт, аха саб сырашәашьа игәаԥхон. 
Иара убас, адгьыл дадҳәалан, исгәалашәоит, шықәсык аарҩа-

ра ӷәӷәа ҟалеит, аԥш леиҵахьан, имааит. Лахҭымла аӷьара 
дықәланы, напыла анышәгәалқәа ԥыҽҽны ичалтит. Абас 
ацәаӷәареи арашәареи бзиа избон, исылшон ҳәа иԥхьаӡан. 
Ачаиҿыхра сҭахӡамызт, саманшәалаӡамызт.

 
4. Афольклортә текстқәа анҵалатәуп ҳәа шәышԥазааи?
Ианҵатәуп ҳәа схаҿы излааиз, ашкол санҭаз Шоҭа Са-

лаҟаиа еиқәиршәаз «Аԥсуа жәлар рҿаԥыцтә рҿиамҭа. Ахре-
стоматиа» (1975) саԥхьон, сеиҭаԥхьон. Афольклорҭҵаара 
салаз галаз ахыҵхырҭақәа иреиуоуп убри ашәҟәы. Санду 
еиҭал ҳәоз ажәабжьқәа ыӡыр ҳәа сшәеит. Лара дыԥсыр, ины-
мхар ҳәа сшәеит. Афольклорҭҵааҩцәа ишанырҵоз еиԥш 
са ргьы ианысҵап ҳәа сыӡбеит. Џьара-ҩыџьара даанкыло 
ианысҵон, мамзар сахьӡаӡомызт, ишанысҵаз са соуп изды-
руа, аха убри хыхь зыӡбахә сҳәаз анашанатә лакә аԥхьатәи 
инеиҵыху санҵамҭоуп. Исыман иара атекст, аха аибашь-
раан (1992–1993) иӡит. Санҵамҭақәа рацәаны ишыӡыз еиԥш, 
иаргьы ыӡит. Усҟан хәба-фба класс рҿы стәан ҳәа сгәы 
 иаанагоит. Исхамышҭуа схаҿы инхеит санду илҳәоз зегьы 
рҟынтәи ажәаԥҟа – «Нарҭаа зегь ҽыжәҵит, сакәлеи хәыҷык 
дҽыжәымҵит». Убри сгәалашәан, аа-томкны иҟало аԥсуа 
нарҭтә епос атекстқәа иргәыласҵеит. Санду Гәаԥханашь 
нарҭаа ражәабжьқәа лҳәомызт, иҟалап, илҳәоны сара исгәа-
ламшәозаргьы, аха убри ажәаԥҟа сгәалашәараҿы иаанхеит. 
Лара иаҳа дзызҟазаз алакәқәа ракәын, нас – аҭәҳәақәа, ами-
фологиа. Санду лтекстқәа атетрад ҵаӷақәа ирынҵаны исы-
ман. Лара шәкы рҟынӡа нылҵит. Данԥсуаз сара Москва аспи-
рантура сҭан. Ԥхынла санаауаз слыҿцәажәон. Аха аԥхьатәи 
санҵамҭақәа роуп игәхьаазго... 

5. Шәзанааҭ алшәххьазма заа?
Саныхәыҷыз актиор изанааҭ сеиҽырбон, аха нас ишам уаз 

збеит. Ашкол санҭаз афольклорҭҵаареи алитератураҭ ҵаареи 
«сеимаркуан». Усҟан акритикатә статиақәа срыԥхьон, сли-



288 З.Џь. Џьапуа. Афольклори даҽа зҵаарақәаки

тератураҭҵааҩхар сҭахын, ажәеинраалақәагь сыҩуан. Ашкол 
аҿы иҭҳажьуаз аҭӡыгазеҭ ианылон сажәеинраалақәа. Исгәа-
лашәоит, «Ацынҵәарах» санаԥхьоз сан дааҟәымҵӡакәа дҵәы-
уон. «Са исмаҳакәа уамыԥхьан» лҳәон. Сыбжьы рдуны сы-
рзаԥхьон. Ирҭахы-ирҭахым, сыбжьы раҳауан. Саԥхьашьа 
ргәаԥхозшәа анызбалак, еиҳагьы сҽалазгалон. Ауниверси-
тет санҭала, Шоҭа Арсҭаа илекциақәа ирыбзоураны, абыз-
шәаҭҵаара сҽазыскыргьы сҭахын, аха Шоҭа Салаҟаиеи Сер-
геи Зыхәбеи рлекциақәа аԥыжәара ргеит, афольклорҭҵаа-
рахь иаҳа схьадырԥшит. Аха аҩра сызлалагаз алитературатә 
критикалоуп. Аԥхьаӡатәи сфольклорҭҵааратә усумҭа, нарҭаа 
ирызкны изҩыз, скурстә усумҭоуп, «Аԥҳәыс лхаҿсахьа аԥсуа 
нарҭтә епос аҿы» (1983) ҳәа хьӡыс иаманы. Арра саныҟазгьы 
исыҩуан астатиақәа. 

6. Раԥхьатәи шәыстатиа анбажәҩи?
Аԥхьатәи сыстатиа 1981 шықәсазы изҩит, алитературатә 

критика ажанр ала. Ауниверситет санҭаз «Арҩаш» ҳәа анапы-
лаҩыратә журнал ҭҳажьуан, арҿиаратә кружок ҳаман, уа схы 
аласырхәуан апоезиа, алитературатә критика, аҭҵаарадырра 
рганахьала. Ажурнал аномерк схатә архив аҿы исзынхеит. Уа 
иануп сажәеинраалак, сеиҭагамҭак, ианысҵаз аҭәҳәақәа, сы-
критикатә статиақәа, Рушьбеи Смыри, Владимир Занҭариеи 
рлирика иазкны.

 
7. Ауниверситет шәышԥаҭалеи? 
Ауниверситет аҭаларазы цәгьала сгәаҟит сара. Ауниверси-

тет сышҭалаз аҽазыҟаҵаратә ҟәшалоуп. Аԥсуа университет 
ҳәа ианаатыз ашықәс азоуп – 1979 шықәсазы. Сара Аԥснытәи 
аҳәынҭқарратә университет аԥхьатәи астудентцәа среиуоуп, 
уимоу, ҳауниверситет афилологиатә факультет аԥсуа сектор 
аԥхьаӡатәи астудент сара соуп. Избан акәзар, ҳкурсаа зегь 
раԥхьа сҭалахьан, аԥышәарақәа заа исҭихьан, аҽазыҟаҵа-
ратә ҟәшала. 1977 шықәсазы ашкол салгеит. Ашкол санҭалоз 

ашәҟәқәа срыԥхьон, сашьеи саҳәшьеи анбанқәа сдырҵахьан, 
аа-шықәса схыҵуан, заа сырмышьҭӡеит. Ашкол саналга иа-
разнак аинститут (усҟан аинститут ахьӡын ҳауниверситет) 
сҭалоит ҳәа салагеит, аха иамуӡеит, изымуаз ирмуӡеит ады-
рҩашықәсангьы. 

Нас аҽазыҟаҵарақәа срылагеит… Аҟәа аҟазааразы, Атрест 
№ 6 аргылараҿы аусура салагеит, азеиԥшынхарҭа сыҩналеит. 
Ари аус сара ҟазшьала зынӡа иснымаало акоуп, ишысхызгоз 
сара соуп издыруа, еиҳаракгьы зыбжьы цәгьаз аԥҽыга-моло-
ток акра, нас аргыларатә фыҩқәа… Ԥыҭрак ашьҭахь Аҟәатәи 
аконсервтә зауад ахь сиасит. Уаҟагьы зеиԥш усуҩыс. Арҭ ау-
сурақәа зегьы зызкыз, хымԥада, ауниверситет аҭалара акәын.

Акыраамҭа сазыҟеиҵон саҳәшьа лыԥшәма, аҭоурых 
арҵаҩы Ладикәа Сақаниа. Анаҩс аинститут аҿы еиҿкааз 
аҽазыҟаҵаратә курсқәа рахь сныҟәон, исгәалашәоит аԥ-
суа бызшәеи алитературеи дҳазрыԥхьон Нелли Аӡын-ԥҳа. 
Нас системала шықәсык еиҵамкәа сазыҟаиҵон Алықьса 
Касланӡиа (сан лаҳәшьа Касланӡиаа дырҭацоуп). Сара ари 
ахаҵа исыдибалаз аџьабаа атәы аҳәара мариам, ауниверси-
тет сҭалаан ӡагьы санҭалагьы. Абык, иашьеиҳабык  иеиԥш 
аԥара сиҭон, устудентуп ҳәа, сҭагылазаашьа ҩныҵҟала 
идыруан азы. Аҽазыҟаҵараз иҩны сахьнеиуаз, жәпаҩык 
аԥ суа интеллигенциа уа избахьан. Алаф азы иара ибап ус-
гьы, аҵара бзианы иуҵар, аспирантура уҭаҳҵоит, мамзар 
амилициаҿ аусура уаласыргоит, маха-шьахала уақәшәоит 
иҳәон.

Усҟан афилологиатә факультет аҿы Павел Аӡынба де-
канс дыҟан. Саб рыцҳа убри иахь мҩақәак иԥшааит, аха 
илҵшәадахеит. 1978 шықәсазы, арра срымгарц азы, шықә-
сык, 58-тәи Апрофтехучилишье сҭалеит. Уа сышҭаз, Ан-
цәа иџьшьаны, убас адырра соуит, аусуҩцәа рфакультет 
ҳәа ахьӡны, аинститут аҿы акы аатит ҳәа, аха аучилишье 
сышҭаз уахь сзиасӡомызт. Убри шыҟалаз, изласгәалашәо 
ала, Алик Габелиа (уи саҳәшьа ланхәыԥҳа длыҷкәы-
нуп) иоуп исазҳәаз, дагьсыцх рааит аҭалараҿы (усҟан 

зынӡа дыҷкәынан, аҭоурыхтә факультет аҿы аус иуан). 
Нас маӡала, аучилишье сышҭаз цәырымгаӡакәа, Ҭхьы-

на аколхоз аҿы чаиҿыхҩыс сыҟазшәа (ачаиҿыхра «заҟа бзиа 
избоз» хыхь исҳәахьеит), амц ҳәаны, лахь ҳарҭаргьы, аҵа-
ра зҵарц зҭаху ҳицхраауеит ҳәа, рыԥсаҭа бзиахааит, Ҭхьына 
аколхоз ахантәаҩы Шьалодиа Кәыркәнааи Кәтол ақыҭсовет 
абухгалтер Моџь Бигәааи еицхырааны, «чаевод» ҳәа сдо-
кументқәа еиқәдыршәеит. Убра, абри «рабочий факультет» 
сахьҭалаз аҽазыҟаҵаратә ҟәшаҿы аԥхьаҟа исҩыза гәакьахаз 
Даур (Дым) Занҭариеи сареи ҳаиқәшәеит (аибашьраан дҭа-
хеит, Аԥсны дафырхаҵахеит). Рҵаҩыс иҳамаз дреиуан Диана 
Џьынџьал-ԥҳа, дқәыԥшӡан лара усҟан. Уи, аԥсуа бызшәеи 
алитературеи рыдагьы, анемец бызшәа аҵараҿгьы Даури са-
реи дҳацхраауан. Апрофтехучилишьегьы усгьы сҭан, азеи-
ԥшынхарҭа аман (уаҳа сабацоз). Иара напхгара азҭоз қырҭ-
цәан. Убарҭ убыс исыцхрааит, азеиԥшынхарҭа ҳахьыҩназ 
сара хазы ауада сырҭеит, ауниверситет аҭаларазы аҽазыҟаҵа-
ра сшаҿыз рбон азы.

Аҭоурых даҳзаԥхьон анаҩсҟа Аԥсны иафырхаҵахаз Влади-
мир Анцупов. Аханатә ауниверситет аҭаларахь сҿанынасхоз, 
аџьныш еиԥш, сымҩа даангылон уаҩ ҟәаз-бааԥсык, еиқәаҵәак 
– есышықәса аҭоурых азы адкыларатә комиссиа хантәаҩыс 
иамаз, Ахалаиа ижәланы (ихьӡ сгәалашәом, иагьысҭахым), 
гәаӷла иҭәыз қырҭуа ҿаасҭак. 1979 шықәсазтәи ауниверси-
тет сҭаларазгьы иара итәы ҟаиҵарц далагеит, аха Алықьса 
Касланӡиеи, Владимир Анцупови, Михаил Лабахәуеи, Рауль 
Хонелиеи рҽаҿарыжьит, мачыла инапы дырҵәиит.

Ауниверситет санҭала, ҳкурс аҿы старостас салырхит. 
Шықәсык аҟара сыҟан, аӡӷабцәеи сареи «аимак» ҳаман, «ҳаи-
суан» лассы-лассы. Нас иааизан, самырхит. Иара усгьы сара 
ахаангьы зегь бзиа сеицырбо сыҟаӡамызт. Избанзар, сгәаана-
гара сымҳәар сгәы иауӡом. Усҟангьы убыс сыҟан. 

Аҩбатәи акурс сыштәаз, 1980 шықәсазы, саб дыԥсит. Ари 
ахҭыс сара сзы аб игхараҿы иҟамызт… Схәыҷаахыс саб 



291Аиубилеитәқәа

иаҳа сидҳәалан сара, иара иҿы сышьҭалон, уи дынцәан са 
сзы. Иԥсра сыбӷа ааԥнаҵәеит зегь рыла, сара сзы уи былран, 
ӡхыҵран, фырҭынны, ҵаан исылсит, баҩбаҩы сеиҿышәшәеит. 
Абырсааҭк сеибахеит, сыстудентра аамҭазы есымчыбжьатәи 
«суалафахәы» аангылеит… Убринахыс даара ибзианы из-
дырит ажәаԥҟа «ҭәи млашьи зеибадыруам» аҵакы… Усҟан 
45 шықәса заҵәык зхыҵуаз сан лнапы иаанхалеит ҳҭаацәара 
апроблемақәа зегьы…

8. Адипломтә усумҭа атема шәара иалшәху, ишәыдырга-
лоу?

Нарҭаа сара «срылазгалаз» Шоҭа Салаҟаиа иоуп. Амала, 
уи сҳәеит ҳәа, саныхәыҷыз, афольклортә текстқәа санрыԥ-
хьозгьы, гәынхәҵысҭала схы азцон ҳәа сыҟоуп. 

Сдипломтә усумҭа иахьӡын «Сасрыҟәа ихаҿсахьа аԥсуа 
нарҭтә епос аҿы». 1983 шықәсазы, адипломтә усумҭа сшаҿыз, 
ауниверситет аҿы астудентцәа жәларбжьаратәи рконферен-
циа мҩаԥысуан. Уаҟа аԥхьаӡа акәны урыс бызшәала ажәахә 
ҟасҵеит. Сдипломтә усумҭа напхгаҩыс иамаз Шоҭа Салаҟаиа 
иакәын, иареи сареи лассы-лассы ҳаиқәшәон. Усҟан Аԥсуа 
институт аҿы ҵарауаҩ-маӡаныҟәгаҩс дыҟан. Уахь сахьнеи-
уаз збоз аҵарауаа рацәаҩын. «Абри аҷкәын абаҩхатәра имоуп, 
аҵарахьы дсышьҭуеит» ҳәа реиҳәон Шоҭа Салаҟаиа. Салеи-
галон. Аџьабаа рацәа сыдибалон. Сдипломтә усумҭа Артур 
Аншба арецензиа азиҩит. Уа ус иҳәоит: «Адипломант, ав-
торитетқәа дырцәымшәакәа, игәаанагара иҳәоит. Сусумҭак 
еиуеиԥшым адаҟьақәа рҿы сгәаанагарақәа еиҿагылоит ҳәа 
ииҳәо иашоуп». Ҟәырҷахак улоуп ҳәа акәын иаанагоз уи. 
Адипломтә усумҭа бзианы исыхьчеит, хәба сырҭеит. Ажур-
нал «Алашараҿы» иааркьаҿны искьыԥхьит. 

Ауниверсит аҿы иҳамаз арҵаҩцәа рҟынтәи зегь раԥхьа 
исыргыло дреиуоуп Шоҭа Арсҭаа. Аԥсуа бызшәа аграмма-
тика даҳзаԥхьон. Абызшәахьы схьаԥшыр, – иара ибзоурахон. 
Афольклори алитературеи рганахьалагьы арҵаҩцәа бзиақәа 

ҳаман – Шоҭа Салаҟаиа, Сергеи Зыхәба, Владимир Анқәаб, 
Анатоли Зыхәба – Анатоли Зыхәба идыррақәа даараӡа иҳа-
ракын, илаф мацара акыр иаԥсан. 

9. Аспирантура иҭалатәуп ҳәа шәазаазгада?
Сара схаҭа исыӡбеит аспирантура сҭалоит ҳәа. Саб рыцҳа 

иҳәахьа аҟынтәи акәхап. Уҵара иацуҵароуп ҳәа сырҵаҩцәагьы 
аӡәы-ҩыџьа исарҳәахьан. Актәи акурс ҳантәаз аекспедициа 
ҳцеит. Убысҟан афольклор иаҳзаԥхьоз Сергеи Зыхәба амате-
риалқәа хҩылааны ианисҭоз, сара сфольклорҭҵааҩхар сҭахуп 
ҳәа ашәҟәы ацҵан исҭеит. Иаргьы уи ашьҭахь иаҳа дысхы-
лаԥшуа далагеит. Аԥхьатәи сыстатиақәа иара исырбон. Аха 
уи аамҭазы аспирантурахь ацаразы аҭыԥ аҟаҵара даара има-
риаӡамызт. Қырҭтәылантәи акәын аҭыԥ шылхтәыз. Аҩбатәи, 
ма ахԥатәи акурс аҿы ҳантәаз Шоҭа Салаҟаиа рҵаҩыс дҳауит. 
Азанааҭ ҷыда ҳаиҭон – Дырмит Гәлиа заатәи ирҿиара. Сара 
исиҭаз атема ажәахәны иҟасҵеит, убри даара игәаԥхеит иара. 
«Уара аспирантура уҭалартә еиԥш адыррақәа умоуп, уҵара-
уаҩхар улшоит, уи агәра згоит, сара суцхраа уеит» ҳәа сеиҳәеит. 
Уи сара сзы гәырӷьара дуун, амҵәыжәҩақәа снаҭеит. Убри 
инаркны Шоҭа Салаҟаиа сыҽидсҳәалеит. Хыхь исҳәон, иара 
иакәын сдипломтә усумҭагьы ҭҵаарадырратә напхгаҩыс иа-
маз. Нарҭаа репос салагалараҿы ироль дууп. Иара инапхга-
рала изҩит хԥаҟа статиа. 

Аԥхьа афольклор иаҳзаԥхьоз Сергеи Зыхәба иакәын. Шоҭа 
Салаҟаиа ашәҟәқәа рацәаны исиҭон, абиблиотекаҿ иҟамыз-
гьы сиҭон. Исҭахыз алитература сзиԥшаауан. Ауниверситет 
салгара шықәсык шагыз иара аус ахьиуаз Аԥсуа институт 
ала аспирантурахь хықәкылатәи аҭыԥ сзыҟаиҵеит. Аҭыԥқәа 
аныҟамлозгьы ыҟан. Сара саналгоз, Анцәа иџьшьаны, иҟа-
леит. Ҵабыргуп, уи аҭыԥ маҷк еимактәхеит, са схаҭыԥан 
даҽа занааҭк ала «абӷа змаз» аӡәы дрышьҭырц рҭаххеит, 
аха Шоҭа Салаҟаиа апринципра ааирԥшит, имуӡеит. Сар-
гьы аҭалара сазхиан, ареферат сыҩхьан. Уигьы сдипломтә 

усумҭа иалсхит, «Нарҭаа репос афырхаҵа хада» ахьӡын.
Сара Шоҭа Салаҟаиа исзиухьоу ҿык-бзык иазҳәом. Иара 

иоуп исзырҵаз аҭҵаарадырратә ныҟәарақәа. Аспирантура 
сҭаланы Аԥсныҟа санааи, раԥхьа Шоҭа Салаҟаиа иҿы снеит. 
Идыруан сышҭалаз, аха схы исырбар акәын. Аԥсуа инсти-
тут амардуан уахьынхалоз иҟан иара икабинет. Ашә ааиртит. 
Шалуа Инал-иԥа дааиуан. 

– Шалуа Денис-иԥа, ари аҷкәын дышәсырбароуп! – иҳәеит. 
– Зураб ихьӡуп, Адунеитә литература аинститут аспирантура 
дҭалан дааит, – иҳәеит.

Шалуа Денис-иԥа ишьапԥынҵақәа дрықәгылан сыблақәа 
еимданы игәыдикылеит. Уажәы дысгәалашәом сара улақәа 
еимданы игәыдызкыло абырг. Ус иҟан ажәытә.

– Сукәыхшааит, дад! – иҳәеит. 
Убри аепизод сыԥсҭазаараҿы дунеихаан исхашҭӡом. 
Сара даараӡа сзыцәшәоз, сызҭамлар, саазышьҭыз сҳәын-

ҭқарра Аԥсны сырԥхашьар ҳәа акәын. Абысҟак аџьабаа сы-
дырбалеит, аҭыԥ сзыҟарҵеит, саарышьҭит, сара аспирантура 
сызҭамлакәа сышԥахынҳәуеи ҳәа. Москва ахаан сымцацызт, 
аха сылшарақәа зегьы азыскит, сымчқәа еизсыркәкәеит.

Москваҟа санцоз Алықьса Гогәуеи (Геннади Аламиа иб-
зоурала) Владимир Аҵнариеи (Валери Бигәаа ибзоурала) 
рҩыза Вадим Кожинов ихьӡала ашәҟәқәа сыцырҵеит. Мо-
скватәи аԥсҭазаара салагалараҿы Вадим Кожинов иҩны анеи-
ра-ааира акыр сыла хнатит, ари ауаҩ ду иҿцәажәара сына-
сыԥхеит. Дааҟәымҵӡакәа аҭаҭын дахон иара. Слава Бигәааи 
сареи аԥышәарақәа еицаҳҭиуан. Ҳалҵшәақәа реихшьалараан 
ҳазҵаарақәа рыӡбараҿы, Валери Бигәаа ицхыраарала, Мушь-
ни Лашәриагьы иажәа ҳԥишьит…

Москваҟа амҩа санықәлоз афинанстә уадаҩрақәа сыр-
мышьҭырц ахәыц аасыгхеит. Саб дыҟамызт усгьы (сыӷба 
ӡааҟәрылахьан…), сан амҩа сызлақәылҵоз аԥара лмоуит. 
Аспирантура аҭалара хымзҟа шагыз сцон сара, уа Москва 
аԥышәарақәа рыҭиразы сдыррақәа хасырҭәаарц. Сан даҽак-
гьы дацәшәон: лара лхәыцрала, Москва, адунеи аҵыхәа 

схәыҷы дысцәыӡуеит ҳәа. Нас снартәаны, даара аамысҭашәа-
ла дсыҳәеит, исҵаз аҿы саангыларц… Аха сара аԥсраказ исы-
муит. Аҵыхәтәаны, акыр дгәаҟит, иагьылԥсахит 1000 мааҭ. 
Убри ауал архынҳәра сан шықәсыла дшаҿыз даҿын… Аспи-
рантура анхсыркәшоз еиԥш акәхап, луал шәаны далгеит, сар-
гьы ахааназ еилыскааит шәашьа шамам ан лҳақ… 

Аспирантура сҭалан санаа, сан лгәырӷьареи лылаӷырӡқәеи 
ааилаҵәеит, уаб дахьӡарауааз ҳәа… Уи усоуп дшыҟоу иахьа-
гьы, иҭсыжьыз сусумҭак анылсырбо, уаб дахьымӡеит ҳәа, 
лгәырӷьара лхы ахылбаауеит.

Нас есԥхынра Москвантә санаауаз, сан дсыкәшан дысԥы-
лон, дсыкәшан амҩа сықәылҵон, аха иаҳа-иаҳа иуадаҩхон 
сымҩақьыра, иахьеи-уахеи сныхтә азҵаара, арахь луал шәам-
кәа иҟан… Насыԥны, абри апроблема аԥсҭазаара ахаҭа иаӡ-
беит. Ишԥа ҳәа шәҵаауазар, есышықәса знык акәын санаауаз, 
ԥхныла, санцоз сан ашьтәа шьны, сныҳәаны амҩа сықәылҵон, 
ҳгәылацәа, ҳҳабла ҳәсеи-хацәеи иааиуаз, аспирантк иаҳаса-
бала, амҩа хара уқәлоит ҳәа, ирылшоз аԥара ҳамҭас исырҭон, 
уи сара сзы мҩақәҵаган, ԥсҭазааран. Рҿаԥхьа схырхәоит сара 
арҭ сқыҭауаа, сҳабла, здунеи зыԥсаххьоу рыԥсаҭа лашааит! 

Москватәи сыԥсҭазаара алагамҭаз даҽа џьашьатәыкгьы 
ҟалеит. Аспирантура сҭаланы, Ҭхьына санаа, ақыҭсовет аи-
ҳабы Аполлон Думаа папка дук иагәыламӡо арра сгаразы 
ааԥхьарақәа аасиркит. Сара ауниверситет сшаалгаз Москваҟа 
сцеит, аха, асовет аамҭазтәи азакәанқәа рыла, арра схызгаа-
нӡа аспирантура аҭалара азин сымамзаарын. Уи аганахьа-
ла, аспирантура сахьҭалаз цәгьоурак ҟазҵаз аӡәы сиҩызан. 
Ақыҭсовет аиҳабы убас ижьа-жьо иааигозаарын араион ар-
ратә военкомат, аспирантура сҭалаанӡа арра сывигарц азы. 
Нас Очамчыра сыҽҭыганы санцагьы, Москва даҽа шықәсыб-
жак авоенкомат ахь сцәырымҵӡеит, анемец бызшәазы акан-
дидаттә минимум сҭиаанӡа. Уи ашьҭахь ауп ани аџьашьатәы 
ҳәа сызҿу аныҟалазгьы. Москва сара сахьаҵанакуаз арратә 
военкомат аҿы саннеи, аурыс офицер авоенком иахь симан 

дыҩналеит, иара уа сагьышьхынԥсылеит. Стол дук дахатәоуп 
амни хыхь зыӡбахә сҳәоз, ауниверситет аҭаларахь сҿанынас-
хоз, аџьныш еиԥш, сымҩа иангылоз зынӡаск иеиԥшыз, гәаӷла 
иҭәыз қырҭуа ҿаасҭак, уаҩ ҟәаз-бааԥсык, аха аԥшьык… 

– Уабатәиу, узмилаҭда? – иҳәеит.
– Саԥснытәуп, саԥсыуоуп, – сҳәеит. 
Уиакәхеит, акресло ианымӡало итәаз ауаҩ еиқәызза ама-

ҭаԥшь еиԥш дыҵҟьеит: 
– Аԥсны ҳәа акгьы ыҟаӡам, уара уқырҭтәылатәуп, аԥсуа 

ҳәагьы аӡәгьы дыҟаӡам, уара уақырҭуоуп! – иҳәеит.
Саргьы сеилашәаӡаны (саб игәыжәла сымами), – Мап, 

сара сақырҭуаӡам, саԥсыуоуп! – сҳәеит.
– Уажәраанӡа уабаҟаз, арра уцахьазар акәын! – ҳәа  

дхәааит.
– Уажәраанӡа сзымааз аспирантура сҭалеит азоуп, –  

сҳәеит.
Нас сыҩназгалаз аурыс офицер адҵа ииҭеит ӷәӷәала:  – 

Иахьаҵәҟьа, Афганистан, иаҳа амца ахьаку дшәышьҭуеит! – ҳәа.
Афганистан усҟан аибашьра иаԥскымҭан. Уинахыс доку-

ментла сеибыҭан аурыс офицерцәа арра амҩа сықәырҵеит, 
архәҭаҿы снанагаанӡа исыздыруамызт, аха Афганистанҟа 
схы дмырхаӡеит… Исгәалашәоит, шьыжьын, арра саныргоз 
аҽны, азеиԥшынхарҭа аҟынтә Валентин Кәаӷәаниеи Омар 
Маани снаскьаргеит. Жәаба-жәаба мааҭгьы сџьыба иҭарҵеит. 

Арра схызгон ақалақь Владимир иазааигәаны, Москванӡа 
ҩ-сааҭк рыла унеиуан. Зны Валентин Кәаӷәаниа иаргьы сар-
гьы ҳнапхгаҩы Виктор Гацак исзиҩыз асалам шәҟәы иманы 
арра сбара днеит. Сгәырӷьара ҳәаа амоуит Валентин даны-
зба, Виктор Гацак исзиҩыз атекст санаԥхьа. Арра иаҳшәыз 
ацәарԥхага (ателогрейка) еиԥш сгәы арԥхеит, аҭҵаарахьы, 
аспирантурахь исыхеит…

Аспирантура санҭала, сызҿыԥшуаз сыҭҵаарадырратә нап-
хгаҩы Виктор Гацак иакәын. Иԥкааны иусушьа збон. Насгьы 
сара, даара иааигәаны дысзыҟан аҟынтәи (иалкаан сыгәра 

игозшәа збон), исеиҳәоз рацәан. Иаҳҳәап, Вильниусҟа афоль-
клортә материал системала аихшара иазкыз асеминар ахь 
ҳанцоз-ҳанаауаз, адәыӷбаҿы купек ҳаицҭатәан. Аҵх ҳгеит, 
ҳмыцәаӡеит. Иара ишизҳаз сзеиҭеиҳәон, афольклорҭҵаара 
дшаланагалаз, иҩызцәа, ирҵаҩцәа, ирызкны аҵарауаҩ дзеиԥ-
шразар акәу... Адунеи аҿы зегьы иреиҳау арҵаҩы – аицәажәа-
роуп. Уи сара исынасыԥхеит Москва… 

Снапхгаҩы дунеихаан симырҽхәацызт. Уи иара иметод 
акәын. Адоктортә диссертациа сыхьчахьан, Анкара им-
ҩаԥысуаз конгресск аҟынтәи схынҳәын, ателефон санизас, 
«усгәаԥхо салагеит» ҳәа сеиҳәеит. Уи сара сзы ԥырран. 55 
шықәса сырҭысхьан усҟан. 

Снапхгаҩы идагьы, зыхьӡ адунеи иадыруа аҵарауаа ҳры-
лан уа Адунеитә институт аҿы – Сергеи Аверинцев, Павел 
Гринцер, Вадим Кожинов, Иури Борев, Сергеи Неклиудов 
уҳәа реиԥш иҟақәаз, афольклор аҟәшаҿы – Алла Алиева, Уз-
диаҭ Далгат, Лидиа Астафиева, Валентина Бахтина, Анатоли 
Кудиаров уҳәа. 

Сара аҩызцәа рзы, ауаа рзы, шамахамзар, цәгьала исықә-
ҿиоит. Амшын агәыр алауршәыр ԥшаашьас иамои? Убри 
иаҩызоуп москватәи ацәқәырԥара. Ауаа, ахҭысқәа еилаԥаҭа-
ны иахьеилоу, сцаны кафедрак аҿы аԥышәара асҭароуп. Ара 
ауниверситет ҳанҭало жәларык ҳҭынхацәа гылоуп, уа аӡә-
гьы дыҟаӡам. Схала сахьцоз ҩныҵҟала сыҽсырӷәӷәон. Ан-
цәа дсыцхраарц сиҳәон, дагьсыцхраауан. Сара еснагь мчык 
сыхәон... Амч агәра згоит цәгьала – адунеи, аԥсабара амч, 
Анцәа имч. Москва аԥхьа саннанагаз, ақалақь азааигәара 
Никольское ҳәа иахьашьҭоу Борис Џьонуа ауада сахьыҩнеи-
ҵаз аԥшәмаԥҳәыс, сан леиԥш, схәы ампахьшьы акәыршаны 
илҵәах уан, сыҩра-саԥхьаразы аҭагылазаашьа ссир сылҭеит. 
Машәыршәа сзыниаз ауаа (машәыршәа акгьы ҟамлозаап…) 
сымҩаҿы иааџьоушьартә исҩызцәахеит, магиатә аатрақәак ҟа-
леит... Аха урҭқәа хтышьа змам маӡақәоуп...

Шьҭа сышьҭахьҟа санхьаԥшуа усшәа избоит, Москва аҵа-
ра анысҵоз, сдыррақәа раасҭагьы, ԥсабарала Анцәа исиҭаз 
ауаҩреи аусура ацәымаашьареи иаҳа аԥыжәара рыман ҳәа. 
Урҭ рыҩбагьы сыцхраауан. Дара рышьаҭалоуп адыррақәагьы 
шсауаз. Ууаҩызар, адыррақәагьы иаҳа иуцааиуеит. Ууаҩым-
зар, урҵаҩгьы игәеиҭоит, егьырҭгьы ирбоит. Иҟан аамҭақәак, 
Адунеитә литература аинститут афольклор аҟәшаҿы, сусумҭа 
хәҭа-хәҭала ианахәаԥшуаз, ахәшьара анарҭоз. Аҟәша алахәы-
лаҩцәа ҷыдала, хазы исыдтәаланы, «абас ҟауҵар еиӷьуп» ҳәа 
исацәажәон. Уи гәыблыла иҟарҵон, сыгәра ргон. Убри даара 
исыхәеит. Сыԥсҭазаараҿы Адунеитә литература аинститут 
залскаауа, убра аус зуаз ауаа абас уаҩрала иахьысзыҟаз азоуп. 
Иара аинститут аҿы иҟоуп убри аҩыза «аҳауа». Уи традици-
ахеит. Иахьа уи атрадициа аиқәырхара иаҳа иуадаҩхеит, аха 
уеизгьы макьана ус иааргоит. Иара аҟәшаҿы аҵара анаҳҵоз-
гьы, адыррақәа анҳарҳауаз, ацәажәара сацәыԥхашьон, еиуеи-
ԥшым аусумҭақәа анеилдыргоз, Виктор Гацак аспирантцәа 
заа ҳирцәажәон, адоктортә диссертациақәа ирыхцәажәозар-
гьы, ҳара аусумҭақәа ҳаиҭон, ҳгәаанагарақәа ҳирҳәон. Вик-
тор Гацак иҩыза ааӡаҩ сиқәымшәаӡац. Иахьа сара саспирант-
цәа рҿгьы иара иааӡашьа аасырԥшырц саҿуп. 

10. Шәдиссертациа атема шԥалышәхи?
Стема ашьҭыхраҿгьы азҵаарақәа маҷымкәа иҟан. Хыхь 

ишысҳәахьаз еиԥш, аспирантура сҭалара хымз шагыз сцеит 
Москваҟа, Ленин ихьӡ зху абиблиотекаҿы аус зуан. Убыс-
ҟангьы Шоҭа Салаҟаиа Москва амҵан, Переделкино 
аԥсшьарҭаҿы ды ҟан, убрантәи сгәы камҳарц азы ашәҟәқәа 
сзиҩуан, исымаз азҵаа рақәа рҭак ҟаиҵон. Аспирантура санҭа-
лоз Борис Џьонуа (иԥсаҭа лашааит!) иашьак иаҳасабала даа-
ра дсыцхрааит. Сахьыҩналашаз сзиԥшааит, Адунеитә лите-
ратура аинститут аҿы, атәым бызшәа акафедраҿы снеигеит, 
анемец бызшәа сҽахьазыҟасҵашаз сзиԥшааит. Ара Аԥсны 
дсыздырӡо мызт иара, аха уа Москва цәгьала дсыцхрааит. 

Шоҭа Салаҟаиа иоуп Виктор Гацак напхгаҩыс дсоурц азы 
аџьабаа збаз. Еибадыруан дара. «Уара напхгаҩыс уиоур сҭа-
хуп» ҳәа иеи ҳәеит. Дақәшаҳаҭхеит. Азанааҭ азы аԥышәаратә 
комиссиагьы хантәаҩыс иамаз Виктор Гацак иакәын. Стема 
аепос ишазкхоз Шоҭа Салаҟаиеи иареи ирыӡбеит. Виктор Га-
цак иус у мҭақәа акыр аепос иазкуп. Сдиссертациа аныхсыр-
кәшозгьы ахқәа рыхьӡқәа рыԥсахит. Виктор Гацак стема аи-
деологиа иадҳәаламкәа иҭахын, аинститут анапхгара ус ир-
уамызт, аха ҳа ҳтәы ҟаҳҵеит. «Аԥсуа нарҭтә епос: асиужетқәа 
рсистема, апоетика, аиҿартәышьа» ҳәа стема шьақәырӷәӷәан. 
Аҵара саналгоз – 1989 шықәсазы – СССР хымбгалацызт, 
аха уахь ахы хан. Усҟан адиссертациа аԥхьатәи адаҟьақәа 
рҿы, хымԥада, ианырҵон «сыҭҵаамҭа шьаҭас иамоу амарк-
систә-ленинтә идеологиа ауп» ҳәа. Аха сара исҭахымызт, иа-
гьасмырбаӡеит, Виктор Гацак ари сыгәаӷьра имбазшәа ҟаи-
ҵеит, игәаԥхазаргьы ҟалап. 

11. Владислав Арӡынба оппонентс дышԥашәоуи?
Сара сдиссертациазы аоппонентцәа ҳанрышьҭала, аканди-

дат ҳәа Татиана Агапкина далырхит. Шәара шәҿы иҟада ҳәа 
снапхгаҩы дансазҵаа, рыхьӡқәа еиқәысыԥхьаӡеит. «Арӡынба 
далаҳхып» иҳәеит иара. Аҭоурыхтә ҭҵаарадыррақәа дырдок-
торын, аха нарҭаа репос ала аусумҭақәа иман. Татиана Агап-
кина ахьчара амш аҽны дақәымшәеит, нас Танзилиа Хаджие-
ва ахԥатәи оппонент ҳәа дҟарҵеит. 

1989 шықәсазы акәын. СССР Апарламент Аизара ду мҩа-
ԥысуан, уи далахәын Владислав Арӡынба. Адиссертациа 
анысхьчоз аҽны СССР Апарламент аҟынтә шьапыла днеит 
ҳинститут аҿы. Адиссертациатә хеилак алахәылаҩцәа деиц-
гәарҭеит – ҭеиҭыԥшла, дыррала… Сусумҭа ахәшьара ҳаракы 
аиҭеит (ирецензиа аибашьраан иӡгәышьеит…). Абас, ус уҳәар 
ҟалозар, Владислав Арӡынба сыҭҵаарадырратә мҩа ааиртит, 
иԥшьеит. Уинахыс ҳаиҩызцәахеит иареи сареи. Даара гәыблы-
ла дысзыҟан, бла ҵарыла дсыцклаԥшуан. Убысҟангьы нарҭаа 

ре пос академиатә ҭыжьра аҟаҵара ҳалагахьан, аспирантура 
сҭанаҵы лассы-лассы дысзасуан, убри атом аиқәыршәара аз ҵ  аа- 
разы (арахь иахьанӡагьы иҟаҵам). 2004 шықәсазы Моск ва 
Аду неитә литература аинститут аҿы адоктортә диссертациа 
анысыхьчозгьы даара адгылара сиҭеит (гәыла-ԥсылагьы фи-
на нслагьы); акымкәа-ҩбамкәа сыҭҵаарадырратә проектқәа 
(Ар тур Аншба ифольклортә нҵамҭақәа, нарҭаа рҳәамҭа қәа 
аа-томкны, Санкт-Петербург абаза материалқәа рыԥшаа-
ра уҳәа…) иара иажәа, иара иҵаҳәара, иара иеилкаара ры-
цуп. Владислав Арӡынба сзызирхәыцыз аусқәа, адыррақәа  
рацәоуп… 

12. Аибашьра шәара ишәцәалаӡыз, ишәцәалаблыз ра цәоуп. 
Иуадаҩызма аҭҵаарадыррахь ахынҳәра? 

Аибашьра иалаблит сышәҟәы-сбыӷьшәы, схәыцрақәа згәы-
лаз, изныз зегьы. Аҳаԥшьа ахы ларханы уасыр, коу-коу ҳәа 
абжьы мгои, убри саҩызан. Снапылаҩырақәа блит ҳәа агәра 
згаӡомызт сыла иабаанӡа. Шьҭа иҟасҵои? Аусура сызлалагои? 
Убысҟан сеиқәзырхаз ҳәа иҟоу аибашьра ашьҭахьтәи амшқәа 
рзы ауаа аӡәыкны иахьеидгылаз, Аԥсны шьақәыргылатәуп, 
аԥсҭазаара шьақәыргылатәуп ҳәа иахьхәыцуаз ауп. Убас иҟаз 
Владислав Арӡынба ихшыҩҵак, ибжьы сеиқәнархон. Аха аусу-
ра алагашьа смоуит. Сгәаанагарала, сыԥсҭазаараҿы иҟалахьоу 
зегьы иреицәоу убриоуп. Аҭҵаарадырра – сара сыԥсҭазаара 
акәын. Уаҳа даҽакы салагарц сгәы иҭаӡамызт. 

Владислав Арӡынба иара дахьтәаз ахыбраҿы типографиа 
хәыҷык ҟаиҵахьан, снапылаҩырақәа ҩба рҭыжьразы убра 
ишьҭан. Ақьаад рацәаны еилажьын, убра снапылаҩырақәа 
рҟынтәи жәабаҟа даҟьа сыԥшааит аибашьра ашьҭахь. Игәаӷь-
ны аҩналара сцәыцәгьан. Ашьҭахь зны, Роман Аргәын иҿы, 
ҳтипографиаҿы, сахьнеиз, – Ара унапылаҩырагь ыҟоуп, – 
иҳәеит, – упапкакгьы ыҟоуп, – иҳәеит. 

Иааган иаасиҭеит папка дук, аибашьра ҟалаанӡа еиқә-
сыршәаз, Артур Аншба ифольклортә нҵамҭақәа згәылаз 

аҩбатәи апапка. Актәи атипографиа маҷ аҿы иҟан, аҩбатәи 
апапкагьы еиқәхеит. Убри сыман сцеит аҩныҟа. Сара ана-
укахь сзымхынҳәыр ҟаларын, убри анапылаҩыра сымбазҭ-
гьы. Уи ашәҟәы иагыз аҟынтә абжоуп еиҭашьақәсыргы-
лаз. Атекстқәа ркомментариқәа еиқәхеит. Сыԥшәмаԥҳәыс 
акьыԥхьшьа лдыруеит акәымзар, акгьы сзыҟаҵаӡомызт. 
Нас аиҭашьақәыргылара салагеит, Артур Аншба иаҳәшьа 
Емма Анш-ԥҳа лахь сцо-саауа (амаланыҟәа сыман усҟан). 
Убри анаукахь сыхынҳәра иацхрааит. Артур Аншба инапы-
лаҩырақәа, ус уҳәар ауазар, ԥсҭазаарак рыхҭнысҵеит. Сара 
сзааӡаз, сҵарауаҩны сҟазҵаз убарҭ реиԥш иҟоу еиуеиԥшым 
сыпроектқәа роуп. Уи санаҿыз избон макьана исзымдыруаз 
шмаҷмыз… 

Нас, 1997 шықәсазы, Архыз санца, Черкесск абиблиоте-
каҿы зыда ԥсыхәа сымамыз шәҟәқәак рымсхит. Убринахыс 
салагеит ҿыц ашәҟәқәа реизгара, сбиблиотека аиҭашьақәы-
ргылара. Аха уахь сцаанӡагьы сеиқәзырхаз Виктор Гацак 
иоуп. Москваҟа ҳазлацоз ҳамаӡамызт. Ицараны иҟаз ҷкәынак 
ила Виктор Гацак иахь ашәҟәы зҩит, «сыԥсы ҭоуп, аха сби-
блиотека блит» ҳәа. 

Абри акы уцәыӡыр, исзыԥшаауазар ҳәа ушашьҭало еиԥш, 
сара исыԥшаауеит ҳәа сақәгәыӷуан. Аха, абри даара иҳараку 
аҵла уалҟьаны, уԥсы анҭахалак еиԥш акәын сшыҟаз. Асалам 
шәҟәы ҩны исзааишьҭит. Убри ашәҟәы санаԥхьа, сыԥсы ҭа-
наҵеит. Зыбжьы саҳауаз снапхгаҩы исзааишьҭуаз ашәҟәқәа 
рылоуп анаукахь ахынҳәра сшалагаз. Иааишьҭыз ажурналқәа 
ҿыц аҭыҵра иалагеит, убарҭ афольклорҭҵаараҿ усҟан иҟаз 
сдырбеит, уахь схьадырҳәит. Виктор Гацак иоуп еиҭахгьы 
анаукахь сеиҭахьазырԥшыз. Уи ахынҳәра даара ихьанҭан… 

13. Аибашьра анцозгьы атекстқәа ранҵара шәаҿымыз?
Анҵара саҿын, уи ҵабыргуп. Аибашьра афольклор даҽакы 

иузадкылаӡом. Сара игәасҭарц сҭахын, аибашьраан адо-
уҳа аԥсы ҭоу, иҭаму, афольклор шыҿио? Адиктофон сыман, 

аха скассетақәа маҷын. Абыргцәагьы срацәажәон, иаҳҳәап, 
Сергеи Цәышба, ианысҵаз маҷӡам усҟан. Абџьар, аџьаԥҳа-
ны анақәаҳҵоз, ианақәаҳхуаз, аибашьра ацәаҳәахьы санцоз, 
атыл аҿы акы санаҿыз сдиктофон сыцын (убриоуп Аҟәа иалз-
газ), аканысҵон. Уи еиқәхап ҳәа сыҟамзи. Иҟоуп даҽа хҭыс 
хадакгьы. Сара саншьа, Руслан Қәҭалиа, аибашьра аналагоз 
сахьынхоз иҟаз санҵамҭақәа зныз скассетақәа сзеиқәирхеит. 
Убарҭгьы, хымԥада, сыԥсы ныркылеит, аха сызлалагаша сы-
здырамызт. Абас еицылаз рацәоуп. Сара уажәшьҭа аҭҵаара 
саҟәыҵуеит ҳәа сыҟан, аха урҭ ахәыцрақәа Анцәа иџьшьаны 
хара имцеит. Шықәсык аҟара акәхап ус сахьыҟаз. Зегьакоуп, 
убысҟангьы аибашьраан ианысҵаз атекстқәа рыхҩылаара 
саҿын. 

14. Шәышьақәгылараҿ шәыԥшәмаԥҳәыс ҭыԥс инылкы-
лои? 

Ихьанҭоуп уи аҳәара... Зны-зынла слыцәгәаауеит, аха лыда 
ԥсыхәа сымаӡам – сусураҿы цхырааҩык, текстологк лаҳаса-
бала, насгьы ҩызак лаҳасабала исыдылҵо аџьабаа даара ира-
цәоуп. Иҟалап, лара лҟазшьақәа рҿы аԥхьа иргылатәызар 
лычҳара… 

15. Убри лҟазшьа дырны дыжәгама?
Игәасҭахьазаргьы ҟаларын. Ҳаԥсҭазаара еилаҳҵаанӡагьы 

лҟазшьа бзианы издыруан. Дхагамкәа-дԥагьамкәа, ачҳара 
лыманы дшыҟаз здыруан. Лареи сареи зегь раԥхьа иргыла-
ны ҳаиҩызцәоуп. Лара сусумҭақәа дрызхәыцуеит, иҭсыжьуа 
ашәҟәқәа цәгьала дреигәырӷьоит, лгәы рыладууп. Аԥхьа-
раҿгьы лхатәы стиль лымоуп. Атекст акьыԥхь азырхиа-
раҿы аԥышәа ду лоухьеит – аа-томкны иҟоу нарҭаа репос 
зкьыԥхьыз, еиҭазкьыԥхьыз ауаҩы! Акьыԥхьра акәым, урҭ 
атомқәа аус рыдулара аетапқәа зегьы рҿы дсывагылоуп.

Лареи сареи ҳахьеиԥшым рацәоуп. Сара сконсерваторӡам, 
аҿыцра сҭахуп. Ашьыжь сшыҩагылаз, исылшозҭгьы, зегьы 

рхы иқәсыргылон. Аҿыц ада хәшәы сымам. Сусумҭаҿы снеи-
аанӡа акәшамыкәша исрыцқьароуп. Лара мап, лара дышиа-
шоу аус дазнеиуеит. Уи иаҳа дконсерваторуп. Акы ануԥсахуа, 
акы анеиҭоуго лзычҳаӡом. Аха шьҭа лҽанлыршәеит, лымч 
шымхоз лбеит. Иҟалап, ҳахьеибачҳауа убри ҳахьеиԥшым 
иабзоуразаргьы. Ҳаиԥшызҭгьы иаҳа еицәахон. Сара иҿыцу 
акы, «мыждарак» ҟасҵалароуп. Хәыҷрак сылоуп, убри саана-
гоит, сыҩныҵҟа хәыҷык дҭатәоуп. Убри ихы иҭашәар, абрахь 
џьара симан дцоит. Зны-зынла убри «ахәыҷы» сахьиго, 
иакәым шыҟоу шыздыруагьы, сиццоит. Ауаҩы асолдаҭ диеи-
ԥшны исҭахым. Еснагь аиԥшызаара сзычҳаӡом. Алирикатә 
хьаҵрақәа ҟасымҵар ауам. 

Аҿыц сацәшәаӡом, аметод ҿыцқәа, атема ҿыцқәа… Сте-
мақәагьы еиҳарак аконференциақәа рҿоуп иахьиуа. Ауаҩы 
ирҿиаратә мҩа сахцәажәозаргьы, аԥхьаӡа акәны иҟасҵоз-
шәоуп ишызыҩуа. Уаҩы ишимбац, ажәакала. Уи сара сзы 
зегь реиҳа ихадароуп. Уаҩы ишимбац, уаҩы ишимаҳац, уаҩы 
ишыҟаимҵац. Сара сыҭҵаамҭақәа иҵегь ирацәахон, убри-
аҩыза аҟазшьа «бааԥс» сымамызҭгьы. Уи аҟазшьа сара ис-
тәыҵәҟьоуп. Сычҳара цәгьоуп, аха, сгәанала, есымша сеи-
ԥшны сыҟам, сҽысыԥсахуеит. Саныхазыноугьы ыҟоуп. Да-
ара ихадароу – агәаӷ сылаӡам, сусумҭақәа рҿгьы, аусураҿ-
гьы, аԥсҭазаараҿгьы. Схәыҷы лакәзааит, даҽаӡәы иакәзааит, 
ауа ҩы ииҳәогьы иҟаиҵогьы еиқәшәозар сҭахуп, уи акы, ҩба 
– иҟаиҵо дазыразны, дазхәыцны иҟаиҵалар сҭахуп, ус баша 
акәымкәа, акы аҳәо, аҵакы аманы. Убри даара пату ақәыс-
ҵоит. Аха уи измырҟаҵо акҟалар, хымԥада, деилыскаауеит. 
Цәгьала исцәымӷуп ауаҩы саниҭиуа. Сашьҭаланы ашьоу-
ра сзалагом, амала исхашҭӡом. Сҩыза саниҭиуа сзычҳаӡом. 
Сыҭ ҵаараҿгьы, снапхгаратә усураҿгьы, сырҵараҿгьы исҭаху 
уаҩы ишыҟаимҵац ауп, аҿыцрақәа сҭахуп, аха уи ианалымҵ-
уагьы рацәоуп, изыхҟьогьы аамҭа маҷны иахьсымоу акәзар 
ҟалап. Иаҳҳәап, ауниверситет азы арҵагатә цхыраагӡақәа ҩба-
хԥа сгәы иҭакуп, аха аамҭа азымхара ыҟоуп. Астудентцәагьы 

аспирантцәагьы сызларычҳауа ҳәа сара ишызбо – сгәы иҭоу 
ауп исҳәо. Сҩызцәагьы сзырчҳауа убриазакәхап. Аҩыза ҳаҭыр 
иқәысҵоит, схы сҭиуеит иара изы. Аха ус сыззыҟоу ауаа ра-
цәаҩӡам. 

16. Амаҵура шәҟазшьа аԥсахма, анырра анаҭама? 
Академиаҿы санааи, амаҵура ирацәаны аамҭа шуцәа-

го гәасҭеит. Аха сара амаҵура хықәкыла, схы-сыԥсы аҭа-
ны сашьҭаӡам. Амаҵура аԥхьа исоуит ҳаибашьра (1992–
1993) ҟалаанӡа Аԥсуа институт аҿы афольклортә лабора-
ториа анаа сыртыз. Аха, Владислав Арӡынба иӡбамҭала, 
Аԥсуаҭҵаа ратә институт аҵарауаҩ-маӡаныҟәгаҩ ҳәа саны-
ҟарҵанахыс, уи уажәшьҭа даҽа маҵурахеит. Сара еснагь 
аԥхьа исыргыло аҭҵаарадырроуп, арҿиароуп схы иҭоу, сгәы 
иҭоу. Смаҵурақәа рҿгьы аҭҵаарадырра иахәаша акәын сы-
зҿыз, иахьагьы ус сыҟоуп. Аԥсуаҭҵааратә институт адирек-
тор ихаҭыԥ уаҩ ҳәа саныҟалагьы, аамҭа рацәаны исыцәцон, 
аха, иаҳҳәап, аинститут ахьӡала еиԥыларак ахь сцаргьы, ад-
ныҳәаларагьы ҟасҵон, ажәахәгьы ҟасҵон. Иахьагьы аконфе-
ренциақәа рахь санцо, ажәахәгьы ҟасҵоит, Академиа иахәа-
ша азҵаарақәагьы шьҭысхуеит. Амаҵура уажәы ԥасеиԥш 
иҟам, иаҳа аамҭа сцәагоит, уи збоит. Сара ахаангьы сҩыз-
цәа рыҩныҵҟа смаҵурауаҩха сыҟам. Амаҵура сымамшәагьы 
сҽыҟасҵар ҟалом, ҳәарада, аха сахьынҳаланы сыҟаӡам. Ҵа-
быргуп, аҭҵаарадырра аиҿкаараҿы сызлагаз ҟасҵар сҭахуп, 
уимоу, иансырмыцхәуагьы ыҟазар ҟалап, тәамҩахә сымам, 
аха аилкаара аныҟамло угәы канажьуеит, амала уи уаан-
намкылароуп, уцалароуп…

17. Шәара еиқәшәыршәеит аа-томкны иҟоу нарҭаа 
рҳәамҭақәа. Уи аус шәаҿуижьҭеи акыршықәса ҵуеит. Аб-
риаҟараамҭа шәшадхало аханатә ижәдыруазҭгьы шәала-
гозма? 

Владислав Арӡынба иажәа хадарахеит нарҭаа рҳәамҭақәа 
томла рҭыжьра аҽалагалараҿы, насгьы аханатә аа-томк ҳәа 

сыҟамызт. Виктор Гацак симааӡахьазҭгьы, атекстологиаҿы 
алагала ҿыцқәа, уимоу, аартрақәа сзымдыруазҭгьы, иаа-
рмарианы иҟасҵон. Салгеит шысҳәоз ицәырҵуаз рацәан, 
узқәымгәыӷуаз. Атекстологиатә еилагарақәа рацәан. Апа-
спорт, атекст, акьыԥхьра, аиҭакьыԥхьра. Насыԥны, аа-томк 
рҿы аханатә исыдгылоу Наала Барцыц-ԥҳа абжьынҵамҭақәа 
бзианы ихылҩылаауеит. Уи аус лара лыда сзаиааиӡомызт. 
Шьҭа сырццактәуп, аха сара урҭ рзы сгәы ҭынчуп, иҭыҵхьоу-
шәа срыхәаԥшуеит. Иахьсырххаз дара ирзеицәамхаӡеит. Из-
зеицәахаз аԥхьаҩ иоуп, макьана имоуц, акәымзар, иаҳа-иаҳа 
ишьақәтәоит. Сара урҭ атомқәа Аԥсуа ҳәынҭқарраҿы, аԥсуа 
культураҿы зеиԥш ҟамлац цәырҵраны срыхәаԥшуеит. Иара 
саргьы сыԥсҭазаараҿы сус хада, саԥҵамҭа хада акәхеит… 
Арҭ рҩызцәа абаҟақәа змоу ажәларқәа рацәаҩӡам. Урҭ иргәы-
лоу атекстологиатә ҿыцрақәа даҽа ҭыжьымҭак аҿы иузыԥ-
шааӡом. 

Абас ишыуадаҩхо здыруазаргьы салагон. Сара аус ицәгьоу 
алоуп сшалаго. Уимоу, ишымцо ԥысшәоит заанаҵы. Ишымцо 
ԥысшәаанӡа ишцо аҿы сызнеиӡом. Аха убри ишымцо анԥы-
с шәо, амҩақәа сыԥшаауеит. Сара аҵараҵара ԥхасшьаӡом, 
исзым дыруа, аԥхьа инаргыланы сзанааҭ аҿы, егьырҭ ахыр-
харҭақәа рҿгьы. Аконференциақәа рҿы сара сзы раԥхьа игы-
лоу адырра ҿыцқәа роуроуп. Иагьсоуеит. Убарҭ сыдыскыло-
наҵы – апотенциал сымоуп ҳәа сгәы иаанагоит, ҳаамҭазтәи 
ҵарауаҩуп ҳәа схы сыԥхьаӡоит. Сзанааҭ иаҵанакуа азҵаа-
раҿы аамҭа сақәымшәозар ԥхашьароуп. Зегь реиҳа ихада-
роуп – адырра ҿыцқәа. Сыԥсы ҭоу, иҭаму ԥысшәоит. Аҩыза 
сышишьҭоу еиԥш, арҵаҩгьы сишьҭоуп. Сеиҳа здыруа ибжьы 
саҳар, идыррақәа збар сҭахуп. Даара бзиа избоит сзанааҭ 
аҿы акорифеицәа, иара убас, аҿарацәа, ихәыцуа аспирантцәа 
рзыӡырҩра. 

18. Аепос ада иҟоума иалкааны шәгәы зызцо даҽа жанрк? 
Ажанрқәа рганахь среиҽырбоит аҵәыуарақәа, ашәирақәеи 

аныҳәарақәеи рритуалтә, рқьабзтә контекст иалымхкәа ры-

маӡақәа рыԥшаара. Даҽакала иуҳәозар, афольклори атради-
циатә культуреи еицыртәу ажанрқәа, азҵаарақәа рыҭҵаара.

19. Иахьа шәгәы иалои ҳәа ауаҩы дшәазҵаауазар, ишәҳәои? 
Уажәазы саспирантцәа шәдиссертациақәа ахьышәмыхь-

чац сгәы иалоуп. Убри аамҭа сазыԥшуп. Шәмонографиатә 
усумҭақәа рҭыҵра уажәшьҭа иаамҭоуп, Анцәа исирбап ҳәа-
гьы сгәыӷуеит. 

2020



4. АҬҴААРАДЫРРА АИҾКААРА

4.1. АԤСУАҬҴААРАТӘ ИНСТИТУТ ИАЗКНЫ
(еиуеиԥшым ақәгыларақәа рахьтә)

1
Зегьы ирдыруеит, аҳәынҭқарраҿы уи аҳәынҭқарра иашьа-

гәыҭу ажәлар рдоуҳатә, рфилософиатә традициақәа, рбызшәа, 
рфольклор, рлитература, рҭоурых, ретнографиа уҳәа, ҷыда-
ла хшыҩзышьҭра рҭахуп. Ус ианыҟамла, иара аҳәынҭқарра 
ахаҭа аҟазаара уашәшәырахоит, анарха маҷхар ҟалоит. Абарҭ 
адоу ҳатә зҵаара дуқәа ирызкуп уаанӡа АбНИИ ҳәа ҳзышьҭаз, 
Аԥсны аҭҵаарадыррақәа ракадемиа Д.И. Гәлиа ихьӡ зху Аԥс-
уа ҭҵааратә институт. Маҷк акәзаргьы, ҳашьҭахьҟа ҳаахьаԥш-
ны ҳинститут ахьышьҭра ҳнанԥшылар, ҳабла иаахгылоит 
ԥсра-ӡра зқәым Аԥсуа институт атрадициа хазынақәа.

Аинститут ахаҭа ашьақәгылара адҳәалоуп 1922 шықә-
сазы еиҿкаахаз «Аԥсуа наукатә еилазаара». Убриаахыс уи 
акырынтә ахьӡ ԥсаххахьеит: 1925 шықәсазы – «Аԥсуа быз-
шәеи алитературеи ракадемиа» ҳәа, 1930 шықәсазы – «Аԥсуа 
бызшәеи алитературеи рнаука-ҭҵааратә институт» ҳәа, 1931 
шықәсазы – «Атәылаҿацәҭҵаара иазку аԥсуа наука-ҭҵааратә 
институт» ҳәа, 1935 шықәсазы – «Аԥсуа культура аинститут» 
ҳәа, 1950 шықәсазы – «Абызшәеи, алитературеи, аҭоурыхи 
Аԥснытәи ринститут» ҳәа.

Аинститут ашьақәгылареи аҿиареи рҭоурых аҿы, аком-
ментари ҳәа акгьы рыцымҵакәа, иалскаар сҭахын абарҭ 
ахьӡқәа: Дырмит Гәлиа, Самсон Ҷанба, Андреи Ҷоҷуа, Нико 
Марр, Симон Басариа, Арсен Аҳашба, Виктор Кәыкәба, 
Михаил Ҭраԥшь, Лев Соловиов, Зураб Анчабаӡе, Царбеи 
Бжьаниа, Кәаҵиа Шьаҟрыл, Гьаргь Ӡиӡариа, Шалуа Инал-
иԥа, Баграт Шьынқәба, Хәыхәыт Бӷажәба, Иури Воронов… 
ус заҟаҩы! Арҭ ахьӡқәа символхеит ҳаԥсуа доуҳатә культу-
раҿы, ҳнаукаҿы, иааидкылан ҳаԥсуа ҳәынҭқарра ашьақә-

гылараҿы. Иҟамзар ҟалап агуманитартә наука иаҵанакуа, 
ҳажәлар рҿахәы зҳәо иарбанзаалак ҭҵаамҭак Аԥсуа инсти-
тут иахылымҵыз, иаԥнамҵаз, анс акә, арс акә иадҳәалам, 
иакьымсуа. Аԥсуа ҳәынҭқарра аинтеллектуалтә гәаҭа акәхеит 
Аԥсуа институт. Ари традициахеит уажәшьҭа. Уи ус шакәу 
иаҳагьы иарҵабыргуеит ҳҳәынҭқарра иахьатәи Ахада ихаҭа-
рагьы: Владислав Арӡынба аԥхьаӡа иргылан дҵарауаҩуп, на-
пхгарагьы аиҭоит Аԥсуаҭҵааратә институт.

Ирзеиқәырхома нас иахьа, ирзеихаҳауама абри аԥсуаа ри-
н теллектуалтә хәышҭаара жәытәнатә аахыс иаауа атрадициа-
қәа? Изеиԥшрои Аинститут иахьатәи аилазаашьа, аструкту-
ра, ахырхарҭа хадақәа, атематика, иара убас – аҵарауаа рҭа-
гылазаашьа?

Аинститут иамоуп анаукатә ҟәшақәа аабеи алаборатори-
ақәа хԥеи. Иахьазы аинститут еиднакылоит 67-ҩык рҟынӡа 
аҵарауаа. Урҭ рахьтә 10-ҩык – анаукақәа рдокторцәа, 36-ҩык 
– анаукақәа ркандидатцәа. Арҭ аԥышәа ду змоу, ҷыдала иа-
зыҟаҵоу аҵарауаа хра злоу атемақәа аус рыдырулоит. Анцәа 
иџьшьаны, макьана иҳамоуп аҵарауаа быргцәа, иҟоуп урҭ 
ирышьҭанеиуа абиԥарақәагьы. Аха, рыцҳарас иҟоу, зегь реи-
ҳа зхыԥхьаӡара еиҵоу аҵарауаа ҿарацәа роуп. Еиуеиԥшым 
атәылақәа рҿы аҵара зҵо, аспирантура иахысуа ыҟоуп, аха 
урҭгьы рхыԥхьаӡара рацәам. Сгәанала, зыԥшра ҟамҵакәа 
ҳинститут аҿы иаарттәуп аспирантура аҟәша. Ҳхы иаҳархәа-
роуп ҳҵарауаа дуқәа, ҳҟазацәа рԥышәа.

Ҳинститут аус хада – наунагӡа иаанхо, ԥсра-ӡра зқәым, те-
ориала ишьаҭарку афундаменталтә ԥҵамҭақәа рыҟаҵа роуп. 
Аха урҭ раԥҵаразы, рынагӡаразы алабораториатә ҟазшьа 
змоу аусқәа даара акрыҟоуп. Абраҟа зегь раԥхьа игылароуп 
еиуеиԥшым анаукатә експедициақәа техникала реиқәыршәа-
ра, рымҩаԥгара азҵаара. Еиҭасҳәахуеит, ари зегь реиҳа ихада-
роуп иахьа. Избан акәзар, шықәсырацәала ҳҵарауаа ирԥшаа-
уаз, ианырҵоз аматериалқәа рӷьырак, рӷьыракмоу, еиҳангьы, 
ишыжәдыруа, аибашьра иаҳцәалаӡит. Иҟан аамҭак ҳаԥсуа ин-

ститут аҿы афольклортә нҵамҭақәа реизгара, ишырҳәо еиԥш, 
ҩ-напыкла ианыркыз, ианаԥскымҭаз. Убас еиҭаҳкы роуп иа-
хьа гьы абри аус, уимоу, иахьа еиҳагьы иӷәӷәаны. Аамҭа ԥшуам, 
ҳжәытәра аазго ҳбыргцәа иаҳа-иаҳа имаҷыҩхоит, иԥшаам ар-
хеологиатә материалқәа иаҳа-иаҳа аҵыҭәа рықәлоит.

Ҳгуманитартә наука абарҭ иахьатәи ареалтә ҭахрақәа иры-
қәыршәан иҟаҵоуп 1997 шықәсазтәи Аинститут аҭҵааратә 
тематикагьы. Ихацыркуп аԥсуа-қырҭуатә еибашьра аҭоурых 
аҩра. Аинститут зҿу егьырҭ атемақәа иреиуоуп: Аԥсуа быз-
шәа академиатә грамматика аҩра, аԥсуаа рфольклор амате-
риалқәа том рацәала аҭыжьра разырхиара, аԥсуа литература 
аҭоурых аҩра, аԥсуа бызшәазы еиуеиԥшым ажәарқәа реиқәы-
ршәара, аԥсуа бызшәа адиалектқәа рыҭҵаара, атопонимикатә 
материал аизгара, аԥсуаа рматериалтә культура, аԥсуа ҟазара, 
аԥсуа етнографиа, антропологиа, адемографиа уҳәа рызҵаа-
рақәа.

Ҳинститут аҵарауаа аӡәырҩы еиларыгӡоит Аԥсуа универ-
ситети Арҵаҩра-ҭҵааратә институти рҿы аусура. Урҭ рнапы 
рылакуп иахьа акырӡа ирҿыцтәу арҵаратә программақәеи 
арҵага шәҟәқәеи реиқәыршәара, рыҩра.

Иахьа ҳҳәынҭқарра аиҭашьақәыргылараан абызшәа, аҭоу-
рых уҳәа ирыдҳәалан имҩаԥысуа аԥсахрақәа зегьы ҳинститут 
анапы иҵнажьуеит: атерминқәа реиҭагара, рышьақәыргыла-
ра уҳәару, алфавит арҽеира уҳәару, аԥсуа календар уҳәару, 
Аԥсны ахсаала уҳәару…

Аибашьра еилгеижьҭеи Аинститут имҩаԥнагахьеит акым-
кәа-ҩбамкәа еиуеиԥшым анаукатә конференциақәеи аиуби-
леитә сессиақәеи. Сгәанала, аԥхьаҟа урҭ аконференциақәа 
рымҩаԥгара ибзиан иазхәыцтәуп, ирҿыцтәуп. Иаҳҳәап, Ша-
луа Инал-иԥа, Гьаргь Ӡиӡариа уҳәа ирызку аԥхьарақәа ҳәа 
анаукатә форумқәа мҩаԥгалатәуп, ҳреспублика анҭыҵтәи 
аҵара уаагьы ааԥхьаны.

Ҳинститут аусура ахырхарҭа хадақәа ируакуп ашәҟә-
ҭыжьра азҵаара. Аибашьра аахыс иҭҳажьхьоу аусумҭақәа 



309Аҭҵаарадырра аиҿкаара

шмаҷымгьы, уи азхо ҳәа иҟам. Ирацәоуп аҭыжьра иазыр-
хианы иҳамоу ашәҟәқәа, еиҭаҭыжьтәу аусумҭақәа. Ара ҳал-
шарақәа даара иԥсыҽхеит, ҳреспублика аекономикатә ҭа-
гылазаашьа иахҟьаны. Даҽак акәым, сара схаҭа, Аинститут 
аҵарауаҩ-маӡаныҟәгаҩк иаҳасабала, ихьымӡӷысшьоит аи-
башьра зхабар ыҟамкәа иналаӡыз сҩыза гәакьа, абаҩхатәра 
ссир злаз аҭоурыхҭҵааҩ ҟаза Витали Быҭәба иҭынха, аԥ-
суаа ҳҭоурых азы акырӡа зҵазкуа иусумҭа уажәраанӡагьы 
иахьҳазҭмыжьыц.

Ас сналас-ааласны сызлацәажәаз ҳинститут ахырхарҭа ха-
дақәа иахьа даҽакала ирызхәыцтәуп, Аинститут аҟәшақәеи 
алабораториақәеи русура аструктура даараӡа ирҿыцтәуп. 
Ара шәкы-зқьы зҵаара еиласоуп. Аха урҭ хазы ирзааҭгы-
латәуп, аамҭа рацәагьы рҭахуп. Уажәы акызаҵәык исҭахыз, 
Аԥсуаҭҵааратә институт ажәытәтәи атрадициақәа маҷ-маҷ 
еихаҳауа ишаанаго азгәаҭара акәын. 

Иаҳхаҳмыршҭуазароуп иахьа ҳҳәынҭқарра зҭаку ама-
цәаз аҵарауаа ҩынтәынгьы ишырныԥшуа. Ганкахьала, иҳа-
моуп анаукатә блокада: ҳҳәынҭқарра анҭыҵтәи анаукатә 
цәырҵрақәа рыӡбахә шҳаҳауа ус ҳәанҳәахла ауп. Аҵара-
уаҩ ианиҭаху дцаны ииҭаху аматериал даԥхьартә, ибартә, 
ииҭаху анаукатә конференциа далахәхартә аҭагылазаашьа 
ыҟам. Даҽа ганкахьала, аҵарауаҩ ихәҭоу ауалафахәы иауа 
иҟам. Шәазхәыц, иахьа 1997 шықәса лаҵарамза ҳҭагылоуп, 
ҳара ҳинститут аҵарауаа иарбанзаалак академиатә ҩаӡарак 
иақәымшәо, имизертәу руалафахәы 1996 шықәсазтәи жьҭаа-
рамзатәи ауп ироухьоу. Саҭамыз, аха аҵарауаҩ шеишықәсеи 
иҭаацәа зланыҟәигаша ихала мацара иааирыхлар акәхеит. 
Убри иалагӡаны иҩлароуп есымша дзыдтәалазарц ахәҭоу 
анаукатә усумҭақәагьы. Сыгәра жәга, даара иуадаҩуп мышкы 
– ацәаӷәара, адырҩаҽны – аҭҵаара. Аха иахьазы ари ҳреалтә 
ԥсҭазаашьа акәхеит.

Ус шакәугьы, уи сара аҽырԥшӡараз исҳәом, ҳинститут 
аҵарауаа ргәы каҳан итәаӡам. Иаҳҳәап, ҳаԥсуа наука апатри-

арх, ҳбырг Хәыхәыт Бӷажәба ихаҭа, аҿарацәа реиԥш, иусура 
макьана иԥкӡам. Убри агәра унаргоит, иага уадаҩра ҳарҭагы-
лазаргьы, ҳхьаақәа ҳшыриааиуа, аԥеиԥш лаша шҳамоу.

1997 

2
Иаҳхысыз ашықәс азы Аԥсуаҭҵааратә институт 80 шықә-

са ахыҵит. Абри аамҭа иалагӡаны Аинститут иарҿиахьоу 
атәы сҳәоит ҳәа уалагар, иҭнажьхьоу аусумҭақәа мацара реи-
қәыԥхьаӡарагьы шәҟәык азхаӡом. Аинститут, иара ахьӡ ахаҭа 
ишаҳәо еиԥш, ахықәкы, аҵакы хада – аҭҵаароуп, аԥсуаа рбы-
зшәа, рҭоурых, рдоуҳатәи рматериалтәи культура аҭҵаара, 
абарҭ азҵаарақәа рзы ифундаменталтәу аусумҭақәа раԥҵара. 
Абарҭ аусумҭақәа шьаҭас иҟарҵон аԥсуаа руаажәларра-по-
литикатә қәԥараҿы, урҭ лашарбагас, мҩақәҵагас ирыман иа-
накәзаалак.

2005 шықәсазгьы Аԥсуаҭҵааратә институт абарҭ атради-
циа ҵаулақәа еиханаҳауан, аҭҵаарадырра ҳаамҭазтәи аҩаӡара 
аҽазааигәатәразы амҩақәа аԥшаауан, избан акәзар, аԥсуаҭҵаа-
ра иахьатәи ҳаамҭазы даҽа мҩақәак, методқәак, форма ҿы-
цқәак азыԥшаатәны избоит.

Иахьатәи ҳаҭҵаарадырратә сессиа еихшьаларатәуп. Убриа-
зы абраҟа иамҩан исыԥхьаӡоит Аԥсуаҭҵааратә институт 2005 
шықәсазтәи аусура алҵшәақәак иааркьаҿӡаны шәырдырра. 

Ижәдыруеит, аҳәынҭқарра – аҳәынҭқарратә бызшәа ама-
зароуп. Аԥсуа ҳәынҭқарра аҳәынҭқарратә бызшәа – аԥсшәа – 
аҭҵаараҿы, аус ауртә аҟаҵараҿы хәы змам аҵакы рымоуп еи-
уеиԥшым ажәарқәа. Ари аганахьала даара ицәырҵра дууп ҳәа 
исыԥхьаӡоит шықәсырацәала аџьабаа зыдбалоу апрофессор 
В.А. Касланӡиа ҩ-томкны иҟоу ишәҟәы «Аԥсуа-аурыс жәар» 
аҭыҵра. Аԥсуа бызшәа атеориазы лагала дууп академик   
Л .П. Ҷкадуа-ԥҳа лышәҟәы «Аԥсуа бызшәаҿы аҟаҵарбатә 
жәахырҿиаара». Иара убас, Аԥсны атопонимиказы аусу м-

ҭа бзиаӡа ҭижьит афилологиатә ҭҵаарадыррақәа рдоктор 
В.Е. Кәарҷиа, «Аԥсны аҭоурыхтәи ҳаамҭазтәии атопонимиа» 
ҳәа хьӡыс иаманы.

Академик Гь.Кә. Шамба ишәҟәы «Ажәытәтәи Аҟәа» ҳаҳҭ-
нықалақь 2500 шықәсазтәи аиубилеи амҩаԥгаразы акыр 
имҩақәҵаганы избоит. Академик О.Хә. Бӷажәбеи апрофес-
сор С.З. Лакобеи еицырҩуа Аԥсны аҭоурых азы арҵага шәҟәы 
ажурнал «Ашколи аԥсҭазаареи» адаҟьақәа рҿы акьыԥхьра 
иалагеит. Аԥсны аҭоурых ажәытәтәи аерман хыҵхырҭақәа 
рыла иҭиҵаауан абаҩхатәра бзиаӡа злаз, аибашьраан хабар-
да ибжьаӡыз ҳақәла В.Ф. Быҭәба. 2005 шықәсазы Аинститут 
«Аҭҵаарадырратә ҭынха» асериала иҭыҵит ари аҵара уаҩ-
қәрахьымӡа иҭынхаз иусумҭақәа еидкыланы. 

Аинститут ахырхарҭа хадақәа ируакуп атекстологиатә 
усура. Араҟагьы иаҳхысыз ашықәс азы ҳҵарауаа аихьӡарақәа 
аадырԥшит. Жәаҩа-томкны иҟало аԥсуа жәлар рҿа ԥыцтә 
рҿиамҭақәа рахьтә иҭыҵит ҩ-томк: академик С.Л. Зыхәба 
еиқәиршәаз «Аԥсуа лакәқәеи» афилологиатә ҭҵаарадыррақәа 
ркандидат Ц.С. Габниа-ԥҳа еиқәлыршәаз «Амифологиатә 
ҳәамҭақәеи алегендақәеи». Атекстологиатә усура иалҵшәа-
хеит афилологиатә ҭҵаарадыррақәа ркандидат В.Ш. Аҩӡба 
еиқәиршәаз, аус здиулаз М.Л. Аҳашба ирҿиаратә ҭынха згәы-
лоу ҩ-шәҟәык. Ҳаԥсуа доуҳатә культураҿы ицәырҵра бзиа-
ны иҟалеит академик М.Т. Лашәриа иеиҭагамҭаны «Ауаси-
аҭ ҿыц» аԥсышәала аҭыҵрагьы. «Аԥсуаа рдоуҳатә культура 
адаҟьақәа» ахьӡуп афилологиатә ҭҵаарадыррақәа ркандидат 
В.А. Кәаӷәаниа еиуеиԥшым аамҭақәа рзтәи иусумҭақәа еиды-
зкыло ишәҟә ҿыц.

Аԥсуа ҟазара аҭҵаараҿы еиуеиԥшым аусумҭақәа ҭижьит 
аҟазараҭҵаара адоктор, апрофессор А.Хә. Аргәын: Михаил 
Мархолиа, Анна Аргәын-Коношок, Владимир Кәакәасқьыр 
уҳәа рырҿиаратә мҩақәа ирызкны. Аҟазарахь иаҵанак-
уеит, иара убас, афилологиатә ҭҵаарадыррақәа ркандидат 
А.Р. Гәым-ԥҳа лышәҟәгьы «Иван Ҭамшьыгә-иԥа Лакербаиа».

Убас акыр ирацәоуп ҳинститут аҵарауаа иҩны, еиқәыр-
шәаны иҭрыжьыз ашәҟәқәеи астатиақәеи. Урҭ зегьы реиқәыԥ-
хьаӡара ара иаҭаххарым.

Аинститут ахырхарҭа хадақәа ируакуп аҭҵаарадырратә 
експедициақәа. Урҭ рымҩаԥгарагьы имаҷымкәа ауадаҩрақәа 
ацуп. Иаҳхысыз ашықәс азы ҳархеологцәа қәҿиарала имҩаԥы-
ргеит еиуеиԥшым аекспедициақәа. Араҟа иазгәаҭатәу, арҭ 
аекспедициатә усурақәа активла рхы рыладырхәуа иалагеит 
москватәи археологцәа, арҭ аусеицурақәа алҵшәа бзиақәа-
гьы рымоуп. Аекспедициа еицымҩаԥыргеит, иара убас, ҳет-
нологцәеи москватәи Аетнологиеи антропологиеи ринститут 
аусзуҩцәеи. Имҩаԥган афольклористцәеи, аетнографцәеи, 
абызшәаҭҵааҩцәеи злахәыз акомплекстә експедициа. Иара 
абраҟа иазгәасҭоит, аекспедициа ахьымҩаԥысуаз абжьыуатәи 
ақыҭақәа рҿы, Очамчыреи Гали рраионқәа рҿы, анапхгаҩцәа 
ҳусура даа ра ишахаҵгылаз. Иалкаау хшыҩзышьҭра аҭатәуп 
мшыннырцәтәи ҳашьцәа рахь аҭҵаарадырратә експедициа-
қәа реиҿ каара. 2004 шықәсазы ихацҳаркыз ари аусура 2005 
шықәсазы иаҳзацымҵеит. Сгәыӷуеит, сынтәагьы аԥхьаҟа-
гьы ари аус еиҵыххап ҳәа, избан акәзар, мшыннырцә иҟоу 
ҳажәлар рдоуҳа ҳара аарцә иҟоу ҳдоуҳа иахәҭакуп, урҭ еи-
цымкәа изхаҭәаахаӡом ҳаҭҵаамҭақәагьы ҳажәлар рхаҭагьы. 

Иаҳхысыз ашықәс азы Аԥсуаҭҵааратә институт имҩаԥна-
геит ҳреспублика аҳәаақәа ирҭыгамыз аҭҵаарадырратә кон-
ференциақәа ԥшьба. Аинститут аҵарауаа рылахәын Прага, 
Москва, Санкт-Петербург, Владикавказ, Адлер уҳәа имҩаԥы-
суаз Адунеижәларбжьаратәи аконгрессқәеи аконференциа-
қәеи. Уаҟа иқәгылаз ҳҵарауаа иӡырыргон ҳҭоурых ҵаулеи 
ҳатрадициатә культуреи. Ҳаԥхьаҟа ишьҭоуп сынтәа Аԥс-
уаҭҵааратә институти, Аԥсуа ҳәынҭқарратә университети, 
Амрагыларатәи аинститути еицымҩаԥаҳгаран иҟоу Адунеи-
жәларбжьаратәи аконференциақәа ҩба.

Аԥсуаҭҵааратә институт аҿы, иара ҳҳәынҭқарра зегь аҿы, 
иактуалтәны иаанхоит аҭҵаарадырратә кадрқәа разырхиара 

азҵаара. Ишдыру еиԥш, аҵарауаҩ изанааҭ дкаҳан ишьҭих уам, 
уи иааӡара аамҭеи, аџьабааи, афинансқәеи маҷымкәан иаҭа-
хуп. СССР анхыбгала (ҳара аԥсуаа уи иаҳзацлеит аибашьра-
гьы), аԥсуаа егьырҭ атәылақәа рҿы аспирантура, адоктора-
нтура изырхымсуа, азингьы алшарагьы рымамкәа иаан-
хеит. Убриазы, аҵарауаа рабиԥарақәа реимадараҿы иҟалаз 
авакуум ахарҭәааразы, Аԥсны аҭҵаарадыррақәа ракадемиа 
еиҿ накааит ахатәы аспирантура. Уи аспирантура аԥхьатәи 
ашьаҿақәа, адиссертациақәа рыхьчара уажәшьҭа иаҳбарҭа-
хеит. Ҵабыргуп, ҳауаажәларраҿы иҟоуп ари аус агәра зымго, 
скеп тикла иахәаԥшуа, Аԥсны аҩныҵҟа аҵарауаҩ изҳар ҟамло-
ушәа изыԥхьаӡо. Сгәанала, уи шьаҭанкыла ииашаӡам, аԥсуа 
ҵарауаҩ хатәра аԥсуа аспирант еиҳагьы еиӷьны диааӡоит. Даҽа 
зҵаароуп, атеориатә литературеи ахыҵхырҭақәеи рзы егьырҭ 
аҳәынҭқаррақәа рахь аныҟәарақәа реиҿкаара. Хымԥада, даҽа 
ҳәынҭқаррақәак рахь аҵара зҵарц ицо имҩа ктәым, ицхраа-
тәуп. Даҽакала иуҳәозар, аҵарауаа ҿарацәа рааӡараҿы Аԥс-
ны аҩныҵҟатәии Аԥсны анҭыҵтәии аформақәа рыҩбагьы 
ахархәара рзутәуп. Абраҟа иаҵшьны исҳәарц сҭахуп, аҵара-
уаҩ иааӡара даара имариам, аамҭала иугозар, 10–15 шықәса 
зҭаху акы шакәу. Сара агәра ганы сыҟоуп: ҳара ҳҳәынҭқар-
ра шьаҭас, хаҿрас иамоу ҳбызшәеи, ҳҭоурыхи, ҳкультуреи, 
иааи дкыланы ҳдоуҳаи роуп. Убри зҵо агуманитартә ҭҵаара-
дыррақәагьы иалкаау ахылаԥшра рыҭатәуп ҳҳәынҭқарра ана-
пхгара аганахьала. Уи ус шакәхогьы сацәҩашьом.

Аԥсуаҭҵаара уаҵәтәи абиԥара рааӡара азҵаараҿы ихада-
роуп Аԥснытәи аҳәынҭқарратә университети Аԥсуаҭҵааратә 
институти реимадара, русеицура, абаҩхатәра змоу астудент-
цәа ралԥшаара, амҩа иаша рықәҵара. Даара агәыӷра ҳамоуп 
аҳәаанырцә еиуеиԥшым ақалақьқәа рҿы аҵара зҵо, аспиран-
тура иахысуа рӷьырак аԥсуаҭҵаара иазыхынҳәып ҳәа. Ари 
агәыӷра еиҳагьы ишьақәнарӷәӷәоит Аԥснытәи аҳәынҭқарратә 
университет аҿы изныкымкәа имҩаԥысхьоу аҿарацәа ркон-
ференциақәа. 



314 З.Џь. Џьапуа. Афольклори даҽа зҵаарақәаки

Ибзиан иазхәыцтәуп ҳҵарауаа ҿарацәа, ҳаспирантцәа 
ртео риатә зыҟаҵара. Урҭ ааӡалатәуп адунеитә ҭҵаарадырра 
иа хьатәи аҩаӡара иақәшәо адырра рыманы, ҳажәлари ҳҳәын-
ҭқарреи уаҵәтәи рымш, ҳразҟы ԥхьаҟа агаразы. 

Иаҭаху ҳәа сгәы иаанаго рахьтә ихадароуп: агуманитартә 
ҭҵаарадыррақәа рахь иааиз аҿар рхы агәра дыргара, аиҳабы-
ра абиԥара иаҵанакуа аҵарауаа рахьтә ахылаԥшра шрымоу 
дырбара. Даҽакала иуҳәозар, уаҵәтәи Ӡиӡариа, Инал-иԥа, 
Ҭраԥшь ҟалашьа рымам иахьа абри азҵаара иалкаау анапад-
кылара анамоу. Аԥсуаҭҵаара амҩаҿы амч ҿыцқәа реидкыла-
ра, насгьы аҭҵаара шмариа усым, уи уԥсҭазаара зегь азум-
кыр, улҵшәақәа шыԥсыҽхо аҿар разырхәыцра даара иаҭахуп. 
Ҵабыргуп, ҳара иахьазы аҭҵаара иаҭаху зегьы еиқәшәаны 
иҳамам, аха уи зегьы ҳауаанӡаҳәагьы тәашьа ҳамам, иахьа 
ибжьахо аҭыԥқәа рацәахар, уаҵәы урҭ харҭәаашьа рмоур ҳәа 
сацәшәоит.

Агуманитартә ҭҵаарадыррақәа аԥсышәала рырҿиара аз-
ҵаа ра аиҭазхәыцра хымԥадатәиуп. Аԥсшәа анҳәынҭқарратә 
бызшәаха, аԥсшәа ахархәара амазароуп аҭҵаараҿгьы. Са ра 
издыруеит уи шаҟа уадаҩра ацу. Аха ԥсышәала аҭҵаара амҩа 
иқәлатәуп, хаҭала аҽазкра аҭахуп, ус анакәымха, ҳҳәынҭ-
қарра ахақәиҭра нагӡа анаиулакгьы, бызшәада, аԥсыӡ аӡы 
зҵабаз аиԥш ҳаанхар ҟалоит. Иаҳгәалаҳаршәап араҟагьы 
иҟаҵоу ашьаҿақәа шмаҷым. Афилологиаҿы иаҳа ирацәоуп 
аԥсышәала иҩу аусумҭақәа, иҟоуп аҭоурых аҿгьы аԥсышәа-
латәи аҽԥышәарақәа, иаҳҳәап, М.М. Гәынба, Гь.Кә. Шамба, 
Гь.А. Амҷба, В.Л. Бигәаа русумҭақәа.

Аԥсшәа алшарақәа ырҭбаатәуп аҭҵаарадырратә практи-
каҿгьы, уаҵәтәи ҳаԥсуа ҳәынҭқарра абызшәа аԥсышәахарц 
ҳҭа хызар.

Иаҳхысыз ашықәс азы Аԥсны аҭҵаарадыррақәа ракаде-
миахь алхрақәа рҿы ҳҵарауаа ԥшьҩык академикцәахеит, 
аӡәы академиа алахәыла-корреспондентхеит. Ԥшьҩык ҳҵа-
рауаа русумҭақәа рзы иранашьахеит аԥхьаӡа акәны иаԥҵаз 

Гь.А. Ӡиӡариа ихьӡ зху аҳәынҭқарратә премиа. Ԥшьҩык аҿа-
рацәа аспирантура иҭалеит, насгьы аӡәы акандидаттә диссер-
тациа лыхьчеит. 

Ишаабо еиԥш, арҭ афактқәа ирҳәогьы маҷым еиуеиԥшым 
абиԥарақәа ирыҵаркуа ҳҵарауаа реиҵагылараҿы. Аха ара ҟа 
макьаназы азҵаарақәа маҷымкәа иҳамоуп. Ҳҵарауаа хатә-
рақәа рахьтә иааԥсаз, ичмазаҩхаз ҟалеит, урҭ ирыцназгаша, 
ирымыздаша аҿарацәа рааӡара ус имариам. Зықәра неиз ҳҵа-
рауааи ҿыц иааиз аҿарацәеи ацхыраара рҭахуп, ҳара ҳалша-
рақәа макьаназ имаҷуп. Ари аганахьала, ааигәа ҳтәыла аха-
дара аҭҵаарадырратә ҩаӡареи аҭҵаарадырратә хьӡи змоу 
ҳҵарауаа руалафахәы маҷк иахьышьҭырхыз, ҳаспирантцәа 
рыстипендиа иахьацырҵаз даара гәахәала иҳадаҳкылоит. 
Гәахәала иҳадаҳкылоит акәым, излазбо ала, уи ҳара убасҟак 
ҳаигәырӷьеит, дара аԥара ҳзоузыжьыз рхаҭақәа иааџьаршьо 
аҟынӡа. Ишԥаџьарымшьо – Аԥснытәи академик ҩ-нызқь мааҭ 
иауазар, урыстәылатәи академик 40 нызқь мааҭ иауеитеи.

Аҵарауаа ртеориатә зыҟаҵара аизырҳара азҵаара иадҳәа-
лоуп ҳинститут зқәу аҭҵаарадырратә еимадарақәа рымҩагьы. 
Араҟагьы иҟаҵоу ҟәнушьо иҟам. Аԥсны аԥхьатәи апрезидент, 
академик В.Г. Арӡынба ибзоураны, адунеи аҿы еицырдыруа 
Амрагыларатәи аинститути, Аԥсуаҭҵааратә институти, Аԥс-
нытәи аҳәынҭқарратә университети аицхыраареи аусеицуреи 
рзы аиқәшаҳаҭра ҳабжьоуп. Убри аҩыза аиқәшаҳаҭра ҳаб-
жьаҳҵеит, еиҳараӡак уа аус зуа аԥсуа ҵарауаҩ афилологиатә 
ҭҵаарадыррақәа рдоктор В.А. Бигәаа ибзоураны, Адунеитә 
литература аинститути ҳареи. Убас, Урыстәылатәи аҭҵаара-
дыррақәа ракадемиа иатәу егьырҭ аинститутқәеи (Археоло-
гиа аинститут, Аетнологиеи антропологиеи ринститут уҳәа), 
Нхыҵ-Кавказтәи аинститутқәеи, Аԥсуаҭҵааратә институти 
русеицура хацыркуп, инхаз уи иҵегь арҭбаареи арҵаулареи 
роуп.

Аԥсуаҭҵаараҿы ихадароу проблеманы иқәгылоуп аҭҵаа-
радырра аиҿкаара азҵаарагьы. Ари азҵаара ҩ-хәҭак аманы 

избоит сара. Акы – аԥсуаҭҵаара ахаҭа аиҿкаара, иахьа иак-
туалтәу атемақәа рышьҭыхра, урҭ атемақәа рынагӡаразы ау-
сура маншәалан ашьақәыргылара, иаҭаху ианаҭаху аԥшаара. 
Иҩбахаз – агуманитартә ҭҵаарадыррақәа иахьа даҽа теориатә 
ҩаӡарак рҭахуп. Атоталитартә система иалҵыз аԥсуа гумани-
тартә ҭҵаарадыррақәа ироуз аметодологиатә хақәиҭра ииа-
шан ахархәашьазы амҩақәа ԥшаатәуп. Ишыжәдыруа еиԥш, 
аԥсуаҭҵаараҿы аиашаҳәара азин аныҟамыз аамҭазы аи аша-
ҳәара згәаӷьыз ддырӡуан, ма рцәаҳәақәа ирыцклаԥшуа иры-
шьҭан. Аԥсуа ҵарауаа дуқәа шьоукгьы, рыҭҵаарадырратә 
идеақәа алеиқәдырхарц азы, усҟантәи ацензура иацәцарц 
азы, марксизм аклассикцәа рцитатақәа рхы иадырхәон. Иҟа-
лаз уиоуп, ҿыц иаҳзаатыз аҭҵаарадырратә хақәиҭра алала-
ра, аҭагылазаашьа аҿыцра, аԥхьатәи амҩақәа ргәаҭара ауам, 
иаҳхысыз аамҭа цқьа ҳазымхәыцкәа. Даҽакала ԥхьаҟа цашьа 
ыҟамшәа збоит сара. Араҟа, абри ажәытәи аҿатәи ҟазарыла 
реиԥшьраҿы, макьана изызхәыцым, иҟаҵам даара ирацәоуп. 
Аԥсуаҭҵаараҿы акәым, иара ԥасатәи аидгыла аҩныҵҟагьы 
агуманитартә ҭҵаарадыррақәа амарксисттә идеологиа макьа-
на инагӡаны иацәымцац.

Сара сахьахәаԥшуа, Аинститут есышықәсатәи аҭҵаарады-
рратә планқәа рышьақәыргылашьа маҷ-маҷ иԥсахтәуп. Иаҳа 
аеффект аман избоит (аҵарауаҩ изгьы аԥара зшәо аҳәынҭқар-
разгьы) аԥсуаҭҵаара иактуалтәу азҵаарақәа рзы апроектқәа 
рышьақәыргылара, убри амҩала аусура алагара. Хәҭакахьа-
ла, абри аформа иалагамҭоуп уҳәар ҟалоит аԥсуа нарҭтә 
ҳәамҭақәа «Евразиатәи ажәларқәа репос» асериаҿы рҭыжьра 
апроект. Апроект Аԥсны аҭҵаарадыррақәа ракадемиа апрези-
диуми ҳҳәынҭқарра Аминистрцәа реилазаареи адгылеит, аус 
адуларагьы ҳаҿуп. Убас, ҳинститут аҵарауаа гәыԥҩык аԥс уаа 
ртрадициатә культура аиқәырхареи аӡыргареи рзы акырӡа 
зҵазкуа апроект ашьақәыргылара иаҿуп. Аус адырулоит, иара 
убас, аԥсуа ҭоурыхтә ҭҵаарадырра аҿиара аҳәынҭқарратә про-
грамма. Мышкызны ҳҳәынҭқарра азхәыцып, иагьақәшаҳаҭ-



317Аҭҵаарадырра аиҿкаара

хап ҳәа сыҟоуп аԥсуаҭҵааразы агуманитартә фонд аԥҵара. Уи 
акырӡа иацхраауан аҭҵаарадырра проект формала аиҿкаара.

Иазгәаҭатәуп даҽакгьы, аиаша ҳҳәар иаҳа еиӷьуп, ҳин-
ститут аҵарауаа русура алҵшәа бзиақәа, ифундаменталтәу 
апро ектқәа, ашәҟәқәа ареклама рызушьа, рӡыргашьа цқьа 
ҳақә шәом макьана. Аха аҵарауаҩ иаша ахатә реклама аҟаҵа-
ха имам, иахәҭангьы иԥхьаӡом, насгьы Аинститут макьана-
зы ахатә саит амам. Убри иахҟьозар акәхап ҳауаажәлар 
рыҩ ныҵҟа «Аԥсуаҭҵааратә институт иҟанаҵазеи?», «Аԥсуа 
уни верситет кыр иаԥсоума?», «Аԥсуа академиа акраанаго-
ма?» ҳәа зны-зынла иныҵыҩ-ааҵыҩны, маӡа-аргама иуаҳало 
ажәақәа. Урҭ ажәақәа рҭак аҟаҵара аҭахны исыԥхьаӡом, аха 
дара шҵаҵӷәыдоу хәҭакахьала иахьатәи ҳаҭҵаарадырратә 
сессиагьы ианыԥшуеит ҳәа сыҟоуп.

2006 

3
Аԥсны аҭҵаарадыррақәа ракадемиа Д.И. Гәлиа ихьӡ зху 

Аԥсуаҭҵааратә институт 53-тәи Аихшьаларатә ҭҵаарады-
рратә сессиа аԥхьаӡа акәны имҩаԥаҳгоит адунеи аҿы зегь 
реи ҳа иқәыԥшу аҳәынҭқарра ҿыц аҿы, зхьыԥшымра азхаҵоу 
Аԥсны. Убри зегьы гәык-ԥсыкала ишәыдсныҳәалоит!

Асессиа аартуа, 2008 шықәсазтәи Аинститут аҭҵаарады-
рратә усура зеиԥшраз аҳәара сҽадсырхалар сҭахым. Уиазы 
акырынтә аихшьалақәа ҟаҳҵахьеит. Шәыхшыҩ рзысшьҭырц 
сҭахуп, ҳинститут, ҳҳәынҭқарраҿы ҭыԥс иааннакыло азгәаҭа-
ны, уи ԥхьаҟатәи аҿиаразы аамҭа ицәырнаго зҵаарақәак.

Аха усгьы иааҳгап цифрақәак. Ҳинститут аҵарауаа иаҳ-
хысыз 2008-тәи ашықәс иалагӡан 120 иреиҳаны усумҭа 
ҭрыжьит. Урҭ рахьтә 10 шәҟәқәоуп, Москва иҭыжьыз амоно-
графиа «Аԥсуаа» убрахь иналаҵаны. Аинститут имҩаԥнагеит 
еиуеиԥшым аҭҵааррадырратә конференциақәа хԥа. Ҳҵарауаа 
рхы рыладырхәит Москва, Суздаль, Махачкала, Владикавказ, 

Нальчик, Маикоп, Пиатигорск, Волгоград уҳәа имҩаԥысуаз 
еиуеиԥшым аҭҵаарадырратә форумқәа. Иалкаан иазгәаҭатәуп 
ҩыџьа аетнологцәа акандидаттә диссертациақәа шырхьчаз, 
насгьы ҳҵарауаа хҩык Аԥсны аҭҵаарадыррақәа ракадемиа 
ишалахәхаз, даҽа хҩык Гь.А. Ӡиӡариа ихьӡ зху аҳәынҭқарратә 
премиа шранашьахаз. 

Абарҭ афактқәагьы ирҳәоит Аԥсуаҭҵааратә институт аҵа-
рауаа атрадициа ду шҳамоу, уи аихаҳара амҩагьы ҳшықәу.

Аԥсуаҭҵаараатә институт, ишыжәдыруа еиԥш, ҳаԥсуа 
ҳәын ҭқарра иахәҭакуп, ҳажәлар руаажәларра-политикатә 
қәԥа ра ишацу иацуп, ҳҳәынҭқарра доуҳатә хыҵхырҭас иаман 
иана кәзаалакгьы. Ус иҟан уажәраанӡа, аԥхьаҟагьы ус акә-
хоит ишыҟало. Убриазы иуҳәар ҟалоит, ҳҳәынҭқарра ахаҭа 
ихарҭәаан ухаҿы иузаагом Аԥсуаҭҵааратә институт агны 
ҳәа. Аԥсуаа рыхдырраҿы уи иԥшьоу акы иаҩызоуп, ус иа-
гьынхоит. Ақырҭуа-аԥсуа еибашьраан Аинститут ахыбра ры-
блит, аха уи адоуҳаи амчхареи еиқәхеит. Аинститут ахықәкы 
хада шыҟац иҟоуп иахьагьы. Уи аԥсуаа рбызшәа, рҭоурых, 
иааидкылан рдоуҳатәи рматериалтәи культура шьаҭанкыла 
аҭҵаара, аӡыргара ауп. Абарҭ азҵаарақәа рзы аԥсуа ҵарауаа 
иаԥырҵоз ифундаменталтәу аусумҭақәа шьаҭас иҟарҵон ҳа-
уаажәлар рхақәиҭра-политикатә қәԥараҿы, урҭ мҩақәҵагас 
иҟан ианакәзаалак. Абри аганахьала ҳара ҳинститут уникал-
тәуп, даҽаџьара иузыԥшаауам иацназго, иара иашьашәалоу 
атематика змоу ҭҵаарадырратә усҳәарҭак.

Аха абри ахықәкы анагӡаразы, адунеи аҿы агуманитартә 
ҭҵаарадыррақәа даҽа ҩаӡарак ахь ианхало аамҭазы, аԥ-
суаҭҵаа ра ҭҵаарадырратә хырхарҭак аҳасабала арҿыцрақәа 
даара иаҭахны избоит, иахьа уи даҽа мҩақәак, методқәак, 
даҽа контекстк аҭахны иҟоуп. Иаҳа-иаҳа иубарҭахо иалагеит 
атематикатә планқәа рышьақәыргылазы нахьхьынтә аахыс 
иаауа аформа шьҭа иԥсахымзар шамуа. Иахьа излаҟоу ала, 
аҭҵаара активла иаҿугьы аҭҵаара иаҟәыҵхьоугьы руала-
фахәы еиԥшуп. Ари ас иныжьтәым, аҭҵаарадырра аиҿкаара 

аформа ҿыцқәа азыԥшаатәуп. Аԥсуаҭҵааҩцәа рыхшыҩ еи-
лаҵаны иахьа ҳаҭҵаарадырра, ҳҳәынҭқарра иаҭаху анарха 
змоу хырхарҭақәак шьақәдыргылароуп. Сара сахьахәаԥшуа, 
Аԥсуаҭҵааратә институт ахырхарҭақәа рҿы ихадараны избо-
ит абарҭ азҵаарақәа:

1. Афольклортә, аетнологиатә, абызшәатә материал аизга-
разы аекспедициақәа системала рымҩаԥгара. 1997 шықәса  раа-
хыс Аинститут аҵарауаа Аԥсны аҩныҵҟа акомплекстә експе-
дициақәа мҩаԥыргоит. 2004 шықәсазы хҩык афолькло ристцәа 
Ҭырқәтәыла инхо аԥсуаа рҿы аус ҳуан, анҵамҭа бзиа  қәагьы 
ҟаҳҵеит. Аха уи азхом, уахь лассы-лассы имҩаԥгалатәуп аекс-
педициатә ԥшаарақәа. Агәыӷра ҳамоуп сынтәа инаркны арҭ 
аекспедициатә усурақәа ҳажәлар рхыԥхьаӡара иаҳа иахьыра-
цәоу Ҭырқәтәылан асистема рыман еиҿкаахап ҳәа.

2. Аԥсны аҩныҵҟа археологиатә експедициақәа рыцҵара. 
Аҵыхәтәантәи аамҭақәа рзы арҭ аекспедициақәа иаҳа-иаҳа 
рымҽхак дырҭбаауеит, урыстәылатәи археологцәеи аԥснытәи 
археологцәеи русеицура иабзоураны.

3. Еиуеиԥшым аҭҵаарадырратә форумқәа Аԥсны рымҩаԥ-
гара, иара убас, егьырҭ аҳәынҭқаррақәа рҿы имҩаԥысуа 
аконференциақәа ҳҵарауаа рыҽрылархәра. Ари азҵаараҿгьы 
аҵыхәтәантәи аамҭазы еиҳа алҵшәа бзиақәа ааҳарԥшуеит.

4. Аԥсуаҭҵааратә институти егьырҭ Аԥсны аҩныҵҟатәи, 
иара убас, Аԥсны анҭыҵтәи аинститутқәеи рырҿиаратә еима-
дарақәа иаҳа-иаҳа рырҵаулара, агеографиа арҭбаара. Араҟа 
иалкаау аҭыԥ амоуп, хымԥада, Аԥснытәи ауниверситети 
ҳареи ҳаимадара, ҳусеицура. Ари азҵаараҿгьы аинститут 
аԥышәа маҷӡам – Москвеи Нхыҵ-Кавкази иҳашьашәалоу 
аинститутқәеи ҳареи аиқәшаҳаҭрақәа ҳабжьоуп, ҳусеицура-
гьы хацыркуп.

5. Аԥсуаҭҵаара ахырхарҭа хадақәа рзы, иаҳҳәап, атексто-
логиазы, аԥсуа бызшәа ажәарқәа, аԥсуа фольклор атекстқәа, 
алитературатә, аҩыратә текстқәа, Аԥсны аҭоурых, аетноло-
гиа, археологиа, аҟазара, аԥсуа енциклопедиа уҳәа ирызкны 

еиуеиԥшым аҭҵаарадырратә проектқәа рышьақәыргылара. 
Еиҳаракгьы абри апроекттә знеишьа ҳаԥсуаҭҵаара зырҿы-
цуа, изырҿио хырхарҭоуп. Араҟа аҳәынҭқаррагьы еиуеи-
ԥшым афонд қәагьы рылшара ахархәара аҭахуп. Маҷ-маҷ 
Аԥсуаҭҵааратә институт аҽазнакыроуп акыр зҵазкуа ами-
лаҭтә ҭҵаарадырратә проектқәа раԥҵара, рынагӡара. Усҟан 
еиҿ каахоит еиуеиԥшым азанааҭқәа змоу аҵарауаа злахәу 
аамҭалатәи арҿиаратә гәыԥқәа. Ас ианыҟала, аҳәынҭқар-
ра аԥара знаҭо иааидкылан аинститут акәымкәа, арҿиаратә 
гәыԥқәа ракәхоит. Уи иаҳа аҭҵаарадырратә еффект шаиуа 
агәра  шәсыргоит. Уиазы Аԥсны анапхгареи Аинститут ана-
пхгареи рыхшыҩ еилаҵаны, апроекттә системеи уажә иҟоу 
асистемеи реиҿыбааразы иреиӷьу формақәак ирзааироуп. 
Убасҟан ауп Аинститут аҿы иҳамоу аҭҵаарадырратә потен-
циал инагӡаны аус анарухо.

6. Иаҳагьы иуадаҩу зҵаарахеит ашәҟәҭыжьра аус. 
Ҳҭыжьырҭаҿы иаҳкьыԥхьуа ашәҟәқәа зегьы ирныԥшуеит 
аҭҵаарадырратә редакциа шҳамам. Аинститут аҿы аредак-
циатә ҟәша ааҳартижьҭеи, хымԥада, иаҳа еиӷьхеит аҭҵаара-
дырратә напылаҩыра аус адулара ахаҭабзиара, аха аҭыжьы-
рҭаҿы ианнеи нахыс аамҭа рацәа цоит, агха ҿыцқәагьы 
цәырҵуеит. Зегьы иреиӷьын хазы аҭҵаарадырратә ҭыжьыр-
ҭа еиҿкаазҭгьы. Насгьы макьаназы ҳара ҳҳәынҭқарраҿы 
еи л кааны изыҟам леит агонорар азҵаара. Убри аӡбараҿы 
ибзианы еиҩдыраатәуп ашәҟәыҩҩи аҵарауаҩи, урҭ русқәа 
шьаҭанкыла ишеиԥшым иазхәыцтәуп. Аха макьаназы иаҳ-
дыруа ахәԥсақәа ашәҟәыҩҩы игәаанагарала ишеиҿкаау 
рны ԥшуеит. 

7. Ҳҳәынҭқарраҿы аԥсшәа аҭагылазаашьа ззымдыруа-
да! Убриазы даара иахәҭоуп ҳәа сгәы иаанагоит аԥсышәала 
иҩу аҭҵаамҭа бзиа алкаашьак, азгәаҭашьак ҳақәшәазҭгьы. 
Насгьы Ауниверситет аҿы аума, Аинститут аҿы аума, иҷы-
доу абаҩхатәра змоу ауаа (урҭ рацәаҩым уеизгьы) иҷыдоу 
ацхыраарагьы рҭахуп. 

Сцәажәара хсыркәшарц сҭахуп Аԥсны анапхгарагьы 
Академиа анапхгарагьы (урҭ иреиҳау Анцәа ида уаҩ дҳамам) 
ишраҳауа акырынтә исҳәахьоу гәаанагарак ала. Аԥсны агума-
нитартә ҭҵаарадыррақәа ҿиарц азы, адунеи аҿы иҟоу аҩаӡара 
иазааигәахарц азы даараӡа иаҭахуп ҳҳәынҭқарраҿы хазы агу-
манитартә ҭҵаарадырратә фонд аԥҵара. Асеиԥш иҟоу афонд, 
аханатә имаҷхаргьы, нас иаҳа-иаҳа аҽарҭбаарын, алагалеи 
алҵшәеи аныҟалалак ашьҭахь. Избан акәзар, сгәанала, ҳаԥ-
суа ҳәынҭқарра ахаҿра шьаҭас иамоу, аԥсуаа ҳазмырҩашьо 
иҳамоу, ҳаԥсабара анаҩс, ҳбызшәеи, ҳҭоурыхи, ҳдоуҳатә тра-
дициақәеи роуп. Убри аҟынтә, ҳаԥсуа ҳәынҭқарраҿы иприо-
ритеттәу аҭыԥ рымазароуп, ҳмилаҭтә идеиа иахәҭакны иҟаза-
роуп аԥсуа гуманитартә ҭҵаарадыррақәа. 

2009 

4.2. АԤСНЫ АҬҴААРАДЫРРАҚӘА РАКАДЕМИА 
ИАЗКНЫ

(еиуеиԥшым ақәгыларақәа рахьтә)

1
Сгәы ишаанаго ала, иахьа аҭҵаарадырра апроблемақәа 

ҳҳәынҭқарраҿы иприоритеттәқәаны иҟазароуп, избан акәзар, 
аҭҵаарадырра ахаҭа ҳреспублика адоуҳатәи аекономикатәи 
ҽырҿыцразы ихадараӡоу ахыҵхырҭақәа ируакуп.

Ҳаамҭазы аҭҵаарадырра арҿиаразы ҳреспублика анапхга-
ра иҟарҵо адгылареи аҵарауаа инарыгӡо аусуреи иаҳа алҵшәа 
рыманы иҟалон, аҳәынҭқарра аиҳабырагьы Аҭҵаарадыр-
рақәа ракадемиагьы «Аҭҵаарадырреи аҳәынҭқарратә ҭҵаа-
радырра-техникатә политикеи рзы Аԥсны азакәан» инагӡаны 
ҳақәныҟәозҭгьы. Убас иҟаларц азы, ма убри иашьашәалоу 
аҭагылазаашьа ҳазааигәахарц азы, даара ихымԥадатәины из-
боит Аԥсны аҭҵаарадырра арҿиаразы аконцепциа аԥҵара. Уи 
еицыҟарҵар акәхоит Аԥсны Аиҳабыра реилазаареи Аҭҵаа-
радыррақәа ракадемиеи. Убра ианырԥштәхоит Аԥсны акаде-
миатә ҭҵаарадырреи ауниверситеттә ҭҵаарадырреи ртемати-
катә стратегиақәа, рыприоритеттә хырхарҭақәа. Анаҩс аҭҵаа-
радырра иаиуа иалагоит аҳәынҭқарратә заказқәа (аҿаҵақәа), 
ус аусура аҵарауаагьы ашьцылоит.

Аҭҵаарадырра уаҵәтәи аԥеиԥш агәаҭараҿы иаацәырҵуеит 
зегь реиҳа ихьаау, ихадароу, иагьыхьанҭоу азҵаара – акадрқәа 
рааӡара. Араҟа, хымԥада, Академиагьы уи иаҵанакуа аинсти-
тутқәагьы ирылшо зегьы ҟарҵар акәхоит. Уажәнатәгьы Ака-
демиа апрезидиум аҿы ихацҳаркхьеит аспирантуреи, акан-
дидаттәи, адоктортәи диссертациақәа рыхьчареи ирызку аз-
ҵаара ҿыцқәа. Араҟагьы ҳаамҭеи ҳҭагылазаашьеи ирнаалаша 
ҩа ӡарак ҳазкылсып ҳәа сыҟоуп. Абри азҵаараҿы Академиеи 
ҳҳәынҭқарратә университети русеицура зынӡаск еизааигәа-
хароуп. Сгәы ишаанаго ала, захьынџьара, ҳара ҳҿы иаҳагьы 



323Аҭҵаарадырра аиҿкаара

– алектор бзиа дҵарауаҩызароуп, аҵарауаҩ бзиагьы – длек-
торзароуп. Убри аимадара шьаҭас иаиуроуп аҭҵаарадырразы 
абаҩхатәра змоу аҿар ралԥшаара, амҩа иашагьы рықәҵара.

2014

2
Аԥсуа академиа аилазаара 2014 шықәса хра злоу алҵшәақәа 

аманы ихнаркәшеит. 
Аԥсны аҭҵаарадыррақәа ракадемиа хацыркын, сынтәа Аԥ с-

ынгьы Аԥсны анҭыҵгьы зиубилеи нарҭбааны иазгәаҳҭо, Аԥсуа 
ҳәынҭқарра ҿыц ашьаҭаркҩы Владислав Арӡынба, ҳха қәиҭратә 
еибашьра шааилгаз ҩымз рнаҩс (1993 шықәса, ԥхынҷкәын-
мза 12 рзы) иҭижьыз Аусԥҟа ашьаҭала, Аԥсны аҭҵаарады рра 
еиҿызкаауа, имҩақәызҵо еилазаарак аҳасабала. 

Академиа иаҵанакуа аинститутқәа рахьтә ҭоурыхла еиҳа-
буп 1840 шықәсазы ихацыркыз Аботаникатә институт, зегьы 
иреиҵбуп 2012 шықәсазы еиҿкаахаз Аекологиатә институт, 
насгьы аинститутқәа рхыԥхьаӡара иаарту асистема аманы 
иаанхоит. Иаҳҳәап, даара иаҭахны иҟоуп ҳҳәынҭқарра арҿ-
иаразы Академиа асистемаҿы Аекономикеи азини ринститут 
аԥҵара. Уиазы ҳгәаанагарақәа еиқәшәоит Аԥсны анапхгара-
гьы Академиа апрезидиумгьы. Иахьазы Аинститут аиҿкаа-
ратә усқәа ҳрызхәыцуеит. 

Академиа апрезидиум, иара иаҵанакуа аинститутқәа ана-
пхгара ахь рынаҭо адагьы, закәанла иадҵоуп Иреиҳаӡоу атте-
стациатә комиссиа (ВАК) афункциақәа. 

Аԥсуа академиа 18 шықәса ахыҵит. Ари аамҭа иаҳнарбеит 
иҟаҵоу шмаҷым, аха иԥсахтәу, ирҿыцтәу шырацәоу, насгьы 
хыхь-хыхьла акәымкәа, шьаҭанкыла. Убри азгәаҭаны, 2014 
шықәсазы Академиа апрезидиум аиҿкааратә усура еиҳарак 
ҩ-хырхарҭак аманы иҟан. Акы – Академиа азин-нормативтә 
документқәа рырҿыцра, раԥҵара. Ҩба – Академиа асистема 
афинансқәа азоужьшьа амеханизм азнеишьа ҿыцқәа азыԥ-
шаара.

Актәи ахырхарҭала аус адаҳулеит Академиа Аԥҟаԥҵәа 
(Устав) ҿыц, аспирантуреи, адокторантуреи, адиссертациатә 
хеилакқәеи, аҭҵаарадырратә ҩаӡара аҭашьеи рзы аԥҟарақәа 
ԥшьба аԥаҳҵеит. Иара убас, акандидаттәи адоктортәи дип-
ломқәа рмакетқәа ҳархиеит. Аҩбатәи ахырхарҭала Аԥсны 
Ахада иадминистрациаҿы, Афинансқәа рминистрраҿы, Апар-
ламент аҿы акыр аиԥыларақәа, аиҿцәажәарақәа мҩаԥаҳгеит. 
Аҵыхәтәаны еиҿкаан Аԥсны Ахадеи Академиа аҵарауааи 
реи қәшәара. Насгьы аҵарауаа русура аԥара азшәашьа формак 
аҳасабала Академиа аҩныҵҟа иаԥаҳҵеит Аҭҵаарадырра аҿиа-
ра афонд, уи аусушьазы Аԥҟара, афонд ахеилак.

Арҭ аиҿцәажәарақәеи Афонд аԥҵареи еилыкка иаҳдыр-
беит, ганкахьала, ишьҭыху азҵаарақәа рҿы Академиа аини-
циативақәа Аԥсны иахьатәи ахадара еилкаарала ишрызнеиуа, 
ишраҳауа, даҽа ганкахьалагьы, араҟа макьана акыр изызхәы-
цтәу, еилкаатәу азҵаарақәа, аколлизиақәа шырацәоу.

Сара излазбо ала, иахьа Аԥсуа ҳәынҭқарреи Академиеи 
ры бжьара апрогматикатә еизыҟазаашьақәа шьақәгылароуп . 
Убриазы ихадоу шьаҿахоит, уажәнатәгьы иалагатәхоит, Аԥ сны 
аҭҵаарадырра аҿиара 2030 шықәса рҟынӡа инаӡо аҳәынҭқар-
ратә программа аҩра. Апрограмма ианыԥшуазароуп иарбан 
ҭҵаарадырроу Аԥсуа ҳәынҭқарра иаҳа иаҭаху. Анаҩс, Акаде-
миа иаҵанакуа аинститутқәа ртематикатә планқәа инерциала, 
ахатәы инициативала (акәты иалшо акәтаӷь ҳәа) акәымкәа, 
сис темала, ҳәынҭқарратә знеишьала, хықәкылатәи програм-
мала, проектла еиҿкаахоит, аҭҵаарадырра аԥара азшәашьагьы, 
астимултә факторқәагьы шьаҭанкыла рҽырыԥсахуеит. Убасҟа-
ноуп ҳҳәынҭқарра аргылара, арҿиара, академиатә институтқәа, 
ажәала акәымкәа, усла, аналитикала ианаҵагыло.

Абас еиҿкаарала аҭҵаарадырра агранттә системала аԥара 
азшәараҿы, сгәанала, Аԥсуа ҳәынҭқарра анапхгара иавагыларц 
ахәҭоуп аԥсуа бизнесгьы, ибиуџьеттәым ахыҵхырҭақәагьы, 
шьоукы-шьоукы уиазы уажәраанӡа иҟарҵахьоу шма ҷымгьы. 
Ҿырԥштәык аҳасабала иаазгарц сҭахын абри амҩаҿы аба-

за меценат, аҵарауаҩ, ааигәа Аԥсны аҭҵаарадыррақәа рака-
демиа аҳаҭыртә лахәылас иалху Мусса Екзеков иусура. Уи 
ауаҩ аԥсуа-абаза бызшәақәа рырҿиара, ҳҭоурых, ҳатрадици-
ақәа рмырӡра реалла аԥара азишәоит. Академиеи иареи ҿыц 
иаԥшьаҳгаз ҳусура алҵшәақәа шәаҳарц шәыҟоуп анаҩсҟа. Уи 
иҿыԥшуа аԥсуа бизнес-уаа ҟалап ҳәа сгәыӷуеит аԥхьаҟа. 

Еиҭасҳәоит, Аԥсуа академиа асистема лҵшәа бзиала аус 
аурц азы иԥсахтәу, ҿыцла изызнеитәу азҵаарақәа рацәоуп. 
Убарҭ рахьтә зегь реиҳа ихадароу апроблемақәа руак – Аԥс-
ны аҩныҵҟа аҵарауаҩ ҿа иааӡара – реалла иахьа ишеиҿкаау 
шәсырбарц сҭахуп. Сеилышәкаарц сшәыҳәоит, уи иалкааны 
аӡәы, ма акы иахҟьоит сҳәарц сгәы иҭам. 

Академиа аспирантура иҭало ауаҩы имҩа еиҳарак Аԥс-
нытәи аҳәынҭқарратә университет аҿынтә иалагоит. Ауни-
верситет иамаӡам азеиԥшынхарҭа, астудент, шамахамзар, 
амҩа дшықәу, есҽны ақыҭеи ауниверситети дышрыбжьоу аҵа-
ра далгоит. Аспирантура данҭалалак, хнызқь мааҭ астипен-
диа иаҳҭоит. Дахьынҳархаша Академиа иатәу ҩнык ҳамаӡам, 
аҳәынҭқарра акәзар, ауада иҭара алшаӡом, данспирантугьы 
данҵарауаҩхалакгьы, еиҳараӡак, ақыҭаҿы дыҟазароуп, ма 
қьырала ауада амихроуп. Излымшо ишԥаҟаиҵо? Адиссерта-
циа иҩырц азы, адырра иоурц азы, аспирант аԥшаарақәа акы-
рынтә имҩаԥигароуп Аԥсны анҭыҵ. Командировка ҳәа, даара 
ҳаиҳахар, 20 нызқь мааҭ иаҳҭоит, уи заҟа изхои? Аԥсны анҭыҵ-
тәи аспециалистцәа ааганы, алекциақәа изеиҿаҳкаароуп. 
Излеиҿаҳкаауеи, уи иаҭаху ахарџь рацәахеитеи? Аспиран-
тура даналгалак, ҳинститутқәа руак аҿы ҭҵаарадырра усзуҩ 
еиҵбыс аусура далагоит, иуалафахәы, иаҳҳәап, Аботаникатә 
институт аҿы, 2990 мааҭ ыҟоуп, шықәсқәак рнаҩс ҭҵаарады-
рратә усзуҩыс дҟаҳҵоит, иуалафахәы 3300 мааҭ ҟалоит, нас 
– ҭҵаарадырратә усзуҩ еиҳабыс, иуалафахәы 3650 мааҭ ина-
ӡоит, нас – ҭҵаарадырратә усзуҩ нагас, иуалафахәы 3986 мааҭ 
рҟынӡа ихалоит.

Абри иахҟьаноуп, еиҳараӡак, аҭҵаарыдыррахь аҿар зы-
мааиуа, абаҩхатәра змоу шырацәаҩугьы. «Аиаша уҳәар, аԥсы 
даргылоит» ҳәа, ари аҭагылазаашьа иаарласны аԥсахра ҳалҳ-
мыршар, аҭҵаарадырра уаҵәтәи амш даара ишәарҭа хоит. Иаз-
гәаҭатәу, ари иацы, иахьа ицәырымҵӡеит, ус иааи уеижьҭеи 
акрааҵуеит.

Ҵабыргуп, ҳара ҳнапы еиқәҵаны ҳтәам, аспирант усурак 
изаҳаԥшаауеит, џьара акы даԥаҳшьуеит. Аха иабаҟоу, уигьы 
аамҭа ицәагоит. Ишахәҭоу – уи аспирантураҿы изыԥҵәоу 
аамҭа иҭҵаарадырратә еизҳареи идиссертациа аҩреи мацара 
ирызкызароуп. 

Абри аҭагылазаашьа аԥсахра амҩаҿы, Академиа аԥара 
азоу жьраҿы Аԥсны аҭҵаарадырразы иҳамоу азакәан, еиуеи-
ԥшымкәа аинтерпретациа азура шауагьы, ақәныҟәара хымԥа-
датәины избоит. Ари азҵаараҿы Аԥсны ахадареи Академиеи 
лассы гәаанагарак иазааип ҳәа сыҟоуп.

2015 

3
Зегьы ижәдыруеит, аҳәынҭқарра аразҟы, уаҵәтәи аԥеиԥш 

азнеишьа ҿыцқәа, аартра ҿыцқәа иузырҟәымҭхо ирыдҳәа-
лоуп. Урҭ азнеишьа ҿыцқәагьы збо, изырҿио аҭҵаарадырра, 
анаука ада уаҳа даҽакы ыҟаӡам. Амала, уиазы аҳәынҭқар-
ра аҭҵаарадырра закәанла иазԥҵәаны, аԥара азоунажьла-
роуп. Аҭҵаарадырра аԥара азшәараҿы аекономиа аҟаҵара 
аҳәынҭқарра арҿиаӡом, шьҭахьҟа иахоит акәымзар.

Нобель ипремиа алауреат Жорес Алфиоров иажәақәа ҳры-
зхәыцып: «Государству необходимо поддерживать развитие 
высоких технологий, если оно заинтересовано в перспекти-
вах своего будущего. Но оно не должно вмешиваться в нау-
ку, в том смысле, чтобы определять те направления научных 
исследований, которыми занимаются ученые. Отношения 
власти и науки становятся продуктивными тогда, когда наука 

имеет широкую поддержку государства, когда она является 
производительной силой общества».

Сара акырынтә исҳәахьеит, еиҭасҳәоит: аҳәынҭқарреи ака-
демиеи прагматикатә еизыҟазаашьала еибаркхароуп. Даҽака-
ла иуҳәозар, Академиа аҳәынҭқарра иаҵагыланы, аҭахрақәа 
ирықәшәо, аҳәынҭқаррагьы Академиа иахылаԥшуа, иахьчо, 
имҩақәнаҵо.

Абар, шьҭа ҩышықәса ҵуеит абри аидеиа аиҳабыреи ҳа-
реи еибаҳҳәоижьҭеи, хаҭала сара ҳакадемикцәа ргәаанагара, 
Академиа апрезидиум агәаанагара Аԥсны ахадара ирасҳәои-
жьҭеи. Академиа ахадара уаанӡагьы уи ишаҿыз иаҿын. 
Аҵыхәтәантәи аамҭазы иубарҭахо иалагеит аилкаареи адгы-
лареи ҳауа ишалагаз истратегиатәу абри азҵаараҿы. 

2014 шықәса ԥхынҷкәынмзазы Аԥсны Ахада Академиа 
апрезидиум алахәылацәеи Академиа аинститутқәа рхаҭар-
накцәеи данаҳԥылоз ииҳәаз агәаанагара инақәыршәаны, Ака-
демиа апрезидиум аӡбарала, еиҿаҳкааит ҳҳәынҭқарразы зыда 
ԥсыхәа ыҟам Аекономикеи азини ринститут. 

Ҵабыргуп, сынтәатәи абиуџьет иаҳзаламҵеит, ҳфинанстә 
лшарақәа рмаҷра иахҟьаны. Сыгәра жәга, Аԥсны аекономи-
кеи азини рыҭҵаара аганахьала иахьа аамҭалатәи гәыԥқәак 
еиҿкааны, асоциологиатә ҿцәажәарақәа рыла имҩаԥаҳго 
агәаҭарақәа зынӡаск даҽа шьаҭак роуеит, рылҵшәақәагьы ҟа-
лоит, арҭ азҵаарақәа иахьеи-уахеи системала иҭызҵаауа аин-
ститут аныҟалалак. Иаҳҳәап, ҳхаҿы иаҳзаагару аԥсуара, аԥс-
шәа, аԥсуа литература, Аԥсны аҭоурых аҭҵаара Аԥсуаҭҵаа-
ратә институт ҳамамкәа, Аԥсны аекологиа аҭҵаара – Аеколо-
гиа аинститут ада.

Инаҵшьны иазгәаҭатәу хҭысуп аспирантуреи, адокто ра н -
туреи, адиссертациа ахьчара иазку ахеилакқәеи рзы уаа нӡа 
иҳамамыз ҳхатәы ԥҟарақәа 2015 шықәсазы академиаҿы иаԥҵаз 
акомиссиа иахьазнархиаз, Академиа апрезидиуми Аԥ снытәи 
аҳәынҭқарратә университет аҵарауаа рхеилаки иахьрыдыр-
кылаз. Уиаахыс Аԥсуаҭҵааратә институт аҿы, абарҭ аԥҟара 
ҿыцқәа инарықәыршәаны, хәҩык аҵарауаа ади ссертациақәа 

рыхьчеит. Ҵабыргуп, иҟалаз уиоуп, иаҳҳәои жьҭеи акрааҵуеит, 
аха адиссертациа зыхьчаз ираҳҭо адипломқәа макьана иҳазмы-
рхиацт, уигьы афинансдара иахҟьаны. 

Еихьӡараны исыԥхьаӡоит, иара убас, иаҳхысыз ашықәс 
азы Ҭаҭарсҭан аҭҵаарадыррақәа ракадемиеи ҳакадемиеи, 
насгьы Урыстәылатәи Аҭҵаарадыррақәа ракадемиа иаҵана-
куа Ладатәи аҭҵаарадырратә центри ҳакадемиеи Казани, Ро-
стови ақалақьқәа рҿы аиқәышаҳаҭрақәа ҳнапы ахьрыҵаҳҩыз. 
Иазгәаҭатәуп ҳәа сгәы иаанагоит, Казантәи ҳаиқәышаҳаҭра 
иҷыдоу даҽа ҟазшьакгьы шамоу: уи Аԥсны Ахадеи Ҭаҭар-
сҭан Ахадеи реиқәышаҳаҭра ду ашьҭахь, аусбарҭақәа рыб-
жьара анапы зҵаҩыз аԥхьатәи документуп.

Аҵыхәтәан иазгәасҭоит, шәгәы касыжьыр сҭахым, аха: 
Академиа афинанстә лшарақәа анамоу, Афинансқәа рмини-
стрреи Академиеи иахьатәи реизыҟазаашьақәа аныԥсахым-
ха, Аԥсны аҭҵаарадырра аԥеиԥш аҳәара уадаҩуп. Шәазхәыц, 
Аԥсны академиа аинституқәа рҿы, ауниверситет аҿы иҳамоу 
аҭҵаарадырратә потенциал шмаҷымгьы, ҳара ҳаҩныҵҟатәи 
ҳалшарақәа рыла иаҳзымааӡо, арахь зыда ԥсыхәа ҳамам 
аспециалистцәа рацәаҩуп. Насгьы ҳаспирант истепендиа 
макьана х-нызқь мааҭ рҿы ишыҟац иҟоуп. Убриазы, ҳаспи-
рантцәа рааӡараҿы мҩа ҿыцк аҳасабала Аԥсны анҭыҵынтәи, 
еиҳарак Урыстәылантә, аҵарауаа рааԥхьара ҳалагеит, ҳаспи-
рантцәа алекциақәа ирызрыԥхьаларц. Абригьы ҳаԥсуа ҭҵаа-
радырра уаҵәтәи амш азы аперспектива амоуп ҳәа сгәы иаа-
нагоит. Аха арҭ аусқәа злеиҿаҳкаауа ҳаҭҵаарадырра афонд 
алшарақәа зынӡа имаҷӡоуп макьаназы. 

2016 

4
Иахьа, ашықәс ҿыц аламҭалазы, ҳаиқәшәара, Академиа 

апрезидиум аилатәара агәырӷьаратә пафос амоуп, Аԥсны аҭ-
ҵаарадырра аизҳара иадыргоуп. Аҭҵаарадырра аизҳара, ишы-
жәдыруа, ҳҳәынҭқарра аҿиара шьаҭас, мҩақәҵагас иамоуп.

Абыржәы, шәыла ишабо адипломқәа ранаҳшьоит 2013 
шы қәса раахыс акандидаттәи адоктортәи диссертациақәа 
Аԥсуаҭҵааратә институти Аԥснытәи аҳәынҭқарратә универ-
ситети рҿы еиҿкаау Адиссертациатә хеилакқәа рҿы изыхьчаз 
12-ҩык ҳҵарауаа – фҩык адокторцәа, фҩык акандидатцәа.

Иҟалаз уиоуп, Аԥсны аҭҵаарадырра иазку азакәан инақәы-
ршәаны, ҳара ҳакадемиа апрезидиум Иреиҳаӡоу аттеста циатә 
комиссиа афункциақәа нанагӡоит. Аха иахьауажәраанӡа ҳди-
ссертациатә хеилакқәа рҿы адиссертациа зыхьчаз рахьтә 
аӡәгьы имоуцызт абас ҩаӡара ҳаракыла ирхиоу, ичаԥоу, аҳәы-
нҭқарратә дырга змоу адокумент. Абри аҿыцра иаҵшьны 
ацәыргара иазҳәоуп Академиа апрезидиум аилатәарахь асас-
цәа, ажурналистцәа рааԥхьарагьы.

Адипломқәа рырхиара азҵаара Академиа анапхгара акы-
рынтә аиҳабыра рҿаԥхьа иқәдыргылахьан, аха уажәраанӡа 
иӡбамкәа иааиуан. Дасу дара раамҭа рымоуп ҳәа, сынтәа, 
инаскьаҳго ашықәс азы хаҭала Аԥсны Ахада Рауль Џьум-
ка-иԥа Ҳаџьым иааирԥшыз аилкаареи иҟаиҵаз адгылареи 
ирыбзоураны, Москва иреиӷьӡоу типографиак аҿы иҭыжьын 
иахьа иӡыраҳго адипломқәа.

Иаартны исҳәоит, ҳара ҳдиссертациатә хеилакқәа рҿы 
адиссертациа ахьчара мариамзароуп, аҭҵаарадырратә шәа-
га-зага иаҳа-иаҳа иҳараклатәуп. Аҵарауаа ҿарацәа рааӡара 
ҳакадемиаҿы, ҳинститутқәа рҿы зегьы рханы игылоу зҵааро-
уп! Араҟа ҳара ҳаҩныҵҟатәи апотенциали Аԥсны анҭыҵтәи 
алшарақәеи еиҿыбаатәуп, еицырхыраатәуп. Убри аганахьа-
ла, аус ҿыцқәагьы рхацыркра ҳаҿуп. Иаҳҳәап, ҳаспирантуреи 
ҳдиссертациатә хеилакқәеи рзы ҳхатәы ԥҟара ҳадаҳкылеит 
Академиеи Аԥснытәи аҳәынҭқарратә университети; Акаде-
миа аҩныҵҟа ҳаспирантцәа академиатә лекциақәа рзаԥхьа-
ра иалагеит Аԥсны анҭыҵынтәи иааҳаԥхьо аҵарауааи ҳара 
ҳаспециалистцәеи. Академиа аструктура ҿыц инақәыршәа-
ны, апрезидиум аҿы еиҿкаау аспирантуреи акадрқәа ра-
зыҟаҵареи рыҟәша аусура рҿыцхоит ашықәс ҿыц инаркны. 

Еиҳараӡак ҳаспирантцәа, аҵарауаа-ҿарацәа ирызкны Аҭҵаа-
радырра арҿиара афонд еиҿаҳкааит Академиа апрезидиум 
аҩныҵҟа. Афонд ахарҭәаараҿы сгәыӷуеит аилкаара ҟалап ҳәа 
ҳҳәынҭқарреи ҳауаажәлари рганахьала.

Акадрқәа рааӡараҿы агуманитартә ҭҵаарадыррақәа иры-
моу алшарақәеи иԥсабаратәу аҭҵаарадыррақәа рҿы иҟоу 
алшарақәеи узеидкылом. Аҵыхәтәантәиқәа рҿы акадрқәа 
рзы мхара акыр еиҳауп. Аха араҟагьы, Аԥсны анҭыҵтәи 
ҳколлегацәа ҳацырхырааны, мҩақәак рыԥшаара ҳаҿуп. Убри 
инаԥшьны исҳәоит, абарҭ амшқәа рзы ақыҭанхамҩатә ҭҵаа-
радыррақәа рыла акандидаттә диссертациа Краснодартәи 
институтк аҿы ихьчеит Ақыҭанхамҩатә институт аҭҵаарады-
рратә усзуҩ Д.А. Сабакьиа. Ари қәҿиароуп, аԥхьаҟагьы ака-
дрқәа разыҟаҵаразы ари аинститут аҿы ишьҭкаау атрадициа-
қәа, хымԥада, ирыцҵалатәуп.

Даҽакгьы. Аԥсуа академиа анеиҿкааха инаркны Аԥсуа-
ҭҵааратә институт аҿы аԥсышәала адиссертациақәа рыхьчара 
ҳалагеит. Ари ҳҳәынҭқарразы аизҳара иатәуп, ҳбызшәа арҿи-
ара иадыргоуп, еихьӡароуп, ҳара иҳалшаз, ҳара иалаҳхыз 
мҩоуп, харагьы ҳагап ҳәа сыҟоуп.

Иахьатәи ҳаиқәшәара схы иархәаны, Аԥсуа академиа, ҳин-
ститутқәа, Аԥсуа университет аусзуҩцәа зегьы, хаҭала иахьа 
адипломқәа зҳаркуа ҳҵарауаа, ҳазҭало, ҳашәхымс илагылоу 
ашықәс ҿыц шәыдысныҳәалоит! Анцәа иҳәааит уи ишә-
заанаго агәабзиара, ахагәрагара, аихьӡара бзиақәа! Шәара 
шәыхьӡала ирыдысныҳәалоит иааиуа ашықәс ҿыц ҳауаа-
жәларра зегьы – еиҳабгьы-еиҵыбгьы – аизыразра, аԥеиԥш 
бзиа Анцәа иҳаҭәеи шьааит!

2016

5
Академиа ахықәкы хада – Аԥсны аҳәынҭқарра азҵаара қәа 

зегь рҿы адырра ҿыцқәа узҭо аҭҵаарақәа реиҿкаареи рым-
ҩаԥгареи роуп. Ари амҩаҿы даара аҵак ду амоуп аҳәааныр-



331Аҭҵаарадырра аиҿкаара

цәтәи академиақәеи, аинститутқәеи, хазы игоу аҵарауааи ҳареи 
ҳаҭҵаарадырратә усеицура – Урыстәылеи Европеи аҳәынҭқар-
рақәа уҳәа рҿы. Убас, Урыстәылатәи аҭҵаарадыррақәа рака-
демиаҿы, арегионтә академиақәа рҿы, Венгриатәи ацентрқәа 
рҿы уҳәа, аиҿцәажәарақәа ҳаман Академиа авице-президент 
С.М. Бебиеи, апрезидент ихаҭыԥуаҩ А.И. Марколиеи, сареи, 
алҵшәақәагьы ыҟам узҳәом. Урыстәылатәи академиа атәы 
ҳҳәозар, уажәы излоу ашыра иалҵаанӡа ҳусеицура атәы аҳәа-
ра уадаҩхеит. Насгьы даара иаҭахны иаҳбоит хазы Урыстәы-
ла еиҿкаау ФАНО – аҭҵаарадырратә еилазаарақәа рхадареи 
ҳакадемиеи аиҿцәажәарақәа хацҳаркыр. Аԥсуа академиаҿы 
еиҿ каау аҭҵаа радырра арҿиара афонди Урыстәылатәи аҭҵаа-
радырра афондқәеи русеицура иабзоураны 10 рҟынӡа ҭҵаара-
дырратә проект аԥсуа ҵарауааи урыстәылатәи аҵарауааи еи-
цымҩаԥыргоит. Ари ахырхарҭа иҵегь ирҭбаахоит аԥхьаҟа.

Иаҳҳәоит, еиҭаҳҳәоит, зегь реиҳа ихьаауп акадрқәа рызҵаа-
ра – еиуеиԥшым абиԥарақәа ирыҵаркуа аҵарауаа реимадара, 
аҿар рааӡара. Ҳара ҳакадемиа аҵакы арҵаулара, аиҵыхра, 
ҳҳәынҭқарра хшыҩтә, аналитикатә шьаҭаны азыҟалара ҳара 
ҳнапы иакуп. Амала, хымԥада, убриазы аҳәынҭқарра ахадареи 
ҳареи ҳусура еиҳагьы еизааигәахароуп, агәреибагара шьаҭас 
иаиуроуп. Академиеи аҳәынҭқарреи русеицуразы 2017 шықә-
сазы Академиа ихадароу азҵаарақәа ируакхоит, аҭҵаарадыр-
ра азакәани Академиа аԥҟаԥҵәеи инарықәыршәаны, Аԥсны 
аҭҵаарадыррақәеи атехнологиеи рыҿиара апрограмма аҩра. 
Академиатә институтқәа рдиректорцәа ирус хаданы иҟоуп 
хара имгакәан Академиа аԥҟаԥҵәа ҿыц иаҿамгыло, аинсти-
тутқәа рспецифика азгәазҭо аԥҟаԥҵәақәа рыҩра, рыдкылара, 
рышьақәырӷәӷәаразы Академиа апрезидиум ашҟа раашьҭра.

Академиа 2016 шықәсазтәи аусураҿы иубарҭоу усқәа-
хеит ҳәа сгәы иаанагоит, иара убас, адоктортәи акандидат-
тәи диссертациақәа зыхьчаз ԥыҭҩык ҳҵарауаа аҳәынҭқарратә 
дырга змоу адипломқәа ранашьара (урҭ рырхиара хаҭала 
Аԥсны Ахада ибзоуроуп, иара ифонд аҟынтә аԥара ахи-

шәааит). Насгьы, Академиа апрезидиум ишаӡбаз ала, аӡәым-
кәа-ҩыџьамкәа ҳҵарауаа, ҳашәҟәыҩҩцәа «академиа адоктор», 
«академиа апрофессор» ҳәа аҳаҭыртә хьыӡқәа ранаҳшьеит. 
Даара ииашан иҟаҳҵеит ҳәа сыҟоуп Академиа апрезиди-
ум аӡбамҭала аҭҵаарыдырратә шәҟәҭыжьырҭа «Academia» 
ахьаԥаҳҵаз. Даҽа зҵаароуп уи арӷәӷәара, алшарақәа аҭара 
аус, уигьы ҳазнеип ҳәа агәыӷра сымоуп. Ишыжәдыруа еиԥш, 
Аԥсны аҭҵаарадырратә шәҟәҭыжьырҭа ҳамаӡамызт, ҳара уи 
хацҳаркит уҳәар ауеит.

2017 шықәсазы Академиа аԥхьа ишьҭоу аусқәа рахьтә 
ихадараны избоит – ҳиубилеи, Аԥсуа академиа 20 шықәса 
ахыҵра. Абри арыцхә (жьҭаарамза 30) аҵакы аманы амҩаԥ-
гаразы аҩныҵҟатәи аиҿкааратә гәыԥ аԥҵоуп, Академиа ави-
це-президент С.М. Бебиа еиҳабыс даҭаны, аусқәагьы азгәа-
ҭоуп. Урҭ рахьтә иалкаатәуп: аҭҵаарадырратә конферен циеи 
агәырӷьаратә еилатәареи рымҩаԥгара, Академиа абуклети 
академикцәеи алахәыла-корреспондентцәеи русумҭақәа рби - 
 б лиографиатә рбагеи рҭыжьра уҳәа убас егьырҭгьы. Иҟа-
лоит аҳәынҭқарратә комиссиагьы, ҳиубилеи аҩаӡара ҳаракны 
амҩаԥгаразы Аԥсны ахадараҿы аицәажәара ҳауеит, адгылара-
гьы шыҟало здыруеит. 

2017 

6
Аԥсны жәлар рхақәиҭратә еибашьра ашьҭахь ҩымз рнаҩс 

ҳмилаҭ раԥхьагыла, ҳҳәынҭқарра ахада Владислав Арӡынба, 
ус уҳәар ҟалозар, иеибашьратә фырхаҵара аинтеллектуалтә 
фырхаҵара ациҵеит: Аԥсны аҭҵаарадыррақәа ракадемиа 
аԥ ҵаразы Аусԥҟа инапы аҵаиҩит. Хара инаԥшуаз аҵарауаҩ 
ибзиаӡаны идыруан, иныруан Аԥсны жәашықәсала иҿиоз 
аҭҵаа радырратә традициақәа шеиқәырхатәыз, ишырҿиатәыз.
Ари аҳәынҭқарратә ӡбамҭа еиқәнархеит шықәсырацәала 
аҭҵаарадырратә абиԥарақәа хәы змам раԥҵамҭақәа. Убри-

нахыс ҳҳәынҭқарраҿы аҭҵаарадырра ԥхьа  ҟатәи аԥеиԥш Ака-
демиа аҵагылеит, иара иаусхеит. Владислав Арӡынба Акаде-
миа аԥиҵеит аҳәынҭқарраҿы иреиҳа ӡоу хадараҭаратә ҭҵаара-
дырратә еилазаараны. 

Аԥсуа академиа раԥхьатәи апрезидент Шоҭа Арсҭаа иҩы-
зцәагьы иаргьы иҟарҵаз ашьаҿа хадақәа, хымԥада, аиҿкаа-
ратә, ашьақәыргыларатә ҟазшьа рыман. 

Иахьа, 20 шықәса рышьҭахь, сгәы ишаанаго ала, аамҭа 
ааит ашьақәгылара аетап аҟнытә аҿиара, насгьы ирласны 
аҿиара аетап ахь аиасра. Ус анакәымха, иахьатәи адунеи 
аҿы аҭҵаарадырра аҿиашьа ахьӡара ҳцәыхьанҭахоит, уи-
моу, ҳагхоит. Абри аҭагылазаашьа азгәаҭаны, аҵыхәтәантәи 
ашықәсқәа рзы ҳусура еиҳараӡак хырхарҭас иаҳҭеит Акаде-
миа анорматив-зинтә шьаҭа аиҿкаара, арӷәӷәара. Иара убас, 
Академиа апрезидиум ахаҭа иаагәоуҭартә аҟынӡа иҳарҿыцит, 
аиҳабацәа рԥышәеи аҿарацәа реилҟьареи реимадара иаҳа ҳа-
зааигәахеит. 

Академиазы акраҵанакуеит аԥсуа ҵарауааи аҳәааныр-
цәтәи аҵарауааи русеицуразы аҭагылазаашьа бзиақәа раԥҵа-
ра азҵаара. Убри аганахьалагьы, аҵыхәтәантәи ашықәсқәа 
рзы акымкәа-ҩбамкәа анҭыҵтәи академиақәеи Аԥсуа акаде-
миеи аиқәышаҳаҭрақәа ҳабжьаҳҵеит. 

Агәра ганы исҳәоит, Аԥсуа ҳәынҭқарра аҭҵаарадырратә 
мчхара ахьыҟоу Аԥсуа академиа аинститутқәеи Аԥснытәи 
аҳәынҭқарратә университети рҿоуп. Даараӡагьы иаҭахны 
иҟоуп академиатәи ауниверситеттәи ҭҵаарадыррақәа реи-
лаҵара, реицырхыраара, реицымҩаԥгара. 

Аҳәынҭқарра аҿиара аҭҵаарадырра шьаҭас ишамоу дыр-
ны, Аԥсны ахадара иаадырԥшуа аилкаара, иҟарҵо агәцаракра 
убарҭахо иалагеит. Убас, аҭҵаарадырра адгылара ихадароу 
ҳәынҭқарратә усны ианыҟалоуп, системала аҿиара ианаамҭа-
хоугьы.

2017 

7
Иахьа Аботаникатә институти Ақыҭанхамҩатә институти 

рхыбра ԥшӡаҿы ҳаиқәшәеит, ҳара ҳамш, Аԥсны аҭҵаарадыр-
ра амш ахьӡала. Ишәгәаласыршәоит, аҭҵаарадырра иамшны 
иԥхьаӡоуп Аҭҵаарадыррақәа ракадемиа анеиҿкаахаз аҽны – 
жьҭаарамза 30. Иҳәалатәуп, ҳгәалашәараҿы наунагӡа инха-
роуп даҽа рыцхәкгьы – ԥхынҷкәын 12, 1993 шықәса. 

Абри амш азы, ҳхақәиҭратә еибашьра шааилгаз, Владис-
лав Арӡынба Аԥсны аҭҵаарадыррақәа ракадемиа аԥҵаразы 
Аусԥҟа ҭижьит. Агәаӷьра ӷәӷәа зҭахыз ари аус хықәкыс иамаз 
СССР анхыбгала ашьҭахь, аибашьра ашьҭахь ирблыз, иды-
рҳәыз, хыда инхаз аԥснытәи аинститутқәа реиҭашьақәыргы-
лара мацара акәӡамызт, аԥхьаӡа игылаз азҵаара – иара ихаҭа 
ҿыц зышьаҭа икыз Аԥсуа ҳәынҭқарра арҿиаразы адырра ҿы-
цқәа раԥҵаракәын. 

Ишәгәалашәоит, иаҳхысыз ашықәс азы Аԥсуа академиа 20 
шықәсатәи аиубилеи азгәаҳҭеит. Аԥсны аиҳабыра ҳхаҵгы-
леит, ҳахгьы ҳахаҵгылеит, ҩаӡара ҳаракыла имҩаԥысит. 

Ҳаҭыр зқәу ҳҵарауаа, шәхаҵкы! Аиҳабацәа, аиҵбацәа! 
Гәык-ԥсык ала ишәыдсныҳәалоит Аԥсны аҭҵаарадырра амш! 
Ишәзеиӷьасшьоит агәабзиара, ақәра наӡа, аусумҭа бзиақәа, 
аартра ҿыцқәа, ишәықәнагоу ауалафахәы!

2018 

8
Ижәдыруеит, уажәшьҭа иаҳҳәарц ҳалшоит – Аԥсуа акаде-

миа ашьақәгылара аетап иахысны, аҿиарамҩа ианылеит ҳәа. 
Абри аҿиарамҩаҿы сара аханатә исҳәоит, еиҭасҳәоит, астра-
тегиатә ҟазшьа рымоуп ахырхарҭақәа хԥа.

Актәи – Аҭҵаарадыррақәа ракадемиеи аҳәынҭқарреи реи-
зыҟазаашьа, реилибакаара, русеицура – Академиа адырра ҿы-
цқәа аԥнаҵо, аҳәынҭқарра уиазы аҭагылазаашьа бзиақәа ҟа-
наҵо. Аҳәынҭқарраҿы стратегиатә приоритетқәахароуп аҭҵаа-
радырра ҵаулеи акультура ҳараки. Урҭ аныҟамла, аҳәынҭқар-

ра еффективла изҿиаӡом. Ҳара ҳакадемиа уаажәларратә ака-
демиам, ҳәынҭқарратә академиоуп, аҳәынҭқарра ихадароу 
атрибутқәа ируакуп. Анаука аус ауазароуп аҳәынҭқарреи  
ауаажәларреи ринтересқәа рзы. Ҳҳәынҭқарра анаука-техникатә 
ҿиара астратегиа аконцепциа аҟаҵарагьы ҳара ҳнапы иануп.

Аҩбатәи хырхарҭаны иҟоуп – Академиатә аспирантура 
арӷәӷәара, акадр ҿыцқәа ҳаҭҵаарадырра разырхиара. Араҟа-
гьы иҟаҵоу маҷӡам, аха шьаҭанкыла аԥсахра зҭаху азҵаа-
рақәа рацәоуп. Хымԥада, ари аус аҿы, азнеишьа ҿыцқәа рыԥ-
шаараҿы Аԥсуа академиеи Аԥснытәи аҳәынҭқарратә универ-
ситети русеицура, рыхшыҩеилаҵара аҭахны иҟоуп. Убриаан 
даара иазхәыцтәуп академиатә аспирантура иалго иаанамҭоу 
идиссертациа ихьчарц азы, изызҳауа аҵарауаҩ ҿа иусқәа ман-
шәаланы реиҿкааразы, ицхраара.

Ирыцаҳҵоит шықәсқәак раԥхьа ҳазлагаз академиатә лекциа-
қәа – ҳаспирантцәеи ҳҵарауаа ҿарацәеи алекциақәа рзаԥхьа-
разы анҭыҵтәи аҵарауаа рааԥхьара. 

Ахԥатәи астратегиатә хырхарҭа – ҳакадемиеи аҳәааныр-
цәтәи академиақәеи, аинститутқәеи, аҵарауааи русеицу-
роуп. Ари амҩагьы мариаӡам. Аха Урыстәылатәи академиеи, 
арегионалтә академиақәеи, Аԥсуа академиеи аусеицуразы 
иҳабжьоу ацҳақәа маҷӡам, насгьы иҵегь реиҵыхра ҳагәҭа-
куп. Убас, лаҵарамзазы аиқәшаҳаҭра ҿыц анапаҵаҩразы Ака-
демиа даҭаауеит Афундаменталтә ҭҵаарақәа урыстәылатәи 
рфонд ахантәаҩы академик Владислав Панченко. Агәыӷра 
сымоуп уи адокумент урыстәылатәи аҵарауааи аԥсуа ҵара-
уааи ҳу сеицуразы алшара ҿыцқәа шҳанаҭо ала.

Аинститутқәа ԥшьба рыԥҟаԥҵәақәа шьақәырӷәӷәоуп, Аиу-
стициа аминистрраҿы иҭагалоуп. Убри аганахьала, ҳакаде-
миатә институтқәа рзинтә шьаҭаркразы ҳусқәа реиҿкаара 
иҵегь агәцаракра аҭахны иҟоуп.

Сынтәанахыс ҳакадемиа асистемаҿы аҟәшақәа (Отделения 
АНА) русура иаҳа игәцараҳкуеит, рнапынҵақәа еиҳаҳтәуеит, 
Академиатә институтқәа русура изҵазкуа аҟәшақәа рхаҭақәа 

рыла имҩақәҵахо иҟаларц. Иара убас, ишьақәҳарӷәӷәеит аҟә-
шақәа реилазаарақәа, насгьы урҭ рхеилакқәа (Советы отде-
лений). Иаҳҳәап, Академиа ашҟа алхрақәа роума, даҽа зҵаа-
роума, академик-маӡаныҟәгаҩцәеи рколлегацәеи рхырхарҭа 
иаҵанакуа азҵаарақәа дара ирыӡбо. Аҟәшақәа роуп иахьа 
аԥаратә ҳамҭақәа заҳҭо аҵарауаа алзкаазгьы.

Академиахь алхрақәа анысҳәа, издыруеит, исаҳахьеит 
алх рақәа рзы апрезидиум иаднакылаз, Академиа азеиԥш еи-
зара ишьақәнарӷәӷәаз Аԥҟарақәа, акритериқәа ӷәӷәацәоуп, 
иџьбарацәоуп ҳәа агәаанагара шыҟоу ҳҵарауаа рыҩныҵҟа-
гьы егьирахьгьы. Сгәанала, уи ус ахьакәу зынӡагьы ицә гьоуп 
узҳәом, академикрахь азҿлымҳара шыҟоу убоит. Исҳәарц 
исҭаху уиоуп, уигьы ҳара ҳнапы иакуп, аԥхьаҟа ҳахшыҩ еи-
лаҵаны, ҳаҭҵаарадырра, аԥсуа наука зырҿиаша иҵегь аԥҟа-
рақәа ҟаҵатәхоит, иҟаҵоу рахьтә аиҭазхәыцра зҭаху иры-
зхәыцтәхоит. Уажәтәи ҳалхрақәа рылҵшәақәа маӡалатәи 
абжьыҭара иаҳнарбоит. Аԥсны Ахада Академиа апрезидиум 
иаҭахуп ҳәа иаӡбаз авакансиақәа ирыгмыжькәа иаҳзоуижьит 
(шәыхьӡала иҭабуп ҳәагьы иасҳәоит), инхаз еиҿкаарала, 
ҳаԥҟаԥҵәақәа ҳрықәныҟәаны алхрақәа рымҩаԥгароуп.

Даҽа зҵааракгьы шәазсырхәыцуеит. Академиа апрези-
диуми аинститутқәеи русура аҳәынҭқарреи ауаажәларреи 
ирбо-ираҳауа иҟазароуп. Убриазы Аԥсуа ҳәынҭқарратә те-
лехәаԥшраҿы (иҭабуп ҳәа расҳәоит анапхгара, аԥхьа иха-
цзыркыз Адгәыр Гәынба дназлоу) еиҿаҳкааит адырраҭа-
ра «Academia». Уи иаҿу ажурналистцәа, Аруна Чагәаа-ԥҳа 
аԥхьа днаргыланы, хымԥада, шәара шәыцхыраара иазыԥ-
шуп, узызҿлымҳахаша, иҵаулоу адырраҭарақәа реиҿкааразы. 
Насгьы, ижәдыруеит, ҳакадемиа шықәсык ахь знык иҭнажь-
уеит анаукатә журнал «Адырраҭара», агуманитартәи аԥсаба-
ратәи ҭҵаа радыррақәа рсериақәа хаз-хазны. Убырҭгьы ҩаӡара 
ҳаракыла иҭыҵразы шәара шәеилкаара, шәусура аҭахуп.

2019 

Ҳаҭыр зқәу ҳҵарауаа! Аԥсуа ҳәынҭқарра иаҵагылоу, 

уаҵә тәи ҳамш азы адырра ҿыцқәа аԥызҵо, ҳаиҳабацәа, 
ҳарҵаҩцәа, ҳақәлацәа, ҳаиҵбацәа! Академиатә институтқәа 
рҵарауаа, русзуҩцәа, Аԥснытәи аҳәынҭқарратә универси-
тет арҵаҩцәа, астудентцәа! Абри амш, ҳара ҳныҳәа гәык- 
ԥсыкала ишәыдысныҳәалоит! Ишәзеиӷьасшьоит агәабзи-
ара, арҿиаратә гәалаҟазаара, аусумҭа ҿыцқәа, аартрақәа! 
Абри амш рыдсныҳәалоит ҳажәлари ҳҳәынҭқарра ахадара 
ҿыци! Аиҳабыра ирзеиӷьасшьоит аҭҵаарадырра аиҿкаа-
раҿы акы иамеигӡо иҟаларц, анаука априоритеттә ҭыԥ аҿы 
аргылара рхы иалдыршо!

Убри инадҳәаланы исҳәоит, мызқәак раԥхьа Аԥсны Ахада 
Рауль Џьумка-иԥеи сареи ҳаиқәшәараан ҳалацәажәеит аҵа-
рауаа рыҭҵаарадырратә ҩаӡара ахәԥса ашьҭыхра, иара убас, 
ҳинститутқәа ртехперсонал руалафахәы ахәаԥшра. Ажәагьы 
сиҭеит ари азҵаара хшыҩзышьҭра шаҭахо ала. Астимул анаҳ-
зыҟамҵа, ижәдыруеит, ашәарҭа ҳҭагылоит. 

Ҳаҭыр зқәу ҳколлегацәа! Шәааи, иахьатәи ҳамш апозитив 
иазаҳкып. Иҳагу, ҳгәы иалақәоу ҳаарҟәаҵны, ҳаихьӡарақәа 
ртәы ҳҳәап, иӡыраҳгап ҳалҵшәақәа, ҳашәҟәқәа. Алҵшәа 
бзиақәа ҳамоуп ҳусура ахырхарҭақәа зегьы рҿы, раԥхьаӡа 
иргыланы аҵарауаа ҿарацәа рааӡараҿы. Ишәгәаласыр-
шәоит абарҭ аҿарацәа, аспирантцәа рааӡара ишазку абиу-
џьет иатәымкәа еизаҳго ҳԥара хәыҷқәагьы. Убас, урҭ ҳԥа-
рақәа еиҟәырҷҷаны раара-рцара ахә ҳшәоит аспирантцәа 
алекциақәа ирзаԥхьо анҭыҵтәи аҵарауаа, Афинансқәа 
рминистрреи ҳареи ҳаицәажәарала аспирантцәа рыҭҵаара-
дырратә ныҟәарақәа хәҭакахьала рыхә ҳшәоит, Иара убас, 
аҵара уаа (еиҳараӡак аҿарацәа) ашықәсазтәи рыҭҵаарады-
рратә еихьӡарақәа рыла иалкаахо, премиа ҳасабла ираҳҭо 
ҳалагеит ҩажәа-ҩажәа нызқь мааҭ. Насгьы, ҳтәылаҿы аԥс-
шәа аӡыргара инадҳәаланы, ԥсышәала аҭҵаа радыррақәа 

раԥҵара астимулра азнаурц Аԥсны аҭҵаарадыр рақәа рака-
демиа апрезидиум иаԥнаҵеит ашықәс аҩныҵҟа иалкаахаз 
аҵарауаа ҿарацәа аԥсышәала иҩу русумҭақәа рзы апремиа-
қәа хԥа. 

Убри аԥхьаӡа акәны иахьа аҭҵаарадырра амш азы иалкаа-
хаз аҵарауаҩ иланасшьоит. Сажәагьы убриала ихсыркәшоит. 

2019



5. IN MEMORIAM

5.1. ГИВИ АГРБА 

Гиви Камыгә-иԥа Агрба абас иаалырҟьан иԥсра иаршан-
хаз ауаа среиуоуп саргьы. Ихьзеи мшәан, сҳәеит, ахреиԥш 
иӷәӷәаз ауаҩы. Аха нас санхәыц, схаҿы иааиуа иалагеит уи 
зыхҟьаз акымкәа-ҩбамкәа ахҭысқәа. Изеилалазар акәхап аи-
башьраантәи иаахақәа, ивыршьааз иҩызцәа ргәырҩа, ивагы-
лан иеибашьуаз иҷкәын иауз ахәра ӷәӷәа, аибашьра ашьҭахь 
иӡӷаб машәырла лҭахара. Аҵыхәтәантәи агәырҩа уи иԥшә-
маԥҳәыс, еицырдыруаз аԥсуа интеллигент Римма Ҳаш-ԥҳа, 
хара дамшьҭит, илызхымгеит.

Иахьа зынарцәымҩа иқәаҳҵо ауаҩы иҭаацәа мацара ракәым 
дзыгхаз, уи Аԥсны зегьы, аԥсуа жәлар зегьы дрыг хеит. Аԥ-
садгьыл дагхеит аибашьҩы, зыжәлар рхьаа здыруаз, ианакә-
заалак реиқәырхара иазхиаз аинрал. Аԥсадгьыл дагхеит 
аинтеллигент, зыҩныҵҟатә культура ҳаракыз, зхатә гәаа-
нагара зҳәоз, зхатә хәшьара ҟазҵоз, зхатә хәыцра змаз ауаҩы. 
Ишыжәдыруа еиԥш, Гиви Агрба аамҭак азы дырҵаҩын, аԥсуа 
литература ашьаҭаркҩы Дырмит Гәлиа иҩны-музеи напхгара 
аиҭон. Урҭ аусқәа рҿгьы уи иааԥсара маҷӡам. Абри аганахьа-
ла даара ихеибарҭәаауан иара иԥшәмаԥҳәыс, аҵарауаҩ, апоет, 
зыԥсаҭа лашахаша Римма Ҳаш-ԥҳаи иареи. Ибзианы исгәа-
лашәоит уи лыԥшәма заҟа лгәы иладууз, насгьы дышихӡы -
ӡ аауаз, заҟа иҵауланы деилылкаауаз.

1992 шықәсазы аибашьра ианалага, Гиви Агрба иеиԥш ауаа 
ирдыруаз, зыгәра еицыргоз, изыдгылоз рацәаҩымызт. Убриа-
зоуп иара аибашьра ахы инаркны аҵыхәанӡа хьыӡла-ԥшала 
дзалагылаз, акрызҵазкуа дыргатә хаҿсахьангьы дзаанхаз. 
Сгәы излаанаго ала, ҳара ҳаибашьра ажәлар иреибашьран, 
уи хадара азҭозгьы, еиҳарак, ажәлар ирылҵыз ахацәа ракәын. 
Дара роуп аԥсадгьыл ахьчаҩцәа, ашьоуцәа аӡәк иеиԥш реид-
кылара зылшазгьы. Убарҭ рахьтә даԥхьатәиин Гиви Агрба.

Ари ахаҵа абас иааиқәшәан иԥсра сзаршанхаз даҽакгьы 
сҳәар сҭахуп. Ажәа ахы умҳәакәа аҵыхәа узҳәом ҳәа, аиба-
шьра ашьҭахь, Владислав Арӡынба аҵарауаа акырынтә иҳаб-
жьигон аибашьцәа ргәалашәарақәа анаҳҵаларц. Иҵабыргын-
гьы, аибашьра аҭоурых аҩразы абарҭ аҿцәажәарақәа, аибашь-
цәа рҿаԥыцтә жәабжьқәа даҽакы иеиԥшым. Насгьы урҭ рым-
чхара еиҳагьы иацлоит Гиви Агрба иеиԥш зеиԥшу аибашьҩы, 
аԥыза ианиҳәамҭоу.

Убриазы Аԥсуаҭҵааратә институт аҿы аус зцызуаз Гиви 
Агрба иԥшәмаԥҳәыс Римма Ҳаш-ԥҳа дсыцырхырааны, 
амҩақәа сыԥшааит аинрал иҿцәажәаразы. 1995 шықәсазы 
мчыбжьык еиҵамкәа есҽны икабинет аҿы (усҟан иара Аԥсны 
аҩныҵҟатәи аусқәа рминистрс дыҟан) снеиуан, игәалашәа-
рақәа инарыцҵо исзеиҭеиҳәон. Арҭ агәалашәарақәа знысҵаз 
амагнитолентақәа ҵәахны исыман, рыхҩылааха смоукәа 
сыҟан. Ааигәа Аԥснытәи аҳәынҭқарратә университет аҿы 
еиҿкаау Нарҭдырреи адәынтәи афольклорҭҵаареи рцентр 
аусзуҩцәа, саспирантцәа Наала Барцыц-ԥҳаи, Саида Ҳаџьым-
ԥҳаи, сареи ари аҿцәажәара хаз шәҟәны иҭҳажьит (Аибашьра 
ахроникат: Аинрал Гиви Агрба иҿаԥыцтә гәалашәарақәа. 
Аҟәа: НААР, 2014). Ашәҟәы сахьала еиқәиршәеит Руслан Га-
блиа. Аҭыжьымҭаҿы Аԥсны афырхаҵа аибашьра ахы инар-
кны аҵы хәанӡа дызлагылаз ахҭысқәа даара урызҿлымҳахартә 
еиҭеи ҳәоит. Ирацәаҩуп ара зыӡбахә ҳәоу аибашьцәа, ахҭыс 
гәыҭшьаагақәа. Ашәҟәы ибзиан ианыԥшуеит Гиви Агрба ды-
ш филологыз, исахьаркны, уазҿлымҳахартә ацәажәара ши л-
шоз.

Анцәа иџьшьаны, Гиви Агрба ашәҟәы аҭыҵра дахаан хеит, 
ила иабеит. Аха ҳара иаҳҭахын ашәҟәы аӡыргара нарҭбаан 
имҩаԥаҳгарц, ауаа идҳарҳарц. Убри аиҿкааразы Ацентр аҿы 
аилацәажәара мҩаԥаҳгеит. Аха уара иуҳәо Анцәа иуциҳәар 
акәзаап, адырҩаҽны ҳзыршанхаз ажәабжь ҳаҳаит. 

Гиви Агрба ифырхаҵара иҭаацәа – иҷкәынцәа, имаҭа-
цәа рыдагьы, аԥсуа жәлар зегьы ргәаҿы иаанхоит наунагӡа. 

 Иаанхоит, иара убас, иара иажәала еиқәыршәоу абри ашәҟә-
гьы, аԥсуа жәлар рхақәиҭратә еибашьра аҿаԥыцтә ҭоурыхк 
аҳа сабала.

Гиви Агрба ихаҿсахьа ҳаԥсадгьыл ахьынӡанаӡааӡо на-
унагӡа илашаӡа иазынхоит, ҳажәлар рыгәқәа арԥхалоит, 
ҳхьыԥшымра иасимволхоит. Абраҟагьы даара ирҭыԥны из-
боит Баграт ду ицәаҳәақәа:

Ажәлар рыбзиабара ҟьалан иааӡом,
Иалнахыз далнахит, иаԥсам дабаӡом! 

2014 

5.2. СЕРГЕИ ЗЫХӘБА 

Аԥсуа академиа, Аԥсуаҭҵааратә институт, Аԥсуа универ-
ситет реилазаарақәа днарылԥсааит даҽаӡәгьы – зусумҭақәа 
рыла аԥсуадырра акыр еиҵызхыз аҵарауаҩ иаша. Мышқәак 
раԥхьа ианаршьаз Гьаргь Ӡиӡариа ихьӡ зху аҭҵаарадырразы 
аҳәынҭқарратә премиа инапы иадыркаанӡа, ҳашәхымс илагы-
лоу ашықәс ҿыц дызҭамлакәа, идунеи иԥсахит ҳҵарауаҩ нага, 
академик, апрофессор Сергеи Лад-иԥа Зыхәба. Аԥснытәи аҭ-
ҵаарадырра ажәҩан икыдшәеит даҽа еҵәак. Сергеи Зыхәба 
уи ажәҩан ирлашеит 1960-тәи ашықәсқәа инадыркны аԥсуа 
ҭҵаарадырреи акультуреи иаарыҵагылаз «ахьтәы абиԥара» 
дыруаӡәкны, аԥсуа лакә иазку аԥхьаӡатәи аусумҭа неиҵых 
даԥҵаҩны, илакәтәым аԥсуа ҿаԥыцтә проза иазку аԥхьаӡатәи 
аҭҵаамҭа хатәра дарҿиаҩны, аԥсуаа рҿаԥыцтә ҳәамҭақәа иры-
зку аԥхьаӡатәи арҵага шәҟәы давторны.

Сергеи Лад-иԥа дфольклорҭҵааҩын, длитератураҭҵааҩын, 
длитературатә критикын, дпублицистын. Арҭ ахырхарҭақәа 
рыла уи икьыԥхьит 500 иреиҳаны усумҭа. Иԥсҭазаара аҵы-
хәтәантәи амшқәа рҟынӡа дышҩыц дыҩуан апериодикатә 
кьыԥхь аҿы. Урҭ зегь рахьтә иара иԥшааратә, ирҿиаратә ду-
неи аҿы, хымԥада, аԥыжәара аман афольклорҭҵаара.

Аҵарауаҩ иԥсҭазаара зегьы иагәылсуа ифольклордырратә 
ҵла ҩ-махәҭа дукны еибаркын. Руак иаҵанакуеит аҭҵаа ҩы 
ифольклореизгаратә усура. Данқәыԥшыз аахыс ԥсыуа қы-
ҭацыԥхьаӡа, ҩнаҭацыԥхьаӡа днеины, ажәабжьҳәаҩ ҟазацәа 
дрыҿцәажәаны, хыԥхьаӡара рацәала атекстқәа аниҵеит. Иара 
убас, Ҭырқәтәылеи Аҷареи инанагаз ҳдиаспора рфольклор 
дазҿлымҳан. Уи ианҵамҭақәа рколлекциаҿы еиқәырхоуп хәы 
змам ҳжәытә ҿаԥыцтә культура адаҟьақәа даараӡа ирацәаны. 
Иӡбахә аҳәара уадаҩуп даҽа ԥсыуа фольклорҭҵааҩык иара 
иаҟара афольклортә материалқәа архивқәа рҿы иԥшааны, ма 
инапала ианҵаны изкьыԥхьхьоу.

Убарҭ иреиуоуп: 1967 шықәсазы иҭижьыз, XX ашәышықә-
са алагамҭазы ианҵаз «Аԥсуа фольклор аматериалқәа: акаде-
мик Нико Марр иархив аҟнытә», 1976 шықәсазы иҭижьыз, 
иара ианҵамҭақәа еидызкыло «Аԥсуа лакәқәа», 1978 шықә-
сазы иҭижьыз, иара ианҵамҭақәа ирылху «Аԥсуа жәлар рҭоу-
рыхтә-фырхаҵаратә ҳәамҭақәа», 1997 шықәсазы иҭижьыз 
«Аԥсуа лакәқәа». Ари аизга 2009 шықәсазы Маҳинур Па-
па-ԥҳа аҭырқәшәахь еиҭаганы Сҭампыл иҭлыжьит. Инагӡаны 
ркьыԥхьра дахьымӡеит ф-томкны еиқәиршәаз, ԥшь-нызқь 
напылаҩыратә даҟьа иҟоу «Аԥсуа лакәқәа».

Сергеи Лад-иԥа ифольклорҭҵааратә ҵла аҩбатәи амахәҭа 
ду – уи аԥсуа фольклор еиуеиԥшым ажанрқәеи егьырҭ апро-
блемақәеи рымаӡақәа реилкаара, раартра иазкын. Алакәи 
нарҭааи инадыркны ахәыҷтәы фольклор аҿынӡа, шамахам-
зар, жанркгьы нымхеит аҵарауаҩ дызхымцәажәаз, илаԥшҳәаа 
иҵимыжьыз аԥсуаа рҿаԥыцтә рҿиамҭақәа.

Иҭҵаамҭақәа рӷьырак еизакуп абарҭ имонографиатә ус-
ум ҭақәа рҿы: 1970 шықәсазы иҭижьыз, икандидаттә диссер-
тациа ашьаҭала иҩу иҭҵаамҭа «Абхазская народная сказка» 
(Зухба 1970), 1981 шықәсазы иҭижьыз, Дырмит Гәлиа ихьӡ 
зху Аҳәынҭқарратә премиа зианашьахаз аԥсуа жәлар рҿаԥы-
цтә рҿиамҭазы арҵага шәҟәы (Зыхәба 1981), 1995 шықәсазы 
Маикоп иҭижьыз, Москва Адунеитә литература аинститут 
аҿы доктортә диссертацианы иихьчаз «Типология абхазской 
несказочной прозы» (Зухба 1995), 2007 шықәсазы Маикоп 
иҭижьыз «Мифология абхазо-адыгских народов» (Зухба 
2007), 2012 шықәсазы иҭижьыз, ааигәа Аҳәынҭқарратә пре-
миа зианаршьаз аусумҭа неиҵых «Аԥсуа мифологиа» (Зыхә-
ба 2012).

Сергеи Зыхәба зыӡбахә сҳәаз иеизгамҭақәеи иусумҭа хатә-
рақәеи иргәылоу аматериалқәеи аҭҵаарақәеи шьаҭамырӡ гоуп 
аԥсуаа ртрадициатә культура адунеи аларҵәаразы, ҳаамҭазтәи 
аҭҵаарадырратә ҩаӡарахь ахагаларазы.

Ииашоуп, Аԥснытәи аҭҵаарадырра ажәҩан икыдшәагәы-
шьеит даҽа еҵәак. Аха аҵарауаҩ иусумҭақәа ҳрызхьаԥш-
уанаҵы, уи аеҵәагьы ҿыцәаарым, аԥхарра шахылҵыц иахыл-
ҵлап.

Ҳара иаҳуалуп, ламыс цқьала аԥсуадырра абас изырбеиаз, 
изырҭбааз ҳакадемик иаҳзаанижьыз аҭынха амырӡра, ҭҵаара-
дырратә етикала, ииашаны азнеира.

Зыԥсаҭа лашаша, џьанаҭ гыларҭас изауша, Сергеи Лад-иԥа 
игәалашәара ҳцәыӡраны ҳаҟам иҩызцәа, иколлегацәа, иеиҵ-
бацәа.

2014 

5.3. ВАДИМ БЖЬАНИА 

Мызқәак раԥхьа Аԥсны аҭҵаарадыррақәа ракадемиаҿы 
иазгәаҳҭеит Вадим Виктор-иԥа 80 шықәса ихыҵра иазкыз 
ииубилеи.

Макьана аԥсра дазыԥшымызт, аԥшаарақәа, аиҿкааратә 
ус қәа дшырҿыз дырҿын, аҭҵаарадырратә гәҭакқәа шимац 
иман. Иаҳ хысыз аԥшьашаҽны исеиҳәеит Македониантәи 
дшааз, уатәи аиԥылара зызкыз, ҳара ҳҭоурыхтә баҟақәа реи-
қәыр хара амҩаҿы уи иаҳнаҭо шыҟоу. Аха, иазууазеи, аҩсҭаа 
иааи гәара дгылан дыччозаарын. Адырҩаҽны игәы ҽеимхакәа 
ахәшәтәырҭахь днаргеит, адырхаҽны иԥсҭазаара далҵит.

Иахьа зынарцәымҩа иқәаҳҵо ауаҩы Аԥсны аҭҵаарадыр-
рақәа ракадемиа аҩныҵҟа археологиатә ԥшаарақәа рзы иаа-
рту абӷьыц рырҭо ианалага инаркны апрезидиум аппарат 
аҿы експертк иаҳасабала аус иуан. Аекспедициақәа рымҩаԥ-
гашьазы ихадароу аԥҟарақәа шьақәзыргылазгьы иара иоуп.

В.В. Бжьаниа дреиуан 1960-тәи ашықәсқәа рзы аԥсуа 
ҭҵаарадырра иааҵагылаз аҵарауаа, зыԥсаҭа бзиахаша ар-
хеологцәа Гьаргь Шамба, Михаил Гәынба, афольклорҭ ҵааҩ 
Артур Аншба, алитературадырҩы Владимир Аҵнариа, ает-
нолог Иура Аргәын уҳәа реиԥш аԥсуаҭҵааҩцәа нагақәа. 
Аиашазы, ари абиԥара еиуоу аҵарауаа, рлагала амҽхак зе-
иԥшроу ала, ирзуҳәар ауеит «аԥсуаҭҵаара ахьтәы абиԥа-
ра» ҳәа. Урҭ дара зааӡаз абиԥара ирымданы ҳаҭҵаарадырра 
аҩаӡара акыр иҩаскьаргеит.

Кавказдырҩы ду Е.И. Крупнов инапхгарала адиссерта-
циа анихьча, В.В. Бжьаниа 20 шықәса аспирантура дахьал-
газ Археологиа аинститут аҿы аус иуан. СССР аҭҵаара-
дыррақәа ракадемиа иаҵанакуаз ари аинститут аҭҵаа-
радырратә программала акыр шықәса Аԥсны адәынтәи 
аҭҵаарақәа, археологиатә ԥшаарақәа мҩаԥигон – Бамбора, 
Тамшь, Башкаԥсаратәи амаденҵхырҭа, Гагратәи аԥсыжы-
рҭа уҳәа рҿы.

Зегь реиҳа ихадароу, абарҭ археологиатә ԥшаарақәа 
ирылагӡаны Вадим Виктор-иԥа иааӡеит аԥсуа археологцәа 
рабиԥара ҿыц. Абри аҩыза аихылҿиаароуп аҭҵаарадырратә 
тра дициа гьы аԥызҵо, изырҿио. Иара инапхгарала Аԥсны 
имҩа ԥысуаз аԥшаарақәа изныкымкәа дрылахәхахьан ажәытә 
дунеи аҭоурыхи акультуреи рыҭҵааҩы, аԥсуа ҳәынҭқарра ҿыц 
ашьаҭаркҩы В.Г. Арӡынба.

В.В. Бжьаниа – Аԥсни Кавкази ржәытә культу ратә баҟа-
қәа бзиаӡаны издыруаз, авторитет змаз ҵарауаҩын. Иара 
иҩаӡара змоу аԥсуа археологцәа заҟаҩы ыҟада иахьа... Ихаҭа 
ииааӡаз аспециалистцәагьы 50 шықәса ирҭысхьеит.

Убриазы Аԥсны аҭҵаарадыррақәа ракадемиагьы, Аԥс уа-
ҭ ҵааратә институтгьы, Аԥснытәи аҳәынҭқарратә универси-
тетгьы иҳалшогьы иҳалымшогьы ҳҽазаҳамкыр ҟамло иҟоуп 
археологцәа ҿарацәа рааӡаразы. Араҟа ахархәара рҭахны из-
боит Академиа аспирантурагьы Аԥсны анҭыҵтәи алшарақәа-
гьы. Абри азҵаара дшаҿыз даҿын, дшазхәыцуаз дазхәыцуан 
зынарцәымҩа лашахаша Вадим Виктор-иԥа Бжьаниа!

2014 

5.4. МАРГАРИТА ЛАДАРИА-ԤҲА 

Маргарита Глеб-иԥҳа Ладариа-ԥҳа даԥхеит, Аԥсуа уни-
верситет еиԥш, Аԥсуа академиагьы. Аԥсны аҭҵаарадыррақәа 
ракадемиа апрезидиуми Академиа аинститутқәеи реилазаара 
зегьы лахьеиқәҵара дула ирыдыркылеит рҩыза, рырҵаҩы лы-
наскьара.

Владислав Арӡынба Иусԥҟа ашьаҭала 20 шықәса раԥхьа 
еиҿкаахаз Академиа аханатә далахәылахеит лара. Усҟан уи 
даарывагылеит Баграт Шьынқәба, Хәыхәыт Бӷажәба уҳәа 
реԥш иҟаз ҳакадемиа аԥхьатәи алахәыла иашақәа. Лареи 
егьырҭ ҳҵарауаа дуқәеи рыҩаӡара, рыҳаракыра, рымҽхак 
иабзоурахеит иара Академиа ахаҭа ахацыркра агәаӷьрагьы. 
Ирыцҳарахаз, аҵыхәтәантәи аамҭақәа рзы урҭ ҳаԥхьагылаҩ-
цәа маҷ-маҷ инаскьо иалагеит.

Ҳуниверситети ҳакадемиеи рыдагьы, аԥсуаа зегьы дрыг-
хеит, Аԥсны зегьы дагхеит афилолог, алитературадырҩы 
иаша, зинтеллектуалтә ҵакы ҵаулаз, зҭыԥ харҭәаашьа амам 
аԥҳәыс. Аԥсны афилологиатә, алитературадырратә уаажәлар-
ра дырцәыӡит епоха дук алитературатә традициа зманы иаау-
аз, аклассикатә, атеориатә дырра ҵаулақәа ирдыргаз аҵарауаҩ 
нага.

Сгәы ишаанаго ала, Маргарита Ладариа-ԥҳа ақәра ду зны-
лҵыз, абас ашьабеиԥш еилашәарада даазгаз, раԥхьаӡа иргы-
лан, лзанааҭ ахь илымаз иԥсахрадоу, ԥкра зқәым, ԥсра зқәым 
абзиабароуп. Лара лыԥсҭазаара ззылкыз, иҵабыргыхаҭан 
илыԥсҭазаарахаз афилологиа ажәа ахаҭагьы абзиабара аана-
гоит. Убри афилологиа аинтеллектуалтә бзиабара, аҳаракра 
мҵәыжәҩас иаиуит аҵарауаҩ лыԥсҭазааратә кредо, лыҭҵаа-
радырратә, лырккаратә мҩа. Лара дшашьҭаз дашьҭан лзанааҭ 
аҵакы хада – асахьаркыратә ажәа асемантика аԥшаара. Афи-
лолог ду Сергеи Аверинцев иажәақәа рыла иуҳәозар: «Фило-
логия занимается смыслом – смыслом человеческого слова 
и человеческой мысли, смыслом культуры». Абри апринцип 

аҵакы анаҭеит лара лыԥсҭазаарагьы. Насгьы, уи азнеишьа 
ҳаҭҵаарадырра аҳәаақәа арҭбааит, аурыс литературеи, аԥсуа 
литературеи, аҳәаанырцәтәи алитературеи контекстк аҿы еи-
ҿыбааны рыхәаԥшра алнаршеит.

Зыԥсаҭа лашахаша Маргарита Глеб-иԥҳа, зхыԥхьаӡара  
даара ирацәоу лҵаҩцәа ргәы-рыԥсаҿы, агуманитартә дыр-
рақәа дырсимволны, аҭҵаарадырраҿы дҿырԥшыганы, еица-
крада даанхоит.

2017 

5.5. ТАРАС ШАМБА 

Ажәлар, анаҩстәи шәеиқәшәарақәа абзиара иатәхааит!
Иахьа, адунеи атәы лақәа зегь рҿы инхо аԥсуа-абаза-адыга 

жәларқәа рылахь еиқәуп, иџьабоит. Избанда, рхеиԥш зыгәра 
ргоз, акраамҭа ацәашьеиԥш иххаӡа ирзакыз ауаҩы лаша Тарас 
Мирон-иԥа Шамба идунеи иԥсахит.

«Аԥсны ҟьаҟьа-дуӡӡа» рҳәоит аԥсуаа. Егры инаркны 
Ԥсоу нӡа, Кавказ нхыҵи-аахыҵи ухьӡ рҿыҵакны, уеицырды-
руа аҟалара имариоу усым. Аха еиҳагьы иуадаҩуп, ухаҿы иу-
заагом адунеи иаақәынхо ԥсыуа-абаза-адыга жәлар урбаны, 
ураҳаны, ргәы уҭнымҵәо… Ари иаҭахын агәаӷь, агәбылра, 
ауаҩ ибзиабара, аԥсадгьыл абзиабара, ахшыҩ ҵар, аҵара ду. 

Тарас Шамба убарҭ зегьы дрылаҟан, дрылашан. Ус иҟан 
иабшьҭрагьы ианшьҭрагьы: Шьам, Шьамтәыла иадҳәалоу 
Шамаа рыжәла, Ешаа, Аԥсны аҿатә ҭоурых иузалымхуа 
Шамы Уасман, Ефрем Ешба, Фома Ешба рыхьӡ нагақәа. 
Ус иҟоуп иҭаацәара, иашьа, иаҳәшьцәа – еицырдыруа ауаа. 

Аԥсны аҭҵаарадыррақәа ракадемиа алахәыла Тарас 
Шам ба дҵарауаҩ дуун, дҵарауаҩ-теоретикын, дҵарауаҩ-
практикын, Аԥсуа ҳәынҭқарра ажәытәтәи, иахьатәи аҭоу-
рых, аҳәынҭқарра азинтә шьаҭақәа рыҭҵаара иазикит 
300 инареиҳаны анаукатә усумҭақәа. Урҭ рхыԥхьаӡараҿы 
 иҟоуп  амонографиақәа, арҵагақәа, атәым бызшәақәа рахь 
еи ҭагоу аҭҵаамҭақәа; аҭҵаа радыррақәа дырдокторын, ды-
профессорын, Адунеижәларбжьаратәи академиақәа рацәа-
ны дракадемикын. Даҽакала иуҳәозар, ари ауаҩ дыррала 
деи қәшәан, иинтеллект ҳаракӡан; аҳәатәы иман, аҳәашьа-
гьы идыруан. 

Аха, аха зысҳәо, иԥсҭазаараҿы зегьы ирыцкын, зегьы 
иры шьаҭан: иаԥсуара, иуаҩра, иԥсабаратә доуҳа, иԥса-
баратә ҟәышра, ихылҵуаз алашара. Ари, афилософцәа 
ражәақәа ры ла, иабсолиуттәу, ԥкра змам ҵабыргуп. Ишы-
рҳәо еиԥш, мышәҟәыш дҟәышын Тарас Мирон-иԥа.

Уи Анцәеи ажәлари рыбжьара, ныхаԥааҩык иеиԥш, дыц-
ҳаражәҳәаҩын, дипломат ҟазан, дныҳәаҩын, Шамы Уасман 
иеиԥш, агәаӷьра ду змаз цәажәаҩын, иажәагьы амчхара аман.

Тарас Шамба ҵабыргыхаҭаны ижәлар иԥсы рыхҭниҵон; 
рхьаа ихьаан, рқәыԥсычҳара иқәыԥсычҳаран; ажәлар рҟынтә 
даауан, ажәлар рахь акәын дахьцозгьы; уи иара иԥсҭазаара 
иаформулан.

Тарас Шамба ижәлари иҳәынҭқарреи реизҳара амҩаҿы, 
аду дшеигәырӷьоз еиԥш, амаҷгьы ибон, дахаҵгылон, ԥхьаҟа 
еихаҳахарц азы ирцыхцыхуан. Иаҳҳәап, ԥсраҽнынӡа исхашҭ-
уам, Тарас Шамба Аконгресс ахадара имыздаз Мусса Ек-
зекови сареи ихацҳаркыз амилаҭтә программа аус аҿы заҟа 
дҳадгылаз; иара убас, хашҭшьа сымам Москва Адунеитә ли-
тература аинститут аҿы сышәҟәык аӡыргараан Тарас Шамба 
аамҭала иара еиҿикааз Москватәи аԥсуаа рхеидкыла алахәы-
лаҩцәа гәыԥҩык иманы азал данааҩнала, сшыҟалаз. 

Ус акәын, уи иааигәара уаныҟала, ухьчан, аӷба уҭаз иаҩы-
зан; Тарас Шамба Аԥсуа академиа игәы аздуун, аихьӡарақәа 
дырхыҽхәон, аперспектива дазхәыцуан; ҳаргьы ихьӡ ҳаҵагы-
лан, ҳлыԥшаахқәа дреиуан.

Абас зыжәлар абаагәареиԥш изыхьчоз ауаҩы ахааназ дҟа-
лозшәа, акгьы имыхьуашәа убон, иара идлаԥса Аԥсни аԥс-
уааи ирыԥсыхәозеи ҳәа угәы иаанагоит. Аха иамуит… Ҳәа-
рада, уахь ажәҩанахь, Анцәарҭыԥ ахьгьы изыԥшызар акәха-
рын…

Уԥсаҭа лашааит, Тарас Мирон-иԥа! Ужәлар умшра рзын-
хааит! 

2020

5.6. ЛИДИА ҶКАДУА-ԤҲА

Еиқәшәаз анаҩстәи ҳаиниарақәа абзиара иазҳәахааит!
Ишыжәдыруа еиԥш, XX ашәышықәса аԥсуа гуманитартә 

дыррақәа рхацыркра, рырҿиара иаамҭахеит. Уи ицәырна геит 
аԥсуа ибызшәеи, иҭоурыхи, икультуреи рыҭҵаара ҵәатәы-
шьаҟан иаҵагылашаз, ишьҭызхшаз, адунеи иазырдыршаз 
аҵарауаа нагақәа, арккаҩцәа. Арҭ ауаа иубац-иуаҳац ҵарауаа-
мызт, урҭ рхы иадырҵеит, уалԥшьас ишьҭырхит аԥсуа наука 
амҩахәасҭақәа, амҩадуқәа азалхра. Дара аԥхьатәиқәан, иды́р-
газ хаҿсахьақәан, иҟарҵазгьы, идырҿиазгьы шьаҭамырӡга-
хеит, шьаҭахеит, епохатәхеит. Ус иҟалеит, урҭ раԥхьа ицәы-
рҵқәаз реи ҳараҩык хацәақәан. Убарҭ иаарылагылаз фы р-
ԥҳәыс хеит иахьа зынарцәымҩа иқәаҳҵо аҳкәажә лаша Лидиа 
Платон-иԥҳа Ҷкадуа-ԥҳа.

Лара мҽхакыла, ҵакыла дзеиԥшраз ала, аԥсуа филологиа 
д-Саҭанеи-Гәашьаны дазыҟалеит. Лыстудентцәа, ллекциа-
қәеи лырҵага шәҟәқәеи ирааӡаз лҵаҩцәа рхыԥхьаӡара Саҭа-
неи лышәҩык рыҿгьы иҟам, акырӡа еиҳауп. 

Лидиа Платон-иԥҳа лтеориатә ҩаӡара ҳаракӡан. Аԥсуа- 
абаза бызшәақәа рыҭҵаараҿы лара лдырра ҵаулақәа ирыбзоу-
раны, лусумҭақәа набыцра зқәым авторитет рымоуп. Жәаҩы-
ла абиԥарақәа иахьа уажәраанӡа аԥсуа бызшәа аграмматика 
зларҵо, лҩыза гәакьа Шоҭа Ҟасҭеи-иԥа Арсҭааи лареи еицы-
рҩыз ашәҟәқәа рылоуп.

Лидиа Платон-иԥҳа аԥсуадырра дшагхаз еиԥш, кавказдыр-
ра зегьы, уимоу, адунеитә лингвистика дагхеит уҳәар ҟалоит. 

Аԥсуаҭҵааратә институт аҿы аԥсуа бызшәа шьаҭанкыла 
аҭҵаара алзыршаз, изырҵаулаз аԥхьагылаҩцәа дыруаӡәкын 
лара. Иара убас, Аԥсуа университет аҿы аԥсшәа арҵара ха-
цзыркыз, иахьанӡагьы иаазго аԥхьатәиқәа дреиуан, Апеда-
гогикатә институт еиҿкаазар аахыс арҵаратә программақәеи 
ашәҟәқәеи рыҩра дшаҿыц даҿын. 

Аибашьра ашьҭахь Владислав Арӡынба ихациркыз Аԥ-
суа академиа аиҿкаара ашьаҭаҿы дгылан, аԥхьатәи ҳакаде-

микцәа дыруаӡәкын, апрезидиум аилазаара дшалаз далан, 
насгьы академиаҿы агуманитартә наукақәа реиҿкаараҿы, 
рымҩақәҵараҿы лажәеи луси еимадан, лымчхара ӷәӷәан. 

Ижәдыруеит, аԥсуаа ауаҩы иԥсы шҭоу дзыԥсоу, ихәҭоу 
ажәа иаҳәаразы ҳаԥсыҽуп. Убри аганахьалагьы, изаҳӡарызеи, 
Лидиа Платон-иԥҳа лаҳаракыра ззымчҳауаз рҟынтәи агәын-
харақәа лыман, аха лара, иага лгәы ԥжәаргьы, зегь дарароуп, 
лыуаҩдура, лаамысҭашәара иалубаауамызт, илычҳауан. 

Фырхаҵароуп, аиашаз, аԥҳәыс аханатә дызнылаз адыр-
рақәа рымҩа иаҳа-иаҳа ирҿыцуа, иацҵо мацара ашьха ахала-
ра. Насгьы уи ашьха Лидиа Платон-иԥҳа илырҿиаз, иаалыр-
тыз адыррақәа ирышьхахеит.

2021 

5.7. ШОҬА САЛАҞАИА

Ажәлар, аринахыстәи шәеиқәшәарақәа абзиара иатәхааит!
Аҭаацәа, ахшара, амоҭацәа, агәакьацәа, аџьабацәа. Аҵа-

рауаа, аинтеллигенциа. Иахьа инарцәымҩахь днаскьаҳ-
гоит аб, абду, арҵаҩы, адунеи зыхьӡ адыруа аҵарауаҩ, 
ааӡаҩ ду, аԥсуа  гуманитартә ҭҵаарадырра акырӡа изырҿ-
иаз, еихазҳаз- еиҵазҳаз, аԥсуа фольклорҭҵаара, нарҭдырра, 
алитератураҭҵаа ра, алитературатә критика, апедагогикатә на-
ука, Аҭҵаарадыррақәа ракадемиа уҳәа зыда ухаҿы иузаамго 
ауаҩы лаша Шоҭа Хьыҷ-иԥа Салаҟаиа.

Шоҭа Салаҟаиа диит ԥхынгәымза 18, 1933 шықәсазы Оча-

м чыра араион, Ҭхьына ақыҭан, аԥсуа традициатә ҭаа цәа раҿы. 
Ихәыҷреи иқәыԥшреи 1930–1940-тәи ашықәс хьанҭақәа иры-
қәшәеит. 1940 шықәсазы иқыҭа гәакьаҿтәи ашкол дҭалоит. 
Хьтәы медалла уи даналга, 1948 шықәсазы ԥышәарада дад-
накылоит Аҟәатәи аҳәынҭқарратә арҵаҩратә ҵараиурҭа. 1952 
шықәсазы Аҟәатәи арҵаҩратә институт афилологиатә фа-
культет дҭалоит. Аҵара ахьыгәцареикуази аҭҵаарадырра ихы 
ахьазцози ирыбзоураны, уи лассы аҟыбаҩ злоу студентны 
далыркаауеит. Ибзиаӡаны аҵара ахьиҵози арҿиаратә усқәа 
рҿы иҽахьаликаауази рзы, Ленин ихьӡ зху астипендиа ирҭо 
далагеит.

Аҟәатәи арҵаҩратә ҵараиурҭеи Аҟәатәи арҵаҩратә инсти-
тути рҿы аҵара аниҵоз аамҭазы Шоҭа Салаҟаиа илитерату-
ратә-рҿиаратәи иҭҵааратәи усура игәоуҭартә ахы акит. Исту-
дентра шықәсқәа инадыркны ареспубликатә газеҭқәеи ажур-
налқәеи рҿы иҩымҭақәа цәырҵуа иалагеит, уимоу, иҭҵаара-
дырратә статиа анылеит аизга «Аԥсуа институт аусумҭақәа». 

Аинститут даналга ашьҭахь, 1956 шықәсазы дҭалоит 
Русҭавели ихьӡ зху Ақырҭуа литература аҭоурых аинсти-
тут аспирантура, афольклорҭҵаара азанааҭ ала. Араҟа, XX 
ашәышықәсазтәи афилолог нага Елена Вирсалаӡе лнапхга-
рала, уи аспирантура атеориатә курс дахысуеит. Усҟан ина-

пхгаҩы акырынтә иазгәалҭахьан Шоҭа Салаҟаиа зегь реи-
ҳа абаҩхатәра змаз лҵаҩцәа дышреиуаз, акыргьы дышиқә-
гәыӷуаз.

1965 шықәсазы Шоҭа Хьыҷ-иԥа ихьчеит акандидаттә дис-
сертациа Пушкин ихьӡ зху Қарҭтәи аҳәынҭқарратә арҵаҩратә 
институт аҿы, «Аԥсуа фырхаҵаратәи аҭоурыхтәи епос ахкы 
хадақәа» ирызкны. Адоктортә диссертациа ихьчеит 1999 
шықәсазы Урыстәылатәи аҭҵаарадыррақәа ракадемиа иаҵа-
накуа Адунеитә литература аинститут аҿы, «Аԥсуа жәлар ре-
пикатә рҿиара» аҭҵааразы.

1959 шықәса раахыс Шоҭа Салаҟаиа аус иуан Дырмит  
Гәлиа ихьӡ зху Абызшәеи, алитературеи, аҭоурыхи Аԥснытәи 
ринститут аҿы. 60 шықәса рыҩныҵҟа уи дырхысит аҭҵаара-
дырратә усзуҩцәа ракадемиатә иерархиақәа зегьы – аҭҵаа-
радырратә усзуҩ еиҵбы инаиркны аҭҵаарадырратә усзуҩ 
хада иҟынӡа. Насгьы 11 шықәса инеиԥынкылан аинститут 
аҵа рауаҩ-маӡаныҟәгаҩс дыҟан. Иара убас, аамҭакала, 1960-
тәи ашықәсқәа инадыркны Аҟәатәи Арҵаҩратә институт, 
Аԥс нытәи аҳәынҭқарратә университет аҿы дрыԥхьон аԥсуа 
фольклори алитературеи ирызку азеиԥштәи ҷыдалатәи акур-
сқәа, Нхыҵ-Кавказтәи алитературақәа ирызку алекциақәа. 
Алекциақәа дрыԥхьон, иара убас, Москватәи Алитературатә 
институти Қарҭтәи аҳәынҭқарратә университети рҿы. Аԥсны 
аҭҵаарадыррақәа ракадемиа анеиҿкааха аԥхьатәи ашықәсқәа 
инадыркны Шоҭа Салаҟаиа уи Академиа апрезидиум аҵара-
уаҩ-маӡаныҟәгаҩ хадас дҟалеит. Аԥсуа академиа ахыҵхы-
рҭаҿы дгылан, академиа ашьақәгылареи аҿиареи рҿы иеиҿ-
кааратә усура, илагала даҽакы иалаҩашьом.

Аҭҵаарадырразы Гьаргь Ӡиӡариа ихьӡ зху Аԥсны Аҳәынҭ-
қарратә премиа анаԥҵаха инаркны Шоҭа Салаҟаиа уи апремиа 
аҭаразы Аминистрцәа реилазаара Акомиссиа хантәаҩыс даман. 

Аҵарауаҩ ирҿиаратә хырхарҭақәа рымҽхак акырӡа иҭбаан, 
иҵаулан. Уахь иаҵанакуеит афольклори, алитература аҭоу-
рыхи, алитературатә критикеи, апедагогикеи. 

Шоҭа Салаҟаиа инапы злакыз шырацәазгьы, аԥхьаӡа ир-
гыланы дфилолог-фольклорҭҵааҩын. Иҭҵаарадырратә ԥсҭа-
заараҿы ихадараз, иԥшьаз усны иҟалеит, еиҳау иеихьӡарақәа 
зегьы зыдҳәалоу аԥсуаа репикатә традициа аизгареи аҭҵаа-
реи ракәхеит. Убарҭ аепикатә жанрқәа хаҭала ирызкуп идис-
сертациатә усумҭақәа аҩбагьы – ифундаменталтәу амоногра-
фиа-ҭҵаамҭақәа «Аԥсуа жәлар рфырхаҵаратә епоси» «Аԥсуа 
нарҭтә епоси». Арҭ арҿиамҭақәа аҭҵаарадырратә дунеи аҿы 
инарҭбааны иазхарҵахьеит, рыгәра ргахьеит. 

Шоҭа Салаҟаиа иразҟхеит аԥсуа профессионалтә фоль-
клорҭҵаара ахацыркра. 1950-тәи ашықәсқәа рынҵәамҭеи 
1960-тәиқәа рылагамҭеи рзы аԥсуаҭҵаараҿы ицәырҵит иҵа-
улоу атеориатә зыҟаҵара зауз азанааҭдырыҩцәа. Убарҭ рахьтә 
даԥхьатәин Шоҭа Хьыҷ-иԥа. 

Иара ирҿиараҿы аханатә иалкаау аҭыԥ ааннакылеит афы-
рхаҵаратә епос аҭҵаара. Аҵарауаҩ иҭҵаамҭақәа инадыр-
кны аԥсуа епикатә традициа аҵара академиатә ҭҵаарадырра 
аҟазшьақәа аиуит. Шоҭа Салаҟаиа алагаламҭа ду ҟаиҵеит аԥ-
суаа рҿаԥыцтә фольклор аизгараҿы, аԥшаареи, аиқәырхареи 
рҿы. 1950-тәи ашықәсқәа инадыркны абаҩхатәра змаз ажәаб-
жьҳәаҩцәа рҿынтә ианиҵеит хыԥхьаӡара рацәала афоль-
клортәи аетнологиатәи текстқәа. Насгьы, иазгәаҭатәу, иара 
ианҵамҭақәа зегь реиҳа ҭҵаарадыррала ииашан ишьҭкаау аԥ-
суа фольклор аматериалқәа рахь иаҵанакуеит. 

Шоҭа Салаҟаиа аԥхьаӡа акәны аԥсуа фольклор аҿы хыԥ-
хьаӡаралагьы ҵакылагьы зегь реиҳа зымҽхак ҭбаау ажанр 
– афырхаҵаратә епос – нагӡа-аагӡаны иҭиҵааит. Аусумҭа 
шааҭыҵыз еиԥш, Аԥсынгьы аҳәаанырцәгьы аҵарауаа еиц-
гәарҭеит, иазҿлымҳахеит, еиуеиԥшым арецензиақәа азыркит. 

Шоҭа Салаҟаиа илагала дууп аԥсуа литературатә критикеи 
алитература аҭоурыхи рҿгьы. Хыхь ишазгәасҭахьоу еиԥш, 
илитература-критикатә баҩхатәра аҽцәырнаго иала геит дан-
студентыз инаркны. Аԥхьатәи икритикатә статиа апоет 
Алықьса Лашәриа иажәеинраалақәа аԥхьатәи реизга «Аҿара 

ашәақәа» иазкын. Уинахыс апериодикатә кьыԥхь аҿы, иара 
убас, еиуеиԥшым атематикатә еизгақәа рҿы лассы-лассы 
ицәырҵуа иалагеит аԥсуа литературеи, атеатри, акинои ры-
зҵаарақәа ирызкыз истатиақәеи, ирецензиақәеи, иочеркқәеи. 
Ажәашықәсақәа рыҩныҵҟа аԥсышәалеи урысшәалеи иҩны 
иҭижьит даара иҵаулоу азеиԥш статиақәеи аочеркқәеи. Аԥсуа 
литература актуалтә зҵаарақәа, иара убас, хаҭала апоетцәеи 
ашәҟәыҩҩцәеи ирызкны иҭижьит алитература-критикатә ста-
тиақәеи аочерқәеи згәылоу еиуеиԥшым аизгақәа. Урҭ зегьы 
аԥсуа литературатә критикеи алитератураҭҵаареи рышьақә-
гылареи рыҿиареи ирышьагәыҭхеит, акырӡа еихарҳаит.

Шоҭа Хьыҷ-иԥа, авторк, редакторк иаҳасабала, еиуеи-
ԥшым алитературадырратә усумҭақәа раԥҵара далахәын. 
Иара убас, аҵарауаҩ дрылахәын Москва иҭыҵуаз ифунда-
менталтәу ашәҟәқәа равтортә еилазаарақәа: «Милаҭрацәа-
латәи асовет литература аҭоурых ф-томкны», «Иаазыркьаҿу 
алитературатә енциклопедиа жә-томкны», «Адунеи жәлар 
рмифқәа. Аинциклопедиа ҩ-томкны» уҳәа убас егьырҭгьы.

Шоҭа Салаҟаиа иаамҭеи, идыррақәеи, иԥышәеи акы-
рӡа рзикхьан аԥсуа школқәеи иреиҳау аҵараиурҭақәеи рзы 
арҵагатәи арҵага-методикатәи литература аԥҵара. 1960-тәи 
ашықәсқәа инадыркны иҭыҵуаз аԥсуа литературазы арҵага 
шәҟәқәеи ахрестоматиақәеи равторцәа ргәыԥ далахәын. 1975 
шықәсазы иҭижьит еиҳау аҵараиурҭақәа ирызку аԥсуа фоль-
клор азы аԥхьатәи арҵагатә цхыраагӡа – ахрестоматиа. 

Шоҭа Салаҟаиа даара аԥышәа змаз, анапылаҩыра ҳаҭырла 
иазыҟаз, знапкымҭа ҽакы иаламҩашьоз ҭҵаарадырратә редак-
торын. Аԥсуа ҵарауааи ашәҟәыҩҩцәеи рышәҟәқәа рацәаны 
аредакциа рзиухьан. 

Шоҭа Салаҟаиа иҭҵаарадырратә усумҭақәа кьыԥхьуп 
Аҟәа, Москва, Санкт-Петербург, Қарҭ, Ереван, Иакутск, 
Ки шиниов, Нальчик, Маикоп, Черкесск – убас акырџьара. 
Бжеиҳан урҭ аматериалқәа иара хаҭала дызлахәыз, адунеи-
жәларбжьаратәи, арегионтә, ареспубликатә уҳәа аҭҵаарады-

рратә симпозиумқәа рҿы иқәгыларақәа роуп. Уи, ус уҳәар 
ҟалозар, Асовет Еидгыла ареспубликақәа зегьы дрылсхьан, 
асовет ҭҵаарадырратә дунеи дакәшахьан, аԥсуаа ҳдоуҳатә 
культура аӡыргаразы.

Шоҭа Салаҟаиа згәы аартыз, ауаа бзиа ирбоз, бзиа избоз 
ҵарауаҩын, иавторитет ҳараки ирҿиаратә лшарақәеи зегьы 
еицгәарҭахьан. Уи ианакәзаалак ауаажәларратә ԥсҭазаара да-
лахәданы дыҟамызт. 

Аҵарауаҩ иџьабааи илшареи рыхә ҳаракны иршьахье-
ит ажәларгьы ареспублика анапхгарагьы. Ишәҟәы «Аԥ-
суа нарҭтә епос» азы ианашьан Дырмит Гәлиа ихьӡ зху 
Аҳәынҭқарратә премиа, Иусумҭақәа реизгазы – Гьаргь Ӡиӡа-
риа ихьӡ зху аҳәынҭқарратә премиа, Аԥсны аҭҵаарадырра 
зҽаԥсазтәыз аусзуҩ, Аԥсны зҽаԥсазтәыз акультуратә усзуҩ 
ҳәа аҳаҭыртә хьыӡқәа ихҵан. Ианашьан «Ахьӡ-Аԥша» аорден 
аҩбатәи аҩаӡара.

Шоҭа Салаҟаиа иҭҵаамҭа ҵаулақәеи иҟазшьа бзиақәеи иры-
бзоураны, аҵарауаа рыбжьара авторитет ду иман, ҷыдала 
ҳаҭыр иқәын, аҵарауаа нагақәа аӡәырҩи иареи арҿиаратә еи-
мадарақәа ааигәаны ирыбжьан.

Шоҭа Хьыҷ-иԥа ианиаамҭаз аҭаацәара ԥшӡа аԥиҵеит. Иԥ-
шәмаԥҳәыс Валентина Ҳаџьмеҭ-иԥҳа Конџьариа-ԥҳа еицыр-
дыруаз ҵарауаҩын. Иҷкәын Сослан ҵарауаҩ-ҭоурыхҭҵааҩуп, 
иаби иани рыҭҵаарадырратә традициақәа ирыциҵоит. Иара 
дреигәырӷьон иҭаца Ингеи имоҭацәеи, аха ихы рхибаауан, 
урҭ иԥшәмаԥҳәыс реигәырӷьаха ахьылмаӡаз.

Шоҭа Хьыҷ-иԥа дахьиз-дахьааӡаз Ҭхьынатәи-Гәыԥтәи 
иҩнаҭақәа, ҩнаҭа ҭбаақәоуп. Иашьцәеи иаҳәшьцәеи еицырды-
руаз рҵаҩцәан, уаа нагақәан. Урҭ уажәы рыԥсы гәырӷьозар 
акәхап, реиҵбы уахь дахьрызнеиуазы. 

2021

5.8. ВИКТОР МАЛАНӠИА

Ажәлар, анаҩстәи шәеиқәшәарақәа абзиара иазкхааит!
Ааи, иҵабыргуп, Аԥсуа университет харҭәаашьа змам 

ацәыӡ аиуит. Аха ауниверситет амацарагьы акәӡам, ацәыӡ ду 
аиуит Аԥсуа академиа аилазаарагьы. Избан акәзар, Виктор 
Маланӡиа Аԥсны аҭҵаарадырра аус аганқәа, аспектқәа зегьы 
дрылахәын, акы – специалистк иаҳасабала, ҩба – аҭҵаарадыр-
ра аиҿкааҩык иаҳасабала. 

Изанааҭ аганахьала, Аԥсны аҭҵаарадыррақәа ракадемиа 
Аекологиа аинститут аҿы аус иуан, егьырҭ академиатә ин-
ститутқәа рҿтәи иколлегацәеи иареи иааигәаны аус еицыр-
уан, аекспедициақәа еицымҩаԥыргон. Академиа апрезидиум 
аизарақәа рҿы Виктор Маланӡиа експертк иаҳасабала идыр-
ра ҵаулақәа ҳбахьан-иҳаҳахьан. Академиатә журнал «Адыр-
раҭара» («Вестник Академии наук Абхазии») аԥсабаратә 
ҭҵаа радыррақәа рсериа аредакциатә хеилак далан.  

Аҭҵаарадырра аиҿкаара аганахьала Виктор илагала иаҳа-
гьы еиҳаны избоит. Ус иҟоуп анаукатә ԥсҭазаараҿы. Џьоу-
кы-џьоукы аҵарауаа аҭҵаарадыррагьы, аҵара-ааӡарагьы, 
аҭҵаарадырра аиҿкаарагьы еиларгӡоит, еицнаргоит. Убарҭ 
а́уаа дреи уан Виктор Маланӡиа. Иалкаан иазгәасҭарц сҭахуп, 
Аԥсны академиатә наукеи ауниверситеттә наукеи реизааи-
гәатәраҿы иџьабаа шырацәаз. Иара убас, уи даара дазааԥсон 
академиатә аспирантуреи ауниверситеттә аспирантуреи реи-
мадара азҵаара. Насгьы ҷыдала аус адиулон Аԥсны аҭҵаара-
дыррақәа ракадемиа аинститутқәа рҿы Аԥснытәи аҳәынҭқар-
ратә университет ихадоу акафедрақәа раартра, урҭ русура 
аиҿкаара, арманшәалара. Арҭ аиҿкааратә, анапхгараҭаратә 
зҵаарақәа рҿы Виктор аҟаҵатә иман, аҟаҵашьагьы идыруан.

Виктор иахьеи-уахеи улаԥш иҵамшәо азанааҭ ҷыда иман, 
орнитологын, ажәҩан иалоу аԥсаатә рыԥсҭазаашьа, рморфо-
логиа ҭиҵаауан. Насгьы, аԥсуаа ишырҳәо еиԥш, аҵыс ашьа-
пы ахьыԥҵәаз здыруаз, ахәшәтәышьагьы иақәшәоз уаҩын. 

Уи, аԥсаатә дшырзааигәаз еиԥш, ауаагьы дырзааигәан, ауаҩ 
изы ихы деигӡомызт. Знык ада дзымбацызгьы иччаԥшь игәы 
иҭынҵәомызт. Днауҿаԥшыр, иахьухьуаз идыруан, иҵарны 
иныруан. Нас иажәа разқәа рыла ухьаа хиҽуан. Еиҭах уԥрырц 
умҵәыжәҩақәа еиҵихуан. 

Виктор, сҩыза бзиа, сықәла! Ак сҳәарц саҿуп, аха уара 
иухәҭоу ажәа сҿашәом. Амала, уԥсы иухыҵыз иҭуҵаа уаз аԥ-
саатәқәа ажәҩан ахь ишхаргало, уинахысгьы иԥсаатәханы 
ажәҩан ишалазаауа гәыла-ԥсыла исныруеит, избоит... 

